
Әҫәрҙең был киҫәгендә башҡорт халҡының беҙҙең эралағы, ошоғаса аҙ билдәле төрлө тәүәрихтәре бирелде.

Дәүләтебеҙ Бөйөк Ҡошан

(Государство Великий Кушан)

Йыуасалы тигән, ай, бер халыҡ...


Йыуасалы тигән айырым башҡорт ырыуы
 күптән инде ҡалмаған, шуға күрә Р.Ғ. Кузеевтың билдәле китабына1 ырыу булып теркәлмәгән. Әммә башҡорттоң салдарҙан-сал Үҫәргән ырыуында беҙ белмәгән замандарҙан уҡ йыуасалы араһы  бар — сығышы яғынан Үҫәргәндең боронғо бер үркәне (шуға күрә лә үҫәргәндәргә араланып һыйынған), ҡасандырғы үҙаллы ла ҡеүәтле бала ырыуҙың (Үҫәргән сатаһының йәки шатаһының) бер ярсығы. Эйе, тап ана шул ҡасандырғы көс-ҡөҙрәт шауҡымы тиртә ләһә боронғо йырҙың2 һәр юлы һайын, тип әйтерлек: ырыу йәки ҡәбилә генә түгел, ә тоташ “йыуасалы халҡы” тураһында, йәшәгән ер генә түгел, ә “йыуасалы иле” тураһында ирәүән һүҙ бара унда. “Халыҡ” икән, “ил” икән, тимәк, дәүләт үҙе, тигән һүҙ. Ғөмүмән, ҡасандыр ҙа ҡайҙалыр үҙаллы йыуасалы дәүләтенең донъяла булғанлығы, бер заман ул тамам тар-мар ҡылынып, йыуасалы халҡы йылы усаҡтарын, изге зираттарын ташлап төрлө яҡтарға ҡуй һарығылай тырым-тыраҡай таралышып ҡасҡанлығы һәм бер өлөшөнөң хәҙерге Ырымбур өлкәһендәге Туҡ йылғаһы буйына килеп һырынғанлығы тураһында һағышлы тойғо ҡала. Йырҙан хатта хәл-ваҡиғаларҙың ерлеге лә төҫмөрләнә: йыуасалыларҙың ташлап ҡасырға мәжбүр булған иле ҡайһылыр Үмер йылғаһы буйына урынлашҡан, ә шул урындан, һеперелеп, Туҡ йылғаһы буйына барып етеү өсөн, йыуасалы-ҡасаҡтарға үҙ юлында “Ҡаф (Ҡафҡаз) тауылай бейек Урал тауҙарын ашырға” тура килгән. Ырымбур өлкәһендәге шул Туҡ йылғаһына яҡын ғына ваҡ убалы яланлыҡта, тап шул йырҙағыса, Үмер тигән йылға ла аҡҡанлыҡтан, ошо хәл бәғзе бер тикшеренеүселәрҙе аймылыш ҡыла һаман: йырҙа ниңә ерле-юҡ тәңгәлдә Ҡафтай бейек Урал тауҙары ҡалҡынып сыҡҡан икән — халыҡ ижадында һәр һүҙ алтын бәрәбәрендә, һәр саҡ урынлы әйтелә ине ләһә?.. Шулай уҡ тарихтан билдәле булыуынса, Туҡ менән Үмер һуғарған был ерҙә һис ҡасан да улай ауыҙ тултырып әйтерлек “йыуасалы иле” булмаған бит, ә борондан уҡ “башҡурд иле”, дөрөҫөрәге, “Эске Башҡорт” (Скифия) ләҡәпләнмеш Үҫәргән урынлашҡан (яҡынса алғанда, Эске Башҡорт — Уралдан алып Иҙел — Кама дөйөм үҙәненәсә, ә Тышҡы Башҡорт — Уралдан алып Иртыш — Обь дөйөм үҙәненәсә), был тирәлә ғүмер баҡый Үҫәргән башҡорттары йәшәгән. Әгәр ҙә ки йыуасалы ҡасаҡтарының һеперелеү йүнәлешен Туҡтан төньяҡ-көнбайыштараҡ үҙәнләнеп аҡҡан һәм, баяғы йыр буйынса, йыуасалыларҙың төп төйәге һаналған ошо кескәй йылға Үмерҙән алып юллаһаҡ, көньяҡ-көнсығышҡа табан уларҙың тап хәҙерге төйәге булмыш Туҡҡа барып еткәнсе үк һис ниндәй ҙә Урал тауҙарын ашыу мөмкинлеге юҡ, сөнки Урал тауҙары хатта Туҡтан да шаҡтай алыҫ - көнсығыштараҡ ята бит. Тимәк, Туҡ йылғаһы янындағы был дала-һылыуҙың кескәй генә шөңгөрө — Үмер һыуы тураһында бармай һүҙ. Йыуасалыларҙың бында ҡасып килгәнгә тиклемге “йыуасалы иле”нең тап шундай уҡ исемләнмеш һәм Үмер йылғалы ере — Урал тауҙарын артъяҡлап йә туп-тура көнсығышта, йә көньяҡ-көнсығышта булырға тейеш. Картаға баҡһаҡ әгәр, ысынлап та бар ул йылға ул яҡтарҙа: Алыҫ Көнсығыштағы диңгеҙҙең Татар боғаҙына ҡойған Амур (шул уҡ Үмер!) һәм йәнә көньяҡ-көнсығышта Арал диңгеҙенә ҡойған Амур (хәҙерге Аму[р]дарья). Тарихтан шул да билдәле: ҡайһылыр бер дәүерҙә Үҫәргән ырыуының көнбайыш (һул ҡанат) үркәне Иҙел — Кама дөйөм үҙәнен һул яҡлап үҙ тәүтөйәге Эске Башҡортта һәм унан артабан, Көн-Өфө юлы буйлап, Месопотамияғаса арауыҡта көн күрһә, көнсығыш (уң ҡанат) үркәне (боронғо ҡытайҙарса — Үсүн, Сәр) иһә шул уҡ Көн-Өфө юлы буйлап Алыҫ Көнсығышҡа табан бик алыҫта йәшәп ята: б.э. тиклем ХIII быуатта үсүн-сәрҙәр иле көньяҡлап хәҙерге Ҡытайҙың Шэнси, Хэнань провинцияларын биләһә, төньяҡ сиктәре хәҙерге Монголияның көньяҡ сиктәре буйлап һуҙыла (уларҙан төньяҡтараҡ — игеҙәк туғандары башҡорт-һундар). Ә Ҡытай Эске Монголияһының көнсығышында, Амур йылғаһынаса, үсүн-үҫәргәндәргә ут күрше булып, уларға ҡан ҡәрҙәш йыуасалы (боронғо ҡытайҙарса юэчжи) урынлашҡан. Алтайҙың б.э. тиклемге V-III быуаттарға ҡараған Пазырыҡ ҡорғандарында табылмыш, тап шул йыуасалы-юэчжиҙарҙан тороп ҡалмыш археологик ҡомартҡылар, шулай уҡ ул йыуасалы-юэчжиҙарҙың үсүн-үҫәргәндәрҙеке менән бер иш үҙенсәлекле тышҡы ҡиәфәттәре (мәҫәлән, сәс ҡырыу ғәҙәте), Л.Н. Гумилев фекеренсә, уларҙың (йыуасалыларҙың һәм үсүн-үҫәргәндәрҙең) ҡан ҡәрҙәш булыуҙарын һәм ҡасандыр баяғы ерҙә (Ордоста) бергә-бергә донъя көтөүҙәрен3 дөрөҫләй. Шулай уҡ Р. Хеннигтың абруйлы раҫлауынса ла мәҙәниәттең донъяға билдәле “януар стиле”н кәүҙәләндереүсе һәм “скиф”, “гет”, “массагет”, “гот”, “чудь” һәм “юэчжи” этнонимдары менән таныҡлы бөтә ҡәбиләләр ҙә расалары һәм телдәре буйынса яҡын ҡан ҡәрҙәштәр булған, ә уларҙың ер-биләмәләре Көнсығышҡа табан Амур йылғаһы буйҙарынаса һуҙылған4. Йәнә килеп Үмер менән Амур икеһе бер үк исем икәнлеген, башҡорт телендә ошоғаса “ғүмер” (ғүмер биреүсе) — “ғүмерҙе имеҙеүсе әсә күкрәге, тормош сығанағы” булып аңлашылыуын, ә төбөндә ҡарыһүҙи тәүбабабыҙ Имир (шул уҡ Үмер, Ғүмер) исеме ятҡанлығын иҫәпкә алһаҡ, ошо исемде телмәрләгән ошо тел эйәһе үҙе, уның ғүмер биреүсе һыуҙарын эсеп, буйҙарында тарихи өс заманала үҙе ғүмер һөргән ер йөҙөнөң өс урынындағы өс йылғаны ла ошо бер үк исем менән изгеләштергән һәм шул урындарҙа бер үк исем менән аталған “юэчжи” ҙа башҡортсанан боронғо ҡытайсаға үҙгәртелмеш “йыуаса”, йыуасалы икәнлеге ап-асыҡ. Шул уҡ Алыҫ Көнсығышта Зәйә һыуы — Үҫәргән башҡорттарының Эске Башҡорттағы Зәй йылғаһының аҙашы — барлығы ла ҡыялатып булһа ла дөрөҫләй быны: бабаларыбыҙ, әгәр Көн-Өфө юлы һәм Ҡуңыр-Буға юлы буйлап тәүтөйәктән алыҫҡа күсеп китһәләр, тәүтөйәктең йәнгә ғәзиз ер-һыу исемдәрен дә үҙҙәре менән алып барып ҡушыр булғандар унда5. Ышанып әйтә алабыҙ, тимәк: юэчжиҙар үҙебеҙҙең йыуасалылар булған, б.э. тиклем бик боронғо замандарҙа уҡ үсүн-үҫәргәндәр менән бергә улар Алыҫ Көнсығыштағы Амур йылғаһы буйҙарын үҙләштергәндәр ҙә йылғаға исем ҡушҡандар. Һуңғараҡ улар үсүн-үҫәргәндәрҙән көнбайышҡараҡ Кукунар күле янында (хәҙерге Ҡытайҙың Цинхай провинцияһы) төйәкләнеп, Амурҙың һул яҡ яры буйлап төньяҡҡараҡ тартылмыш ерҙәрҙе биләүсе ут күрше һәм ҡан ҡәрҙәш һундарҙың (Башҡорт ырыуының Көнсығыш — һул ҡанат үркәне) ҡаты ҡыҫымына (уларҙы Ҡытай һөстөрә) түҙә алмай, Алтайғаса сигенеп, [image: image1.png]e s e

б.э. тиклем 165 йылда Алтайҙа барыбер һундар тарафынан тар-мар ителә6.

Һун шаньюйы (короле) Мәғдән (ҡытайса Маодунь) шул һуғышта йыуасалы ханын үлтереп, скиф (үҫәргән-башҡорт) йолаһы буйынса, уның баш һөйәгенән ҡымыҙ 

туҫтағы яһатып ала үҙенә, ә үлтерелгән хандың улы етәкселегендәге йыуасалылар артабан көнбайышҡа — тәүтөйәккә табаныраҡ сигенеп, унда йәнә һун (башҡорт) ырыуының көнбайыш (һул ҡанат) үркәненең шаньюйы (короле) Ләүшән ғәскәренән еңелә, йыуасалыларҙың был ханы ла үлтерелә. Ләкин уның яңы үҫеп еткән улы Гәрәй хан (һүрәте өҫтәрәк бирелде) шундайын ауыр заманала ифрат ҡыйыу ҙа, тәүәккәл дә, аҡыллы ла ир азамат булып сыға. Бөлдөрөлмөш халҡын иләүгә туплап, артабан уғата көнбайышҡараҡ — Тәүтөйәккәрәк сигенә ул. Йыуасалылар артынан, Ҡытай ҡотҡоһона төшкән баяғы һун ҡәрҙәштәренең ҡыҫырыҡлауына бирешеп, ҡан ҡәрҙәштәре үсүн-үҫәргәндәр ҙә ҡуҙғала. Үҫәргәндең Әсәк-күл (Иссыҡ-күл) көньяҡ ярындағы ҡышлау баш ҡалаһы Сигеү7 тәңгәлендә булһа кәрәк, йыуасалылар һулға — көньяҡҡа ҡайырылып, Аҡһыу (Оҡс) йылғаһын кисеп, үҙҙәренең Амур атай-әсәкәйенең исемен ҡуша уға ла8 (хәҙерге Аму[р]дарья). Үсүн-үҫәргәндәр иһә, моғайын, үҙҙәренең боронданғы өйрәнелгән йәйләү — ҡышлау юлы буйынса, тәүтөйәк Уралға ҡайтып, Үҫәргәндең уң ҡанаты — көнсығыш үркәне булараҡ, үҙ бабаларының ҡануни-хаҡ төйәген — Уралдан көньяҡ-көнсығышҡараҡ Атан-әсән (Тяншань) тауҙары менән ҡуша Етеһыу тармаҡтарынаса йәйрәмеш ерҙәрен биләй; боронғо Ҡытай тарихсылары уларҙы б.э. V быуатына тиклем шул 

урында һәм шул Үсүн ырыу исеме менән теркәй. Тап ошо шөһрәтле ил — “Яйыҡ йылғаһынан йыраҡта урынлашҡан башҡорт иле Етеһыу тураһында ҡаҙаҡ ҡобайырында ла тәғәйен атап йырлана9 .

Бөйөк Ҡошанды ҡороу

Йыуасалылар б.э. тиклем 129 йылда баяғы батыр егет Гәрәй хан етәкселегендә Аму[р]дарья аръяғындағы хәҙерге Афғанстан төньяғынаса үтеп инеп, ундағы бик боронғо башҡорт дәүләте Бәктораны дауамлаусы Грек-Бәктора батшалығын хакимлыҡ ҡылыусы илбаҫар Искәндәр Зөлҡәрнәйен (Александр Македонский) вариҫтары Һәләүектәрҙән (селевкидтарҙан) тартып алып, боронғо бабаларыбыҙҙың шул ырыҫлы нигеҙендә һуңынан бөтә донъяға билдәле буласаҡ Ҡошан империяһын беренсе кирбестәренән төҙөргә тотона. (Һулдан һүрәт: Бүре-апа-ата (Фрапат), империяны нигеҙләүсе). Бер ыңғай шуны ла әйтеп үтергә кәрәк: ошонан күпкә алдараҡ, Искәндәр Зөлҡәрнәйен вафатынан һуң алтмыш йыл үтер-үтмәҫтән, б.э. тиклем III быуатта уҡ, аҫаба еребеҙ Бәкторалағы шул гректар хакимлығына ҡаршы үҫәргәндәрҙең Бүре-түбә (боронғо сит ил тарихсылары яҙыуынса — Партева) өлкәһе баш күтәрә һәм, ғәйрәтле һуғыштан һуң, килмешәктәр өҫтөнлөк алған Грек-Бәктора батшалығынан бүленеп сығып, үҙаллы Бүре-Өфө-өйө (Парфия) дәүләтен (үҙәге хәҙерге Төрөкмәнстан ерендә) ҡороп ебәрә. Быны хәҙерге тарихсылар дөрөҫләй: “Есть такая замечательная книга – C. И. Лучицкая «Образ другого: мусульмане в хрониках крестовых походов». В ней автор анализирует и разбирает все существующие хроники первых крестовых походов, причем не в переводах, а на языке оригиналов (старофранцузские и источники на латыни). Вот цитата оттуда: «В сочинениях хронистов часто говорится о конфликтах между «вавилонским императором» и «персидским королем», упоминается «Вавилонская империя». Обратим внимание на то, что хронисты почему-то называют турков «парфянами» и «персами», а завоеванные сельджуками территории – «персидскими царствами». Во главе же победившего государства парфян, или персов, стоит «персидский король» (rex Persidis), который рассматривается хронистами как глава светской власти у сельджуков. Он назван «великим и могущественнейшим», он – представитель высшей светской

власти у сельджуков, отождествляемый хронистами с «персами» и «парфянами» (Лучицкая). Вот такая цитата. Меня совершенно сразила наповал фраза автора книги о том, что «хронисты почему-то называют турков «парфянами» и «персами», а завоеванные сельджуками территории – «персидскими царствами». Действительно, почему? Почему ни одному историку не приходит в голову мысль, что хронисты описывают то, что видят? Что народы и царства действительно так и назывались, а не так как хотелось бы историкам” (А.В. Пушкарев. XV век. Ханы и катаклизмы). Баяғы әйтелгән Бүре-түбә (Үҫәргән) өлкәһенең ни өсөн һәм ни рәүешле үҙаллылыҡ яулап алыуын грек тарихсыһы Арриан (II быуат) ошолай тасуирлай: “Бүре-Өфөләр (парфяндар) скиф ҡәбиләһенә ҡарай; ...түбәндәге сәбәпле үҙаллыланды улар: әр-шәкеләрҙән (аршакидтарҙан) ике бер туған була — Гәрәй-шәке (Арзаҡ) һәм Тиридат — Бүре-апа-ата (Фриапат) вариҫтары; был түбәнең Антиох Теос (Грек-Бәктора батшаһы. — Й.С.) тәғәйенләп ҡуйған сатрабы Бүреуғыл (Ферекл) шул бер туғандарҙың береһенә ҡарата көс ҡулланырға теләне, ә тегеләр иһә, мәсхәрәһенә түҙмәй, яуызды үлтерҙе; шунан, үҙҙәре яҡлы бишәүгә (Үҫәргәндең биш ырыу бейҙәренә! — Й.С.) ниәттәрен белдереп, бер туғандар халыҡты македондарҙан айырымланырға рухландырҙы ла хакимиәтте үҙ ҡулдарына алды”... Шулай итеп, шанлы Гәрәй хан тыумаҫынан күпкә элгәрерәк, Каспий диңгеҙе буйында үҫәргәндәрҙең үҙаллы Бүре-Өфө-өйө (Парфия) дәүләте төҙөлә, ә был дәүләтте нигеҙләүсе, батшалар шәжәрәһен башлап ебәреүсе бей (баяғы ике бер туғандың береһе) тарихта шанлы Әр-шәке (Аршак) йәғни “Ир — Әсә-бүре балаһы”  ләҡәбе менән донъяға киң таныла; ә был иһә Әсә-бүре тоҡомо һаналған Үҫәргән биш ырыу берлегенең ире, кешеһе, тигән һүҙ; шул “шәке” аҙаҡ “шаһ” тигән батша титулына әүерелгән. Ошо Әр-шәке (Аршак) батшалар шәжәрәһе буйынса, шул ләҡәп менән борон үҙ иленең йәки ниндәй ҙә булһа башҡа бер илдең тәхетенә менеп ултырмыш “бүре тоҡомдары” — Үҫәргән биш ырыу берлеге кешеләре аталыр булған... Ана шул Бүре-Өфө-өйө (Парфия) тип мәңгелеккә тарихҡа кергән ҡөҙрәтле дәүләт, үҙ аллылығын ғәййәр ҡурсалап, гректар, римлылар ҡыҫымына ҡаршы ныҡышлы ла, уңышлы ла көрәшә. (Өҫтәге һүрәттә: Бүре-апа-ата – Фриапат батша). Үҫәргәндәрҙең шул көрәше һөҙөмтәһендә ныҡ ҡаҡшаған Грек-Бәктора дәүләтен, баяғыса, Үҫәргән үркәне йыуасалыларҙың ҡаһарман Гәрәй ханы тамам бәреп ауҙара ла, бабаларыбыҙҙың боронғо үҙаллы Бәктора дәүләтен үҙебеҙ өсөн тергеҙеп, тәхетенә менеп ултырып, шул айҡанлы ул да шанлы Әр-шәке (Аршак) ләҡәбен ала (уның да тыумышы Әр-шәке [Аршак] батшалар шәжәрәһенән булғандыр). Ошо бөйөк ҡаҙанышҡа ирешеүҙә, әлбиттә, йыуасалылар үҙҙәре генә булмай, ә, боронғо грек һәм латин (Страбон, Трогус) сығанаҡтарынан баҙыҡ аңлашылыуынса, Гәрәй ханға еңеү килтергән төп хәрби көстө асио (әсәй-бүреләр йәғни Үҫәргән) һәм пазианой (боҙ-эйә-инәй йәғни Башҡорт) ғәскәрҙәре тәшкил итә, ә хәл иткес бәрелештә партиан (бүре-атай-ән [бындағы “=ән” — сығанаҡ килеш ялғауы] йәғни Үҫәргәндең Буртас-Тиләүҙәре) ғәскәре дөйөм еңеүгә ҙур өлөш индерә. Аңлатыбыраҡ бирһәк, әле аталған партиан — бүре-атайҙан тыуған йәғни үҙҙәрен ата (аҡ) бүре кешеләре тип һанаусы тоҡом, Үҫәргәндән үркәнләнмеш бөйөк Тиләү ырыуы ул. Борон уларҙы бүре-атас — буртас тип тә йөрөткәндәр. Ә үҙҙәрен Әсә-бүре-Көн тоҡомо иҫәпләүселәрҙе иһә, шул исем менән, әсәүерегөн — Үҫәргән тип әйткәндәр йәки бүре-әсән — бүресән, бүржән, бүрейән, бүрһүн (бургун, бургунд) тип тә исемләгәндәр. Тимәк, бабалар Бәктораһын грек илбаҫарҙарынан ҡабат яулап алыу — бөтөн башҡорт халҡының көрәш һөҙөмтәһе ул. Тарихыбыҙҙың тап ошо Ҡошан империяһы осоронда, боронғо сығанаҡтарға ҡарағанда, Үҫәргән ырыуының тағы ла бер үркәне бер-йән (Бөрйән -- бүрейәндәр менән бутамаҫҡа!) бөрөләнеп сыға; Үҫәргәндән айырымланған был Бөрйән ырыуының исеме, әле әйтелгән бүресән-бөржәндән айырмалы булараҡ, ысынлап та, “Күсәк бей” башҡорт эпосының тап ҡыпсаҡ вариантында раҫланыуынса, яуҙа ҡырылған нәҫел-нәсәбенән бер генә йән тороп ҡалмыш ырыу башлығына бәйле хасилдыр; уның тап шулай икәнлеген дәлилләүсе баяғы боронғо тарихи сығанаҡты ла атарбыҙ һүҙ ыңғайында... Йыуасалыларға әйләнеп ҡайтһаҡ инде, баяғыса, Гәрәй батыр тирәһендә төп башҡорт ырыуҙарының берләшеүе арҡаһында бик боронғо башҡорт дәүләте Бәктора (Ҡытай сығанаҡтарындағы “Даһия”, “Дәү Юэчжи”) гректарға бойондороҡлолоҡтан ысҡынып, үҙаллылығы ҡабат тергеҙелеп, был көрәштең башында тороп етәкләгән Әр-шәке (Аршак) Гәрәй ханға тағы Һоробүре (Храбрый) ләҡәбен дә өҫтәйҙәр, шуға күрә уны йылъяҙмаларҙа Әр-шәке Һоробүре (Аршак Храбрый) тип тә яҙып йөрөтәләр. “Дәһшәтле һуғышта македондар иҙеменән Шәреҡтең бөтә илдәрен азат ҡылып, улар өҫтөнән Бәктора батшалығында Әр-шәке Һоробүре хаҡимлыҡ итте. Вавилонда ул македондарҙың хакимлығын бөтөрҙө һәм илле ете йыл буйынса батшалыҡ итте”, — тип әйтелә ХI быуат әрмән тарихсыһы Степанос Таронеци Асохиктың “Ғөмүми тарих”ында10. Тора-бара үҙ ҡулы аҫтына бик күп ерҙәрҙе һәм илдәрҙе бөргән Ҡошан империяһының биләмәләре ысынлап та киң булып, төньяҡ сиктәре — Етеһыуғаса һәм Уралғаса, көньяғы — Күк диңгеҙгә йәғни Һинд оҡеанынаса, көнсығышы — Ҡытайғаса, көнбайышы Рим империяһынаса һуҙыла. Ҡошан империяһының хакимлыҡ ҡылыусы даирәһе, тәүге осорҙа, баяғыса, боронғо Ҡытай сығанаҡтарынан күренеүенсә, төрки телле биш ырыу берлегенән тора11; “Эске Башҡорт” тип тә йөрөтөлгән Үҫәргәндең был биш ырыу берлеге, Тышҡы Башҡорттоң ете ырыу берлегенә йәнәшә ҡуйылып, башҡорт эпосында ла кәүҙәләнгән12.

Бөйөк Ҡошан шәкеләре


Грек-Бәктора батшалығын емереүҙә һәм үҙебеҙҙең шанлы империяны төҙөүҙә төп көстө тәшкил итмеш ошо Үҫәргән биш ырыу берлегенең бейҙәрен Гәрәй Һоробүренән һуң үҙ тирәһенә уғата нығыраҡ туплап, уларҙы йәнә башҡорттоң ете ырыу берлеге менән тығыҙ берләштереп (ун ике ырыулы ҡәҙимге башҡорт халҡын тергеҙеп), Ҡошан империяһының ысын архитектор-төҙөүсеһе һәм үҙ заманында уҡ “шәбенән-шәбе” (“императоры”) тип ләҡәпләнмеш Ҡош улы Ҡот-абыз (Кужула Кадфиз) тигән аҫылдарҙан-аҫыл уҙаманыбыҙ булғанлығын әйтәйек. Күренеүенсә, боронғо дәүләтебеҙ Бәктора урынында Бөйөк Ҡошан дәүләтен нигеҙләүсе һәм төҙөүселәрҙең исемдәре лә үҙебеҙҙең әсә телендә икән. Быуаттан-быуаттарғаса бер-бер артлы был дәүләт үҙ императорҙарының яҡты йөҙ-һүрәттәрен дә ядкәр-яҙыулы көмөҡш тәңкәләренә һуғып ҡалдырған; уларҙың йөҙ-сырайҙары, ғалимдар фекеренсә, өҫтәрәк әйтелгән Алтай Пазырыҡ ҡорғандарындағы һүрәттәрҙәге йыуасалыларҙың йөҙ һыҙаттарына тап килә13. Тажик академигы Б.Ғ. Ғафуров яҙыуынса, “Ҡошан тәңкәләренең — Кама йылғаһы буйында һәм Хорезм көмөш һауытының Урал артында табылыуы уларҙың төньяҡ ареал менән бәйләнештәрен билдәләй”14. Ошондай уҡ Ҡошан тәңкәләрендә “шәвнән-шәв” (шәбенән-шәп) тигән императорлыҡ ләҡәбен уҡырға була, ә был иһә, саф башҡорт телендә яҙылғанлыҡтан, теләгән бер хәҙерге башҡорт кешеһенә аңлайышлы. Ҡайһы бер белгестәрҙең иҫбатлауынса, тәңкәләрҙәге был ядкәрҙәр боронғо дәүләтебеҙ Бәктораның Башҡорт (хәҙерге Афғанстандың Файзабад ҡалаһы) һәм Ҡеүәтйән өлкәләре яҙмаһының хәрефтәре менән яҙылған, ә ул өлкә-ҡалаларҙың исемдәре үҙҙәре хаҡында үҙҙәре үк ҡысҡырып тора — башҡорт, сөнки Бәктора дәүләте борон-борондан башҡорт дәүләте булған; грек илбаҫарҙары (Александр Македонский) яулап алып, Грек-Бәктора дәүләтенә әйләндергәс тә, Үҫәргән-Йыуасалы башҡорттары уны, баяғыса, грек өҫтөнлөгөнән арындыртып, боронғо үҙ дәүләттәре Бәктораны Ҡошан дәүләте итеп тергеҙгәнгә тиклем дә унда башҡорт-төркиҙәрҙең теле грек теле менән бер ҡатарҙан дәүләт теле булып йөрөгән. Шуға күрә, Ҡошан дәүләте төҙөлгәс тә, ҡошандарҙың үҙҙәренең әсә теле булмыш был тел рәсми дәүләт теле көйөнсә ҡала бирә — боронғо Бәктора тәңкәләрендәге “шавнан-шав” (шәбенән-шәп) тигән монарх титулының Ҡошан тәңкәләренә лә үҙгәрешһеҙ күсерелеүе15 шуға дәлил. Әле ҡул осонда булған, Ҡошан осоронан тороп ҡалған аҙ һанлы һәм өҙөк-мөҙөк яҙма ҡомартҡылар араһында ҡыҫҡа ғына ике текст бик ҡыҙыҡлы күренә; бик боронғо ысулса — һүҙҙәре бер-береһенән ара ҡалдырып айырылмай, тыныш билдәләре ҡуйылмай яҙылған улар:


1. Һермаиозобазилеуззутеро;


2. Канишкикошаншананша16.

Һүҙҙәрҙе инде бер-береһенән айырып, ипкә килтереп яҙып ҡуйһаҡ (урыҫтың атаҡлы “Игорь тураһында һүҙ”е лә тап ошо рәүешле уҡылған), сиселмәҫ йомаҡтай нәмәләр ҙә сиселеп ҡуймыш икән, — бына был ядкәр-яҙыуҙарҙың уҡылышы:

1. Һерма I йозоб I азил I еузз I утеро — “Һөрмә яҙыу әзәл яуызды үлтерә” йәғни ташҡа, буталға һөрөп (ырып) яҙылған яҙыу әзәл яуызды үлтерә — әҙәм үҙе үлгәндә лә ул, һөрөп яҙылған яҙыу, әжәлде үлтереп, мәңгелеккә тороп ҡала (“Что написано пером — не отрубишь топором”)... Тимәк, уҡымышлы булыуҙы, яҙа белеүҙе данлаған мәҡәл-әйтемебеҙ был.

(Һүрәттә: Ғәни-шәке (Канишка).


2. Ҡани I шки I Ҡошан I ша[в]нан I ша[в] — “Көни ш(ә)ке Ҡошан шә(бе)нән шә(б)” йәғни Көни (Ғәни) шәке Ҡошандың шәбенән-шәбе (императоры) тип әйтелә — Ҡошан дәүләтенең шәкеһе (шаһы) Көни маҡтала (башҡорт телен белмәгән йә һанламаған тикшеренеүселәр “Көни шәке”не “Канишка” тип уҡыйҙар). Күренеүенсә, боронғо Ҡошан дәүләт теле бөгөнгө Башҡортостан дәүләт теле булырға тейешле әсә телебеҙҙән әллә ни айырылмай: император ләҡәбе Көни (Ғәни) — башҡорттоң Көн (ҡояш) яғының йәғни Үҫәргән ырыуының йәки уның үркәндәренең береһенең кешеһе (боронғо Үҫәргән Көн-бие Әлмиҙе хәтерләйек!) тигәнде белдерһә, боронғо башҡорт теленең үҫәргәндәр һөйләшендә “шәке” — “бүре-әсә” тигән һүҙ бит; хәҙерге башҡа телдәрҙә лә һөйләнмеш “шакал” — “шәке-ул” йәғни “бүре-әсәнең улы” (ата бүре) тигән һүҙебеҙ ул. Үҫәргән биш ырыу берлегенең башбабаһы Шүлгән батырҙың имсәк әсәһе изге Әсә-бүре (уны, имеш, изгеләрҙән-изге Йөрәк тау тыуҙырған, Шәке тау төйөк биргән) тип һаналғанлыҡтан, үҫәргәндәр үҙҙәрен шул бүре улдары — шәке, сәке (Геродот тарихындағы сак, скиф ҡәбиләләре) тип тә исемләгәндәр, баш осонда елберҙәүек әләмдәренә изге Әсә-бүренең башын һүрәтләгәндәр17. Биш ырыу берлеге дәүләтенең тәхетендә ултырмыш Үҫәргән бейенең ләҡәп-титулы ла “шәке” булған (“шаһ” булып фарсыларға күскән). Ә иһә биш ырыулы Үҫәргәндең игеҙәк туғаны — Башҡорт ете ырыу берлегенең башбабаһы Урал батырҙың имсәк инәһе булып изге инәк-эйәк (һыйыр-эйә) һаналғанлыҡтан (уны, имеш, изгеләрҙән-изге Шәке тау тыуҙырған, Йөрәк тау төйәк биргән), башҡорттар үҙҙәрен һыйыр улдары уғыр, уғыҙ (“үгеҙ” тигән һүҙ икеһе лә) тип тә исемләгәндәр, баш осонда елберҙәүек байраҡтарына изге Һыйыр-эйәнең башын һүрәтләгәндәр. Был хаҡта боронғо ҡытайлыларҙың тарихында, башҡорттоң атаҡлы “Уғыҙнамә” тәүәрих хитабында яҙылған. Билдәле булыуынса, “үгеҙҙең (уғыҙҙың) инәһе” тигән һүҙҙе бабаларыбыҙ, йыйнаҡ ҡына итеп, “уғыр-аба” йәки “аба-уғыр” (үгеҙ-апа йәғни үгеҙҙең апаһы — инәһе) тип тә әйткәндәр, ана шул уғыр-аба — ғыраба — корова булып киткән дә урыҫ телендә лә һыйыр мәғәнәһендә нығынған; ә инде аба-уғыр — бауғыр — бәғер (бауыр), бағыр (үгеҙ-улдың бағыусыһы инә-һыйыр) булып үҙгәргән (бына ниңә “бала — бауыр ите” ти бит сал әйтемебеҙ!)... Үҫәргән шәкеләре (шаһтары) һымаҡ уҡ, Башҡорт монархтары ла үҙҙәрен, “һыйырҙың үгеҙ-улы” мәғәнәһендә, ҡоба-уғыр-ул — (ҡобау)-ғырул тип, ә ҡыҫҡартылышта ғорул тип тә ләҡәпләгәндәр, һуңынан шул “ғорул” — “король” ләҡәп-титулы булып киткән. Әйткәндәй, донъя яратылғанда уҡ башҡорттоң һәм уның аша бөтөн кешелек донъяһының башбабалары Шүлгән батыр менән Урал батырҙы имеҙеп бағыусылар итеп тәғәйенләнмеш ана шул Әсә-бүре менән Инә-һыйырҙы тыуҙырған изгеләрҙән-изге тауҙарыбыҙҙың икеһе лә —Йөрәк тау ҙа, Шәке тау ҙа һәм башҡа изге тауҙарыбыҙ ҙа донъя халыҡтары хоҙайҙарының (һәм халыҡтарҙың үҙҙәренең!) Тәүтөйәге булмыш хәҙерге Башҡортостан тупрағында бығаса (миллион-миллион йылдар буйынса!) имен ине, теүәл ине, донъя яратылғандан биреле. Эйе, “ине” тимәйенсә әмәл юҡ хәҙер, сөнки ошо егерменсе быуатта ғына золом империяһы үҙебеҙҙе лә, хоҙайҙарыбыҙҙы ла дусар ҡылды геноцид әжәленә; шул арҡала Эстәрлетамаҡтың дәжжал сода комбинаты ҡаш менән күҙ араһында Шәке тауын юҡ итте, инде башҡаларына сират етә (әммә ҡасан да Шәке тауҙы ҡабат өйөп тергеҙергә хаҡ намыҫы һәм рухы тарафынан мәжбүр ителәсәк кешелек донъяһы)...


Ярай, һүҙ ыңғайында һулығып ҡына үкһеүемдер быныһы... Инде “шәке” мәсьәләһенә килһәк, Үҫәргән монархтарының шул Бәкторанан тергеҙелмеш шанлы Ҡошан дәүләтендә лә өҙлөкһөҙ дауамланған, тәңкәләренә һырлап һуғылған баяғы “шәке” ләҡәп-титулы аҙаҡ, Үҫәргән-башҡорттар Күк диңгеҙ яры (хәҙерге Фарсы ҡултығы) буйындағы Башҡорт (Башжарт) тауҙары тирәһендә (хәҙерге Ирандың Башкурд өлкәһе) хәҙерге Иран дәүләтселлегенең башы булған Бүре-әсә (Парсә, Фарсы) дәүләтен нигеҙләгәс, әйтеп үтеүебеҙсә, фарсы монархтарының да “шаһ” титулына әйләнгән; һуңынан ул бында ла, баяғы салдарҙан-сал дәүләтебеҙ Бәктораның император титулы “шәбенән-шәп” тигәнгә оҡшатып, “шәкенең-шәкеһе” (шәкен-шәк) тип ҡабартылғас, һуңғы заман Иран телле (хакимлыҡ итеүселәрҙең тәүгеләре башҡорт телле булғандар!) фарсыларҙа ла ул “шаһин-шаһ” булып китә (мәҫәлән, һуңғы шаһин-шаһ Реза Пехлеви). Әммә Ҡошан монархтары, дөйөм алғанда, тыйнаҡ булғандар, буғай, сөнки көмөш тәңкәләрендә титулдарын күбеһенсә, бер ҡатлы ҡалдырып, “шәке” тип кенә белдергәндәр:


Көни-шәке (Канешка)


Һыбай-шәке (Һувешка)


Абыз-шәке (Важушка)


Тора-шәке (Турушка)


Ҡош-аға-шәке (Козгашка).


Ҡабатлап нығытайыҡ: “шәке” тимәк — Үҫәргән биш ырыу “бүре”һе, тимәк. Инде килеп башҡорт ҡарыһүҙен (мифологияһын) белмәгән тикшеренеүсәләрҙең әле булһа баштарын ваттыртыусы сиселмәҫтәй ҙә йомаҡҡа — Ҡошан биш ырыу берлегенә йәнә лә яҡынлаһаҡ, йомаҡ асҡысы ла шул уҡ башҡорт халыҡ хәтерендә һаҡлана: 1920 йылда бөйөк сәсәнебеҙ Мөхәммәтша Буранғолов тарафынан мәшһүр Ғәбит сәсәндән яҙып алынмыш “Ете ырыу” эпосында (был исемде уға институт кешеләре таҡҡан, ә дөрөҫө “Ун ике ырыу” булырға тейеш), баяғы шанлы Гәрәй батыр (Әр-шәке Һоробүре) нигеҙләгән Бөйөк Ҡошан империһы үҫешендәге яңы баҫҡыс рәүешендәлер, моғайын, ундағы әүәлге биш ырыу берлеге халҡыбыҙ тарихындағы үтелгән бер дәүер итеп ҡаралып18, хәҙер инде ошо берлек ырыуҙарының үҙҙәренә игеҙәк туған ете ырыу берлеге менән уҡмашыр ваҡыт еткәнлеге һәм шул ике берлектең инде дөйөм ун ике ырыулы берлек (башҡорт халҡы) булып ҡабат тупланыуы (бының әүәлерәккеһен беҙ Геродот тарихында күргәйнек) бөтөн ил исеменән фатихаланып хикәйәтләнә. Һәм был ун икенең берлеге боронғо башҡорт архитектураһында ла баҙыҡ һынланған: ун ике ырыу берлегенең (бөтөн башҡорт халҡының) башында ултырмыш монархтарыбыҙҙың йәйләүҙәге тирмәләре, шул ун икенең мәркәзе икәнде белдертеп, ун ике ҡанатлы итеп ҡоролор булған (мәҫәлән, “Заятүләк менән Һыуһылыу” эпосындағы Сәмәр хандың “ун ике ҡанатлы аҡ тирмәһе”...

Шәкеләрҙең, королдәрҙең тәүтөйәге Күк Урал


Был уҡмашыу, Эске Башҡорт менән Тышҡы Башҡортто дөйөм-бөтөн дәүләткә (империяға) тупламыш тулайым берлек, “Күсәк бей” тигән мәшһүр эпосыбыҙҙа (ҡыпсаҡ варианты) уғата баҙығыраҡ күҙаллана: шанлы Мәсем ханыбыҙ унда, ун ике башҡорт ырыуының бейҙәрен үҙ ҡулы аҫтына бөрөп, контекстан асыҡ төҫмөрләнеүенсә, Көн-Өфө юлы менән Ҡуңыр-Буға юлының шул  ун ике ырыу биләмәләп ултырмыш дүрт (“дүрт төрлө ырыу булған”) армыты менән бер юлы идара ҡыла19, тимәк, бөтөн империяның өҫтөнән “шәкен-шәк” (шәкенең шәкеһе) булып тора. Башҡорт эпосында данлы Ҡошан империяһының (исеме аталмаһа ла) иң ырыҫлы бер дәүерен кәүҙәләндермеш был бик мөһим тарихи һындың, Мәсемдең, боронғо Ҡытай һәм боронғо әрмән тарихтарына ла башҡа ләҡәптәре менән баҙыҡланып кергәнлеген күрәбеҙ — барараҡ һөйләрбеҙ быны. Мәсем хандың тәхеткә ултырыу заманы, тимәк, хәҙерге беҙ белгән тоташ милләт — башҡорт халҡының, тарҡаулыҡтан арынып,ошо бер бөтөнгә ҡабат уҡмашыу осоро булыу менән бик мөһим. Һәр хәлдә, классик грек һәм латин сығанаҡтары ла Бөйөк Ҡошан империяһын төҙөүселәрҙе “сактар”, “скиф ҡәбиләләре”, “сараукән”дәр, “асий”ҙар тип билдәләй, былар иһә барыһы ла, инде белеүебеҙсә, изге сәке (сак, скиф) — Әсә-бүре йәғни шул уҡ үҫәргәндәр икәнлекте аңлатып, ә “сараукән” тигәне иһә туп-тура әсәрәүкән — Үҫәргән тәүырыуын исемләй. Боронғо һиндтар ҙа уларҙың, ҡошандарҙың, сак-төркиҙәр икәнлеген, төньяҡтан килгәнлеген21 яҡшы белгән. Боронғо яҙмаларҙа йәнә һуңғыраҡ бер дәүерҙәге шул Ҡошан дәүләте кешеләрен “тохар”ҙар тип, ә Ҡошан дәүләтен Тохарстан тип, ә унан да һуңғараҡ Систан тип атап йөрөтәләр. Һуңғыһының әйтелешенән әсәйстан (Үҫәргән дәүләте) икәнлеге үтә күренеп торһа, тегенеһе (Тохарстан) иһә империя тәхетендә, биш ырыу берлеге Үҫәргән кешеһе урынына, ете ырыу берлеге башҡорт кешеһе ултырғанлығына ишара, ә ишараны аңламаҡҡа халҡыбыҙҙың тәрән тамыры һуҙылмыш тәгәрмәсҡалабыҙ Арҡайым дәүеренә (б.э. тиклем ХVII быуаттан да арыраҡҡа) күҙ һалырға тура килә. Ер, Көн, Ай һ.б. ғаләми есемдәрҙең үҙ күсәре тирәһендә лә, шул уҡ ваҡытта йыһан яҫылығында ла бер туҡтауһыҙ әйләнешен билдәләгән һәм шуның моделе рәүешендә ике тәгәрмәсле, дүрт тәгәрмәсле арба яһап, Көн-Өфө юлы (географик арҡау — широта) менән Ҡуңыр-Буға юлы (географик буйлыҡ — долгота) түтәләренең ҡитға остарынаса тартылмыш армыттары үҙ-ара арҡыс-торҡос киҫешкән Ер Кендеге Арҡайымды ла бит бабаларыбыҙ, тап ана шул әйтелгән моделдәгеләй, Ер Кендегенә (күсәренә) кейҙертеп ҡоролмош көпсәкле, туғынлы, һигеҙ тырнаҡлы тәгәрмәс рәүешендә күҙ алдына килтергән һәм тап шундай тәгәрмәсҡала итеп төҙөгән. Һәм шулай уҡ тоташ ҡитғабыҙҙың да улар үҙҙәре биләгән, тәүҙә — дүрт, унан һуң — һигеҙ, ә артабан ун ике юл армытлы тирә-яҡҡа Көн нурҙарылай тартылмыш периметр сиктәрен дә улар, ғәзиз бабаларыбыҙ, тап тәгәрмәс туғынылай (офоҡ әйләнәһеләй) түңәрәкләтеп күҙаллағандар. Тәгәрмәсҡалабыҙ Арҡайымдың ана шулай тап тәгәрмәс катоҡ-көпсәге һымаҡ итеп ҡоролған һәм Аҡатаҡ (варианттары аҡтау, аҡташ, ҡатаҡ, катоҡ) тип аталған, тәхетендә шәке шыҡайып ултырған үҙәк бинаһы (цитадель) бөтөн туғын (йәки туған — туған ырыуҙар түңәрәге) өсөн дә уртаҡ бер мәркәз булып, туғын (тәгәрмәсҡаланы уратҡан бейек диуар-стена) үҙе дүртәр тырнаҡлы (тыҡрыҡлы) ике яртыға — Үҫәргән (көньяҡ-көнбайыш) һәм Башҡорт (төньяҡ-көнсығыш) яҡтарына бүленгәндәй, тәгәрмәсҡалабыҙ тышындағы биләмәләр туғыны ла (тышҡы офоҡ әйләнәһе лә) шулай уҡ дүртәр юллы ике яртыға — көньяҡ-көнбайышҡа табан Иҙел — Кама дөйөм үҙәненәсә йәйрәмеш Үҫәргән (Эске Башҡорт) һәм төньяҡ-Көнсығышҡа табан Иртыш — Обь дөйөм үҙәненәсә йәйрәмеш Башҡорт (Тышҡы Башҡорт) яҡтарының туғын туғанлығы, тәгәрмәстең көпсәктән сатҡыланмыш тырнаҡтарын үҙенә тоташтырыусы туғынылай, юлдарыбыҙҙың бөтәһен бер юлы беркеткән бер үҙәккә — Туған (варианттары Туҡан, Тоҡан, Тогон) тәүдәүләтенә туплаған. Һәм ошо “туғын” һүҙе, “тоҡан” тип, ә ҡыҫҡартылышында “тоҡ” (шунан килә түңәрәк ауыҙлы тоҡ-мешоҡ) тип тә бер юлы Үҫәргәнгә лә, Башҡортҡа ла тағып әйтелгәнлектән, ул замандағы был ике яҡтың да этнонимына уртаҡ нигеҙ рәүешендә береккән:


1. Тоҡ-Әсә-бүре-Көн — тоҡ-әсәүерген, туҡ-Үҫәргән яҡ (Туҡ йылғаһы аҡҡан яҡ).

Тәүге формуланың телебеҙҙә үҙгәреберәк быуынланышы яңы терминдар тыуҙыра:


Тоҡәсәбү-рә-Көн; бында:


Тоҡәсәбү — Тоҡсаба, Үҫәргәндәрҙең боронғо ырыу ораны (аҙаҡ ҡыпсаҡтарға ла күскән);


Рә — Иҙел һәм Көн (боронғо Египеттың Көн-хоҙайы Рә) — Көнә — Көмә, Кама йылға үҙәне; йәнә килеп:


(то)ҡәсәбү — ҡәсәби (Каспий диңгеҙе) — ғасаба, аҫаба — Үҫәргән кешеләре. Үҫәргән биләмәләре туғынының (сиктәрәнең) б.э. тиклем V быуатта уҡ Каспий диңгеҙен көньяҡлап ҡаймалап алғанлығын Геродот тарихында күрәбеҙ: диңгеҙ үҙе Үҫәргән исем төрҙәре (Каспий, Үһәркән — Һирҡан) менән билдәләнеп, көньяҡ яр буйҙары — Һирҡания (Үһәркән өйө), көнсығыш яр буйҙары — сакараукае (сәке-рә-ыҡ йәғни Рә-ыҡ йәки хәҙергесә Иҙел-ыҡ буйҙарындағы Әсә-бүре тоҡомдарының өйө, үҫәргәндәр), көнбайыш яр буйҙары — Каспий (ҡәсәби — аҫаба өйө) тип йөрөтөлә (Геродот буйынса боронғо донъя картаһынан). Йәнә лә терминдарыбыҙ:


Тоҡ-әсәб-үрекөн — туҡ-аҫау-арыған; бында:


Аҫау — йылҡы-ат, арыған — егелгән, тигән һүҙ (сағыштырығыҙ: арынған — туғарылған) йәғни дөйөм дәүләт-арбабыҙҙың йылҡы-ат егелгән яҡ яртыһы (Көн-Өфө юл буйҙары) — егәрле йылҡы аттарын аҫырап етештереү, тәртә һәм ызбурый әҙерләү эштәрен үҙ иңенә йөкмәгән халыҡ.


Икенсе яҡ яртыны ла тикшереп ҡарайыҡ инде:


2. Тоҡ-әрә-боҙ-уғыр-т (“т” — күплек ялғауы) — тоҡәрә-боҙуғырт, тохар-башҡорт яҡ (Тоҡ-убыл — Тобол йылғаһы аҡҡан яҡ) баяғы тарихи Тохарстан — булып сыға шулай уҡ тарихи Тохар-Башҡортостан, ә уның кешеләре тохарҙар — башҡорттар икән, тимәк. Йәнә килеп:


(то)ҡәрәбоҙ-(уғыр) — ҡарабаҙ, ҡарабаш этнонимы. Бик боронғо Үҫәргән-шумерҙар ҙа, һыуәсә-ҡытайлыларға төньяҡлап күрше йәшәгән бик боронғо башҡорт-һундар ҙа үҙҙәрен, дөйөмлөк мәғәнәһендә, “ҡарабаштар” тип ләҡәпләгән — быныһы ла дөйөм башҡорттар тигән һүҙ. Тәүге формуланың һуңғы быуыны уғыр — үгеҙ икәнлеген иҫәпкә алһаҡ, формуланың тере телмәрҙә үҙгәреберәк быуынланышы яңы терминдар тыуҙыра:


Тоғарабас-уғыҙ — тәгәрмәс-игеҙ йәғни арийҙар тип аталмыш боронғо үҫәргән-башҡорт бабаларыбыҙҙың игеҙ (ике) тәгәрмәсле яу арбаһы (колесница); йәки тәгәрмәс-үгеҙ, йәки тоҡ-арбасы-үгеҙ йәғни дөйөм дәүләт-арбабыҙҙың үгеҙ егелгән яҡ яртыһы (Ҡуңыр-Буға юл буйҙары) — ике лә, дүрт тә тәгәрмәсле тоҡ (йөк) арбаһын яһау һәм егәрле үгеҙҙәр аҫырап етештереү эштәрен үҙ иңенә йөкмәгән халыҡ (боронғо башҡорт тәүәрихы “Уғыҙнамә”лә иһә донъялағы тәүге арбаны Ҡанлы ырыуы яһай башлауы22 тураһында әйтелә).


Ике миҫалдан да күренеүенсә, үҙәгендә тәгәрмәсҡалабыҙ Арҡайым торған, Туған (Туғын, Тогон) аталмыш тәүдәүләтебеҙҙең матди байлыҡтар етештереү эше ике яҡ араһында ғәҙел-тигеҙ бүленеп, ҡәҙимге дәүләттәгесә, үҙенә күрә махсуслашыу нығынған. Донъялағы ошо иң боронғо Туған тәүдәүләтебеҙ, ысынлап та, кешелек донъяһының тәгәрмәс тырнаҡтарылай айырым-айырым тәүге ырыуҙарын бер туғанлыҡ аҡатағына (катоҡ-көпсәгенә) беркетеп тоташтырыусы туғанлыҡ туғыны булған, шул мәғәнәләге Туған (Тогон) тәүдәүләте тип танылған, тарихыбыҙға ла ул тап шулай Туған тәүдәүләтебеҙ итеп яҙыла. Ошо бөйөк Туған тәүдәүләтебеҙ тураһындағы мәғлүмәт, сал быуаттарҙы ашып, быуындан-быуынға аманатлап бирелгән, Үҫәргәндең Әсинә (Әсинә — Синә — Шуна йәғни Әсә-бүре) тоҡомдары йәғни үҫәргәндәр (“әсинә”нең шул уҡ үҫәргәндәр икәнлеген күреү өсөн сағыштырып ҡарағыҙ: Әсинә — Синә, Шуна йәғни Әсә-бүре һәм әсәрә — сәрә — соро, һоро йәғни шул уҡ Әсә-бүре; һәм: әсинә-Көн — әсәнәКөн [“Үҫәргән”дең “р”ы “н”лашҡан варианты], сәнкем йәғни шул уҡ Үҫәргән һәм “р”лашҡан варианты: әсәрә-Көн — әсәрәкөн, Үҫәргән). Боронғо Туған дәүләтебеҙ бөйөк Төрки Ҡағанат (VI быуат) замандарында ла яҡшы билдәле булған: ҡағанат тәхетендә ултырмыш “хан даими Туған тауы янында йәшәй”23, тип әйтелә боронғо ҡытайлылар тарихында. Инде яҡшы аңлашыла: Арҡайым ҡалаһы харабалары янындағы Арҡайым тауының ләҡәбелер ул - бәндәләр дүрт юлы армыттарының сатрашланыу төйөнө булған Туған тау
 — Туған тәүдәүләтебеҙҙең телһеҙ шаһиты... Хәҙерге Башҡортостан Республикаһын башланғысы булған Башҡорт Автономияһын нигеҙләүсе Әхмәтзәки Вәлидовтың да Дәү Хоҙай әмере менән, үҙ имзаһына өҫтәп, Туған ләҡәбен алыуында тылсымлы мәғәнә бар...


Һүҙ айышыбыҙҙың Бөйөк Ҡошан тарихына әйләнеп ҡайтһаҡ, хәҙерге заман төрлө илдәренең байтаҡ тарихсылары һәм телселәре лә (Һальтц, Һерт, Раятарангини, Кеннеди, Жойс) бөтә билдәләре буйынса йыуасалы-ҡошандарҙы төркиҙәр24 тип аныҡ тамғалай, шулай уҡ археологтар тапҡан ҡомартҡылары буйынса ла (А.М. Мандельштам) Бәктораға төньяҡтан килмеш сармат25 (юрматы) бабаларыбыҙға ҡараталар уларҙы. Археолог О.В. Обельченко раҫлауынса, “Бохара өлкәһендәге б.э. тиклем II быуат ҡорғанлы зираттары менән шул замандағы сармат ҡәбиләләре йәшәгән Урал, Иҙел буйҙары зираттары араһындағы яҡынлыҡ был зираттарҙы Урта Азияның көньяҡ төбәктәренә төньяҡтан барып ингән ҡәбиләләрҙеке итеп һанарға юл ҡуя. Алтай менән Урал аралығындағы төньяҡ Ҡаҙағстан ерҙәре (Арҡайым! — Й.С.) шул күсмә тормошло халыҡтарҙың көнбайышҡа һәм көньяҡҡа ҡарай юлланыу төбәге булып тора. Шуға күрә Зеравшан йылғаһының түбән ағышы яғындағы ҡәберлектәрҙе ҡалдырған ҡәбиләләрҙе б.э. тиклем II быуаттың икенсе яртыһында Грек-Бәктора батшалығын емергән һәм ҡошандар дәүләтен төҙөй башлаған күскенселәрҙеке тип һанарға ныҡлы нигеҙ бар, быны шул хаҡта хәбәр итеүсе сығанаҡтар, айырып әйткәндә, Страбон да, дөрөҫләй”26. Алыҫ Көнсығышта Амур йылғаһының уң яҡ яр буйҙарындағы мәрхүм баш һөйәктәрен тикшергән ғалим Т.П. Кипяткина ла шундай уҡ һөҙөмтәгә килә:


“1. Ике антропологик тип. Беренсеһе — европеоид (андрон тибына оҡшаш), икенсеһе — киң, оҙонса битле, урта диңгеҙ тибына оҡшаш европеоид. Был тип үсүндәр (үҫәргәндәр! — Й.С.) араһында билдәле.


2. Ҡатын-ҡыҙҙары араһында төп европеоид типҡа монголоид билдәләренең ҡатнашлығы күҙгә салына”27. Ошо уҡ билдәләр Башҡортостанда Мәскәү антропологы М.С. Акимова тикшергән боронғо һәм бөгөнгө башҡорт типтарына28 тап килә.

Бөйөк Ҡошанда ҡарпымыш Күбәләк-Тиләү


Бабаларыбыҙ Ҡошандар хаҡындағы иң тулыраҡ мәғлүмәтте боронғо Ҡытай һәм боронғо әрмән тарихсылары яҙып ҡалдырғанлығын әшкәрткәйнек. Хәҙерге заман тарихсылары тәүгеләрен арыу уҡ файҙаланһа ла, һуңғылары иғтибарға алынмай ҡала бирә. Ә бит боронғо әрмәндәргә дәүләт төҙөп биреүсе һәм быуаттар буйынса унда хакимлыҡ итеүсе Әрмәнстан батшалар шәжәрәһе үҙебеҙҙең Йыуасалы-Ҡошан Гәрәй (Әр-шәке) Һоробүренең ейәне Бағар-шәкенән башлана; һәм шулай уҡ әрмәндәрҙе христиан диненә күндергән, улар өсөн әлифба төҙөп биреп, тарих яҙырға өйрәткән, тарихтарында Мәғрифәтсе тип ололап ләҡәпләнгән Григорий Лусавор улы ла шул уҡ Ҡошан шәкеләре шәжәрәһенән булған, ә иһә “әрмән тарихының атаһы” Мовсес Хоренаци29 үҙе үк Бөйөк Ҡошан империяһында йәшәгән (сөнки боронғо Әрмәнстан, хәҙерге сәйәси телгә һалып әйткәндә, конфедератив ҡоролошло Бөйөк Ҡошан империяһының эсендәге бойондороҡло батшалыҡтарҙың береһе булған, уның тәхетендә башҡорттоң баяғы Гәрәй әр-шәке Һоробүре тоҡомдары ултырған), тимәк, ул әрмән тарихсыһы бабаларыбыҙ ҡошандарҙың тарихын үҙенең әрмән тарихы һымаҡ уҡ яҡшы белгән. Бына ошо боронғо Ҡытай тарихсылары менән боронғо әрмән тарихсыларының Ҡошандар тураһындағы мәғлүмәттәре бер-береһен тултыра ла нығыта, башҡорт сығанаҡтары менән дә күп тәңгәлдә тап килә. Ҡошан империяһының сәскә атҡан осоронда, б.э. I-V быуаттарында, ҡошандарҙың этнонимы ҡытайлылар тарихына “Тйелев” тип тә теркәлһә, әрмәндәр тарихына “Тғәтел” тип яҙыла; былар икеһе лә бер — әлегәсә көн күреп-йәшәп килгән, Үҫәргәндең боронғо бер үркәне булған башҡорт ырыуы Тиләү (Күбәләк-Тиләү). Был мәғлүмәт әрмән тарихынан яҡшыраҡ аңлашыла: Ҡошан империяһының баш ҡалаһы Бәһл-Шәкстанда (боронғо Бәктора ҡалаһының һуңғыраҡ исеме Балыҡ-Шәкестандың үҙгәртеберәк әйтелеше) бойормош баяғы бөйөк императорыбыҙ Гәрәй-шәке (Аршак) Һоробүре үҙенең империяһы эсендәге бойондороҡло дүрт батшалыҡ (башҡорттоң дүрт юлы!) тәхетенә үҙенең дүрт улын шәке (шаһ) итеп ултырта: “беренсеһен — Тғәтел иленә, икенсеһен — киликийҙар өҫтөнән, өсөнсөһөн — парфяндар өҫтөнән, дүртенсеһен — әрмән ере өҫтөнән”30. Өҫтәрәк әйтелгән башҡорт эпосы “Күсәк бей”ҙәге Мәсем хандың ҡул аҫтындағы “дүрт төрлө ырыу”ға тап килә был:

...Һәр ҡайһыһы, үҙ эсенән батыр һайлап,

Мәсем хандан бүләк ерҙә торған икән...

...Дүрт ырыуҙың дүрт башҡа булған аты,

Бәһлеүән һәр ҡайһыһының ата заты,

Ырыу башҡа булған менән дине берҙәй,

Милләте барының да төрки заты.


Афарин! — ҡайһындай ҙа тарихи-ғилми теүәллекле биргән башҡорт сәсәндәре үҙебеҙҙең Бөйөк Ҡошан империяһының сәскә атҡан осорон!.. Сөнки ҡитғаның дүрт юл армытын (Көн-Өфө менән Ҡуңыр-Буға юлдарын) берләштергән империя тәхетендә, эпосыбыҙ мәғлүмәтендәге ләҡәпте лә өҫтәһәк, Мәсем-Гәрәй хан ултыра; дүрт тарафҡа хаким-вассал итеп ул тәғәйенләгән дүрт батырҙың — үҙенең улдарының “Бәһлеүән һәр ҡайһыһының ата заты”, әлбиттә: әрмән тарихында ла яҙылыуынса, уларҙың атаһы Гәрәй ханға, гректар баҫҡынсылығынан шанлы Бәһлде (Бәктораны) яулап алған батырлығы өсөн, Бәһл-абан (бәһлде ярлыҡаусы. — Й.С.) йәки, ябай халыҡса әйтелештә, бәһлеүән (пехлеви) ләҡәбе бирелгән бит; “милләте барының да төрки заты” тигәне лә дөп-дөрөҫ — өҫтәрәк ғалимдар ауыҙынан да әйттерҙек. Эпос буйынса аныҡлабыраҡ алһаҡ, унда аталмыш беренсе ырыу — Түңгәүер, батыры Тимерҡотло; икенсеһе — Тамъян, батыры ла Тамъян; өсөнсөһө — Ҡыпсаҡ, батыры Бабсаҡ; дүртенсеһе — Хаин, батыры Ҡарағөлөмбәт... Дүртенсе ырыу исеменең ҡәҙимге башҡорт ырыуҙары исемлегендә булмауына нигеҙләнеп, буғай, хаин тигәнен Бөрйән ырыуына кәмһетеп ҡушылған31 ләҡәп итеп иҫәпләйҙәр бәғзеләр. Бының да ниҙән ғибәрәтлеге асылыр һүҙ барышында. Әммә йомаҡ-йомғаҡтың еп осо баяғы тарихи Ҡошанға, империяны төҙөүсе һәм хакимлыҡ ҡылыусы Үҫәргән биш ырыу берлегенә барып тоташҡанлыҡтан, әле генә әйтелмеш, Ҡытай һәм әрмән тарихтарына исем-ләҡәбе теркәлмеш баяғы Тиләү (Күбәләк-Тиләү) ырыуының килеп сығыш асылын, тәүтөйәген билдәләүҙән һүтә башлайыҡ. Ҡарыһүҙҙәге тәүырыу Үҫәргән - Әсә-бүре йәки Бүре-әсә тоҡомо һаналып, һуңыраҡ заман Үҫәргәндән үркәнләнеп саталанмыш Тиләү, Юрматы кеүек төньяҡ-көнсығыш сата-ырыуҙарҙың бүре-ата йәки аҡбүре тоҡомдары икәнлеге билдәле. Мәҫәлән, боронғо ҡытайлылар тарихындағы Тиләү ырыуы үҙенең башбабаһы итеп һун шаньюйының (короленең) кинйә ҡыҙының ҡарт аҡ бүре (“аҡ эт”) менән ҡушылыуынан тыуған малайҙы һанай. Шуға ла, тип тоҫмаллайбыҙ, бабаларыбыҙ был малайҙы “аҡ-эт-ул” (аҡ бүре улы) тип атағандарҙыр (тарихи императорыбыҙ Әттил — Аттила исеме лә шуға барып тоташа), моғайын. Ырыу башбабаһы тыуған тәүтөйәктең оло йылғаһына ла бит шул уҡ исем йәбешкән: аҡ-эт-ул — Аҡ-Әтил, Ағиҙел. Сөнки был йылға үҙенең көр алҡыныш-йүнәлеше йәһәтенән дә ҡарыһүҙи атай (ата эт) төшөнсәһенә тап килә — төньяҡ-көнсығыштан (донъяның ер-ата яғынан) урғылып, төп үҙәнендә көньяҡтан (донъяның әсә-һауа яғынан) ҡырт ҡайырылып, төньяҡҡа (донъяның ер-ата яғына) ағыла бит. Аҡ-Әтил һүҙенең аҡ-тил ҡыҫҡартылышына “аба” (һыу, оло һыу) теркәлешенән ғибәрәттер был ырыу атамаһы үҙе лә: аҡ-тил-аба — аҡ-тилауа, аҡ Тиләү. Тимәк, аҡ-Тиләү — ырыуҙың иң боронғо тулыраҡ (ә иң тулыһы — Күбәләк-Тиләү) исеме ул; Үҫәргәндең тап ошо сатаһын Европа халыҡтары, башҡорттоң йәнә лә бер сатаһы булған “ҡара һун”дарҙан айырмалы рәүештә, “аҡ һун”дар тип йөрөткән. Бөйөк Ҡошан империяһында йыуасалыларҙың тәүге яулау дәүеренән һуңғыраҡ осорҙа дәүләт етәкселегендәге төп урынды биләгән был аҡ-Тиләүҙе, этнонимдың тәүге быуыны “аҡ”ты тәржемәләп, боронғо гректар ҙа арси32 — “аҡтар” тип яҙып ҡалдырһа, башҡорттоң үҙенең баяғы “Ете ырыу” эпосында ла ул “башҡорттарҙың аҡ ырыуы”33 тиеп телгә алына. Ә хәҙерге Тиләү этнонимы ниңә “аҡ” быуынын һаҡламай, ниңә уға икенсе бер “күбәләк” ырыу исеме өҫтәлгән дә Күбәләк-Тиләү булып киткән, тип ныҡыусылар булыр. Юҡ, “аҡ” быуыны юйылмаған, һәм “күбәләк” тә икенсе бер ырыу исеме түгел икән. Этнонимды дөрөҫ быуынлап яҙыу кәрәк, быны күргәҙмәле аңлатыу өсөн: күбәл-әк-Тиләү; урталағы “әк” — баяғы “аҡ” тап үҙе була ла инде. Башҡа ырыу һымаҡ тойолған “күбәл” быуынын алһаҡ, күб-әл (көб-ул) — бүре-ул, йәғни үҙебеҙ яҡшы белгән бүре улы икән дә, сөнки күб (көб, коб, ҡап) тип бүрене атағандар: күбәк (бәк, бикә, бикәс) — ҡарт әсә бүре; күбүр (бүр, бүре) — ҡарт ата бүре; көбәс (бәс, пес булып кергән урыҫҡа) — йәш әсә бүре; кубул (кобель булып кергән урыҫҡа) — йәш ата бүре. Тимәк, этнонимдағы күбәл — бүре улы йәғни йәш ата бүре. Был терминдың тәүге тулыраҡ күренеше аҡ-аба-ул — аҡаб-ул (аҡ бүре улы) була йәғни шул уҡ аҡ-Тиләүҙең икенсе төрлө әйтелеше генә бит ул күбәләк (кобель-аҡ), ә “икенсе бер ырыу” түгелдер һис тә. Әгәр икеһен дә тулы килеш ҡауыштырып яҙһаҡ, килеп сыға тигеҙләмә-формула: аҡа-булаҡ -- аҡа-тил-аба; тигеҙләмәнең ике яртыһы тиң бер үк мәғәнәлә:


1. Аҡа-булаҡ — аҡ-бүре тигән һүҙебеҙ, сөнки булаҡ — боронғо телебеҙҙәге бүренең (һәм бүре исемле йылғаның) ләҡәбе, урыҫ теленә лә ул шулай вулак (влага, Волга) — волк (бүре) булып барып кергән;


2. Аҡа-тилаба (аҡа-Тиләүә) лә шул уҡ “аҡ-бүре”, сөнки боронғо телебеҙҙә Тиләүә (әт-Тиләү, шунан килә бөйөк императорыбыҙ ләҡәбе Аттила) тип, Тиләү тип, күҙе асылмаҫы борон ҡулға эйәләштерергә алынған һәм башҡа инә (хатта әҙәм балаһының!) имсәгенә ҡушылған бүре балаһы аталған; ә хәҙер иһә ят инәне имергә өйрәтелгән ҡолондо йә быҙауҙы “тилеү” тиҙәр. Әйткәндәй, баяғы тигеҙләмәнән байтаҡ башҡорт йылға исемдәре лә моронлай:


Аҡа-булаҡ-аҡ-Әтил-аба — ошо тигеҙләмә быуындарын айырым-айырым ҡарағанда килеп сыға:


Аҡа йылғаһы, булаҡ (Волга) йылғаһы, аҡ (Ыҡ) йылғаһы, Әтил (Иҙел) йылғаһы, аҡ-Әтил (Ағиҙел) йылғаһы, аба (Өфө) йылғаһы һәм оло аба (Обь) йылғаһы... Ағиҙелдең хәҙерге “урыҫса” тип һаналмыш ләҡәбе “Белая” ла, төптәнерәк юллаһаҡ, үҙебеҙҙең баяғы бәләк (болаҡ) һүҙенән яһалмыш бәләй — Белая булып сыға икән дә... Боронғо әрмән тарихында иһә Тиләү ырыуы, ул төҙөгән Тиләү дәүләте исеме, әйтеп үтеүебеҙсә, Тғтәл34 тип яҙылып, үҙебеҙҙең әсә теленә тергеҙгәндә ул тғтәл — тғ-т-әл — атаҡ-эт-ул (бүренән ул булып тыуған атабыҙ) йәки шул уҡ ат-Ағиҙел йылғаһы булып тора. Балаҡатай менән Ҡараҡатай ырыу исемдәрен дә бер юлы аңлатыу урынлылыр: беренсеһе балаҡ-атай (бүре тоҡомло атай — Үҫәргән яҡ, Эске Башҡорт яҡ, тигән һүҙ); икенсеһе ҡараҡ-атай (ҡарағ-аба — корова йәғни һыйыр тоҡомло атай — Башҡорт яҡ, Тышҡы Башҡорт яҡ, тигән һүҙ). “Ҡараҡ”тың һыйыр икәнлеген “аба” (апа, апай) теркәгесе фашлай: ҡараҡ-аба — ҡарағва, корова (һыйыр). “Корова”ның урыҫ-славян теленә тап башҡорттан барып кергәнлеген урыҫтың һүгенеү һүҙе “курва” (шул уҡ “корова”ның боҙоп әйтелеше) дәлилләй: урыҫ-славяндар, христиан диненә күскәс, тәүдиндәге изге инәбеҙ һыйырҙы һүгенеү һүҙенә әйләндергәндәр (шулай уҡ беҙ, Ислам динлеләр ҙә, “һыйыр!” тип әрләйбеҙ бит йыбытҡы кешене). Борон Алыҫ Көнбайышта йәшәгән ярым ҡырағай славян ҡәбиләләре хәҙерге “урыҫ” исемен дә, үҫәргәндәр менән бергә ҡатнашҡандан һуң, шул ғәзиз бабаларыбыҙҙың үҙатамаларын үҙләштереп алғандар35. Шуныһы ҡыҙыҡлы: төньяҡ-көнбайышҡа тартылған Ҡуңыр-Буға юлы башҡорттарына ҡатнашмыш славян ҡәбиләләре үҙҙәрен, тап башҡорт ирҙәре үҙҙәрен атағанса, ир-ат (ир — кешеләр, ат — ата яҡ йәғни башҡорт яҡ) тип йөрөткәнлектән, улар менән аралаша башлаған боронғо Скандинавия халыҡтары ла уларҙы, шул ират (ир-ат) атамаһы буйынса, рат, рут халҡы тип белгәндәр урыҫтарҙы; ә көньяҡ-көнбайышҡа тартылған Көн-Өфө юлы башҡорттарының дөйөм ир-әс (әсә яҡ йәғни Үҫәргән яҡ кешеләре) исемен үҙләштергән славян ҡәбиләләрен гректар һәм румиҙар шулай уҡ ирәс (урыҫ) — рәс, рәш, рос, рус тип исемләгәндәр...

Батша шәжәрәләр сығанағы Үҫәргән


Инде ҡабат Үҫәргән сатаһы Йыуасалы ырыуына, уның бөйөк юлбашсыһы — гректарҙың күп быуатлыҡ баҫҡынсылығынан сал-боронғо дәүләтебеҙ Бәктораны ҡотҡарып, үҙаллы дәүләт итеп яңынан йән өргән баяғы Гәрәй-шәке Һоробүре (Аршак Храбрый) Бәһлеүән (Пехлеви) ғали йәнәптәренә әйләнеп ҡайтып, нәҫел-нәсәбен тикшерһәк, Үҫәргәндең борон-борондан уҡ ҡитғабыҙҙағы төрлө дәүләт тәхеттәренә шәкеләр ҙә хандар бирмеш бөйөк батшалар шәжәрәһенән икәнлеген күрәбеҙ. Бәктора бәге Сураш-Тора (Заратуштра йәки Зороастр) һәм уға ҡаршы баш күтәргән Муса (Моисей) пәйғәмбәр, Геродот тарихына теркәлмеш бүре-әсә (парса) дәүләте шәкеләре ғәййәр Кир, Дарий, шулай уҡ Бүре-Өфө-өйө (Парфия), Иран, Ҡошан, Бүре-әсә иле (Берсилия) Хазар, Болғар, Төрки Ҡағанат тәхеттәренең эйәләре һәм беренсе мең йыллыҡтың тәүге яртыһында Ҡафҡазды, Ҡара диңгеҙ буйҙарын, Көнбайыш Европаны бер-бер артлы яулап алмыш Баламбүре (Баламбер), Әттил (Аттила) кеүек шанлы шәкеләр ҙә тап ана шул “бүре тоҡомло” шәжәрәнән ҡарпыған. Бына ошо урында, Гәрәй-шәке Һоробүренең тоҡомдары тәңгәлендә, боронғо Ҡытай яҙма тарихы, боронғо әрмән яҙма тарихы, башҡорт эпосы мәғлүмәттәре барыһы бергә төйнәлеп, ошоларҙы бер-береһенә сағыштырыу ярҙамында тарихыбыҙҙың йомағын сисеү мөмкинлеге асыла. Әрмән батшалар шәжәрәһе лә тамыры менән үҙебеҙҙең Бүре-Өфө-өйө (Парфия) дәүләтенең (б.э. тиклем 250 — б.э. 224) батшалар шәжәрәһенә тоташҡанлыҡтан һәм Бөйөк Ҡошан империяһының шәкеләр (батшалар) шәжәрәһен башлап ебәреүсе шанлы Гәрәй-шәке Һоробүре Бәһлеүән тоҡомонан булғанлыҡтан, әрмән тарихында ошо бөйөк тоҡом (Гәрәй) шәжәрәһенең тәүге байтаҡ быуындары тураһында эҫе мәлендә мәғлүмәт яҙып ҡалдырылып һаҡланған. Бына ул сата ҡайһылай күҙаллана:


Гәрәй-шәке (Аршак) Һоробүре Бәһлеүән, 31 йыл батшалыҡ итә, унан ҡала — Арта-сос36 (Арташес, 26 йыл) — йәнә бер Гәрәй-шәке (Бөйөк Аршак, 53 йыл) — Гәрәй-шәкән (Аршакан, 30 йыл) — Гәрәй-шәнәк37 (Аршанак, 31 йыл) — Гәрәй-сос (Аршез, 20 йыл) — Гәрәй-шәп-ир (Аршавир, 46 йыл) ...


Шулай итеп, бөйөк Гәрәй-шәке шәжәрәһенең сылбыр осо ҡулыбыҙҙа, сылбырҙың һәр дүңгәләгенең тәхеттә ултырыу йылдары ла билдәле. Һәм шулай уҡ сылбыр башын — йыуасалы Гәрәй хандың, Грек-Бәктора тәхетен батырҙарса кире ҡайтарып алып, нисәнсе йылда үҙе менеп ултырыу, тимәк, шундағы шәкеләр шәжәрәһен башлап ебәреү ваҡытын да беләбеҙ: б.э. тиклем 129 йыл. Ошо йылға артабанғы һәр быуын шәкенең тәхеттә ултырыу йылдарын өҫтәп, ул заманда тәхеттә ултырыу ғүмерлек эш булғанлыҡтан, шуның аша уларҙың үлеү йылдарын да билдәләй алабыҙ:


Гәрәй-шәке Һоробүре Бәһлеүән вафат булмыш б.э. тиклем 98 й.


Арта-сос — б.э. тиклем 72 й.


Бөйөк Гәрәй-шәке — б.э. тиклем 19 й.


Гәрәй-шәкән — беҙҙең эраның 11 й.


Гәрәй-шәнәк — 42 й.


Гәрәй-сос — 62 й.


Гәрәй-шәп-ир — 108 й. (һулдан һүрәттә).

Тимәк, һуңғыһының өлкән улы Арта-сос (Арташес) тап ошо 108 йылда йәғни беҙҙең эраның икенсе быуаты башында менеп ултырған булырға тейеш тәхеткә. Һәм ул яңғыҙ бала булмай — Гәрәй-шәп-ирҙән улар дүртәү ҡала: әле әйтелгән Арта-сос (Арташес), Ҡаран, Сүрән тигән, шәкелек ләҡәптәре менән билдәле өс улы һәм Ҡошан тигән ҡыҙы (башҡорттоң Ҡошсо ырыуы шул Ҡошандан башлана, буғай). Был дүрт туған, император-аталарын ерләгәс, ошолай һүҙ ҡуйыша: мираҫ булып уларға ҡалған империя, дүрт юл армыты һандары нисбәтендә, дүрт шәкелеккә (бер үҙәккә бойондороҡло дүрт илгә) бүленә; барыһы өсөн атай урынына ҡалған өлкән ағай Арта-сос — шәкен-шәк (шәкенең шәкеһе — император) булырға ла шул дүртәү араһындағы беренсе (үҙәк) шәкелектәге бөтөн империя баш ҡалаһы Бәһл-Шәкестанда кесе туғандары өҫтөнән бойороп ултырырға тейеш; ә ул өсәү уның рәхимле ҡулы аҫтындағы империяның ҡалған өс шәкелегенең шәкеләре — император оло ағаға бойондороҡло тәхет эйәләре итеп тәғәйенләнә. Шәкелектәрҙәге (дүрт юл армыттарындағы) шәкегә буйһонған ырыу башлыҡтары — бейҙәр итеп тә ошо дүртәүҙең тоҡомдары ҡуйыла. Йәғни, башҡорт эпосында әйтелеүенсә:

Шул заманда дүрт төрлө ырыу булған икән...

...Мәсем хандан бүләк ерҙә торған икән.


Тимәк, ырыу башлыҡтарына уларҙың ырыу ерҙәренең — изге Тора (Тәүрат) китабындағы Яхве (Дәү Хоҙай), тәүәрихтәрҙәге ярым ҡарыһүҙи Оғуз хан, тарихи Сыңғыҙ хан (ә аҙаҡ урыҫ “аҡ батша”һы) тарафынан “бүләк ителеү” алымы (берәгәйле үҙәккә бойондороҡлолоҡ ҡануны) бында ла күҙәтелә. Бөтә мәғлүмәттәр күрһәтеүенсә, Бөйөк Ҡошандың дәүләт ҡоролошо, ошолай, борон-борондан килмеш тәгәрмәсҡалабыҙ (Арҡайым) рәүешендә үҙәкләштерелгән башҡорт дәүләтселлеге ҡанундарына бәйле: дөйөм ер тәүҙә ҡап-уртаға — Эске Башҡорт (әрмән тарихындағы “көньяҡ” ярты — башҡорт эпосындағы Сәмәр хан иле) һәм Тышҡы Башҡорт (әрмән тарихындағы “төньяҡ” ярты — башҡорт эпосындағы Мәсем хан иле) яҡтарына бүленеп, һәр ике ярты бер юлы тағы ҡап-уртаға бүленеүҙән бөтәһе дүрт юл-иләү — дүрт шәкелек хасил була. Шул уҡ ваҡытта һәр шәкелек эсендә өсәр тәүырыу (шәкенең үҙенең ырыуы һәм урындағы уға буйһонған ике бейҙең ырыуы) берләшкәнлектән, килеп сыға бөтөнө ун ике тәүырыу — башҡорт халҡыныңј ун ике тәүырыу берлеге. Иң өҫтә (берәгәй үҙәктә) бөтөнөһө өҫтөнән бойороп ултыра “дүрт ҡуллы” шәкен-шәк (император), йәғни уның “дүрт ҡулы” аҫтында — дүрт шәке, һәр шәкенең ике ҡулы аҫтында — ике бей, һәр бейҙең уң ҡулы аҫтында — батыр, һул ҡулы аҫтында — аҡһаҡал-шаман (йәки таман) һәм бармаҡ аралары — ырыу аралары... Затлы дүрт туғандың ошолай итеп һүҙ ҡуйышыуы, әлбиттә, үлере алдынан аталары әйтеп ҡалдырған васыятты тотоу нәҙере булғандыр. Бына ниңә был бүленеш дүрт нәҫелдә быуындан-быуынға ҡануни мираҫ ителәсәк, тырышып үтәләсәк, тип ҡабул ҡылалар. Һәм уларҙың һәммәһе лә затлы тоҡом — бөйөк Гәрәй-шәке Һоробүре Бәһлеүән шәжәрәһенән икәнлектәрен донъяға мәңге белдереү өсөн, дүрт туғандың һәр береһенә Гәрәй-шәке бабанан ҡалмыш Бәһлеүән (әрмәнсә Пахлав, фарсыса Пехлеви, ҡытайса “хэулэу-булэ” — бәһлеүән-бүлә) ләҡәбе беркетелә: Арта-сос Бәһлеүән, Ҡаран Бәһлеүән, Сүрән Бәһлеүән, Аҫаубағабатыр Бәһлеүән (әрмән тарихында аспахапет пахлав); һәм уларҙың тоҡомдары бөтәһе лә бәһлеүәндәр заты, тип йөрөтөлә. Ысынлап та, тап башҡорт эпосындағыса икән шул:

Дүрт ырыуҙың дүрт башҡа булған аты,

“Бәһлеүән” — һәр ҡайһының ата заты...


Әле генә исемдәре атап кителгән дүрт бер туған бәһлеүәндәрҙең һуңғыһының “Аҫау-баға-батыр” тигән, батшаларға хас булмаған исеменең ҡыҙыҡлы сәбәбе бар. Ул заманда унда тәхеткә ҡатын-ҡыҙ ултырмағанлыҡтандырмы, юғиһә әллә император ҡыҙының, Ҡошандың, үҙенең теләге буйынсамы, Ҡошан-бикә урынына уның Аҫаубағабатыр ләҡәпле ире шәке итеп ҡуйыла. Ә уның был ләҡәбенә килгәндә, был бик батыр яу башлығы — кавалерия сәрғәскәре (командующийе) булған, шуға күрә уға баяғы маҡтаулы “аҫау (ат) бағыусы батыр” ләҡәбе бирелгән булған һәм, шәке булып тәхеткә ултырғас та, шул ләҡәбе һаҡланған... “Ошо тәртиптәге уларҙың хакимиәте оҙаҡ йылдар буйынса, шәжәрәләре тамам өҙөлгәнсе дауам иткән”38. Ләкин хакимлыҡ итеүсе был дүрт тармаҡ араһындағы нәҙер-килешеү ҡайһылыр бер заманала боҙола: Сүрән Бәһлеүән шәкелеге менән Аҫаубағабатыр Бәһлеүән шәкелеге шәкеләренең, үҙәк ҡыҫымын тарһынып, сикәләре тартыша башлай: шәкен-шәк (император) ниңә был икәүҙең ҡулдарына ирек бирмәй, ә үҙенең үҙәк шәкелегенең йоғонтоһон сит илдәргә киңәйтә лә киңәйтә? Күрәһегеҙме, Үҫәргән диңгеҙе буйындағы ҡөҙрәтле Бүре-Өфө-өйө (Парфия иле) лә , Күк диңгеҙ яғындағы Бүре-әсә (Фарсы иле) лә оло аға Арта-сос бәһлеүән ырыуы шәкелегенең үҙенең генә елән итәге аҫтына инеп бара: тиҙҙән ундағы тәхеттәргә лә оло аға ырыуының кешеләре генә ултыртыласаҡ, ә быларҙың, кесе бер туғандарҙың, ырыуҙары һаҡал һыпырып ҡаласаҡ... Һәм йәшерен һүҙ ҡуйышалар: борон-борондан уҡ үҙҙәренең бүре нәҫелдәре бойороп ултырған Бүре-Өфө-өйө (Парфия) тәхетенә үҙ ырыуҙарының шәкеһен ултыртырға ла уның ҡул аҫтына баяғы Фарсыны ла ҡушырға. Кем белә, бәлки, Бөйөк Ҡошан империяһының да үҙҙәре яҡ ҡап-яртыһын айырып алып, үҙаллыланыу, үҙенә башҡа империя төҙөү ниәте лә булғандыр. Тәүге мәлдә ошо йәшерен эште, Ҡаран Бәһлеүән шәкелегенең шәкеһен дә күндереп, өстаған рәүешле башлауҙары ла ихтимал, сөнки был берҙән-берәүҙең (императорҙың) ҡыҫымынан арындыртҡыс дөйөм эшкә ул ырыу ҙа йылдам ҡатнашмай ҡалмаҫ, ә өстаған таймаҫ, тигән мәҡәл бар...


Әммә хәл иткес сәғәттә Ҡаран Бәһлеүән иләүенең ҡара фетнәгә ҡатнашмайынса ҡалыуы, шул арҡала теге ике иләү кешеләре тарафынан, дөйөм эшкә хыянатсы рәүешендә, дошман иләү (ырыу) һанала башлауы мәғлүм. Һәр хәлдә, фетнә уңышлы барып сыға: 224 йылда Бүре-Өфө-өйө (Парфия) тәхетенә, тәхет эйәһен (сығанаҡтарҙа ул ике төрлө — Артабан V тип тә, Артавазд тип тә ләҡәпләнә) үлтереп, үҫәргәнле Бәк-сәсәндең улы Бабаҡтан (башҡорт эпосындағы “ир-Бабсаҡ”тан) тыумыш улан ҡанға мансылған шул тәхеткә Артыш-ир (Арташир) 

йәғни батырлыҡта атаһынан да арттырып ебәреүсе Ир ләҡәбе менән менеп ултыра. (Һүрәттә: Артыш-ир (Күсәк бей), Иран дәүләтен нигенҙләүсе башҡорт).

Был Артыш-ир, ысынлап та Ир икәнлеген бөтә донъяға күрһәтеп, баяғы боронғо Үҫәргән дәүләте Бүре-әсә (Фарсы) илен, Ҡошан империяһының йоғонтоһонан көс менән ҡайырып алып, үҙенең тәхете ултырған Бүре-Өфө-өйөнә (Парфияға) килтереп ҡуша һәм ошо Каспий диңгеҙенән алып Күк (Һинд) оҡеандың Бүре-әсә (Фарсы) ҡултығынаса йәйрәп-киңәйгән шәкелекте (шаһлыҡты) инде уны тәхеткә ултыртҡан баяғы “дөйөм эш”кә (фетнәгә) хыянат итмеш һәм үҙенең хас дошманына әүерелмеш Ҡаран Бәһлеүән (эпостағы Ҡарағөлөмбәт) иле Торанға (йәки Туранға — был атама Тора тау исеменән алынған) ҡаршы ҡуйып, үҙенең баяғы маҡтаулы “Ир” ләҡәбе менән ул киң илде (яңы империяны) “Ирән” — Иран тип атап ебәрә; тап бына шунан һуң тарихта бер-береһенә ҡаршы ҡуйылыуы менән бөтә донъяға билдәле Торан (Туран) иле һәм Иран иле төшөнсәләре барлыҡҡа килә, был иһә боронғо эпостарға, дастандарға (мәҫәлән, Фирҙүсиҙең “Шаһнамә”һенә) һеңешә. Ә ғәмәлдә Торандың да, Ирандың да байтәхеттәрендә ултырыусы шәкен-шәктәр (шаһин-шаһтар) шәжәрәләрен бер үк Үҫәргән шәкеләре тәшкил иткән, хакимлыҡ ҡылыусы һарайҙарҙың телдәре лә бер үк башҡорт теле булған (һуңынан ғына Иранда ул хәҙерге башҡорттарға аңлайышһыҙ иран-фарсы теленә әүерелгән). Шулай итеп, ул дәүерҙәге Бөйөк Ҡошан империяһы сифатында һынланмыш Торан иленең ғүмер баҡый ут күршеһе һәм ҡан ҡәрҙәше булған Бүре-Өфө-өйө (Парфия) кинәт кенә уға дошманлыҡлы Иран иленә әйләнә, ә Торан иленең баяғы “Ир” ләҡәбе менән Артыш-Ирҙе Иран тәхетенә ултыртышҡан фетнәсел ике шәкелеге шул Иранға буйһона39, тәхетендә ғәмәлдә шул уҡ Үҫәргәндең Сәсән бәге тоҡомдары ултырмыш сәсәдәр (сасаниды) Ираны барлыҡҡа килә. Ирандың был сәсән шәкеләр шәжәрәһе тоҡомдарының ысынлап та үсүн-үҫәргәндәр икәнлеген ҡытайлылар тарихы (Хань Шу, 96а бүлек) дөрөҫләй: “Сәсәндәр дәүләте шәкеһенең баш ҡалаһы Няофей (Көн-Өфө-өй. — Й.С.) үҙәнендә... халҡының ғөрөф-ғәҙәттәре, өҫ-баш кейемдәре үсүндәрҙеке менән бер. Малдары менән һыулы һәм үләнле ерҙәргә күсенеп йөрөйҙәр. Ғәмәлдә боронғо сактар улар” (ә сактар һәм үсүндәр — шул уҡ үҫәргәндәр бит).


Артыш-ирҙең тәхеткә ултырыу ваҡиғалары, ысынлап та, башҡорт эпосы “Күсәк бей”ҙәгеләй барып (һуңғараҡ ентекле ҡарарбыҙ), ырыу-ара дошманлыҡ, ҡан ҡойошло үҙ-ара бәрелештәр, ҡон алышыуҙар рәүешендә сағыла. Ул осор Ҡошан империяһындағы һәләкәтле болаларҙы, дүрт юл-иләү башҡорт шәкеләре һәм бейҙәренең императорлыҡ тәхете өсөн үҙ-ара рәхимһеҙ ҡыйышыуҙарын ғибрәтләнеп күрәбеҙ. Һөҙөмтәлә дүртәү өҫтөнән ҡабат өҫтөнлөк алыусыһы кем булған һуң? (Аҫтағы һүрәттә Ҡошсо улы Ҡот-Абыз – Хосров).

Сығанаҡтарҙы сағыштырып ҡарағанда, боронғо ҡытайлылар яҙған, “үҙенән башҡа дүрт бейҙе буйһондороп, үҙен батша итеп иғлан ҡылған, һикһән-дән ашыу йәшәп үлгән Киоцзюкю”40 һәм әрмәндәр ҙә яҙған шундай уҡ шөһрәт-ле һәм тәржемәи хәлле, исем-ләҡәбе уларҙа ике төрлө яҙылышлы “батша Ҡосров//Хосров” (ҡош-ырыу йәғни Ҡошсо ырыуы тигән һүҙ, 217-252 йылдарҙа батшалыҡ итә)41 һәм шул дәүер Бөйөк Ҡошан импери-алдарына (тәңкәләренә) яҡты йөҙөн сырайлатып ҡалдырмыш Ҡош улы Ҡот-абыз (Кужула Ҡадфиз) — өсөһө бер үк әҙәм, үҙебеҙҙең (башҡорт) әлегәсә иҫән-аман Ҡошсо ырыуының исеме менән ләҡәпләнмеш шәкен-шәк (император) булып сыға: Киоцзюкю — Ҡош-шәке; Ҡосров һәм Хосров (икеһе бер) — Ҡош-ырыу; Ҡуджула — Ҡош улы (Бөйөк Ҡошан империяһының архитекторы тип йөрөтөлмөш императорыбыҙ). Тимәк, беҙгә таныш дүрт бала атаһы мәрхүм Арта-сос (Арташес) шәкенең (Хосров-Парвездың тип тә тоҫмаллайҙар) ҡыҙы Ҡошом-Буран бикәнән (был бикә бер йыл батша тәхетендә лә ултырған) “Ҡошсо” ләҡәбе алып дауамланмыш “Ҡошсо ырыуының улы Ҡот-абыз” тигән мәғәнәлә була был бөйөк императорыбыҙҙың ләҡәбе. Уның тәғәйен Ҡошом (Ҡошсо) ырыуынан сыҡҡанлығы үҙ заманында тап шул Ҡошом-ҡыҙ өлөшөнә тейгән 3-сө шәкелеккә (тимәк, тарих менән эпосты ҡатнаштырып әйтһәк, Хосров-Мәсем хан ырыуы ерҙәренә) яҡын — хатта терәлеп торғандай итеп башҡорт эпосындағы Ҡарағөлөмбәт (әрмәнсә, Ҡаран — 4-се шәкелек) ырыуы ерҙәренең күрһәтелеүе менән дә дөрөҫләнә:

Дүртенсе ырыу аты хаин булған,
Мәсем ханға ерҙәре яҡын булған...


Тимәк, был Хосров-Мәсемде тыуҙырған Аҫаубағабатыр Бәһлеүән (Ҡошом) шәкелеге менән Ҡарағөлөмбәтте тыуҙырған Ҡаран Бәһлеүән шәкелеге бер-береһенә терәлешеп торғандар — ут күршеләр булған икән. Тарих менән эпос бергә төйнәлмеш ошо тәңгәлдә, күренеүенсә, заманында дүрт бер туған йөкмәгән нәҙер буйынса, шул дүрткә саталанмыш шәжәрәнең фәҡәт Арта-сос сатаһына тейешле шәкен-шәк (император) тәхетенә, ни сәбәп менәндер, быға “тейешһеҙ” Ҡошом (Ҡошсо) сатаһының кешеһе менеп ултырған булып сыға — заманаһы шулай ҡушҡандыр инде... Империяның бер юлы бөтә төбәктәренең, шул иҫәптән Әрмәнстан тигән төбәктең дә, шәкеләре өҫтөндәге шәкен-шәкеһе (шаһин-шаһы) булған был Ҡошан императоры боронғо әрмән тарихында, баяғыса, әрмән күҙенән ҡарап, Ҡосров һәм Хосров (йәғни Ҡош-ырыу) тип тә, Тиридат II (217-252 йй. батшалыҡ итә) тип тә ләҡәпләнә лә, бәғзеләргә, Әрмәнстандың ғына батшаһы булған икән ул, тип яңылыш һығымталарға юл ҡалдыра. Хосровтың әгәр Ҡош улы Ҡот-абыз (Ҡуджула Ҡадфиз) икәнлеген һөйләмеш баяғы мәғлүмәттәрҙе таныһаҡ, ошо хата юйылыр, Бөйөк Ҡошан империяһы тарихындағы байтаҡ серҙәр, аҡ таптар асыҡлана төшөр...

[image: image25.png]


Торан иле шәкеләр шәжәрәләренең Гәрәй Һоробүре Бәһлеүән сатаһының Гәрәй-шәп-ир балаларынан һуңғы быуындары тарихҡа әлегәсә билдәһеҙ ҡалғанлыҡтан, Арта-сос (Арташес) императорҙан алып әле беҙ төпсөнгән шанлы Ҡош улы Ҡот-абызға (Ҡуджула Ҡадфизға) тиклемге арала шәкеләрҙең ҡайһындай исем-ләҡәплеләре булғанлығын әйтеүе ҡыйын, әммә Ҡош улы Ҡот-абызды тыуҙырған Ҡошом (Ҡошсо ырыу) сатаһының был бөйөк императорҙан һуңғы дауамланмыш бер нисә быуыны күҙгә баҙыҡ салына — ул хаҡта һүҙ аҙағыраҡ. Ә инде бөйөк абызыбыҙҙың ул саҡтағы торған урыны ҡайҙа ине икән, тиһәгеҙ, Бөйөк Ҡошан империяһының баш ҡалаһы Бәһл-Шәкестан (элекке Бәктора) икәнлеге билдәле. (Һулдағы һүрәт-тә: Ҡошом-Буранбикә). Әммә шә-кен-шәк (император) тәхете, үҙ ҡулы аҫтындағы бөтә шәкелектәрҙең өҫтөнән бер юлы бағыусы булараҡ, замананың тәғәйен талаптарына ярашлы, империяның теләгән бер шәкелегендә лә (мәҫәлән, туған иленең Арҡайымы янында, йәки Торан иленең төп мәркәзе Тора тау эргәһендәге хәҙерге Эстәрлетамаҡ ҡалаһында) ултырыуы ихтимал (бер заман Тиләүҙәр тәхеттә саҡта Силәбе ҡалаһында урынлашыуын да беләбеҙ). Әйткәндәй, Эстәрлетам-аҡтың урта быуаттарҙағы “Паскатир” тип ләҡәпләнеүе лә ошо фекерҙе ҡеүәтләй: “пас-ка-тир”ҙы хасил ҡылыусы ижектәргә бүлеп тергеҙһәк, килеп сыға апас-аҡа-тир йәғни абыҙ-аға-тор — Тора тау хоҙайы Абыҙ-аға (боронғо шумер балсыҡ китаптарында ла “Абыза” — Тора тау хоҙайы!) хөрмәтенә ҡоролған изге ҡорам; бик боронғо Эстәрле (Әсә-Торалы) ҡалаһы, билдәле булыуынса, игеҙәк ҡала булған: Ашҡаҙар йылғаһының һул ярында — Әсә (Күк хоҙайбикәһе) ҡорамы, уң ярында Тора (Ер хоҙайы) ҡорамы — тап ошонда икәндер ҙә бөйөк Торан (Туран) иленең төп-мәркәзе... Тимәк, Бөйөк Ҡошан шәкен-шәгенең “абыз” ләҡәпләнеүе — Торан иленең (ҡитғаның) төп бойороусыһы, тигән һүҙ.

Бөйөк Ҡошандың ер-иләү бүленеше: 4 шәкелек


Бөтә булған мәғлүмәттәргә таянһаҡ, Бөйөк Ҡошан империяһының, Гәрәй-шәп-ир вафатынан һуң, дүрт шәкелеккә бүленеше ошолай күҙаллана:


1-се шәкелек —империя баш ҡалаһы Бәһл-Шәкестан урынлашмыш хәҙерге Афғанстан төньяғы, Һиндостан төньяғы һәм төньяҡҡа табан Урта Азияның Амударьяғаса ерҙәрен үҙ ҡанаты аҫтына алған. Көнсығышта — Ҡытай, Көнбайышта Бүре-Өфө-өйө (Парфия) сиктәре. Шәкеләрҙең Арта-сос Бәһлеүән иләүе биләмәһе был. Арта-сос Бәһлеүән шәке үҙе, дүрт бер туғандарҙың нәҙере буйынса, бөтөн дүрт шәкелек өҫтөнән шәкен-шәк булып күтәрелгәнлектән, был шәкелеккә шәке итеп империя тәхете мираҫсыһы — шәкен-шәктең улы йәки, әгәр улдары булмаһа, берәй яҡын туғаны тәғәйенләп ҡуйылған булһа кәрәк. Был 1-се шәкелектәге төп өс ырыуҙың береһенең (Танғауыр) һәм уның батырының (Тимерҡотло) исемдәре башҡорт эпосы буйынса беленә:

Танғауыр бер ырыуҙың исеме булған,

Иген икмәк уларҙың кәсебе булған;

Тимерҡотло исемле эстәрендә

Ғәйәт мыҡты бәһлеүән кеше булған.


Танғауырҙар Алыҫ Көнсығыш яғынан был тарафҡа б.э. тиклем 129 йылда баяғы бөйөк Гәрәй хандың йыуасалылар иләүендә килгәндер; Р.Ғ. Кузеев та уларҙың бында Монголия яҡтарынан үтеп инеүен күрһәтә
. Танғауырҙар үҙҙәре лә Алтайҙан бүре юлбашсылығында килеүҙәрен һөйләгән
. Тимәк, танғауырҙар — бүре тоҡомдары һәм, йыуасалылар һымаҡ уҡ, Үҫәргәндең бер сатаһы. Этнонимдары ла шуны дөрөҫләй: атан-аҡ-абар (ата-аҡ-бүре) — танаҡабар, Танғауыр, йәғни һуңғыраҡ дәүерҙә Ҡытайҙың Тан (Атан йәғни ата-аҡ-бүре, Танғауыр) империяһын (618-907) нигеҙләүселәр һәм император булып ултырыусылар. Академик Н.И. Конрад яҙыуынса
, I быуаттан башлап Урта Азиялағы Ҡошан батшалығынан Ҡытайға үтеп инә башлаған яңы дин буддизм Тан империяһының аҫыл һөйәктәренең һәм императорҙарҙың үҙҙәренең ярлыҡауы арҡаһында көсәйә”... Шуныһына ла иғтибар итәйек: ошо шәкелектән күтәрелмеш императорыбыҙ Ҡош улы Ҡот-абыз (Кужула Кадфиз) тигәндәре — императорға бирелгән ләҡәп йәғни императорҙың рәсми имзаларының береһе булып (ҡытайлы тарихсылар ғына ла уның бер юлы биш имза-ләҡәбе барлығын яҙған), уның ата-әсәһе ҡушҡан исеме, моғайын, ул мөҡәддәс малайыбыҙ мөсәлдең мәсен (маймыл) йылында тыуғанғалыр, Мәсен булған булырға тейеш; йәнле телмәрҙә был исем, тора-бара, һуңғы “н” өнө “м”лашып, Мәсем тип әйтелеп киткән (эпосыбыҙҙағы Мәсем хан)...


2-се шәкелек — биләмәләре беренсе шәкелектең көньяҡ сик буйына терәлә урынлашып, үҙ эсенә хәҙерге Афғанстандың — көньяҡ, Ирандың — төньяҡ өлөштәрен һәм Әзербайжан, Әрмәнстан, Грузия ерҙәрен ала һәм ул ваҡыттағы Рим империяһының көнсығыш сиге буйлап ятҡан һәм уға буйһонған Сүр өйөнә — Сүрияға тиклем барып тоташа. Ана шул “Сүр”гә бәйлелер, был шәкелектең шәкеһенең, йәғни шәжәрәнең дүрт сатаһы башлыҡтарының береһенең, ләҡәбе Сүрән Бәһлеүән тип атала (“Сүр” — “Үҫәргән”, тимәк; Сүрән — Сүрия яғы, империяның көньяҡ осо). Шәкелектең ул саҡтағы бер ырыуының (Тамъян) һәм уның батырының (Тамъян) исем-ләҡәбен шулай уҡ башҡорт эпосынан алып беләбеҙ:

Тамъян — икенсе ырыу атын әйтәм,

Төшөнөрһөң барыһын атап әйтһәм;

Батырының исеме Тамъян булған,

Белерһегеҙ, тигеҙ ҡылып таҡлап әйтһәм...


Тамъяндар иһә Танғауыр ырыуының бер ҡанаты булып, был яҡтарға, үҙҙәре һөйләүенсә, “Алтай яҡтарынан” баяғы бөйөк Гәрәй ханыбыҙҙың Йыуасалы иләүендә килгәндәр булһа кәрәк. Р.Ғ. Кузеев та бит ғәмәлдә ошо фекерҙә тора
. Этнонимдары ла танғауырҙарҙыҡылай: атаб-аҡ-ан (“ан” — сығанаҡ килеш ялғауы; тимәк, “атам-аҡ”тан тыуған” тигән һүҙ) — атабаған — атамайан, Тамъян; шул уҡ ата-аҡ-бүре балалары — Үҫәргән сатаһы икәндәр. Ошо атаб-аҡан этнонимы борон атаб-аҡас тип тә әйтелгәнлектән, — атабаҡас — табаҡас, Табғас һәм атаба — Таба (ҡытайса, Тоба) формаһы ла булғанлыҡтан, Тоба, Тува, Түбә тип тә йөрөткәндәр уларҙы һәм шул исемле батшалыҡтары ла булған бер заман төньяҡ Ҡытайҙа. Табғастарҙың (йәғни тамъяндарҙың) бөйөк юлбашсыһы Таба ағай (ҡытайса Тоба гуй) 397 йылда ҡытайлыларҙың Һуңғы Янь батшалығын ҡыйратып, урынына табғастарҙың (тамъяндарҙың) Төньяҡ Бай (Северная Вэй) империяһын (397-439) төҙөй һәм үҙе уның беренсе императоры була.


3-сө шәкелек — Амударья менән Сырдарья аралығын биләй; көнсығыштан Етеһыу аралығы, Иртыш буйҙары, көнбайыштан Арал диңгеҙе менән Каспий диңгеҙенең көнсығыш яр буйҙары шуға керә. Бүре-Өфө-өйө (Парфия) уға ут күрше булып тора. Был биләмә баяғы бөйөк Гәрәй хан шәжәрәһе дүрт тармағының Ҡошом — Аҫаубағабатыр Бәһлеүән өлөшөнә тейгән һәм, бәлки шуғалыр ҙа, ундағы бер йылға Ҡош-аға-дарья — Ҡашҡадарья тип исемләнгән. Шәкелектең ул саҡтағы ырыуҙары араһындағы бер ырыуының (Ҡыпсаҡ) һәм уның батырының (Бабсаҡ) исем-ләҡәбен дә башҡорт эпосы әйтә:

Өсөнсө ырыу исеме булыр Ҡыпсаҡ,
Белерһегеҙ, баян итеп яҙып ҡуйһаҡ;

Эстәрендә бер батыр булған икән —

Фил мөсәлле, арыҫлан йөрәк, исеме Бабсаҡ...

Р.Ғ. Кузеев та ҡыпсаҡтарҙың Иртыш буйы далаларында йәшәүен, шул яҡтарҙан көньяҡҡараҡ (Сырдарья буйҙарына) һәм көнбайышҡараҡ (Иҙел-Волга буйҙарына) күсенеүен яҙа
 бит — был хәл, моғайын, Бөйөк Ҡошан империяһының әлеге өсөнсө шәкелегендә ҡыпсаҡтарҙың берегеп йәшәү осоронда булғандыр. Эпостағы ҡыпсаҡ ырыуының батыры Бабсаҡ, тарихи мәғлүмәттәрҙән күренеүенсә, был өсөнсө шәкелектең Ҡыпсаҡ ырыуы батыры итеп, ул вазифаға, ҡыпсаҡтарҙың үҙ араһынан түгел, ә уларға ут күрше дүртенсе шәкелектең империя күләмендә хакимлыҡ итеүсе Үҫәргән ырыуынан килтереп ҡуйылған кеше һәм, анығыраҡ әйткәндә, шул дүртенсе шәкелектең шәкеһенең, үҫәргәнле Бәк-сәсәндең, улы булған ул. Ҡеүәтле Үҫәргән ырыуының ул саҡтарҙа ҡыпсаҡтар һ.б. өҫтөнән бойороуын (тимәк, ҡыпсаҡтарҙың һ.б. түрәлек вазифаларына ла үҙ кешеләрен ҡуйыуын) “Мүйтән бей тураһындағы йыр”ында халыҡ хәтере ныҡ һаҡлай:

Бөтә башҡорттар буйһонған мүйтәндәргә —

Үҫәргәндәр ишәйгәндәр күп һандарҙа,

Бөрйән, Ҡыпсаҡ бейҙәр буйһонған уларға,

Йөҙ тамғалы башҡорт артылған Уралға
...
Боронғо Ҡыпсаҡ ораны “Атаҡа”ға (“Ата-аға”ға) Үҫәргән ораны “Асаба”ның (“Әсә-апа”ның) ялғаныуынан “атаҡа-асаба” — дөйөм башҡорт халыҡ ораны “Тоҡсаба” хасил булыуы ла тап шул үҫәргәндәр өҫтөнлөк иткән Бөйөк Ҡошан осоронан ҡалғандыр...Үҫәргәндең (“Күсәк бей”ҙәге “хаин”дың) ана шулай ишле-ҡеүәтле “туп” булып ныҡ “туп”ланыуын эпос та аныҡ һөйләй:

Ул ваҡыт хаин ырыуы туп булыпты...
Шәкелектәрҙәге көс-ҡеүәт нисбәте дүрт ырыу батырҙарының, Мәсем хан ораны буйынса, яу ҡырына нисәшәр балуан (батыр) алып килеүҙәрендә лә күренә: Тимерҡотлоноҡо — йөҙ һикһән, Тамъяндыҡы — йөҙ илле, Бабсаҡтыҡы — һигеҙ, ә үҫәргәнле Ҡарағөлөмбәттеке өс йөҙ алтмыш балуан булған...


4-се шәкелек — көньяҡ сиге Сырдарьянан алып төньяҡ сиге Ҡар диңгеҙенәсә (Төньяҡ Боҙло оҡеанғаса) арауыҡты иңләп алып, Урал — Алтай, Иҙел — Кама буйҙары, Каспий диңгеҙенең төньяҡ яры, Төньяҡ Ҡафҡаз кергән был биләмәгә. Ошо ерҙәр баяғы бөйөк Гәрәй хан шәжәрәһе дүрт сатаһының Ҡаран Бәһлеүән өлөшөнә тейгән, “Ҡаран” ләҡәбе лә, бәлки, Ҡар диңгеҙенә һәм шул Ҡар яҡтан ағылмыш Ҡаран һыуға (хәҙерге Ҡариҙелгә) бәйле булып танылған. Үҫәргәндең шул ҡарлы-ҡараңғы яҡтарғаса таралыуының билдәләре тарихта ла, халыҡ һәм ер хәтерендә лә ярылып ята: үҫәргәндәрҙең Болғар ҡалаһы һәм дәүләте, Кама йылғаһы (Үҫәргәндә Ҡама араһы бар), Бишбүләк (Үҫәргәндең биш бүлеге) башҡорттары, Бөрө (бүре — үҫәргәндәр дәдәме) йылғаһы һәм ҡалаһы, Аҫҡын районының Сураш (Үҫәргән араһы Сураш) башҡорттары... Шәкелектең ул саҡтағы (эпостағы) бер ырыуының (хаин йәғни бүре - Әсә-бүре тоҡомо Үҫәргән) һәм уның батырының (Ҡарағөлөмбәт) исем-ләҡәбен шул уҡ башҡорт эпосынан беләбеҙ:

Дүртенсе ырыу аты хаин булған,

Мәсем ханға ерҙәре яҡын булған...

...Башлыҡтары Ҡарағөлөмбәт батыр булған...

“Мәсем ханға ерҙәре яҡын булған”, — тигәндән, баяғыса, тарихтағы был дүртенсе Ҡаран Бәһлеүән шәкелеге менән Ҡош-улы Ҡот-абызды (эпостағы Мәсем ханды) тыуҙырмыш өсөнсө шәкелек Ҡошом — Аҫаубағабатыр Бәһлеүән шәкелеге бер-береһенә терәлеп үк тормош, йәғни ут күршеләр икәнлеге аңлашыла. Изге Тора тауыбыҙ балҡып торған, шуның сәбәпле боронғо Торан (Туран) иленең мәркәзе булған был шәкелекте бабаларыбыҙ, “Урал батыр” эпосындағы миһырбанлы Һомай хоҙайбикә исеме менән, Һомай иле (боронғо ҡытайлылар тарихындағы “Һомай дәүләте”, ә Көнбайыш тарихсылары яҙмаларында — Һоман йәки Ҡоман иле) тип тә исемләп йөрөткән. Ошо илдең ысынлап та конфедератив ҡоролошло Бөйөк Ҡошан (ҡытайса Тухоло, Тохар) империяһының тәбиғи бер өлөшө икәнлеген дә дөрөҫләй ул ҡытайлылар яҙып ҡалдырған сал тарих: “Һомай дәүләте, икенсе төрлө ул Дим-Шишмә йәки Ҡаған иле тип тә исемләнә; ә Юань Вэй (Төньяҡ Бай, б.э. 386-534 йй.) дәүләте осоронда ул Бохэ (бүре йәғни үҫәргәндәр — Й.С.) тип йөрөтөлгән, шулай уҡ боронғо Тохар (башҡорт йәғни Бөйөк Ҡошан. — Й.С.) дәүләтенең өлөшөн тәшкил иткән... Ундағы тау мемерйәһендә (Шүлгәнташта! — Й.С.) тылсымлы ат (Аҡбуҙат! — Й.С.) йәшәй, йыл һайын аттарын шул мәмерйә эргәһендә көтәләр, һөҙөмтәлә мотлаҡ данлыҡлы тоҡом ҡолондар тыуа” (Бэй Ши, 97). Мәғлүмәттәр күрһәтеүенсә, әйтеп үткәйнек инде, был дүртенсе шәкелектең шәкеһе ул заманала үҫәргәнле Бәк-сәсән булған (3-сө шәкелектең Ҡыпсаҡ ырыу батыры итеп ҡуйылмыш Бабсаҡтың атаһы). Эпосыбыҙҙа Үҫәргәндең хаин тип, ә баяғы яҙма тарихта ла “вәғәҙәһен боҙоусы” тип исемләнеүенең, һәм ул ырыу ләҡәбе “хаин”дың тап шул “вәғәҙәһен боҙоусы” мәғәнәһендәге “хаин” һәм “хыянатсы” һүҙҙәренә әйләнеүенең тарихи сәбәбен һуңғараҡ аңлатырбыҙ.


Дүрт ырыу (шәкелек) биләмәләрен ошолай урынлаштырыу был ырыуҙарҙың борон ҡайҙарҙа йәшәгәнлектәрен хәтерләтеүсе башҡорт халыҡ ауыҙ-тел ижады һ.б. тарихи мәғлүмәттәр менән дә дөрөҫләнә42. Бөйөк Ҡошан империяһының (эпостағы Мәсем хан дәүләтенең) көнбайышында, ул саҡтағы донъялағы иң шәп ҡоралланған һәм яугир ғәскәренең үткер уҡ-һөңгөләре менән Рим империяһының ҡабырғаһына ҡаҙалып, үҙаллы йәшәмеш ҡан ҡәрҙәш дәүләт Бүре-Өфө-өйө (Парфия) көн күргәнен һәм уның башҡорт эпосындағы Ураҙ хан иле икәнлеген дә әйткәйнек. Ҡан ҡәрҙәш, Башҡорт, сөнки эпосыбыҙҙа атала бит:

Мәсем хан менән Ураҙ хан ҡатар булған,

Нәҫеле икәүенең дә Башҡорт булған;

Йыл һайын бәйге яһап, балуан һайлап,

Икәүе уйын уйнап ятыр булған.

Был мәғлүмәт асылда СССР ҡыҙыл империяһының рәсми тарихсылары раҫлауҙарына ла ҡаршы килмәй, сөнки б.э. тиклем 247 йылда уҡ үҙаллы Парфия дәүләтен төҙөүселәр итеп “шул тирәләге Гәрәй-шәке (Аршак) етәкселегендәге күскен ҡәбиләләр”ҙе билдәләй улар43, ә борондан уҡ башҡорттарҙың бер өлөшөнөң “шул тирәлә” күсмә тормош ҡороуы һәм бер быуаттай һуңғараҡ шул яҡтарҙа Бөйөк Ҡошанды нигеҙләүсе йыуасалы-башҡорт Гәрәй-шәкенең дә шул бер үк баяғы Парфия Гәрәй-шәкеһен тыуҙырмыш бүре-шәкеләр (Үҫәргән) ырыуынан сығыуы зыялы һәр кемгә мәғлүм. Ул боронғо замандарҙа Каспий диңгеҙе лә Үһәркән (Һәркән, Һирҡан) йәғни Үҫәргән тип исемләнгән бит, һәм бөтә тирә-яҡ яр буйҙары тап ана шул Әсә-бүре тоҡомло Үҫәргән ере булған. Шуға күрә лә ул ерҙәрҙе Геродот замандарынан уҡ географтар Үһәркән (Һирҡан) иле, йәки Ил-бүре-әсә (Эльбурс) тип билдәләгән; һуңғы исем географик карталарҙа мәңгелеккә тороп ҡалған: Каспий көньяғындағы Ил-бүре-әсә (Эльбурс) тауы һәм шул уҡ Каспий көнбайышындағы икенсе Ил-бүре-әсә (Эльбрус)... Үҫәргәндәрҙең Бүре-Өфө-өйө (Парфия) дәүләте ғәскәрҙәренең заманында донъялағы иң көслө һәм яҡшы ҡораллы булғанлығын, боронғо латин тарихсыларына таянып, Францияның бөйөк аҡыл эйәһе һәм гөмансыһы (гуманисы) М. Монтень (ХVI быуат) ифрат һоҡланып яҙа: “Римлыларҙың һуғыштарында ҡайнашып тәрбиәләнгән Аммиан Марцеллин парфяндарҙың римлыларҙыҡынан ҡырҡа айырылып торған ҡоралланыу үҙенсәлектәрен ҡыҙыҡһындыртҡыс билдәләй. Улар, тип хәбәр ҡыла ул, ҡаурыйҙарҙан туҡылғандай еңел, хәрәкәттәрен тотҡарламаусы һәм бер үк ваҡытта шул тиклем дә ныҡ сифатлы көпләмә (броня) кейерҙәр ине — беҙҙең һөңгөләр уларға ҡаҡлығып сирғынылар... Уларҙың аттары көр, түҙемле ине; һыбайлылар үҙҙәре иһә баштан-аяҡ ҡалын тимер ҡабырсаҡтар менән ҡапланған — улар (тимер ҡабырсаҡтар) шундайын да оҫта йәтешләнгәндәр ки, кәрәк саҡта теләгән яҡҡа бөгөлөп-һығылалар. Былар ниндәйҙер тимер кешеләр икән, тип уйларлыҡ ине; баштарына кейгән ҡашҡалары (каскалары) йөҙҙәренең килбәтенә һәм өлөштәренә шул тиклем дә теүәл йәпләшеп тора ине ки, фәҡәт күҙ, йәки танау тәңгәлендәге бәләкәй түңәрәк тишектәре аша ғына сәнсеп була ине уларҙы”:

Уны кейгән тәнгә йәпләнеп терелмеш

Һығылмалы буталға бер ҡарауҙан ҡотоң осор;

Тимер үтәләй һулаусы тимер кешеләр килә, тип уйларһың...

Аттары ла көпләнгәндер тап шулай:

Тимер күкрәктәре менән дөрөп ябырылалар,

Яндарын да япҡан тимер кейем һаҡлай уларҙы”
.


Баяғы беҙ тоҫмаллап урынлаштырған шәкелектәр буйынса күҙ йөрөтөп ҡараһаҡ, Парфия иле (Ураҙ хан) көнсығыштан — беренсе шәкелек менән, ә төньяҡтан — өсөнсө шәкелек (һәм ундағы Ҡыпсаҡ ырыуы) менән сиктәш (ут күрше) булған:

Ураҙ хан Ҡыпсаҡ ырыуын яратыпты,

Барына инғам-ихсан таратыпты;

Ҡыпсаҡтарҙың батыры Бабсаҡҡа

Тапшырып, илен-йортон ҡаратыпты...

Һуңғы ике юлда, моғайын, эпос батыры Бабсаҡтың йәғни тарихи Бабаҡ (Папак) батырҙың, ҡулына Парфияның (буласаҡ Ирандың) яйлап ҡына ҡала барыуы сағыла...

Ураз хандың Йәмилә атлы ҡыҙы булған,

Ҡуй эсендә алтын тояҡ ҡуҙы булған,

“Ҡыпсаҡтарҙың батыры Бабсаҡҡа

Ҡыҙымды бирәм” тигән һүҙе булған...

Һәм бына бер заман, шул һүҙе бойомға ашып:

Ир-Бабсаҡ Йәмиләне алып ҡайтҡан...


Шиғырҙағы Бабсаҡ батырға маҡтаулы ләҡәп итеп йәбештерелгән һәм эпос буйынса гел ҡупырайтып ҡабатланған “Ир” һүҙенә иғтибар ҡылығыҙ — Ир-Бабсаҡ ҡулынан тыуасаҡ Ир-ан (Иран) империяһының шәүләһе, исем-шәриф башы ул... Шулай итеп, Бүре-Өфө-өйө (Парфия) батшаһы Ураҙ хандың ҡартайып әлһерәй барыуы асыҡ күренә; һәм уның аҫтынан тәхетен кейәүе файҙаһына тайҙыртыу өсөн, дипломатик сара итеп, айырым төркөм тарафынан уларҙың ғаилә мөнәсәбәттәре лә оҫта файҙаланылған, булһа кәрәк, — ошонда ята тарихи һәм эпик низағтың башы. Иң мөһиме, башҡорт эпосы “Күсәк бей”ҙә әйтелмеш һәм тарихи Ҡош улы Ҡот-абыз (Ҡуджула Ҡадфиз) императорыбыҙ заманындағы Бөйөк Ҡошан империяһының конфедератив бәйлелекле берәгәй өлөштәре булмыш баяғы “дүрт ырыу” ерҙәренең (дүрт юлдың) ҡитғабыҙҙа ҡайһылайыраҡ урынлашҡанлығы тергеҙелде әлегә мөмкин булғанса. Күренеүенсә, башҡорт халҡының нигеҙ ташын тәшкил иткән игеҙәк тәүырыу Үҫәргән менән Башҡорт ул саҡта ла үҙҙәренең донъя яратылғандан уҡ ҡанунлашҡан тарихи ерҙәрендә торған икән дә һаман. Шуныһын да онотмайыҡ: донъя яратылғандан уҡ стратегик әһәмиәтле Көн-Өфө юлы менән Ҡуңыр-Буға юлы армыттары игеҙәк ырыу Үҫәргән менән Башҡортҡа уртаҡ булған; ҡитғаның барса дүрт, һуңынан һигеҙ һәм ун ике тарафына ла тартылмыш ул армыттарҙың һәр береһенән барлыҡ ырыуҙар ҙа иркен йөрөгән. Шуныһы ла ҡыҙыҡлы: башҡорт ҡарыһүҙендәге (мифологияһындағы) Донъя-Ғаләм-Тереклек яратылышынан уҡ бар нәмәнең бөтөнлөгөнөң тигеҙ ике яртынан хасиллыҡ ҡағиҙәһе (көн һәм төн, Күк һәм Ер, әсә һәм ата, Үҫәргән һәм Башҡорт, Эске Башҡорт ере һәм Тышҡы Башҡорт ере, Көн-Өфө юлы һәм Ҡуңыр-Буға юлы һ.б.) ошо Ҡошан империяһы биләмәләренең, баяғы беҙ ҡулланған әрмән тарихы буйынса ла (65-се бит), төп ике яртыға төркөмләнеп бирелешендә лә сағыла: “Төньяҡ” ярты һәм “Көньяҡ” ярты (тимәк, ҡәҙимге Тышҡы Башҡорт һәм Эске Башҡорт). Боронғо башҡорт йәмғиәт ҡоролошон, тарихын белмәүселәрҙе был аптырашҡа ла һала. Әйтәйек, аныҡ ҡына билдәләүе ҡыйын булған ҡайһылыр бер үк осорҙа Бөйөк Ҡошан тәңкәләренең бер юлы ике хаким исеменән һуғылыуын (ә бер ҡаҙанға ике тәкә башы һыямы?!.) тәңкәләрҙәге бер “дәлил”гә —  хаким ләҡәп-титулының бер үк заманда ике төрлө (Васудева һәм Канишка III44) булыуына таянып билдәләй ғалимдар. Ләкин бер һорау борсой: ул ике ләҡәп (Васудева һәм Канишка III) артында ысынлап та ике шәхес торамы, әллә ул бер үк шәхес-императорҙың бер юлы йөрөткән ике төрлө ләҡәбе генәме?.. Сөнки бөйөк империяның иң нығынған, сәскә атҡан осоронда уның ҡап-уртаға үҙаллыланып бүленеүе, берәгәй-берәү урынына бер юлы ике император пәйҙә булыуы мөмкинме ни?! Юҡ, әлбиттә, сөнки Ҡошан тәхетендәге бер үк императорҙың бер юлы биш ләҡәпкә эйә булыуын да яҙып ҡалдырған бит ҡытайлылар. Төпсөрләп ҡарағанда, ысынлап та, Васудева — Абызи-түбә (йәки Боҙ-тау — изге Тора тауҙың ләҡәбе) ул; ә мәғәнәләре буйынса Абызи (Башҡорт тигән ләҡәп) һәм Боҙ (шул уҡ Башҡорт) — икеһе лә баяғы “төньяҡ” (Тышҡы Башҡорт яҡ) яртыны аңлата бит. Абызи-түбә (Васудева) ғали йәнәптәре, тимәк, үҙенең тыумыш-сығышы йәки идара итеү урыны буйынса “төньяҡ” яртыға ҡараған император (ә, бәлки, ҡайһылыр бер осорҙа,“төньяҡ” ярты өсөн — Васудева, ә “көньяҡ” ярты өсөн Канишка III яҙылып та йөрөгәндер?!). Ә ул “төньяҡ” ярты иһә шул уҡ әрмән тарихында Карэн атала, йәғни үҙебеҙсә Ҡаран — ҡар иле, ҡараңғы яҡ — баяғы 3-сө шәкелек һәм 4-се шәкелек араһындағы сик һыҙығы һаналмыш Сырдарья һыуының төньяғы булып сыға (Урал). Ә асылында кем һуң ул Абызи-түбә (Васудева), ҡайһы йылдарҙа ултырҙы икән тәхеттә? Япон ғалимы К. Эноҡи төҙөгән хронология буйынса, б.э. 217-241 йылдар менән билдәләнә ул осор, тимәк, беҙ белгән шул уҡ бөйөк императорыбыҙ Ҡош улы Ҡот-абыз (Ҡуджула Ҡадфиз) — Хосров осоро, имеш: Васудева менән ул икеһе бер үк шәхес. Хатта төп-нигеҙ ләҡәптәре лә тап килешә — икеһе лә Абызи (Абыз). Ҡытай тарихы иһә шуныһын уғата асыҡлап дөрөҫләй: Ҡытайҙың Вэй батшалар шәжәрәһе һарайына 230 йылдың 5 ғинуарында “Дәү Йыуасалы” (Бөйөк Ҡошан империяһы) императоры Абызи-түбәнең (Васудеваның) илселеге килеп еткән һәм, өҫтәүенә, Ҡытай йылъяҙмасылары уның ләҡәбен дә, әлеге беҙ белгәнсә, Поҙиао — Боҙ-өйө тип яҙып ҡалдырған45. Тимәк, тарихи әҙәбиәттәге Ҡуджула Ҡадфиз, Хосров, Васудева ләҡәптәре менән бер үк шәхес атап йөрөтөлә — 217-252 йылдарҙағы Бөйөк Ҡошан императоры Ҡош улы Ҡот-абыз. Ә ғәмәлдә ошо уҡ әҙәм башҡорт эпостарындағы (“Күсәк бей”, “Аҡбуҙат”) атаҡлы Мәсем хан да икәнен әйтә биреп ҡуйғайныҡ. Тимәк, уның император тәхетле мәркәзе лә, ҡайһылыр бер осорҙа, ҡытайҙар яҙған баяғы “Боҙ-өйө” (Тышҡы Башҡорт) яғындараҡ — бәлки, хәҙерге Тора тау һәм Мәсем тауы тирәһендә булғандыр һәм ул аҙаҡтан, халыҡ хәтере һаҡлағанса, ысынлап та шул Мәсем тауға ерләнгәндер?.. Ә инде икенсе ләҡәп Канишка — Көни-шәке тигәнгә килһәк, исеменән үк күренеүенсә, баяғы “Көньяҡ” (Эске Башҡорт яҡ) яртының шәкеһе, тигәнде аңлата ул; йәки, анығыраҡ әйткәндә, бер үк ваҡытта империяның “Көньяҡ” яртыға төркөмләнмеш бейлектәренең дә шәкен-шәкеһе, тигән һүҙ; ә асылында ике яҡ өсөн дә бер үк бойороусы Ҡош улы Ҡот-абыздың императорлыҡ ләҡәптәренең береһе. Был “Көньяҡ” ярты ла шул уҡ әрмән тарихындағы Сурэн, йәғни үҙебеҙсә Сүрән — сүр (һыу-һүл, йылы яҡ) иле булып сыға — Сырдарья һыуының аръяғы, көняғы (Сүриә иленәсә булған арауыҡ).

“Хаин” ырыуы хаҡында


Сал эпостың ике ырыу вәкилдәрен ошо һуңғы быуатҡаса үҙ-ара аймылыштыртҡан, ошо көндә лә фольклорсыларға ауыр мәсьәлә булып ҡалған “дүртенсе ырыу... хаин”дың кемлеген, ысынлап та үҫәргәнлеген ентеклерәк барлайыҡ. Билдәле булыуынса, башҡорттоң күп һанлы ырыуҙары, хатта ырыу аралары араһында ла юҡ һәм булмаған ундай исемле ырыу. Эпостағы “бер йән” ырыуы башланып китеү хикәйәтенә ҡарап, шул “бер йән” иһә Ҡарағөлөмбәт бей тоҡомо булғанлыҡтан, бик боронғо шул Ҡарағөлөмбәт ырыуын да “бер йән” (Бөрйән) тип исемләй бирәләр һаман яңылыш. Әммә Ҡарағөлөмбәт бей ырыуы уның эпостағы “бер йән” булып ҡаласаҡ улы тыуғанға тиклем үк донъяла булған, ер һелкетеп тә күк күкрәтеп йәшәгән һәм ил тотор иң көслө дүрт ырыуҙың береһен тәшкил иткән дәбаһа. Бик боронғо был төп ырыуҙы, тимәк, эпостағы “ҡырылып бөткән” Ҡарағөлөмбәт батыр тоҡомонан ғына ҡалмыш (ә бөтә ырыуҙан түгел!) бер йәнгә бәйле “бер йән” (Бөрйән) нәҫел исеме менән атарға хаҡыбыҙ ҙа юҡ, сөнки, нәҫел генә түгел, ә ырыу тиклем ырыу тәшкил итмеш ул төп ырыуҙың (Үҫәргәндең) нәүбәттәге тик бер сатаһы ғына бит ул “бер йән” (Бөрйән); ә Үҫәргән эпостағы ул ваҡиғанан, Ҡарағөлөмбәт нәҫеле ҡырылып бер йәнгә һәм “Бөрйән”гә ҡалғандан, һуң да үҙенең ҡеүәтле ырыулығын һаҡлаған һәм әлегәсә шул килеш йәшәй бирә. Шуға күрә эпос та уны, төп ырыуҙы, бәғзе ғалимдарыбыҙға күрәләтә ҡарышып, һуңғараҡ хасил “Бөрйән” менән һис тә генә лә бутамай, үҙенә башҡа “хаин” ырыуы хәлендә ләҡәпләй бирә. Тик, нимә тигән һүҙ һуң ул, хаин? Әлеге фольклорсы ғалимдарыбыҙ шуны ғәрәп һүҙе тип ала ла (ә ниңә үҙебеҙҙән ғәрәпкә ингән һүҙебеҙ булырға мөмкин түгел?!), мәсьәләне аңлаттыҡ, һыуҙан ҡоро сыҡтыҡ, тип мыйыҡ бороп ҡуя: “хаин (ғәрәпсә) — хыянатсы, вәғәҙәһен боҙоусы. Ҡыпсаҡ ырыуы сәсәндәре Бөрйән ырыуын, үҙ исеме менән әйтмәй, кәмһетеп хаин тип атағандар (ха! — “Бөрйән” ырыуы тыумаҫ борон уҡ “Бөрйән” ырыуы булғанмы?!. — Й.С.). Бөрйән VII быуатта уҡ (ха! тәрән һөрәм, тип уйлай! — Й.С.) тарихта билдәле ырыу”. Тимәк, был аңлатманы яҙған фольклорсы ғалим да, халыҡ этимологияһына эйәреп, “хаин ырыу” тип хәҙерге Бөрйән ырыуы аталғанлығын таный һәм, “хаин” тигән “яман” ләҡәпкә ризаһыҙлығын белдереп, Бөрйән ырыуы эпоста хикәйәтләнгән ваҡиғаларҙан күпкә элгәре — “VII быуатта уҡ тарихта” булғанлығын иҫкәртеү юлы менән эпостағы ваҡиғаларҙың шул VII быуаттан күпкә һуңыраҡ осорҙа барғанлығын тумбыта. Шуның арҡаһында ул, теләйме-теләмәйме, башҡорт хәтеренең тарихи ерлеген кәмһетә (сөнки, уныңса барһаҡ, эпостағы “бер йән” ырыуының барлыҡҡа килеү заманы уғата боронғораҡ тарихи Бөрйән ырыуыныҡына тап килмәй). Икенсе бер аңлатмала ауыҙ тултырып әйтелә йәнә: “Легендаларҙа, эпик әҫәрҙәрҙә ана шул “бер йән”дән Бөрйән ырыуы таралып киткән, тип аңлатыла. Был, әлбиттә, тарихи дөрөҫлөккә тап килмәй. “Күсәк бей” эпосы ижад ителеүҙән бик күп элек, VII быуатта уҡ (ха! — Й.С.), бөрйәндәрҙең ҙур һәм көслө ҡәбилә булып йәшәүҙәре тарихҡа билдәле”46. Ләкин мәсьәлә шунда: ғәрәп һүҙеме “хаин”?


Бөйөк башҡорт милләтенең ҡушала нигеҙ ташын тәшкил итмеш игеҙәк тәүырыуҙың һыңары Үҫәргән ҡәбиләһе һәм уның сата ырыуҙары әлегәсә үҙҙәрен бүре-әсә һәм бүре-ата тоҡомдары һанауын; ә икенсе һыңары — Башҡорт ҡәбиләһе һәм уның сата ырыуҙары үҙҙәрен борон инә-эйә (һыйыр, болан) һәм үгеҙ-буға тоҡомдары һанағанын беләбеҙ. Ә боронғо телебеҙҙә бүренең күп төрлө ләҡәптәре бар, шуларҙың береһе ҡайан (ҡайын, каин, хаин) — “бүре-әсә” тигән һүҙ; ә ҡайат (койот, ҡойто, ҡиат) — “бүре-ата” тигән һүҙ. Һуңғыһының исеме менән Америка бүреһе — койот һәм Үҫәргәндең боронғо бер сата-ырыуы Ҡиат ләҡәпләнә, ә бүрелеккә хас хәтәр хәлде “ҡойто” тип әйтәбеҙ әлегәсә. Тәүгеһенең исеме ҡайан (бүре-әсә) — тап Үҫәргән ыруының күп һанлы ләҡәптәренең береһе булған ул, ә шуның төрө ҡайын — ҡайандың (бүре-әсәнең) һыйыныр изге ағаслығы; тап шул изге “бүре-әсә”беҙгә бәйләп, ул изге ағасыбыҙ йәнә бүрәсә  тип әйтелгән дә “береза” булып кергән урыҫ теленә. Бүре-әсәнең тап ошо “ҡайан” ләҡәбе “ҡуйан” (заяц) булып яңылышып киткән дә инде әүәлерәк телгә алынмыш “Жик-Мәргән” эпосында... Шулай итеп, “Күсәк бей” эпосындағы Ҡарағөлөмбәт батыр ырыуы хаин — Үҫәргән булып сыға, ә Үҫәргән батыры нәҫеленең тамам ҡоротолоуҙан ҡурсаланып ҡалмыш “бер йән”е тирәһенә төп ырыу Үҫәргәндән дә, ҡан ҡәрҙәш башҡа ырыуҙарҙан да һарҡып тупланмыш инсандарҙан айырым яңы бер иләү — берйән, хәҙерге беҙ белгән Бөрйән ырыуы барлыҡҡа килә; ә шуға тиклем бик боронғо замандарҙан уҡ Үҫәргәндең ләҡәптәренең береһе лә бүре-әсән (“бүре-әсәнән тыуған” мәғәнәһендә, ә “бер йән” түгел!) —  бүрсән — Бөржән — Бөрйән булған, шул ләҡәбе менән Үҫәргән (хәҙерге бөрйәндәргә тикленм үк!) сит ил халыҡтары яҙмаларында сағылған.

Инде ошо Үҫәргәндән айырымланмыш нәҫел-нәсәб “бер йән”дән Үҫәргәндең нәүбәттәге сатаһы булып өр-яңы “Бөрйән” ырыуы тыуыу ваҡиғаһының тарихи ваҡытын теүәлерәк билдәләү, һәм шул ыңғайҙан Мәсем хандың, эпостағы бөтә дәрәжәләре буйынса ла император (башҡорттоң бөтөн ун ике ырыу берлегенең һәм дүрт шәкелек-юлының берәгәй бойороусыһы) икәнлеге күренеп торған шәхестең, һәм уның замандашы, ут күршеһе Ураҙ хандың, өҫтәрәк әйтелгәнсә, ысынлап та тарихи шәхестәр икәнлеген ентеклерәк дәлилләү бурысы тора. Беренсенән, “Күсәк бей” эпосының 7-се вариантында Ураҙ хандың Бүре-Өфө-өйө (Парфия) шәкеһе икәнлеген тоҫмаллатҡыс мәғлүмәт бар: Күсәк бейҙең әсәһе (Ураҙ хандың ҡыҙы) — Урта Азия ханы ҡыҙы, тип әйтелә; ә көньяҡлап Месопотамиянан алып Бүре-әсә (Фарсы) иле аръяғынаса биләмә-ерҙәрҙе үҙ эсенә индергән Бүре-Өфө-өйө (Парфия) империяһының баш ҡалаһы (латинса яҙыуҙа Гекатомпил) ысынлап та тап шул Урта Азияла — хәҙерге Төрөкмәнстан ерендә гөрләп торған. Икенсенән, ысынлап та булғанмы ул Бүре-Өфө-өйө (Парфия) тәхетендә тарихи шәхес Ураҙ хан? Бар ундай һәм берәү генә лә түгел! Ата-бабанан килмеш йола буйынса, ул шанлы исем (Ород, Ороз) ундағы Гәрәй-шәке батшалар шәжәрәһендә императорҙар ләҡәбе рәүешендә күп тапҡыр ҡабатланған — ырыҫлы бабанан киләлер (һулда һүрәт: Ураҙ I).

Ғалимдарҙың яҡынса билдәләүенсә:

Ураҙ I — б.э. тиклем 80-78 йылдарҙа тәхеттә ултырған;

Ураҙ II — 58-39;

Ураҙ III — беҙҙең эраның 4-7 йылдарында;

Ураҙ — 89-90;

Ураҙ — 108-127 йылдарҙа

Күренеп тора ки, быларҙың береһенең дә, хатта һуңғыһының да, батшалыҡ итеү йылдары һис тура килешмәй беҙ Мәсем хан тип ҡараған Ҡош улы Ҡот-абыз (Ҡуджула Ҡадфиз) йәки Хосров (217-252) тәхеттә ултырған йылдар менән. Тик шуны ла онотмайыҡ: “Ҡайһы берҙәренән тыш, был бөтә даталар ҙа тоҫмаллау-юрау һөҙөмтәһе булып тора”, — тип, хронологияның теүәлһеҙлеге тураһында иҫкәртеп-киҫәтә бит хронограф Э. Биккерман47 үҙе. Тимәк, беҙ һүҙ алып барған һуңғы Ураҙҙың батшалыҡ итеү йылдары, әле генә хронологияла күрһәтелгән 108-127 булмайынса, һуңғараҡ — Хосров менән бер замандаш булыуы ла ихтимал. Әммә улай түгелдер, тип, уға ҡарата Э. Биккерман билдәләгән баяғы 108-127 йылдар дөрөҫтөр, тип уйлаһаҡ, тарихыбыҙҙа бер юлы ике төрлө — Артабан V һәм Артавазд (яҡынса 209-224) ләҡәптәре менән билдәле булған һәм өҫтәрәк телгә алынмыш тарихи Сәсән улы Арташир I тарафынан үлтерелгән һуңғы императорҙың, әле күрһәтелгән ике ләҡәбенән тыш, шул ҡәҙимгесә бер нисә төрлө исем-ләҡәптәре араһында Ураҙ тигәне лә булғандыр, сөнки бит Ураҙ был батшалар шәжәрәһендәге шанлы бабаларҙың шундай уҡ күренекле береһе һаналып, уның исеме, ғәҙәттәгесә, унан һуңғы императорҙарға ла ләҡәп итеп йыш ҡушыла килгән бит (хронологияны ҡарағыҙ). Һәр хәлдә, теҙмәләге һуңғы Артавазд-Артабан V тигәндең ысынлап та Ураҙ хан да икәнлеген уның тарихи шәхси фажиғалы яҙмышы ла, башҡорттоң киң билдәле, шулай уҡ баҙыҡ тарихи йөкмәткеле “Күсәк бей” эпосы ла дөрөҫләй һәм беҙ шуға таянабыҙ ҙа, инанып. Тимәк, тарихи Бүре-Өфө-өйө (Парфия) тәхетенең Папак//Бабаҡ улы Арташир ҡулынан үлгән һуңғы эйәһе Артавазд-Артабан V — эпостағы үҙебеҙҙең Ураҙ хан; ә уны үлтереүсе тарихи Папак//Бабаҡ улы Арташир — эпостағы үҙебеҙҙең Бабсаҡ улы Күсәк йәғни Үҫәргән шәкеһе булған тарихи Бәк-Сәсәндең ейәне. 

Инде килеп, шулай уҡ үҙебеҙҙең Мәсем хан булып сыҡҡан Ҡошан императоры Ҡош улы Ҡот-абызды (Ҡуджула Ҡадфизды), уның Хосров ләҡәбе буйынса, әрмән тарихынан барлауыбыҙҙы дауам ҡылайыҡ. Батшалыҡ итеү дәүеренә (217-252) таянһаҡ, уға бәйле шәжәрәнең уға тиклемге быуындарының баяғы өҙөлөп ҡалмыш сылбыр осондағы Гәрәй-шәп-ир (108 йылда үлгән) тигән императорыбыҙҙың шул 108 йылда атаһы (йәғни Гәрәй-шәп-ир) урынына тәхеткә ултырмыш өлкән улы император Арта-сос (Арташес) ғали йәнәптәренең ейәне булырҙай быуын вәкиле икән ул Ҡош улы Ҡот-абыз (Ҡуджула Ҡадфиз) йәки Хосров йәки Мәсем хан. Тап ошо Хосров, тип бәйән ителә әрмән тарихында, Ҡошан дәүләте бәктәренең береһе булған баяғы Сәсәндең ейәне Артыш-ир (Арташир) үҙенең ҡан ҡәрҙәше Артабан V-тең (Ураҙ хандың) тәхетен мәкерле рәүештә тартып алғаны өсөн, унан, сәсән ейәне Артыш-ирҙән (Арташирҙан), ҡон ҡайтарырға яҫҡанып, хәрәкәт итә башлай; шул Артыш-ир (Арташир) яғындағы баяғы фетнәне ойоштороусы ҡан ҡәрҙәш ике ырыуҙың бейҙәрен дә ул Артыш-ирҙән (Арташирҙан) айырырға — ҡон алыусылар рәүешендә үҙ яғына ауҙарырға тырышып ҡараһа ла, тегеләре төптө ыңғай килмәгәс, улар ярҙамынан башҡа ла Артыш-ирҙән (Арташирҙан) үс алыуын дауам итеп, ун йыл буйына ҡаҡшата уның (эпостағы Бабсаҡ улы Күсәктең) мәкерле ҡулы аҫтына ҡалған элекке Бүре-Өфө-өйө (Парфия) дәүләтен, йәғни шул фетнәсел Артыш-ирҙең (Арташирҙың) “Ир” ләҡәбен ҡушып атала башлаған Ир-ан — Иран илен...әммә Иран, көсөргәнеп, үҙаллылығын һаҡлай, тора-бара, ул үҙенең ҡан ҡәрҙәштәренең империяһы Ҡошан-Туранға ҡаршы ҡанығып көрәшеүсе дәһшәтле Иран империяһына әүерелә һәм унда, ана шул Үҫәргән бәге Сәсәндең ейәне Күсәк-Артыш-ирҙән алып, Сәсән тоҡомлоларҙың (сасанидтарҙың) донъяға билдәле батшалар шәжәрәһе башлана...


Баяғы Иран — Туран ҡаршы тороуына бәйле һуғыштарҙың береһендә күрше Рим императоры Филипп ярҙамында Хосров (Мәсем) үҙенең ҡан дошманы булып өлгөргән баяғы Арташирҙың (Күсәктең) ғәскәрен шаҡтай ҡыйратып, Ассирияны Ирандан тартып ала. Ошо еңеүенән һуң, баяғы, үҙенән йөҙ ҡайырмыш фетнәсел туғандарына, бергәләшеп Арташирҙан (Күсәктән) тамам үс алырға тип, икенсе тапҡыр өндәшеп ҡарай; уларҙың иң лайыҡлыһын, бергәләшеп Арташирҙы (Күсәкте) бәреп төшөргәс, Иран тәхетенә ултыртырға, шуның менән уның шәкелек хоҡуҡтарын быуындан-быуынға мираҫ ҡылмалы шартнамә яһарға ла вәғәҙә бирә, әммә тегеләре барыбер риза булмағас, боронғо тарихсы һүҙҙәре менән әйткәндә, “Хосров тәрән ҡайғыға сума... Шул саҡ дәүләттең төпкөл өлөшөндәге (Уралдағы. — Й.С.) намыҫлыларҙан намыҫлы ырыуға юлландырған илселәре ыңғай хәбәр алып ҡайта: үҙеңдең ҡан ҡәрҙәшең Бәк-сәсән (Вехсачан) үҙенең Ҡаран Бәһлеүән ырыуы (Үҫәргән иләүе. — Й.С.) менән Арташирға (Күсәккә. — Й.С.) буйһонманы, ә һиңә ярҙамға килә, тиҙәр улар”48. Тимәк, эпосыбыҙ буйынса әгәр ҡараһаҡ, Ураҙ ханды үлтереп тәхеткә ултырмыш үҙ ейәне Күсәк (Арташир) мәкеренә ҡаршы Мәсем хан (Хосров) яҡлы булып яуға күтәрелеүсе Бәк-Сәсән һәм уның ырыуы ҡайын (Үҫәргән) Бөйөк Ҡошан дәүләтенә (конфедерация үҙәгенә) шундай ҙа фиҙакәр тоғролоҡ һаҡлағаны өсөн дә шул Ҡошанда “намыҫлыларҙан намыҫлы ырыу” булып таныла. Ә Иран яҡлылар өсөн ул, ҡайын (Үҫәргән) ырыуы, улар фетнәһенән (“уртаҡ эш”тән) бил тайҙырғаны өсөн, әлбиттә, “вәғәҙәһен боҙоусы” ырыу һанала һәм Үҫәргәндең изге “бүре-әсә” мәғәнәһендәге боронғо бер ырыу ләҡәбе ҡайын, “хаин” вариантында, тап хәҙергеләй “хыянатсы” мәғәнәһенә эйә була (шуға күрә лә Үҫәргән ул ләҡәбенән арына — онота)...


“Күсәк бей” эпосында ла ошо “намыҫлыларҙан намыҫлы” Үҫәргән ырыуы, ҡыпсаҡтар араһында таралғанса, “хаин” ырыу һ.б. тип яманланһа ла, ул ырыуҙың заманында бөтә Ҡошанға таныҡлы һәм боронғо әрмән тарихсылары ла иғтибарлап яҙып ҡалдырған иң күркәм сифатын аманатҡа тоғролоҡло шул уҡ ҡыпсаҡ сәсәндәре лә, ил хәтеренән, телмәренән төшөрмәйенсә, һаҡлап алып ҡалдырғандар эпоста (тап боронғо әрмән тарихсылары теркәгән иң юғары баһа уларҙа ла нәҡ шул килеш яңғырай):

Дүртенсе ырыу аты хаин булған,

Мәсем ханға ерҙәре яҡын булған;

Бары берҙәй намыҫлы, осҡалаҡ халыҡ...


Тимәк, ул дүртенсе шәкелектең шәкеһенең тарихи исем-ләҡәбе — Бәк-Сәсән, ныҡ иҫтә тотайыҡ шуны. Бәк һәм Сәсән тигән ике һүҙҙән хасил был; беренсеһе — ырыу башлығы бәклекте (бейлекте), икенсеһе сәсәнлекте белдергәнлектән, атаһы менән әсәһе ҡушҡан булмайынса, йәмғиәттә тотҡан урынына ҡарап, һуңынаныраҡ бирелгән ләҡәптер ул. Тарихҡа ла шуның менән теркәлгәс, күп төрлө исем-ләҡәптәре араһында шөһрәтлерәге булғандыр. Сөнки “төркиҙәр европалылар һымаҡ түгел: тыуғандан алып үлгәнсе бер генә исемдә ҡалмайҙар. Төркиҙең исеме уның йәмғиәттә тотҡан урынын күрһәтә һәр саҡ. Малай сағында уға ҡушамат тағыла, үҫмер саҡта — ләҡәп, ирәйгәс — дәрәжә; әгәр ҙә ул хан икән, хан булғанға тиклемге хакимдарлыҡ баҫҡысының һәр аратаһына күтәрелгәне һайын яңы дәрәжә өҫтәлә”. Мәҫәлән, ашина (шуна — Әсә-бүре) тип ләҡәпләнмеш Үҫәргән ырыуы төҙөгән Төрки Ҡағанаттың бер ханының тәүге ләҡәбе Ҡош булһа (өҫтәрәк әйтеп үтелмеш билдәле Ҡошом-ҡыҙ — Аҫаубағабатыр Бәһлеүән тоҡомолор! — Й.С.), — ти Л.Н. Гумилев, — шуға тағы яңылары өҫтәлә бара: Яҡын (ханға яҡын туған), Еңде (һуғышта еңде), Бүкән-хан (бағана-хан)49... Бәк-Сәсәндең шул уҡ шәкелектәге Ҡыпсаҡ ырыуынан түгел, ә Үҫәргән ырыуынан сыҡҡанлығын әйткәйнек, быны йәнә, өҫтәлмә рәүешендә, уның “Сәсән” ләҡәбе лә дәлилләй, сөнки ул һүҙ әс-әс (ҡартәсә-бүре) тигән һүҙҙең ҡыҫҡартылмыш “сәс” төрөнә “ән” сығанаҡ килеш ялғауы теркәлеп яһалған: сәс-ән — сәсән йәғни башбабаны имеҙеп үҫтергән ҡартәсә-бүре тураһында, уның изгелектәрен мәҙехләп, “сәс” (һүҙ) сәсеүсе, һөйләүсе (хәҙерге сыуаш телендә “сәс” — тауыш). Төп терминдың тулы күренеше иһә әсәс-әсәр (“ҡартәсә-һоро” мәғәнәһендә, сөнки әсәр — сәр — һор, һоро) булып, сәсәндәр ауыҙынан сәселеүсе “һүҙ-әҫәр” булып та аңлашылған; сәсән-әҫәр тигәндән йәнә әҙәбиәтебеҙҙең “сәсмә-әҫәр” термины ла яралғандай — сәсәндәребеҙ сәсеп ҡалдырмыш шиғыр ҡатыш проза һүҙле изге китабыбыҙ Авестаны һәм эпостарыбыҙҙы тап шулай билдәләйбеҙ бит. Тимәк, сәсәнлек институты — Үҫәргән яҡ яртының ҡаҙанышы. Ә башҡорт яҡ яртының ҡаҙанышы булған шиғри һүҙ менән йыраусылыҡ институты, икенсе башбабаны имеҙеп үҫтереүсе Һыйыр-эйәбеҙ ҡоба-эйер (ҡобайыр, йыр; шул “һыйыр”ҙың боронғо бер әйтелеш төрө иһә “сығыр” — шығыр, шиғыр) тигән изге инәкәйҙе һәм ул имеҙеп үҫтергән башбабаны данлап, изге китабыбыҙ Ригведаны һәм “Урал батыр” һымаҡ шиғри ҡобайырҙарыбыҙҙы тыуҙырған. Йыраусыларҙың бик боронғо береһе, ҡартатайыбыҙ Һабрау, “Иҙеүкәй менән Мораҙым” ҡобайырында ололап иҫкә алына, был иһә баяғы ҡоба-эйерау (ҡоба-йырау) — Һабрау ул (“һ”-лаштырылып йыйнаҡлатылған өлгөһө). Үҫәргәндең “сәс” тигәне “һүҙ” булып әүерелгәндәй, башҡорттоң “ҡобайыр”ы ла “ҡобар” (хәбәр, говор) — шул уҡ мәғәнәлә йөрөй...


Әлхасил, Ураҙ (Артабан V) ханды үлтереүсе һәм уның тәхетен тартып алыусы, тарихи Иран тәхетенең сәсәндәр шәжәрәһен башлап ебәреүсе Арташир I-ҙең (Күсәктең) башҡорт эпосына бәйле тарихи ерлеген ентеклерәк байҡайыҡ (сөнки был эш тәүтапҡыр башҡарыла). Шуныһы әһәмиәтле — тарихи мәғлүмәт буйынса, Папаҡ//Бабаҡ улы Арташирҙың ҡартатаһы Сәсән ҡайҙағылыр Истәк-ер (Истахр) дәүләтенең шәкеһе (батшаһы) булған50. Истәк-ер — башҡорт ере, Башҡортостан, тигән һүҙ, йәғни ул саҡтағы Бөйөк Ҡошан империяһының Үҫәргән менән Ҡыпсаҡты берләштермеш, биләмәләре Уралдан алып Сырдарьяғаса һуҙылмыш “төньяҡ” йәки Ҡаран яҡ яртыһы ул. Арташирҙан башланмыш Иран шаһтары (пехлевиҙары) шәжәрәһенә исеме бирелгән шул Сәсән — әйтеп үтеүебеҙсә, үҙ ейәненә йәғни мәкерле Арташирға ҡаршы һуғышта Арташирҙың ҡан дошманы Хосровҡа ярҙамға ташланырға әҙер “намыҫлыларҙан намыҫлы ырыу” Үҫәргән етәксеһе Бәк-Сәсәндең үҙе ул. Тимәк, йомаҡ сиселә бара: Арташир I-ҙең ҡартатаһы Сәсән һәм Арташир I-гә ҡаршы һуғышҡа уның ҡан дошманы Хосров яҡлы булып сыҡҡан “намыҫлыларҙан намыҫлы” ырыу юлбашсыһы Бәк-Сәсән — икеһе бер үк шәхес, Үҫәргән бәге Сәсән (Бәк-Сәсән). Ырыу йолаларын боҙоп мәкерләнгән — әсәһе яғынан үҙ олатаһын үлтергән һәм тәхетен тартып алған ейәненә ҡаршы сығырға ысынлап та уны намыҫы бойорған, бына ниңә уның ырыуы император Хосровтың үҙе тарафынан, лайыҡлы рәүештә, “намыҫлыларҙан намыҫлы” тип баһаланған... Һәм уның улы (фетнәсел ейәненең атаһы) Бабсаҡтың (тарихтағы Бабаҡтың) исеме лә саф Үҫәргәнсә бит: баба-әсәк (бабабыҙ Әсә-бүре, тигән һүҙ), Бабсаҡ. Боронғо сит телдәрҙә ул, урталағы “с” өнө юйылып, тәүҙә “бабаҡ”ҡа, ә һуңынан тарихи “папаҡ”ҡа әүерелгән. Тимәк, Үҫәргәндән сыҡмыш һәм Ҡыпсаҡ ырыуына батыр итеп ҡуйылмыш Бабсаҡ (Башҡортостандың хәҙерге Бөрйән районында “Ҡыпсаҡ батыры Бабсаҡ” ерләнгән тау бар, һөйәктәрен археолог Н. Мәжитов соҡоп алып юғалтҡан). Әгәр ҙә шулай икән, ни өсөн һуң эпосыбыҙҙа был Үҫәргән тоҡомло “ҡыпсаҡ”ты Үҫәргән батыры Ҡарағөлөмбәт үлтерә? Эпосыбыҙҙа хәтәр һунарҙағы “арыҫлан”ға бәйле ҡанлы мажара артында хәтәрерәк тарихи ваҡиға ятмаймы? “Арыҫлан” да шулай уҡ сәсәндәребеҙҙең тарихи фактты әкиәтигә әүерелдермеш аллегория алымы түгелме?!. Әгәр ҙә шулай икән, алдыбыҙҙа халыҡ ауыҙ-тел ижадына хас төрлө заманаларҙың бер нөктәгә күсерелеше — тәғәйен бер ваҡиғалы яҡыныраҡҡы бер заманаға тупланышы тормаймы? Ошо йәһәттән тикшереп ҡарағанда, халыҡ тормошондағы иҫтә ҡалырлыҡ тәғәйен ваҡиғаларҙың нисек итеп ғөмүми аһәңле эпосҡа әүерелә йәғни тарихтың әкиәткә әйләнә барыуын күрәбеҙ.


Әйтәйек, б.э. тиклем I быуат урталарында Рим империяһының Бүре-Өфө-өйөнә (Парфияға) сиктәш Сүриә өлкәһендә Рим сәрғәскәре (ғәскәр башлығы) Марк Красс арыҫландай дәһшәтле хәрәкәт иткән; урындағы халыҡ уны, ҡасандыр Александр Македонскийҙы Зөлҡәрнәйен (“ике мөгөҙлө” йәғни үгеҙ) тип ләҡәпләгәндәй, “Арыҫлан” тип йөрөтөүе ихтимал. Э. Биккерман хронологияһына ҡарағанда, бына шул һуғыш суҡмары б.э. тиклем 54 йылда Сүриәнән ғәскәрҙәрен Парфия сигенә туплап, тәхетендә ысынлап та Ураҙ хан (Ород II, б.э. тиклем 58-39) ултырмыш шул үҫәргәндәр иле Парфияға ҡаршы һуғышҡа әҙерләнә. Бүре-Өфө-өйө (Парфия) һәм Бөйөк Ҡошан, ут күршеләр булыу менән бергә, бер үк телдә һөйләшеүсе ҡан-ҡәрҙәштәр, ике дәүләттең тәхет эйәләре лә бер үк бүре-шәкеләр (үҫәргәндәр) шәжәрәһенән икәнлеген, ике дәүләт һәр яҡлап тығыҙ бәйләнештә йәшәүен, тышҡы дошмандарға ҡаршы берҙәм һуғышыуын беләбеҙ. Шуға күрә, яуыз Марк Красстың Парфияға ябырылыу ҡурҡынысы Бөйөк Ҡошанға ябырылыу итеп һаналған һәм Бөйөк Ҡошандың ул саҡтағы шәкен-шәкеһе бөйөк Гәрәй-шәке (бөйөк Аршак, өҫтәрәк килтерелгән шәжәрәне ҡарағыҙ) үҙенең бөйөк империяһының бөтөн дүрт юл-шәкелек башҡорттарына ла һөрән һалып, батырҙарын йыртҡыс Марк Крассҡа (“Арыҫлан”ға) ҡаршы оло яуға саҡыра; эпосыбыҙҙа ул Мәсем хан итеп бирелгән. Эпоста күрһәтелгәнсә, бөтә дүрт шәкелек ғәскәрҙәре лә (һәм, әлбиттә, Парфия ғәскәрҙәре лә) үҙҙәренең сәрғәскәр-батырҙары юлбашсылығында Марк Крассты (“Арыҫлан”ды) аулар өсөн Сүриә сигенә туплана. Э. Биккерман хронологияһы буйынса, б.э. тиклем 53 йылдың май айында Марк Красс (“Арыҫлан”) ғәскәре Сүриәнән Парфия өлкәһе Месопотамияға дөрөп керә, ләкин Рим ғәскәрҙәре, шундағы Карры ҡалаһы янындағы ҡаты һуғышта еңелеп, сәрғәскәре Марк Красс (“Арыҫлан”) үлтерелә һәм уның ҡырҡылған башын Бүре-Өфө-өйө (Парфия) сәрғәскәре Сүрән батыр үҙенең хакимы Ураҙ (Ород II) ханға улъя (трофей) итеп ебәрә. Һәм тап бына ошолай башланалыр ҙа инде эпостағы ырыу-ара дошманлыҡ нисбәттәре. “Арыҫлан”ды үлтереүен беренсе булып хәбәр итеүсе Сүрән, ләҡәбенән асыҡ күренеүенсә, Сүр (Үҫәргән) ырыуы һәм шул ырыуҙың киләсәктә донъяға Бабсаҡты (Бабаҡты) бирәсәк араһының Үҫәргәндәр дәүләте Парфияла хеҙмәт итеүсе яугире булырға тейеш. Әммә, баяғы “Арыҫлан”ды мин үлтерҙем, тип, Үҫәргәндең Бөйөк Ҡошанға хеҙмәт итеүсе икенсе бер батыры дәғүәләшкән, императоры ҡаршыһына “Арыҫлан”дың һул (һул — Үҫәргән яғының, уң — башҡорт яғының билдәһе) ҡолағын килтереп һалған булһа кәрәк. Ул саҡтарҙа ла Үҫәргән тубы ифрат ҡеүәтле булып, Ҡыпсаҡ ырыу батыры итеп тә Үҫәргәндең баяғы Сүрән — Бабсаҡ араһы кешеләре ҡуйылғанлыҡтан, ошо дәғүә үҫәргәндәр менән ҡыпсаҡтарҙың ырыу-ара дәғүәһенә һәм империяның 4-се шәкелек (Ҡаран Бәһлеүән) менән 3-сө шәкелек (Аҫаубағабатыр Бәһлеүән) араһындағы хатта беҙҙең замандарғаса үҙен һиҙҙерткән ҡаршылыҡтарға әүерелгәндер, һәм “Арыҫлан” дәғүәһенән һуң ике йөҙ етмеш бер йыл үткәс, Сүрән Бәһлеүән һәм Аҫаубағабатыр Бәһлеүән шәкелектәренең, баш бирмәй, император Ҡош улы Ҡот-абызға (Мәсем ханға) ҡаршы мәкерле фетнәһенең яман орлоҡтары ла тап ошонда игелгәндер, моғайын; был орлоҡтар аҫтыртын шытып сығып, тәүҙә Үҫәргәндең баяғы Сүрән араһы кешеһе Бабсаҡты, шул уҡ Үҫәргәндең ике йөҙ ҙә етмеш бер йыл элек “Арыҫлан” өсөн Сүрән менән дәғүәләшкән араһының кешеһе Ҡарағөлөмбәттән үлтертеүгә, шунан һуң Бабсаҡ улы Күсәктең тәхет өсөн үҙ олатаһы Ураҙ (Артабан V) хандың һәм Ҡарағөлөмбәт батырҙың да башына етеүенә килтерә. Ҡон алғанда һәм тәхет хаҡында һүҙ барғанда, билдәле, ҡан ҡәрҙәшлек онотола, ғауғаны ла уҡ-һаҙаҡ йәки ҡылыс ҡына хәл ҡыла...

Бөрйән (“бер йән”) ырыуы тыуған йыл


Эпосыбыҙ буйынса, әсәһенең ҡарынында килеш атаһынан ҡалғандан һуң, үгәй атаһы Ҡарағөлөмбәт йортонда тыуып, үҫә биргәс, үҙ атаһы Бабсаҡты (тарихи Папаҡты) шул үгәй атаһы үлтергәнлеген ишетеп, олатаһы Ураҙ хан (тарихи Артавазд-Артабан V) йортона (Бүре-Өфө-өйөнә — Парфияға) ҡасып (күсеп) китмеш малай аҡтығы, Бәк-Сәсәндең ейәне, үҙенең шул тәржемәи хәленә — ҡасаҡлығына (күсәклегенә) бәйле, Ҡасаҡ (Күсәк) тип ләҡәпләнеп, эпосыбыҙға ла шул ләҡәпле — Күсәк бей булып килеп керә. Күсәк (Ҡасаҡ) хәлендә булыуына ла ҡарамай, Үҫәргән батыры Ҡарағөлөмбәттән атаһы ҡонон алырға тип, бәләкәстән үк үсләшеп йәшәй башлай. Шул маҡсатында ул үҙе ҡасып китеп һыйынған Бүре-Өфө-өйөнән (Парфиянан) ғәскәр менән баяғы Ҡарағөлөмбәт батыр хеҙмәт иткән Ҡошан империяһына — Мәсем (Хосров) хан иленә ябырылмаҡҡа, олатаһы Ураҙ хандан ғәскәр һорағандыр, моғайын, ә олатаһы ризалыҡ бирмәгәндер, сөнки бит Мәсем хан Ураҙ хандың, ут күршеһе булыу менән бергә, ауырлыҡты һәр саҡ берҙәм күтәрешкән тоғро ҡан ҡәрҙәше ләбаһа (икеһе лә үҫәргәндәр!) — теге яҡтағы яһил Рим империяһына ҡаршы тороуҙа беренсе таянысы. Һәр хәлдә, эпоста был хаҡта әйтелмәһә лә, бына былайыраҡ тоҫмаллана ул ваҡиғалар тарихи ерлек арҡылы: атаһының ҡонон ҡайтарыу үсе менән күҙен ҡан баҫҡан Күсәк, шомло маҡсатын бойомға ашырмаҡҡа, иң тәүҙә “ҡартайып алйыған” олатаһы бойороп ултырмыш Бүре-Өфө-өйө (Парфия) тәхетен үҙ ҡулына төшөрөү һәм, шул илдең ҡеүәтле ҡәскәре ярҙамында, тирә-яҡтың бөтә ваҡ батшалыҡтарын буйһондороусы ҡануни өҫтөнлөктө (ҡағанлыҡ вазифаһын) Бөйөк Ҡошан империяһында төп урын тотмош 1-се шәкелектән ҡайырып алыу өсөн, теләһә-теләмәһә лә, теге фетнәсел ике шәкелек ҡорған мәкерле хөсөттәрҙең төп башҡарыусыһына әүерелеп, олатаһы Ураҙ ханды үлтерә лә тәхетенә үҙе менеп ултыра һәм үҙен ундағы яңы батшалар шәжәрәһен башлаусы Артыш-ир (Арташир) I тип иғлан ҡылып, олатаһының шанлы ғәскәрен алып, ҡасандыр атаһының башына еткән Ҡарағөлөмбәттең Үҫәргән (“хаин”) иләүенә ябырыла, ҡон алыу хаҡына Ҡарағөлөмбәтте барлыҡ нәҫел-нәсәбе менән ҡуша ҡыра башлай:

Ҡөлөмбәттең өҙҙө тәүҙә һул ҡолағын,

Ҙурлығы тибенгеләй мул ҡолағын;

Былар бары атайымдың ҡоно өсөн, тип,

Тағы йолоп алды уның уң ҡолағын.

Ҡолағын икеһен дә йолоп алды

(Батырҙың күҙенә ҡан тулып алды);

Өҫтөндә бер нәмә лә ҡалдырмаҫтан,

Ҡара әкәнең кейемен һыпырып алды.

Күлдәк-ыштан — барыһын да систерә, ти,

Тағы үҙен аттай ҡылып бестерә, ти;

Ҡәҙимге ҡаҙаҡтарҙың дөйәһендәй,

Моронон да биҙәләп тиштерә, ти...

Баҫтырҙы ул Ҡөлөмбәтте арты менән,

Атам ҡонон алам, тиеп, шарты мәнән;

Ҡарағөлөмбәт ухылдап ҡоланы, ти,

Биленә тоҫҡап алмас уҡты тартыу менән...


Үҫәргән батшалар шәжәрәһенең бөтә донъяға билдәле сәсәндәр (сасаниды) тармағын башлап ебәреүсе ошо яугир Артыш-ир (Арташир) I Бабсаҡ (Папак) улы — йәғни Үҫәргән бәге Бәк-Сәсәндең ейәненең, ә башҡорт эпосындағы атаҡлы Күсәк-бейҙең, тормошоноң серле булып ҡалмыш тәүге осорон ғәрәп тарихсылары Ибн әл-Әсир, Табари, Балғами һәм грек руханийы Евтихий (929 йылда үлгән) ентеклерәк тасуирлай. Улар төҫмөрләүенсә, Артыш-ирҙең (Арташирҙың) ҡартатаһы, ә Папактың атаһы Сәсән Истахр
 ҡалаһына яҡын бер өлкәнең бәге һәм шундағы Инәһөтө (Анахита) хоҙайбикә ҡорамының
 әжерсеһе (жрецы) булған һәм шул Парса (Бүре-әсә — Үҫәргән. — Й.С.) иленең шәкеһе Бойороҡ-маһирҙың (Бозоргмихр) ҡыҙына өйләнгән. Бойороҡ-маһир үлгәс, уның тәхетенә ҡыҙы яғынан ейәне йәғни кейәүе Сәсәндең улы Бабсаҡты (Папак) шәке итеп ултырталар. Бабсаҡ (Папак) үҙенең баяғы кесе улы Артыш-ирҙе (Арташирҙы йәки эпостағы Күсәк-бейҙе), батша улына лайыҡлы белем алһын өсөн, Дарабгирд
 ҡалаһы башлығы Бабайҙың (Бабуйа) һарайына уҡытырға ебәрә. Бабай иһә Артыш-ирҙе (Арташирҙы) тап үҙенең балаһылай яҡын күреп тәрбиәләй һәм вафаты алдынан уға Дарабгирд ҡалаһының башлығы булыуҙы васыят ҡылып ҡалдыра. Ошолай түрә булып алған Артыш-ир (Арташир) атаһы Бабсаҡ (Папак) һәм бер туған ағаһы Шәп-ир (Шаппур) менән берләшеп, Парса шәкеһе Бойороҡ-маһирҙы тәхетенән бәреп төшөрәләр, Бабсаҡ (Папак) менән уның улы Шәп-ир (Шаппур) икәүләшеп тәхеткә ултыралар. Тап шул хыянаты өсөндөр инде, моғайын, башҡорт эпосының Ҡарағөлөмбәт батыры Бабсаҡты үлтерә, ләкин үҙе лә Бабсаҡ улы Күсәк-бей (Артыш-ир) ҡулынан үлә. Һөҙөмтәлә Шәп-ир (Шаппур) ҙа тәхеттән ҡолатылып, урынына Артыш-ир (Арташир) үҙе менеп ултыра һәм тирә-яҡ өлкәләрҙе яулап алырға тотона. Үҙенең атаһы урынына ҡалған, Артыш-ирҙе “үҙенең улы кеүек күргән” (Фирҙәүси. Шаһнамә, VI том, М., 1989, 96-сы бит) тәрбиәсеһе, Бүре-Өфө-өйө (Парфия) батшаһы Артабан V ғали йәнәптәренә лә дәһшәтле ҡул күтәрә ул. 224 (йәки 226) йылда Хормиздакан (Термез) уйһыулығындағы һуғышта Артабан V еңелеп, Артыш-ирҙең ҡулынан шәһит китә, уның данлыҡлы Бүре-Өфө-өйө (Парфия) дәүләте йәшәүҙән туҡтай. Урынына үҙенең “Ир”лек (Иран) дәүләтен төҙөп, Артыш-ир (Арташир) уның беренсе батшаһы була ла Үҫәргән батшалар шәжәрәһенең сәсәндәр (сасаниды) тармағын башлап ебәрә...


Инде хәҙерге Бөрйән (“бер йән”) ырыуының Үҫәргәндән ҡайһылайыраҡ саталаныуына килһәк, ул да баяғы ваҡиғаларға туп-тура бәйле. Башҡорт эпосында ла, әрмән тарихында ла ҡаны ҡыҙышҡан Күсәк-бей (Арташир) үҙенең ҡан дошманы Ҡарағөлөмбәт (Карэн-Пахлав) менән ҡуша уның нәҫел-нәсәбен дә ҡороторға тырыша. Әммә Үҫәргән батыры Ҡарағөлөмбәттең нәҫеленән (ә һис тә бөтә Үҫәргән ырыуынан түгел!) фәҡәт бер малай — бер йән генә иҫән ҡалды, тип әйтелә эпосыбыҙҙа. Шул бер йән үҫеп етеп, тирәһенә ил ҡороп, “бер йән” тигән ырыу булып китте, ти — Үҫәргәндең берйән (Бөрйән) тигән бер сатаһы -- үҙенә башҡа ырыу булып йөрөй ул хәҙер...


Башҡортостан тарихындағы ошо тетрәткес ваҡиғаларҙың боронғо әрмән тарихында көҙгөләгеләй сағылышын барлайыҡ: “Гәрсә Хосров (мәкерле Арташирға ҡаршы һуғыш башлаған Мәсем хан. — Й.С.) үҙенең туғандарының (Бәк-Сәсән етәкселегендәге үҫәргәндәрҙең. — Й.С.) ярҙамға килеүенә ҡыуанһа ла, шатлығы оҙаҡҡа барманы, оҙаҡламай ул ошондай ҡайғылы хәбәр алды: ғәскәренең башында Арташир (Күсәк. — Й.С.) үҙе баяғы ҡан дошманы Карэн-Пахлав (Ҡара-Ҡөлөмбәт. — Й.С.) йорто артынан эҙәрләп барып, ҡыуып етеп, бөтә нәҫел-нәсәбен ҡылыстан үткәргән, үҫмерҙәрҙән алып имсәк сабыйынаса булған ир-ат затын ҡырған, бер малай ғына иҫән тороп ҡалған. Карэн йорто дуҫтарының Бурз (Бүре-әсә. — Й.С.) исемле береһе шул бер йән малайҙы алып, ҡошандар еренә (1-се шәкелеккә. — Й.С.) килтергән һәм уны уның туғандарына тапшырған. Арташир (Күсәк — Й.С.) ул малайҙы ҡулға төшөрөргә күпме генә тырышып ҡараһа ла, уның үҙ-ара татыу туғандарынан йола алмағас, малайҙың ғүмерен өҙөр өсөн ҡул һуҙмаҫҡа тип, үҙ ихтыярынан тыш ант итергә мәжбүр булған. Ошо ваҡиға айҡанлы парсалар (бүре-әсәләр йәғни Ирандағы фарсы-үҫәргәндәр. — Й.С.) малай хаҡында меңәрләгән әкиәт уйлап сығарған, йәнәһе “уға телһеҙ яныуарҙар ярҙам иткән” тип
. Шул малай тап үҙе инде Перозамат (бер-азамат йәғни берйән-азамат. — Й.С.), бөйөк Ҡамсараҡан (Ҡама-Үҫәргән йәки Ҡоман-Үҫәргән. — Й.С.) ырыуының бабаһы”51... Берйән (Бөрйән) ырыуының ысынлап та Үҫәргән ырыуынан саталанып киткәнлеген күрһәтеүсе был шаһәҙәтнамәнән аңлашыла ки: “бер йән” ырыуын борон заман “бер азамат” ырыуы тип тә йөрөткәндәр икән; “азамат” иһә шул уҡ “аҫабалар” йәғни үҫәргәндәр тигән һүҙ булып, баяғы “бер йән”дең “бер үҫәргәнле” йәғни оло иләү Үҫәргән ырыуының бер (Ҡарағөлөмбәт) нәҫел-араһынан ҡалмыш бер малай икәнлеген аңлата. “Ҡамсараҡан” (Ҡама-асараҡан) тигән уның ырыу исеме лә шул уҡ Ҡама-Үҫәргән булып, Үҫәргән саталарының береһен тәшкил итмеш Ҡама сатаһына (боронғо ҡамандар — ҡумандар) ишара был. Үҫәргән ырыуында әлегәсә шул Ҡама араһы иҫән (был юлдарҙың авторы ла Үҫәргәндең Ҡама араһынан). “Уға телһеҙ януарҙар ярҙам иткән”, имеш, тигән мәғлүмәт тә туп-тура Үҫәргәндең Муса пәйғәмбәр “Биш китаб”ына, “Йек-Мәргән” эпосына, боронғо ҡытайҙар тарихына теркәлмеш шул уҡ Үҫәргән ҡарыһүҙенә барып тоташа: уларҙа ла Үҫәргән ырыуының бабаһы булыр малай тап шундай уҡ фажиғәләр кисерә, бүре һәм башҡа януарҙар уға ярҙамға килә... Ләкин текстың төп өлөшөн “Күсәк бей” эпосына тап килеүсе тарихи ваҡиға биләй — “бер йән” малайҙан берйән (Бөрйән) ырыуының барлыҡҡа килеүе, әсә ырыу Үҫәргәндән саталанып, тарихи майҙанда үҙаллы яңы ырыу булып йәшәй башлауы. Тимәк, хәҙерге Бөрйән (әүәлге “берйән”) ырыуының донъяға тыуған ваҡытын да тарихи ерлектә ярайһы ғына теүәл билдәләп була: Күсәк бей (Арташир I) Парфия-Иран тәхетен биләгән б.э. 224-239 йылдар араһы ул. Шуға тиклемге ваҡиғаларға бәйле тарихи сығанаҡтарҙа бүре тоҡомло ырыу (бүрес, парс, берсил, буржан, бургон, бургар һ.б. — бөтәһе лә үҫәргәндәр!) хаҡында һүҙ барһа, ул Үҫәргән биш ырыу берлегенең берәйһе була; ә “бер йән”ле берйән (Бөрйән) тарихы иһә, әле генә күреүебеҙсә, баяғыларҙың барыһынан да һуңғараҡ — б.э. III быуат уртаһынан башлана.

Бөйөк Ҡошан империяһының архитекторы тип данланған,Үҫәргән биш ырыу берлеге менән башҡорт ете ырыу берлеген үҙ дәүеренең тоташ ун ике ырыу берлегенә уҡмаштырып, ғәмәлдә бөгөнгө башҡорт милләтен нигеҙләгән Мәсем (Хосров) хан яҙмышы ла арыу уҡ билдәле шул әрмән тарихынан. Олатаһын үлтереп, уның тәхетенә эйә булған Күсәкте (Арташир I-ҙе), тип әйтә алабыҙ хәҙер, ғәҙеллекте аяҡҡа баҫтырыу өсөн, ныҡышмалы эҙәрлекләй бөйөк Хосров-Мәсем хан. Ҡаты бәрелештәрҙән һуң ҡалдыҡ ғәскәре менән Һиндостан яғына ҡасып китмеш Күсәк (Арташир I), башын һаҡлап ҡалыр өсөн, төрлө саралар күрә: эҙәрлекләүсеһен ағыулатып йә хәнйәр ҡаҙатып үлтертмәккә, шундай үлтереүсегә шуғаса донъяла булмаған, шул батша ауыҙынан башҡорт әкиәттәренә кереп урынлашҡан хисапһыҙ ҙур бүләктәр, шул иҫәптән ярты батшалығын биреүҙе вәғәҙәләй. Бигерәк тә үҙ ҡулынан кискән олатаһы Ураҙ хандың ырыуҙаштарын — Мәсем хандың туғандарын — йәлеп итергә тырыша был ҡанлы эшкә. Анығыраҡ әйткәндә, Мәсем хандың башын киҫкән йәлләткә ул Мәсем хан идаралығындағы тулайым Ҡошан илен, һәм шуға өҫтәп үҙе хакимлыҡ иткән Ирандың яртыһын бирергә, был тирәлә үҙенән ҡала уны икенсе хакимдар яһарға нәҙер ҡыла (“Күсәк бей”ҙәге Мәсем хандың арыҫланды үлтереүсегә ярты батшалығын, ҡыҙын бирергә вәғәҙә итеүен хәтерләгеҙ!). Һөҙөмтәлә Сурэн-Пахлав (Ҡыпсаҡ. — Й.С.) ырыуының Анаҡ тигән бер батыры, һуңынан әрмәндәрҙе христиан диненә суҡындыртҡан һәм уларға мәғрифәт нуры сәскән суҡынмыш ҡыпсаҡлы Григорий Мәғрифәтсенең атаһы, шул вәғәҙәләргә ҡыҙығып, 48 йыл буйына тәхеттә ултырған Мәсем (Хосров) ханды мәкерле рәүештә үлтерә, ләкин үҙе лә шул ыңғайы бөтә ярандары менән ҡуша ҡырыла52. Был хәл 252 йылда була. Шулай уҡ Күсәк бей (Арташир I) ҙә был айҡанлы тантана итергә өлгөрә алмай донъя ҡуя. Ә шулай ҙа уның вариҫы Шәп-бүре (Шаппур), атаһының нәҙерен үтәп, Мәсем (Хосров) ханды үлтереүсе Анаҡ батырҙың иҫән ҡалып Иранға ҡасҡан бер улына үҙенең ярты батшалығын — боронғо Бүре-Өфө-өйө (Парфия) илен бүлеп бирә — Ирандағы үҙенән ҡала икенсе хакимдар ҡыла53. Үҫәргәндең Бәк-Сәсәне тоҡомло был Күсәк бей (Арташир I) башлап ебәргән ошо Иран батшалар шәжәрәһе, үҙенең һуңғы быуынын тәшкил итмеш Бүрәсә (Пероз) шәке 484 йылда Мәсем хан тоҡомо булған бөйөк Абзал шәкен-шәке тарафынан ҡон алыу һуғышында еңелеп үлтерелгәнгәсә, туғыҙ быуын тирәһе уҙырҙай 260 йыл һуҙымында дауамланып, Иран тарихындағы атаҡлы Сәсән (Бәк-Сәсән) тоҡомдары — сасанидтар тип аталмыш шәкеләр шәжәрәһен тәшкил итеп, шәжәрә башы Күсәк (Арташир I) һәм шәжәрә аҙағы Бүрәсә (Пероз) менән ҡушып һанағанда, барлығы 16 шәхес билдәле унда:

Арташир I, б.э. 224-240 йй. Иран тәхетен нигеҙләүсе.

Хормизд Арташир, 272-273.

Варахран I, 273-276.

Варахран II, 276-293.

Варахран III, 293.

Нарсе, 299-302.

Хормизд II, 302-309.

Шаппур II, 309-379.

Арташир II, 379-383.

Шаппур III, 383-388.

Варахран IV, 388-399.

Йездигерд I, 399-421.

Варахран V, 421-439.

Йездигерд II, 439-457.

Хормизд III, 457-45954.

Пероз, 459-484.


Үҫәргәндең баяғы Бәк-Сәсән тоҡомдары (сасанидтар) тәшкил итмеш был Иран батшалыҡ шәжәрәһе шәкен-шәктәре (шаһин-шаһтары) үҙҙәренең бабаларының тәүтөйәгендәге изге Асылыкүл буйында Муса пәйғәмбәрҙең замандашы һәм дини дошманы Сураш-Тора (Заратуштра йәки Зороастр) тәүдинде реформалап барлыҡҡа килтергән Зороастризм динен тотоп, уны үҙҙәре хакимлыҡ ҡылған Иран империяһында дәүләт дине рәүешле нығыталар; Будда динен (Тибеттан), Христиан динен (Римдан), йәһүд динен (Ассириянан) ҡабул ҡылып тота башлаған Үҫәргән-башҡорт ҡәрҙәштәренең ҡабат бабалар диненә (Зороастризмға) ҡайтыуын дәғүәләп, “кафыр” Ҡошан империяһына ҡаршы күп тапҡыр һуғышалар. Боронғо рухи байлығыбыҙ ҡомартҡыларын киләсәк өсөн һаҡлап алып ҡалыуҙа уларҙың да өлөшө ҙур, әлбиттә. Зороастризмдың бабалар ҡарыһүҙе менән һуғарылмыш иң боронғо текстары тәғәйен улар тарафынан бөтәһе бергә (21 киҫәк) тупланып, кешелек донъяһының бөйөк ҡомартҡыһы булған шул изге китап Авеста (“апа-әсәләр” йәғни үҫәргәндәр, тигән һүҙ) ул замандың хәҙер беҙгә аңлайышһыҙ дәүләт теленә күсереп яҙып алына (ошо бөйөк ҡомартҡыбыҙҙы башҡорт теленә тәржемәләп ҡайтарыу эше зыялыларыбыҙҙың бурысы булып торалыр).

Ҡошандың һуңғы күкрәүе


Бөйөк Ҡошан империяһы тарихына әйләнеп ҡайтһаҡ, уның шәкеләр шәжәрәһе быуындары тарихсыларға эҙмә-эҙлекле һәм теүәл билдәле түгел, сығанаҡтарҙа мәғлүмәттәр өҙөк-өҙөк кенә һаҡланып ҡалған, улары ла бер тәртипкә килтереп теҙелмәгән. Бында беҙгә тағы боронғо Ҡытай тарихы менән боронғо әрмән тарихы ярҙамға килә.


Мәсем (Хосров) хан үлтерелгәндән һуң, Ҡошан дәүләте эсендә болғаныштар — байтәхет өсөн үҙ-ара тартҡылашыу башланып, империяға ут күрше батшалыҡтар (Ҡытай, Иран, Рим), Ҡошанды бүлгесләп алыу өсөн, һәр форсаттан файҙаланып, бөйөк дәүләт тупрағына ябырыла башлаған булһа кәрәк. Һәр хәлдә, баяғы әйтелгән ике йөҙ алтмыш йыл буйына Ҡошан дәүләте Иран менән һуғыш хәлендә ҡала. Бигерәк тә Иран шаһы Пероз (һулдағы һүрәт) осоронда ҡан ҡойоштар йышая.[image: image27.png]


 Әленен-әле ҡаты еңелеүенә лә ҡарамай, Пероз, Византия менән берләшеп, ул заманда эфталиттар тип аталмыш боронданғы ҡан ҡәрҙәштәре ҡошандар менән ҡырталаша, был иһә ике яҡтың да ябай халыҡтарын ныҡ ҡаҡшата. Бигерәк тә һуғыш суҡмарына әүерелмеш Иран дәүләте халҡының башы бәләнән арынмай. Тарихсының әсенеп яҙыуынса, “хатта тыныс заманда ла ирандарҙан һис кем эфталиттарға ҡурҡыуһыҙ ҡарай алмай, хатта улар хаҡында ишетеүҙән генә лә дер-ҡалтырап ҡойолоп төшә ине, ҡайҙа инде уларға ҡаршы һуғышҡа барыу... Һәр ауыҙҙан ялбарыу яңғыраны: “Беҙ әгәр үлемгә дусар ҡылынған булһаҡ һәм шаһин-шаһ әгәр бөтәбеҙҙең ҡырылыуын теләһә, иң яҡшыһы, шаһин-шаһ үҙе үлтертһен беҙҙе, ә эфталиттарға ҡаршы ебәрмәһен, сөнки улар беребеҙҙе лә ҡалдырмай ҡырып ташлаясаҡ та, арийҙарҙы55 ғына түгел, ә көллө илебеҙҙе мәсхәрә ҡыласаҡ”. Шул уҡ һүҙҙе көндөкөн-көнгә һарайҙа вәзирҙәре ҡабатланы, бигерәк тә фарсыларҙың сәрғәскәре Вахрам үҙе халыҡ зарын, ҡәнәғәтһеҙлеген бер нисә тапҡыр ҡыйыу рәүештә шаһин-шаһ ҡолағына төшөрҙө; тик тегеһе тыңламаны, иҫләмәне, эфталиттар тарафынан шәхсәнә үҙенә һәм бөтә арийҙарға килтереләсәк еңелеү мәсхәрәләрен шәйләмәне. Арийҙарҙың һәм арий түгелдәрҙең бөтәһен бергә туплап, Пероз яу ҡырына китте; әммә ғәскәрҙәре, һуғышҡа барыусы яугирҙәр булыуҙан да бигерәк, әжәлгә хөкөм ителгәндәрҙәй ине. Ҡырылыштан ҡасып ҡотолған ҡайһы берәүҙәр һуңынан ошолай тип һөйләне: “Беҙ эфталит (Ҡошан. — Й.С.) иленең сигенә еткәс, уларҙың батшаһы ебәргән атсапҡын батшабыҙға уның тәҡдимен еткерҙе: “Минең менән һуғышмаҫҡа вәғәҙә биреп, яҙма солох беркеткәйнең минең менән, мөһөрөңдө лә баҫҡайның. Ике аралағы ил сиген билдәләгәйнек, ике яҡтан да уның аша яуыз ниәт менән сығыусы булмаһын, тип килешкәйнек. Шулай итеп, теге ваҡыт мин һине әсир ҡылғандан һуң, үҙеңде ҡыҙғанып, үлтермәй ҡайтарып ебәргәнемдә кисергән ғазаптарыңды, миңә биргән антыңды иҫеңә төшөр. Иҫән-имен сағыңда тиҙерәк ҡайтып кит, әжәлеңде көҫәмә. Әгәр ошо өгөтөмә ҡолаҡ һалмаһаң, белеп тор: мин һинең үҙеңде һәм һин күҙ төбәп таянған әргендек бөтә ғәскәреңде юҡ итәсәкмен, сөнки бит беҙ алышҡанда минең яҡта — антҡа тоғролоҡ һәм ғәҙеллек, һинең яҡта иһә ялғансылыҡ һәм антҡа хыянат ҡылыу. Шулай булғас, һин нисек итеп хәҙер мине еңә алаһың?” Эфталдың ошо киҫәтеүен ишеткәс, арийҙар Перозға ялбарҙы: “Ул хаҡлы, беҙ бер ниндәй сәбәпһеҙ һуғышабыҙ”. Арий-вәзирҙәренә ныҡ асыуланған Пероз дорфа яуапланы эфталиттарға: “Ошо күҙ алдығыҙҙағы иҫәпһеҙ-хисапһыҙ ғәскәремдең яртыһы менән генә лә ҡырып ташлаясаҡмын үҙегеҙҙе; ә ҡалған яртыһына иһә илегеҙҙән тупраҡ ташырға56 бойороп, бер өлөшө менән бынау диңгеҙҙе, бер өлөшө менән һеҙ ҡаҙыған урҙы (гүрҙе) күмдертәсәкмен”. Үҙенең бәғерһеҙлеге арҡаһында ул үҙенә һәм бөтә арий иленә әжәл саҡырырын, урҙы (гүрҙе) үҙенең халҡының мәйеттәре менән тултырырын башына ла килтермәне. Ике яҡ бер-береһенә ябырылып һәм йөҙгә-йөҙ килешеп, шул ерҙә Пероз үҙенең бөтә улдары менән һәм бөтә иле менән ҡуша ҡырылып һәләк булды”. Һәм икенсе бер урында: “Һуғыш ҡот осорғос булды. Ҡошандар күп һанлы фарсы ғәскәрен бөтөрә ҡыйраттылар һәм юҡ иттеләр, береһе лә имен ҡала, ҡасып ҡотола алманы. Һуғышта Пероз үҙе лә үҙенең ете улы менән бергә үлде”57. 484 йылда булды был. Эфталиттар тип аталмыш Ҡошан иленең ғәскәрҙәре башында еңелеү белмәҫ шәкен-шәк (император) Абзал (абыз-ул — абыз тоҡомо, тигән һүҙ) тора — ирандар ҡулынан һәләк булған Абыз (Ҡош улы Ҡот-абыз) бабаларының ҡоно бер юлы ҡайтарыла. Ә был Абзал үҙе иһә Үҫәргәндең төньяҡ-көнсығыш сатаһы Күбәләк-Тиләү (икенсе төрлө әйтелештә Өфөтил) ырыуынан булғанлыҡтан, әле килтерелгән тарихи сығанаҡта күренеүенсә, ул етәкләгән Ҡошан империяһын да ул ваҡытта уның шул ырыу исеме менән Өфөтил, Өфөтәлит (Эфталит) тип тә атап йөрөткәндәр. Был бөйөк дәүләт эшмәкәренең, ҡан ҡәрҙәш (үҫәргән-арийҙар) шәкеләр шәжәрәһе батшалыҡ ҡылған ут күрше Иран менән үлемесле ҡырылышты булдырмаҫҡа тырышып, һуғыш алдынан Иран шаһин-шаһы Перозға юлландырған баяғы мөрәжәғәтнамәһендә бөгөнгө дәүләт эшмәкәрҙәренә лә өлгө булырҙай аҫыл сифаттары йөҙөк ҡашы гәүһәрҙәй балҡый сал тарих төпкөлөнән. Дәүләт сиктәре мәсьәләләрен дә ут күршеләр менән килешеп, яҙма шартнамә менән беркетеү алымы ла бөгөнгөләр өсөн дә өлгө булырлыҡ. 


Боронғо ҡытайлылар тарихында “хойху” (уйғыр), “тйелев”, “дили” тип теркәлгән Тиләү ырыуының тағы ла бер ләҡәбе атала унда, боронғо иероглифтарҙан уны “ҡыҙыл төҫлөләр” тип уҡыйҙар. Был, бәлки, Көн-Өфө (Ҡәнифә) юлының Ҡыҙыл диңгеҙгәсә тартылмыш көньяҡ-көнбайыш армытын биләүсе үҫәргәндәрҙең ҡыҙыл төҫтө үҙ итеүҙәренә бәйлелер (ҡыҙыл әләм, ҡыҙыл түбәле кәпәс, ҡатын-ҡыҙ күлдәктәрендә лә ҡыҙыл төҫ өҫтөнлөгө), быныһы бер. Икенсеһе, Күбәләк-Тиләү ырыуы исеменә аҙаш-яңғыраш бөйөк йылғабыҙ исеменең, баштағы “а” өнө юйылып, үҙгәрешле әйтелешенән хасилдыр, бәлки: аҡИҙел — ҡИҙел — Ҡыҙыл йылғаһы... Йәғни Тиләү менән Ҡыҙыл, Өфөтил (Эфталит) һымаҡ уҡ, шанлы Абзал шәкен-шәкте донъяға биргән бер үк ырыуҙың ләҡәп төрҙәре генә ул. Тарихтан күренеүенсә, үҙ-үҙен ҡурсаламаҡҡа даими дүрт фронт (Ҡытай, Һиндостан, Иран, Византия фронттары) тоторға дусар ҡылынған Бөйөк Ҡошан империяһының яҙмышы ҡыл осонда торған саҡтары ла йыш булған; ҡаран (төн) яҡтың боронғо Бәк-Сәсән шәкелеген иленә мәркәз ҡылған — империя тәхетен Күк Уралға ҡуйған Абзал шәкен-шәк өлөшөнә төшкән хәтәр заманалар ул. Төп көстәрҙе һаҡлап ҡалыу йәһәтенәндер, буғай, уның бер саҡ, икһеҙ-сикһеҙ үҙ биләмәләре буйлап, Көнсығышҡа ҡарай Алтайғаса сигенеүен, ҡайһылыр осорҙа жужандар (“йөҙән”дәр — тарихтағы өс йөҙ — “жуз” тип билдәле хәҙерге ҡаҙаҡ бабалары) менән хәрби берләшмәгә кереүен күрәбеҙ. Тиләү ырыуы ул заманда үҙенең боронғо тарихын яҡшы белгән, бөйөк Мәсем хан осоронан уҡ дәүләтебеҙ һәм халҡыбыҙ ун ике ырыу берлегенән торғанлығын асыҡ хәтерләп, үҙҙәренең Күбәләк-Тиләү ырыуын шул ун икенең унынсы ырыуы итеп һанаған. Уларҙың көнкүреше, ғөрөф-ғәҙәттәре, риүәйәттәре тураһында ла хәбәр бирә боронғо ҡытайлылар тарихы: “Бейек Тәгәрмәс”леләр (Гаогюйҙар) боронғо төньяҡ Ҡыҙыл күскенселәрҙең тоҡомдары улар. Тәүҙә улар Тиләү (Дили) тип ләҡәпләнгәндәр; төньяҡҡа күскәндән һуң, арбаларының бейек тәгәрмәсле булыуына бәйле, “Бейек Тәгәрмәс”ле динлиндар тип аталғандар. Телдәре һундарҙыҡына оҡшаш (һундар — башҡорттар. — Й.С.), ләкин бер ни тиклем айырыла (үҫәргән һөйләше. — Й.С.). Бәғзеләр һөйләүенсә, “Бейек Тәгәрмәс” йортоноң бабалары һун йорто ҡыҙының улынан таралған. Һөйләүҙәренсә, һун шаньюйының (короленең) ғәҙәттән тыш һылыу ике ҡыҙы булған. Вәзирҙәр уларҙы хоҙайбикәләр тип һанаған. Шаньюй әйткән: “Бындай ҡыҙҙарҙы әҙәм балаларына кейәүгә бирергә яраймы һуң?! Күккә тапшырам мин уларҙы”. Шунан һуң баш ҡаланан төньяҡта әҙәм аяғы баҫмаған ерҙә бейек төрбә ҡорҙорта ла, ике ҡыҙын шунда урынлаштырып, уларҙы үҙенә ҡабул ҡылыуҙы ялбара Күктән. Өс йылдан һуң ҡыҙҙарҙың әсәһе уларҙы ҡайтарырға теләгәс, шаньюй әйтә: “Мөмкин түгел, ваҡыты етмәгән әле”. Шунан һуң бер йыл үткәс, бер ҡарт бүре көнө-төнө төрбәне уратып йөрөп олорға тотона, ахырҙа төрбә аҫтына өң ҡаҙып кереп, сыҡмайынса ята. Ҡыҙҙарҙың кесеһе әйтә: “Атайыбыҙ беҙҙе бында Күккә тапшырмаҡҡа урынлаштырғайны, бөгөн иһә бүре килде; бәлки, уның килеүе бәхетле ишаралыр”. Бүре янына сығайым тиһә, апаһы ҡото осорҙай ҡурҡып туҡтата: “Яныуар бит ул, ата-әсәбеҙҙе оятҡа ҡалдырма”. Һеңлеһе уны тыңламай, бүре янына китә, шуға кейәүгә сығып, малай таба. Шуларҙың нәҫелдәре үрсеп, дәүләт барлыҡҡа килә, бына ни өсөн бындағы кешеләр оҙон көйгә йырларға ярата йәғни бүреләргә оҡшатып сеңләп олой58. Уларҙа яңғыҙ үҙе идаралыҡ ҡылыусы юғары башлыҡ булмаған59, һәр ырыуҙың үҙенең бейе йәки аҡһаҡалы булған. Тәбиғәттәре менән ҡырыҫтар һәм ажарлылар. Туған-тыумаса үҙ-ара татыу йәшәй. Барымта ваҡытында хәтәр хәлгә тарыһалар, бер-береһенә берҙәм ярҙамға ташланалар. Һуғыштарҙа рәттәргә теҙелмәйҙәр — осло мөйөшлө уҡмашып бәреләләр; көтөлмәгәндә сигенәләр — өҙлөкһөҙ һуғыша алмайҙар. Никахлашҡанда йәрәшеү бүләгенә үгеҙҙәр һәм аттар биреүҙе юғары хөрмәт билдәһе итеп һанайҙар. Йәрәшеү менән үк, никахлап нығыталар. Кейәү яҡтың туғандары йылҡы өйөрөн арбалар менән урата ҡамаулап, кәләш яҡтың һәр туғанына ундағы теләгән бер атты һайлап алырға ла, йылғыр атланып, урата аша һикертеп сығырға ирек ҡуялар. Аттарҙың хужалары урата тышында ҡул сәпәкәйләп, яйҙаҡ менгеләрен өркөтөп маташа. Ергә тәкмәсләп ҡалмаған яйҙаҡ шул менгән атына эйә була, ә ҡолағаны икенсе атты һайлай. Барыһы ла атланғас, йола ла тамамлана... Иген икмәйҙәр, хәмер яһамайҙар. Туй табынына кейәү менән кәләш бейә ҡымыҙы һәм ҡалъялап туралған ҡайнар ит сығара. Йорт хужаһы үҙе ҡунаҡтарҙы һыйлай. Кемде ҡайҙа ултыртыу тәртибе юҡ, тирмә алдында үләнгә төркөм-төркөм иркен түңәрәкләнеп ултырып, көнө буйы ашап-эсәләр, төнгөлөккә лә тороп ҡалалар тағы. Иртәгәһенә, кәләш үҙенең ата йортона ҡайтыр саҡта, кейәү туғандары кәләш өйөнә йәнә йылҡы өйөрө ҡыуып килтерә, кәләш туғандары йылҡының иң яҡшыһын һайлап алалар. Кейәүҙең ата-әсәһенә һәм туғандарына аттары бик йәл булһа ла, бер ауыҙ һүҙ ҙә әйтмәйҙәр. Тол ҡатындарға өйләнеүҙе ифрат яратмайҙар, ундайҙарҙы ҡыҙғаналар. Йорт малдарының көллөһөн тамғалайҙар — ҡырҙағы мал, сит көтөүгә ҡушылһа ла, юғалмай. Көнкүрештә бөхтә түгелдәр. Йәшен атҡан һайын, һөрәнләп ҡысҡыралар, ә көҙҙәрен, йылҡылар һимергәс, йәшен атҡан ергә ҡабат йыйылып, тәкә салалар ҙа бысаҡты утҡа яғалар; шаман ҡатын60 доға ҡыла — Ҡытай дәүләтендә бәхетһеҙлектән арыныу йолаһылай61. Күмәк һыбайлы ирҙәр күп тапҡырҙар уратып саба ошо урынды, шунан һуң бер ир өйәңке йә иһә уҫаҡ ботаҡтары бәйләмен, төбөн өҫкә ҡаратып ултырта ла, ҡымыҙ менән һуғара. Ҡатын кеше, һарыҡ һөйәктәрен күнгә төрөп, үҙенең түбәһенә суҡайта ла сәстәре менән сырмай, сәс остарын олоҡманландырып һәлендерә, һөҙөмтәлә тажға оҡшап тора был. Мәрхүмдәрен ҡәбер ҡаҙып ҡуялар: тап тере сағындағылай, ҡулдарында уҡ-ян тарттыртып, билендә — ҡылыс, ҡултыҡ аҫтында һөңгө менән урталыҡҡа баҫтыралар, тупраҡ һалмайҙар ләкин. Әгәр берәйһе йәшен атып йәки яман сирҙән үлһә, Күктән ярлыҡау ялбарып табыналар. Әгәр инде бөтәһе лә хәйерле тамамланһа, рухтарға рәхмәттәрен белдереп, төрлө малдан бик күп ҡорбан салалар ҙа һөйәктәрен яндыралар; шунан һуң был урынды уратып һыбай йөрөйҙәр, ҡайһы саҡта бер нисә йөҙ тапҡыр әйләнеп сабалар. Бындай мәжлестәргә ир-ат та, ҡатын-ҡыҙ ҙа, нисә йәштә булыуҙарына ҡарамай, йыйыла. Өйҙәрендә именлек булғандары йырлай, бейей, моңло ҡоралдарҙа уйнай; ә өйҙәренән мәйет сығарған ғаиләләр ҡайғыларынан йәш ағыҙып илайҙар. Үлән һәм һыу бәрәкәтенә бәйле, урындан-урынға күсенеп йөрөй улар. Күндән кейенәләр, ит менән туҡланалар. Мөгөҙлө һәм башҡа малдары жужандарҙыҡы менән бер төрлө, тик арбаларының тәгәрмәстәре генә бейек тә күп арасалы. “Бейек Тәгәрмәс”тең бабалары ун ике ырыу тәшкил иткән... Унынсыһы — Күбәләк (Фуфоло)”...


Ҡытай тәхетендә Тхай-хо император ултырыуҙың ун беренсе йылында, тип әйтелә артабан тарихта, жужан ханы Дәү-улан Ҡытайға һөжүм итергә йыйынғас, Абзал уны кире дүндерергә бик ныҡ тырышып ҡарай (сөнки Ҡытай тәхетендә башҡорттар — Атан [Тан -- Түнгәүер] шәжәрәһе вәкилдәре ултыра бит! — Й.С.), әммә Дәү-улан тыңламай. Һөҙөмтәлә аралар ҡырҡыулашып, 487 йылда жужандар менән хәрби берлек өҙөлә, сөнки бының инде хәҙер кәрәге лә самалы: Ҡошан дәүләтенең көньяҡ сигендәге уға тынғылыҡ бирмәгән Иран ғәскәрен Абзал бынан өс йыл элек кенә (484 й.) уның мәкерле шаһин-шаһы Пероз һәм уның ете улы менән ҡуша юҡ итте, Иран тәхетенә үҙ улы Ҡыуатты (Каватты) ултыртты”62... Мәшһүр дәүләт эшмәкәре булараҡ, Абзалдың үҙ ваҡытында Перозды киҫәтеүендәге бөйөклөгө сағыла был юлы ла жужан-ҡытай мәсьәләһендә: күрше еренә баҫып кермәҫкә, ил сиктәренең хәүефһеҙлеген ике-ара килешеү юлы менән тәьмин итеп, дәүләттең дөйөм именлеген күҙ ҡараһындай һаҡларға. Һәр хәлдә, беренсе сиратта Ҡошан империяһының мәнфәғәттәрен күҙәтеп, бөйөк ут күрше Ҡытай менән араларҙы боҙмаҫҡа тырышҡан ул. Кәңәшләшеп эш итмәүсе жужандарҙы һанға һуҡмауҙарын белдереп, Абзал менән уның ике тыуған ҡустыһы Сөйөнкө Тиләү-Ҡыҙылдарҙың йөҙ мең тирмәнән артығыраҡ иләүен шул 487 йылда Алтайҙан көнбайышҡараҡ — Тәүтөйәккә (Уралға) табан күсерәләр ҙә тәүге мәлдә Иртыш йылғаһынан алып Урал итәгендәге көр йылғағаса (ул һыу тиҙҙән ошо иләү ләҡәбе менән Ҡыҙыл тип исемләнә) арауыҡта төйәкләнәләр — Ҡошан дәүләтенең император тәхетен, тимәк, шул ергә ултырталар. Был иләү әрмән тарихына Тғтәл (“эт-аҡ-тил”әүҙең ҡыҫҡартылышы, буғай), Эфтал тип яҙыла, уны, ҡыҫҡаса, Тиләү тип тә йөрөтәләр. Тиләүҙәрҙең, жужандарҙан айырмалы булараҡ, ғәҙәттән тыш бейек һәм күп арасалы тәгәрмәсле арбалар егеүен күреп сәйерһенгән ҡытайлылар иһә, әйтеп үтеүебеҙсә, Гаогюй (“Бейек Тәгәрмәс”) дәүләте, тип таный (иң боронғо тәгәрмәсҡалалы Туғын — Туған дәүләтебеҙҙе хәтерләйек!). Тиләү атамаһы ҡайһы бер һөйләштәрҙә Силәү, Чиләү тип тә әйтелеп, шуға бәйле ябай-ялпы араһында ырыу башлығы ла Силәү-бей, Чиләү-би тип ләҡәпләнгәнлектән, тәхет тормош баш ҡала ла Силәү-бей — Силәбе (урыҫсаһы Челябинск) аталған. Башҡорт ҡалаһы Силәбенең нигеҙләнеүен тап шул шанлы 487 йылдан башлап һанау дөрөҫ була, тимәк (суҡынмыш палач Тәфтиләү суҡайтҡан һуңғы заман урыҫ хәрби нығытмаһы ул яндырып көл ҡылған шул әҙер нигеҙҙә тора). Тәүигеҙәк ырыуҙар Үҫәргән (Эске Башҡорт) менән Башҡорттоң (Тышҡы Башҡорт) ун ике ырыуын халыҡ итеп ҡабат берләштереүсе бөйөк бабабыҙ Мәсем хандың (Ҡош улы Ҡот-абыздың) туп-тура вариҫы булараҡ ошо Абзал, — беҙ уның ата-әсәһе ҡушҡан исемен белмәйбеҙ, — үҙенә шул бөйөк шәхес Мәсем (Ҡот-абыз) хандың Абыз тигән ләҡәбен рәсмиләштерә булһа кәрәк, сөнки Абзал — Абыз-ул (Ҡот-абыздың вариҫы булып тыуған ул йәки унан һуңғы Абыз) тигән дәрәжә.


Ҡошан империяһының көньяҡта һәм көнбайышта беренсе сираттағы ҡан дошмандары Иран һәм Византия икәнлеген яҡшы аңлаған Абзал, шуларға ҡарышыу өсөн, Көнсығыштағы ҡеүәтле ут күрше Ҡытай менән мөнәсәбәттәрҙе яҡшыртыу йәһәтендә дипломатик эшмәкәрлеген йәйелдерә, шул уҡ ваҡытта Тиләү иләүенә һөжүм башлаған жужан ғәскәрҙәрен тар-мар итеп, хәҙерге Монголия далаларына ҡыуа. Көнсығыш сиктәрҙе шул рәүешле нығытып, ә көньяҡ-көнбайыш сиктәрҙәге Иран (элекке Бүре-Өфө-өйө — Парфия) тәхетенә үҙенең улы Ҡыуатты ултыртып, Абзал бөйөк империяның юғалтылған биләмәләрен кире ҡайтарыу, тарҡалып барған дәүләт ҡоролошон ҡабат тергеҙеп нығытыу сараһын күрә. Донъя яратылғандан уҡ тәбиғи билдәләнеп, тәүге Туған (Арҡайым) дәүләтебеҙҙән алып Ҡошан дәүләтебеҙгәсә йәшәп килмеш төньяҡ яртыға (Тышҡы Башҡорт) һәм көньяҡ яртыға (Эске Башҡорт) бүленеш ҡанунын һаҡлап, империяның көньяҡ шәкелек тәхетенә үҙенең баяғы ике тыуған ҡустыһы Сөйөнкөнө ултырта. Сөйөнкө-шәкенең Һыбай (боронғо ҡытайлылар тарихында “Хэу-пэй”) тигән тәхет титулына ҡарағанда, ул боронғо Гәрәй Һоробүре Бәһлеүән нәҫеленең Арта-сос быуынында дүрткә айырылмыш (Арта-сос Бәһлеүән, Ҡаран Бәһлеүән, Сүрән Бәһлеүән, Аҫаубағабатыр Бәһлеүән) тармаҡтарының Аҫаубағабатыр (ат бағыусы батыр йәғни һыбайлы) тоҡомо биләмәләренә идара иткәнлеге мәғлүмдер. Абзал үҙе, тимәк, байтәхеткә (мәркәзгә) әүерелмеш Ҡаран Бәһлеүән биләмәләрендә — империяның төньяҡ ярты (Күк Урал) шәкелегендә ултыра, шуға күрә ҡытайлыларса тәхет титулы ла императорлыҡты белдермеш “Хэулэу-булэ” —Һауалау-бала (Күк балаһы) була. Шул боронғо ҡытайлылар яҙыуынса, “был ике кеше үҙ-ара бик татыу йәшәй”, дәүләт менән үҙ-ара ныҡ килешеп идара итә. Абзалдың бөтөн империя өҫтөнән хакимлыҡ ҡылыу (императорлыҡ) хоҡуғы ла ҡустыһында һис шик тыуҙырмағандыр, сөнки был бик аҡыллы ағай үҙенең хакимлығы буйынса ла бөтә хандарға ағай (император) булып һаналғанлыҡтан, тарихыбыҙҙа ул Муса пәйғәмбәребеҙ заманынан һуң икенсе тапҡыр аҡаҡан (ағахан) тип дәрәжәләнә лә шунан ҡаҡан, ҡаған, хаҡан (император) титулының был төрө киң таныла; ҡағанлы дәүләтте лә, “батшалыҡ” мәғәнәһендә, ҡағанат тип атап йөрөтәләр (мәҫәлән, һуңғыраҡ осорҙағы Төрки Ҡағанат, Хазар Ҡағанаты), был хәл сит ил авторҙарының яҙмаларында йыш сағыла. Мәҫәлән, “Иран шаһин-шаһы Хосров Ҡыуат улының (Абзалдың ейәненең. — Й.С.) хәләл ефете, Ормизд шаһин-шаһтың әсәһе, — тип уҡыйбыҙ боронғонан63, — Тиләүҙәрҙең Ҡайын (бүре. — Й.С.) исемле хаҡанының йәғни бөйөк батшаһының ҡыҙы ине”. Хосров I-ҙең (Мәсем хандың) данлы ләҡәбе менән Хосров тип телгә алынмыш был Иран шаһин-шаһы туп-тура Абзал ҡағандың ейәне булғанлыҡтан, шул уҡ Абзал ҡартатаһының ейәнсәренә (Абзалдың Ҡайын исемле улының ҡыҙына) өйләнгәнлеге күренә — боронғо заманда дәүләт менән дәүләт араһындағы туғанлыҡ бәйләнештәрен нығытыу сараларының береһе был... Ә Абзал ҡағандың үҙенә әйләнеп ҡайтһаҡ, уның ысынлап та бөтөн Ҡошан империяһының ҡағаны булыуын дөрөҫләүсе ваҡиға ла теркәлгән боронғо ҡытайлылар тарихына: “490 йылдың йәйендә Абзал баш ҡалаға (Ҡытай баш ҡалаһына. — Й.С.) Йыуасалы (Юэчжи) илселеген ике уҡ тапшыртыу өсөн ебәрҙе һәм ошоларҙы әйтергә ҡушты: “Жужан бит ул Күк улының (Ҡытай императорының. — Й.С.) яуыз бойондороҡлоһо; яуызлыҡ ҡылмаҫҡа ҡушҡан минең кәңәшемде тыңламаны; шуға күрә мин, уның менән араларҙы өҙөшөп, әлеге еремә күсендем дә ҡаған итеп иғлан ҡылдым үҙемде. Күк улын кинәндертеп, жужанды мин ҡорал менән юҡ итергә тейешмен”...


Бик мөһим дүрт мәғлүмәт ята бында: 1. Ике уҡ — империябыҙҙың ике яртыһы ла (Эске Башҡорт һәм Тышҡы Башҡорт) минең хакимиәтем ҡулы аҫтында, тигән һүҙ; 2. Йыуасалы — Ҡошан империяһының тәүге исеме ул; тимәк, Абзал — бөтә Ҡошан империяһының бойороусыһы, ҡағаны; 3. Ҡаған итеп уны кемдер ултыртмаған, ә үҙе менеп ултырған, тимәк, бер кемгә лә бойондороҡло түгел; 4. Тарҡалып барған Ҡошан империяһының Абзал батыр тарафынан ҡабат аяҡҡа баҫтырылыу осоро асыҡлана, ул иһә тап шул Иран тәхетен яһил Пероздан арындыртып, унда үҙенең улы Ҡыуатты ултыртҡан һәм көнсығыш ил сигенән жужандарҙы ҡыуған баяғы 484 йыл менән Ҡытайға ошо илселекте ебәргән 490 йыл араһында булған. 


Абзалдың улы Ҡыуат Иран тәхетендә ултырғанда бер мәл ирандар баш күтәрепме, әллә һарай фетнәһе арҡаһындамы, Ҡыуатты ҡасырға мәжбүр ҡылғандар, буғай, сөнки уның хакимлыҡ осоро 496 йылдан 499 йылғаса өҙөлөп торған. Шул өс йыл араһында Иран шөйлә ажарланып, Ҡошан дәүләтенең Сөйөнкө етәксәләгәндәге көньяҡ яртыһына ябырыла, Сөйөнкө үлтерелеп, уның ейәне Ими-Бату (иероглифтарҙа “Мивота” — Ими-уба-тау йәки Ими-Бату йәғни әсә — Эске Башҡорт яғы икәнлеген билдәләүсе ләҡәп) һәм башҡа туғандары әсир алына, иләүе иһә жужандар һәм ҡытайҙар яғына ҡаса. Абзал ҡаған үҙе лә шул осорҙа вафат булып (аныҡ йылы билдәһеҙ), урынына тәхеткә уның улы Балаян (әрмән тарихында Балаш — Балажандың Балаж тип ҡыҫҡартылышы) менеп ултыра. Ирандар иһә Сөйөнкөнө үлтергәндең икенсе йылында уҡ империяның ҡалған төньяҡ (Тышҡы Башҡорт) яртыһына (ҡытайса гаогюйҙарға — бейек тәгәрмәслеләргә) ябырылып, империя тәхетенә Сөйөнкөнөң баяғы үҙҙәре әсир алған ейәне Ими-Батуҙы ултыртыуҙы талап итәләр. Һөҙөмтәлә Абзал улы Балаян үлтерелеп, Ими-Бату күтәрелә тәхеткә һәм ул шунда уҡ Абзал бабаһы өлгөһөндә Ҡытай менән мөнәсәбәттәрҙе яҡшыртырға керешеп, Ҡытай һарайына ҡиммәтле бүләктәр менән илсе юлландыра; артынса уҡ йәнә өҫтәп бер алтын таҡта64, бер көмөш таҡта65, ике алтын таяҡ66, ете аҫыл арғымаҡ67 һәм ун дөйә68 оҙата. Күңеле йомшарған Ҡытай императоры ла уға илселек күндереп, алтмыш төргәк төрлө ебәк туҡымалар тапшырта, жужандарға ҡаршы торорға өндәй. Жужандар ҙа йоҡлап ятмай: Ҡошан илендәге болғаҡлыҡтан файҙаланып, Ҡошанға ябырыла. Арал диңгеҙенең төньяҡ ярында башҡорт һәм жужан ғәскәрҙәре ҡаты бәрелешеп, Ими-Бату көнбайышҡа ҡаса, ә жужан ханы Таған төньяҡ тауҙарҙағы Өфө (Иву) ҡалаһына килеп етеп туҡтала. Тап шул осорҙа көнсығыштағы Турфан ҡалаһының гөбөрнаторы, үҙен шул Иву (Өфө) ҡалаһына илтеп ҡуйыуҙы һорап, Ҡытай императорынан юл һағауылына ғәскәр саҡыртҡан булған; ошо ғәскәр тураһында мәғлүмәт алған жужандар, ҡурҡышып, кире ҡабат үҙҙәренең далаһына тәгәрләй; ә быны ишеткән Ими-Бату иһә ғәскәре менән жужандарҙың артынан төшөп, Арал диңгеҙенең төньяғында жужандарҙы тулыһынса тар-мар итә, Таған ханды үлтереп, сәсен тиреһе менән ҡуша һыҙырып (скальп) алып, Ҡытай ғәскәр башлығына улъя ҡылып ебәрә. Оҙаҡламай тағы Ҡытай императорына илселек арҡылы бүләктәр ҙә оҙатыла: биш аҫыл арғымаҡ69, алтын-көмөш, кеш йәнлек тиреләре һәм төрлө сәнғәт әҫәрҙәре. Ҡытайҙан да йәнә илселек килеп, моң ҡоралдарының бөтә төрҙәре менән һикһән музыкант, бурҙат төҫлө — ун төргәк, төрлө төҫлө алтмыш төргәк ебәк туҡымалар тапшырыла бүләккә. Бүләктәрҙе ҡабул ҡылып алыу билдәһе итеп, Ими-Бату Ҡытай һарайына бер килке сәнғәт әҫәрҙәре менән тағы бер илсеһен оҙата. 516 йылда Ими-Бату ғәскәрҙәре жужан ханы Вафа (ҡытайҙарса Фуба-хан) ғәскәрҙәре менән бәрелешеп, Ими-Бату әсир алына. Вафа хан уны, атландырған килеш ат бауыры аҫтына аяҡтарын ҡуша шаҡарып бәйләп (иғтибар итегеҙ: эпосыбыҙҙағы Күсәк бей Ҡарағөлөмбәткә ҡулланған яза!), ат арҡаһында бер өҙлөкһөҙ һелкетеп йөрөтөп үлтерә, баш һөйәгенән эсер өсөн туҫтаҡ яһатып ала. Ими-Батуҙың яҡындары Иран яғына ҡаса. “Бейек Тәгәрмәс” тәхетенә Ими-Батуҙың кесе ҡустыһы “Өфө (Иву) ҡағаны” ултыра һәм Ҡытай һарайы менән илселәр алыша. 521 йылда ул жужандарҙы тар-мар итеп, хәҙерге монгол далаларына ҡыуа. 522 йылда Ҡытай һарайына һуңғы тапҡыр килә уның илсеһе, ыңғай һөйләшеп, бик күп бүләктәр алып ҡайтып китә. Ләкин Өфө (Иву) ҡаған оҙаҡламай жужандар менән нәүбәттәге бәрелештә еңелеп, ҡаш менән күҙ араһында үҙенең кесе ҡустыһы Яйыҡҡай (Юегюй) тарафынан үлтерелә, тәхеткә Яйыҡҡай ултыра. 534-537 йй. араһында Яйыҡҡай үҙе лә жужандарҙан еңелеп һәм мәрхүм ҡаған Өфөнөң улы Бәҙи (Биди) тарафынан үлтерелеп, тәхеткә Бәҙи ултыра, ә үлтерелмеш Яйыҡҡайҙың улы Һәүбән Ҡытай һарайына ҡаса ла тиҙҙән ауырып үлә. Күп йылдар буйы үҙ-ара талаш-тартыш арҡаһында дәүләтебеҙ ныҡ бөлөп, жужандар иһә уғата көс туплап өлгөрә. 540 йылғы нәүбәттәге һуғышта Бәҙи жужандарҙан тамам еңелеп, Бәҙиҙе лә тыуҙырмыш ошо шанлы “бүре малайҙары” тарафынан төҙөлгән, Бөйөк Ҡошан империяһының төньяҡ (Тышҡы Башҡорт) яртыһын тәшкил иткән “Бейек Тәгәрмәс” иләүе йәшәүҙән туҡтап ҡыйрала70. Әммә Ҡошандың көньяҡ (Эске Башҡорт) яртыһы, ут эсенән тере сыҡҡан феникс ҡошолай ҡалҡынып, элекке Йыуасалы дәүләте нигеҙләнгән һәм йыуасалылар иләүләнеп йәшәп ятҡан боронғо мәркәз өлөшөндә әүәлгесә дәүләтселлеген дауамлай; тағы ла егерме йыл буйына Иран менән ҡаты алышып, Һиндостандың төньяғын, Афғанстанды һәм Урта Азияны һаман да үҙ ҡулы аҫтында тота. Шул осор Ҡытай тарихсылары уны “Ганьто (Ҡанғы) дәүләте” тип атап, ҡыҙыҡлы ғына мәғлүмәттәр теркәгән: “Ганьто дәүләтенең элекке үҙ исеме Ебо йәки Еболо (көбө — эт, көбөлө — эт-улы тигән һүҙ; йәғни көбө-ул-аҡ — күбәләк, Күбәләк ырыуы — Й.С.), ләкин уларҙы эфталиттар (Тиләүҙәр. — Й.С.) буйһондорғас, исемен дә үҙгәрткән (тимәк, Күбәләк-Тиләү берлеге тап шул осорҙа барлыҡҡа килгән. — Й.С.). Уларҙың шәкеһе, сығышы буйынса, күрше дәүләт Силәнән (Силәбенән йәғни Тиләүҙәрҙең “Бейек Тәгәрмәс” дәүләтенән — бөйөк Абзалдың баяғы ике тыуған ҡустыһы Сөйөнөссөнөң тоҡомдары. — Й.С.), ә уға тиклем дә уның ике быуын бабалары ултырған икән тәхеттә. Һуғыштарҙа ҡатнашырға яраталар. Цзибинь (жужан) дәүләте менән инде өс йыл буйына һуғышалар, һуғыш хәрәкәттәре әле булһа туҡталмай. Халыҡ һуғыш касафатынан зарлана. 700 баш һуғыш филдәре бар. Бер филгә ҡораллы ун яугир ултыра. Фил һемәгенә ҡылыс бәйләп һуғыштыралар...” (Бэй Ши, 97-нсе бүлек). Әммә өс ил (Һиндостан, Иран һәм Ҡошандың элекке төньяҡ яртыһында — Тышҡы Башҡортта яңы барлыҡҡа килгән Төрки Ҡағанат) һөжүмдәренә ҡаршы тороу, тиҫтәләгән йылдар буйына һуғыш хәлендә ҡалыу илде тамам ҡаҡшата, бөлгөнлөккә төшөрә. Иран шаһы Хосров II Апарвиз заманында (590-628) Ҡошан иле, бейлектәре араһыдағы үҙ-ара ҡаршылыҡтар арҡаһында, эстән тарҡала башлап, артабан Иран ҡыҫымына ҡарышырлыҡ хәле ҡалмай. Әрмән тарихынан күренеүенсә, был заманда Ирандың Ҡошан менән сиктәш көнсығыш өлкәһендә сәрғәскәр булып талантлы яугир, батырлығы өсөн Хосров II шаһин-шаһтан “Хосров шомо” тигән ажарлы ләҡәп алған Сөмбәт Бүретәнәй (Смбат Багратуни) хеҙмәт итә. Ләҡәбенә ҡарағанда (бүре-тәнәй — бүре балаһы, тигән һүҙ), ул Үҫәргән затлы булырға тейеш. Быны уның ырыуының исеме лә дөрөҫләй: вркан — бүре-ҡан йәғни шул уҡ бүре тоҡомо, Үҫәргән ырыуы (Иран ҡул аҫтында ҡалған Каспий диңгеҙенең көньяҡ яр буйҙары һәм боронғо Фарсы — былар Үҫәргән ерҙәре икәнлеген иҫтә тотайыҡ). Ошо Сөмбәт Бүретәнәй етәкләгән Иран ғәскәрендә уның ике мең ғәййәр һыбайлынан торған үҙенең ырыу гвардияһы ла була. Хосров II Апарвиз әмере буйынса, Сөмбәт яуы Ҡошан еренә ябырылғас, “Ҡошандарҙың (йыуасалыларҙың — Й.С.) Ер йөҙө буйынса тырым-тыраҡай сабышып таралғанлығын күрә” ул... Сал тарих сәхифәһенән бына ошоно уҡығандан һуң, нисек итеп башҡорт халҡының салдарҙан-сал “Йыуасалы” йырын хәтерләмәҫһең:

Йыуасалы тигән, ай, халыҡтар

Ҡуй балаларындай һибелгән...


Әрмән тарихында ла һаҡлана был һуғыштың ғибрәтнамәһе: “Улар уның (Сөмбәт Бүретәнәйҙең — Й.С.) эҙәрлекләп килеүен ишеткәс, бер урында тупланып, ҡабат ҡасыу яғына олаҡтылар. Ул уларҙы эҙәрлекләп китте лә ҡыуып етте, оҙаҡламай. Тегеләр иһә, уның ҡыуып етеүен күреп, уға ҡаршы теҙелделәр, ике яҡ бер-береһенә ябырылды. Ҡошан ғәскәре Хосров шомо ғәскәренән еңелеп, ҡаса башланы; уларҙың бик күбе ҡырылды, бик күбе ҡасып ҡотолдо...


Ошо ваҡыт Ҡошан батшалары төньяҡтың бөйөк батшаһынан — ҡағандан71 ярҙам һоранылар. Һәм уларға ярҙамға 30 бүре72 (300 мең) ғәскәр килде; ғәскәр Вехрот (Амударья) исемле йылғаны кисте...


Шул саҡ Сөмбәт үҙенең ғәскәрен туплап, йәнә йыһазландыра, бынан тыш бүтән күп һанлы ғәскәр йыя ла ҡошандарға һәм ефталиттар73 батшаһына ҡаршы йүнәлә; тегеһе үҙ сиратында, ныҡ әҙерләнеп, уға ҡаршы ҡуҙғала. Һуғыш ҡырына килеп, ҡапма-ҡаршы теҙеләләр. Ҡошандар (йыуасалылар. — Й.С.) батшаһы шул саҡ Сөмбәткә илсе арҡылы тәҡдим күндерә: “Күмәк халыҡ бәрелешеп, ғәскәрҙәребеҙҙе тамам ҡырҙыртыуҙан ни файҙа? Йә иһә минең йәки һинең батырлыҡ нимәлә сағыла? Әйҙә, икәүҙән-икәү алышайыҡ; һиңә ҡаршы мин үҙемдең яҡтың алышсыһы булып сығам, ә һин үҙеңдең яҡтыҡы булып сыҡ һәм һин бөгөн үк минең батырлығымды күрерһең”. Күкрәгенә һуғып: “Мин үлергә әҙер!” — тине ул.


Улар теге яҡтан һәм был яҡтан бер-береһенә уҡталып ташландылар ҙа теҙелеп торған ике ғәскәр араһында бер-береһе менән алыша башланылар; тик береһе лә икенсеһен тиҙ-тиләмә еңә алманы, сөнки икеһе лә әҙмәүерҙәй ирҙәр һәм ныҡ ҡоралланғайнылар. Әммә ниһәйәт, юғарынан ярҙам ингәндәй, Сөмбәт һөңгөһө менән ҡошандар батшаһының үремле ныҡ бәһлеүән ҡулсағаһын (тимер күлдәген) бүҫерелдерә алды, һәм ул, ҡаты һуғып, ергә ҡолатты уны”...


“Йыуасалы” йырынан тап ошо хаҡтағы өҙөк:

Йыуасалы буйы йәмле туғай —

Йыуасалы бабай төйәге.

Намыҫтарын һаҡлап атҡа менгән —

Шунда ҡалды уның һөйәге...


Әрмән тарихына яҙылмыш хикәйәттең йәнә дауамы: “Үҙ батшаһының үлтерелеүен күреп ҡото осҡан ғәскәр боролоп ҡасты. Сөмбәт ғәскәре улар артынан ташланып, сапҡын менән Ҡошан еренең баш ҡалаһы Бәһл-Шәкестанға барып етте, бөтөн илде ҡыйратты...” Эйе, күп быуатлыҡ Йыуасалы-Ҡошан империяһының ошо мәлдә һуңғы сәғәте һуҡты. 560 йылда булды был.
...Беҙҙең генә Йыуасалы халҡы

Һәр бер ергә киткән таралып...

...Йыуасалы күсте, иле ҡалды,

Күп малдары китте заяға...

...Ҡаф тауындай ятҡан Урал аша

Аҙып китте, ҡыуғас, башыбыҙ.

Үмеркәйем, һиңә ҡомартҡыға

Ҡалды усаҡ, ҡәбер ташыбыҙ...


Тулайым тар-мар ҡылынған йыуасалылар, йөрәктәре әрнеп үҙҙәре сығарған тарихи йыр “Йыуасалы”ла зарығып йырланғанса, үҙҙәренең Урта Азия ерендәге изге Үмер (Амударья) йылғаһы буйҙарын мәңгелеккә ирандарға ҡалдырып, бүре баҫтырған ҡуй-һарыҡтарҙай, төрлө тарафтарға төркөм-төркөм таралырға, сәсрәп-һибелергә мәжбүр була. Ҡайһылыр бер өлөшө, әлбиттә, Үмер (Амударья) буйҙарынан сәсрәмәй боҫоп ҡала, Иран империяһының һәм халҡының өлөшөнә әйләнә. Әммә күпселеге, баяғы йырҙағылай, төньяҡ-көнбайышҡа — Урал тауҙары мөһәбәт күгәреп ятҡан, үҙҙәре өсөн баяғы “намыҫлыларҙан намыҫлы ырыу” һаналмыш Үҫәргән йәшәгән бөйөк Тәүтөйәккә ҡарай ағыла. Шул барышлай бер килкеһе Сырдарья буйында туҡталып, төйәкләнеп, бөгөнгәсә йәшәп килмеш Йыуасалы (Жусалы) ҡалаһын нигеҙләй. Иләүҙең алғы ярсығы (алғасҡыһы), тап йырҙа йырланғанса, Көньяҡ Урал армыттарын артылып, Үҫәргән еренең бер бәләкәй йылғаһы буйына ерегә лә ул һыуға үҙҙәренең алыҫта тороп ҡалған бөйөк йылға Үмер исемен ҡуша; Үҫәргән ырыуы эсендәге Йыуасалы араһы булып ҡала. Бөгөнгө Башҡортостаныбыҙҙың Күмертау районында ла бер Йыуасалы ауылы бар. Ә элекке Үмер (Амударья) буйҙарында тороп ҡалмыш йыуасалыларға килгәндә, Ҡытай тарихсылары ул боронғо Ҡошсо шәкелеге башҡорттарының бер быуаттан һуң да донъяға билдәле булып, хәҙерге Афғанстан төньяғындағы Башгирд (Басидэ) ҡалаһында (хәҙерге Файзабад) дәүләт ҡороп тәхеттә ултырыуҙарын, ә һуңғараҡ ғәрәп баҫҡынсылары тарафынан ҡыйратылыуҙарын (650-656 йй.), һәм аҙаҡ 659 йылда шулай уҡ Фирғәнә өлкәһенең хакимиәт башында ла шәке Ҡошсо (жаоғу Кайжо) — Ҡошсо ырыуының шәкеһе идара ҡылыуын яҙалар (Синь Тан Шу, 221б бүлек). Ҡошан империяһы емерелгәндән һуң ике быуат самаһы ваҡыт уҙғас, 748 йылда, Ҡытай тарихында тағы ла йыуасалылар (юэчжи) тураһында мәғлүмәт теркәлә, тик был юлы инде бөйөк Төрки Ҡағанатҡа бойондороҡло Иран тәхетендә ултырыусылар рәүешендә74. Шунан һуң улар, моғайын, боронғо Фарсы иле (хәҙерге Ирандың Фарсы диңгеҙ ҡултығы буйындағы Башкерд өлкәһе) башҡорттары һымаҡ уҡ, үҙ әсә телдәрен юғалтып, һыуға батҡан тоҙҙай иреп, иранлашып киткәндәр. Был боронғо башҡорттарҙы иранлылар “куфичи” (Аҡ-Өфөсө — Өфө ҡалаһы яғынан күсеп килеүселәр йәки эфталиттар) тип йөрөткәндәр һәм улар ирандарға аңлашылмаған “үҙҙәренә башҡа телдә” һөйләшеп, ғәҙәттән тыш ғәййәр, яугир халыҡ булғандар... Академик Бартольд уларҙы Ирандың Башгирд (Башҡорт) өлкәһе кешеләре тип аңлата (Бартольд, VII том, 147-се бит). Шул ҡәүемдең хәҙерге телен, ижадын, риүәйәттәрен барып барлау ғалимдарыбыҙҙың бурысы булып ҡала. Бына шундай тарихи һабаҡтар бирә икән, төбөнә туҙ ҡуйһаң (“тоҙ ҡойһаң”), үҙебеҙҙең башҡорт халыҡ ижады, уның хатта йыр кеүек еңел-елпе генә күренгән төрҙәре...


Бөгөнгө башҡорт ғалимдарының “Йыуасалы” йырына ҡарата “аҡыллы” аңлатмалары йәнде ҡыра:


“1. Йырҙа Йыуасалы тигән ырыу, йә булмаһа ара (аймаҡ) тураһында һүҙ бара. Ләкин был ырыу, күрәһең, артыҡ ҙур булмаған һәм башҡорт халҡының тарихында ниндәй ҙә булһа эҙ ҡалдырмайынса таралып бөткән. Туҡ-Соран башҡорттары араһында үҙҙәренең сығышын ошо атамаға килтереп тоташтырыусы кешеләр күп кенә осрай. Туҡ буйында ултырған Ҡолман ауылында Йыуасалы араһы бар.


2. Күрәһең, был ырыуҙың (ара, аймаҡ) Йыуасалы тигән атамаһы уның башлығының исеменән килеп сыҡҡан. Р.Ғ. Кузеевтың яҙыуынса, “башҡорт ырыуҙары күп ваҡытта уларҙы ойошторған йәки мөһим тарихи ваҡиғалар ваҡытында уларҙың башында торған башлыҡтар исеме менән аталып йөрөйҙәр”... Һүҙ ырыу башлығының, тыуған ерҙе һаҡлап, яуға күтәрелеүе һәм шунда һәләк булыуы тураһында бара. Ихтимал, йыуасалы халҡы ниндәйҙер бер бәрелеш (әйтәйек, икенсе ырыу менән) һөҙөмтәһендә таралып киткәндер, һәм беҙ бында ошо күренештең образлы сағылышын күрәбеҙҙер”75. Ана нисек өҫтән-мөҫтән елеп-юртып ҡына хәл ителә бит -- береһе лә тәрәнерәк соҡсонорға теләмәй...


Шулай итеп, халҡыбыҙҙың фәһемле лә, һағышлы ла “Йыуасалы” йыры — уның бөйөк дәүләтебеҙ Ҡошан империяһына һағышлы йыназа уҡыуы (реквием) булып сыҡты. Ҡошан империяһының тар-мар ҡылыныуы менән Башҡортостан тарихының сал-боронғо өлөшө лә осланып, дауамында Тышҡы Башҡорт яҡлап — Төрки Ҡағанат, ә Эске Башҡорт яҡлап Хазар Ҡағанаты ҡанат кирмеш урта быуаттар тарихы башлана.

29.06.2001
Дәү Олояу — Ҡатай-көҙән башҡорттарының

бөйөк дәүләте

1


Донъя-ғаләмдең ҡоролош мифы буйынса, ҡитғабыҙҙың ҡап-яртышар икегә — Ҡуңыр-Буға юлы һыҙығынан төньяҡ-көнсығышҡа табан Тышҡы Башҡорт яғына һәм көньяҡ-көнбайышҡа табан Эске Башҡорт яғына бүленеүе билдәле. Дәү Хоҙайыбыҙҙың әмере менән Тышҡы Башҡорт — Себер-абар, Ҡатай, Бәжәнәк ҡәбиләләренең, ә Эске Башҡорт — Үҫәргән-Ҡаңны, Ҡыпсаҡ, Башҡорт ҡәбиләләренең (ә уларҙың һәр береһе бер нисә ырыуҙан тәшкил) тәүтөйәге булып торған

. Бында һүҙ барған Ҡатай-көҙән (сит тел әҙәбиәттәрендә ул «кидянь», «цидянь» тип яҙыла), тимәк, бар булмышы менән Тышҡы Башҡорт ҡәүеме һәм был — уларҙың тарихи-географик (һәм хәҙерге) урынлашыуы менән дә дәлилләнә. Үҙҙәрен һыуәсә тип атаған ҡытайҙар империяһы тарихнамәләрендә V быуаттан уҡ уларҙың яугир көндәштәре рәүешендә билдәле булған, ә Х — ХI быуаттарҙа хатта меңәрләгән йыллыҡ цивилизациялы һыуәсәнең үҙен буйһондороп, уның алтын тәхетенә үҙ кешеләрен императорҙар итеп ултыртҡан, шул арҡала һыуәсә империяһының һәм халҡының исемен дә ошоғаса донъяға билдәле Ҡатай (Ҡытай) итеп үҙгәрткән Ҡатай-көҙән бабаларыбыҙ хәҙерге Ҡатай башҡорттарының туп-тура бабалары булып тора.

Иң боронғо ҡытайҙарҙың яҙма сығанаҡтарында Ҡатай-көҙәндәр хаҡында ҡыҫҡа-ҡыҫҡа, әммә ифрат мөһим мәғлүмәттәр бар. 551 — 554 йылдар арауығында яҙылған «Вэй-шу» тәүәрихендә: «Ҡатай-көҙәндәрҙең (кидандәрҙең) биләмәләре көб-әсәләрҙән (кумосиҙарҙан) көнсығышҡа табан урынлашҡан, көб-әсәләнр менән улар бер тамырҙан, тик айырым тармаҡтар ғына», — тип әйтелә.


«Кумоси» һүҙенең көб-әсәй (бүре-әсәй) икәнен иҫәпкә алһаҡ, изге бүре-әсәгә табыныусы Үҫәргән ҡәбиләһе тураһында бара һүҙ (тимәк, был ҡәбиләләрҙең икеһе лә башҡорттар). Үҫәргәндәрҙең Ҡатай-көҙәндәрҙән көнбайыштараҡ йәшәүҙәре лә әлегәсә дауамланмыш тарихи факт. Үҫәргән ҡәбиләһенән ҡыпсаҡ ырыуы саталанып (йәки шаталанып, Шата — Шато ырыу рәүешендә айырылып), үҙенең дөйөм ҡәбилә өсөн уртаҡ «көб-әсәк» — ҡыпсаҡ исемендә нығынған (ҡыпсаҡтарҙың ошоғаса изге ораны ла үҫәргәндәрҙеке менән бер, йәғни Үҫәргән батшалар шәжәрәһендәге атаҡлы Мүйтән-бейҙең атаһының исеме — «Туҡсаба» бит!..). Ә Ҡатай менән Ҡыпсаҡтың да бер тамыр (Ҡатайҡыпсаҡ) икәнлеге «Хәтерхитап»тың 231-енсе битендәге һүрәттән үк күренә.


Артабан «Вэй-шу»ҙа ҡәбиләнең 386 — 395 йылдар арауығында Ҡытайҙарҙың ғәскәрҙәренән ныҡ еңелеп, ике тарафҡа бүленеп ҡасыуы, шул арҡала кидандәрҙең кумосиҙарҙан айырымланыуы тураһында һүҙ бара. Быныһы ла дөрөҫләнә «Хәтерхитап»тың баяғы 234-енсе битендәге һүрәттән: әүәлге берәгәй ҡәбилә Ҡатайҡыпсаҡ — айырым-айырым Ҡатайға (төньяҡ-көнсығыш) һәм Ҡыпсаҡҡа (көньяҡ-көнбайыш) үҙ алланған. Һәм һуңғыраҡ осор Ҡытай тәүәрихтәрендә лә Ҡатай-көҙәндәрҙең боронғо «Әсән-би» (бүре-әсәнән тыуған бей — үҫәргәндәр) ерендә йәшәгәнлеге, көнсығышта — Гаоли, көнбайышта — Үҫәргән-ҡыпсаҡ (кумоси), көньяҡта — ҡытайҙарҙың Инчжоу өлкәһе, төньяҡта — шивэй (башҡорт) ерҙәренә сиктәшлеге бәйән ҡылына. «Шивэй» — төньяҡ ҡәүемдәре тигән һүҙ, асылда улар ете ырыулы башҡорт булып, баяғы Ҡатай-көҙәндәргә, биш ырыулы Үҫәргән-ҡыпсаҡтарға бик яҡын ҡан-ҡәрҙәш икән. Ҡан-ҡәрҙәш Ҡатай-көҙән һәм Үҫәргән-ҡыпсаҡтарҙың бәжәнәктәр (сюнну-һун) менән бер тамырҙан икәнлеге лә мәғлүм ҡылына тәүәрихтә, бының да хаҡлылығын йәнә лә шул «Хәтерхитап»тың баяғы 234-енсе битендәге һүрәттән күрә алабыҙ.


Бына шул Ҡатай-көҙән башҡорттарының тарихи үҫеш юлындағы иң оло ҡаҙанышы — 907 — 1125 йылдар арауығындағы ҡеүәтле үҙ дәүләттәрен төҙөп сәскә атыуы, донъяға танылыуы. Абызый (император) төҙөгән ул шанлы илебеҙ тәүҙә Ҡатай-көҙәндәрҙең Сиҙәм (Цидань) дәүләте тип йөрөтөлһә, абызыйыбыҙ тирә-яҡ ҡәүемдәрҙе яулап алып буйһондорғас һәм биләмәләрен киңәйткәс, Олояу (Ляу) исемен ала; ә төньяҡ Ҡытайҙы ла теҙ сүктергәндән һуң Дәү Олояу (Дао Ляо) атала... Беҙ ул дәүләт тураһында башлыса Ҡытай императорының фарманы буйынса 1163 — 1189 йылдар арауығында император һарайының китапханасыһы, тарихсы-ғалим Е Лун-лиҙың «Көҙәндәр дәүләте тарихы»нан (М., 1979) беләбеҙ.

Башҡортта ошо көндәргәсә халыҡтың аҡыллы етәксеһен абызый, абыз тип йөрөтәләр (мәҫәлән, Килмәк-абыз — Килмәк Нурушев, Кинйә-абыз — Кинйә арыҫланов). Боронғо Ҡатай-көҙәндәр ҙә үҙҙәренең бөйөк дәүләтенә нигеҙ һалыусы беренсе императорҙы шулай атаған — Абызый
 һәм был ләҡәп ҡытайҙар императорының Күк Улы тигән бөйөк ләҡәбенә тиң булған. 872 йылда донъяға килгән Абызыйҙың (императорҙың) ата-әсәһе ҡушҡан исеме билдәһеҙ, әммә атаһы — Ҡанлы, ә 7-нсе быуатта йәшәгән атаҡлы бабаһы иһә Йәләй исемле кенәздәр булған. «Кенәз» (Көн-әсә) — Үҫәргән батшалар титулы икәнлеген иҫәпкә алғанда, Абызыйҙың шәжәрә башы үҫәргәндәрҙән килгәнлеге аңлашыла, сөнки, бик борондан уҡ ҡануни йола буйынса, бөтә башҡорттарҙың ырыу-ҡәбилә башлыҡтары (бейҙәр, кенәздәр, шамандар, хандар, ҡағандар) Үҫәргән батшалар шәжәрәһе инсандарынан ҡуйылыр булған. Ә Ҡытайҙар тәүәрихендә Абызыйҙың дөйөм иләүендәге (ила) ялан (елюй) ҡатайҙары ырыуынан тыуғанлығы мәғлүм.


Абызыйҙың донъяға мөғжизәле килеү легендаһы ла боронғо башҡорт мифтарына тартым: уның әсәһе, имеш, төшөндә күкрәгенә Көн-Ҡояш ҡапланыуын күргән һәм шунан буйға ҡалған. Балаһын тапҡан сағында ла тирә-яҡты мөғжизәле яҡтылыҡ балҡытып, тәмле-татлы хуш еҫтәре донъяны аңҡытҡан. Малайы иһә тыумыштан уҡ өс йәшлек бала дәүмәлендә булып, шунда уҡ үрмәләп тә киткән, өс айҙан уҡ тәпәй баҫҡан һәм бер йәшендә һөйләшә лә башлаған. Тиҫтерҙәренән айырмалы рәүештә, ифрат та киң күңелле, ҡыйыу, тәрән аҡыл эйәһе булып үҫкән ул. Мыҡты кәүҙәле, тәүәккәл, оҫта һәм тапҡыр яугир егет атта һыбай шәп елгән, атҡан уғы иле ҡалынлыҡ тимерҙе тишеп үткән. Егеттең император (абызый) буласағына ишаралап, ҡара төндәрҙең береһендә уның йоҡлаған тәңгәлен мөғжизәле яҡтылыҡ балҡытҡан, быға ил хайран ҡалған.


Ул осорҙа Ҡатай-көҙәндәр иле һигеҙ йәйләү-ҡорҙан торған, һәр йәйләү-ҡор менән башҡор (ҡорбашы) етәкселек иткән. Өс йыл һайын шул етәкселәрҙең береһен дөйөм һигеҙ ҡорҙоң башлығы — «баш-ҡор-т» (һуңғы «т» — күплек ялғауы, бөтәһе бергә «ҡорҙарҙың башы» тигән мәғәнәлә) итеп һайлағандар, бына шунан «башҡорт» этнонимы барлыҡҡа килә, буғай. 860 — 873 йылдар арауығында Сөйәр исемле кенәз-башҡорт тирә-яҡ ерҙәрҙе яулап, ил биләмәләрен киңәйтә башлай. Унан һуңғы кенәз-башҡорт Сөндәй иһә көньяҡтағы Ҡытай ерҙәренә лә йыш ябырыла.


Буласаҡ абызыйҙы дөйөм һигеҙ ҡорға кенәз-башҡорт итеп һайлағастары, ул уғата яугирлеген арттырып, көнбайыштағы ҡан-ҡәрҙәштәре яғына ғәййәр хәрби сәфәр ҡыла ла биш ырыулы Үҫәргән-ҡыпсаҡтарҙы (кумосиҙарҙы), ете ырыулы Бәжәнәк-башҡорттарҙы (шивэйҙарҙы) үҙ дәүләтенә ҡуша.


Көндәрҙән бер көндө уғата көнбайышҡараҡ ҡөҙрәтле хәрби сәфәрен ҡылып, хәҙерге Һарытау (Саратов) ерендәге һарыбаш бәжәнәк-башҡорттарҙы (желтоголовых шивэй) буйһондороп ҡайтып килгәнендә, ҡәҙимге ил сигендә уны ете йәйләү-ҡорҙоң кенәз-башҡорҙары абайлатмаҫтан ҡулға алып, хөкөм алдына ҡуйып, ата-бабанан килгән һайлау ҡанун-йолаһын үтәүҙе талап итәләр. Баҡты иһәң, был Ҡанлы улы Абызый, илдең төп ҡанунын боҙоп, туғыҙ йыл (өс һайлау осоро!) буйына өҙлөкһөҙ биләп ултырған байтәхетте, шуға күрә язаһын алырға тейеш. Кенәз-башҡортлоҡтоң атрибуты булған байраҡ менән барабанды хөкөмсөләренә тапшырып, Абызый үҙе яулап алған Ҡытай ерҙәрендәге Ҡытай-ҡалала (Ханьчэн), үҙенең йәйләү-ҡоро менән генә булһа ла, айырым һәм үҙ аллы йәшәргә рөхсәт ҡылыуҙарын үтенеп, ете кенәз-башҡорҙоң ризалығына ирешә. Ләкин шуның менән ете башҡор үҙҙәрен үлемгә дусар иткәнлектәрен һиҙмәй ҙә ҡала: байтәхеттән улар алып ташлаған уҙаманыбыҙ баяғы ҡытайҙар араһында артабан ифрат көсәйеп, ете кенәз-башҡорҙоң башына етә лә бөтә һигеҙ йәйләү-ҡорҙо яңынан үҙ ҡулы аҫтында берләштерә. Үҙе юҡта тарҡалған бәжәнәк-башҡорттарҙы, үҫәргән-ҡыпсаҡтарҙы ҡабат бер усҡа бөрөп, өҫтәүенә төньяҡтағы тунгустарҙы, көнбайыштағы башҡа төркиҙәрҙе яулап ала, бөтә тирә-яҡ ҡәүемдәрҙе дер-ҡалтыратып тота Ләкин уҙамандың мөҡәддәс маҡсаты — ҡытайҙарҙың бөйөк Күк Улы һымаҡ уҡ абызый (император) булыу ине, ә бының өсөн шул сифатта уны көндәш Ҡытай императоры танырға, фатихаһын бирергә тейеш икән...

Ул заманда Ҡатай-көҙәндәрҙән көньяҡтараҡ бер-береһе менән йәнтәслим алышыусы Тан һәм Лян исемле ике Ҡытай дәүләте хакимлыҡ итә. Тан дәүләтен Үҫәргәндең сатаһы (шатаһы) — Шато (Түңгәүер) ырыуының ҡытайса исемле Ли кэ-юн уҙаманы нигеҙләгән дә император булып менеп ултырған. Хәйләкәр һәм тапҡыр Абызый уның менән бер туғандар булышырға, Лян дәүләтенә ҡаршы бергәләшеп көрәшергә шартнамә төҙөшә. Ләкин аҙаҡ шул биргән һүҙен боҙоп, баяғы Лян һарайы менән яҡынлаша башлай. Шуныһын да әйтәйек: Абызый ҡытай телендә бик яҡшы һөйләшкән һәм яҙышҡан. Абызыйға илсе булып килгән Ҡытай чиновнигы Яо Кунь шуны шаһитлай: «Ҡытайса яҡшы белгән Абызый миңә әйтте: «Мин ҡытай телен беләм, ләкин бер ваҡытта ла ул телдә һөйләшергә баҙнат итмәйем, сөнки халҡым миңә эйәреп ҡытайса һөйләшә башлар, ә был хәл иһә яугирҙәремде бахырйәндәргә һәм әргендектәргә әйләндерер, тип ҡурҡам». Йәғни Абызый туған халҡын ҡытайлашыуҙан ҡурсаларға, үҙ туған телен һәм мәҙәниәтен үҫтерергә тырышҡан. Әйткәндәй, уның менән бер үк осорҙа йәшәгән һәм ҡытайҙарҙың баяғы Тан дәүләтендә императорҙар булып ултырған Түңгәүер (Шато) башҡорттары, затлы Ҡытай һарайҙарында ялтыр Ҡытай ебәгенә төрөнөп һәм тәмле-татлы Ҡытай тәғәмен ейеп, бисәлеккә Ҡытай ҡыҙҙарын алып, илле-алтмыш йыл эсендә туған телен дә, мәҙәниәтен дә онота — шау-ҡытайҙарға әүерелә...


Дөрөҫ, Ҡытай һарайҙары менән сетерекле дипломатик уйындар ҙа уйнап ала уҙаман. Әйтәйек, баяғы Ҡытай дәүләте Ляндан Гао Цин исемле илсе килгәс, Абызыйыбыҙ уның менән бергә Ҡытай һарайына үҙенең майлыһын (мэйли) — ҡатыны яғынан яҡын туғаны Зәләйҙе юлландыра. Үҙенең абызый (император) титулын дөрөҫләттертеү өсөн ул уның аша ваҡытлыса түбәнселеккә лә бара: Ҡытай императорына яҙып ебәргән хатында үҙен уның солтаны (вассалы) итеп таный ҙа үҙен тәхеткә күтәреүҙе үтенә. Ләкин был барып сыҡмағас, 916 йылда ул бөтәһен үҙе хәл ҡылып, Күктәге рухтар исеменән үҙен үҙе император — Күктән төшкән Абызый итеп күтәрә. Селәү (Шулюй) ырыуынан булған хәләл ефете лә “император ҡатыны Селәү” тип иғлан ҡылына, уға ла «императорҙың Ерҙән күтәрелгән ҡатыны» тигән хөрмәтле титул бүләк ителә. Ә дәүләткә Сиҙәм (Цидань) исеме бирелә
 — Ҡатай-көҙәндәрҙең шанлы императорҙар шәжәрәһе башлана. Император ҡатыны ла Абызыйҙың үҙенә тиң икәнлеген күрһәткес текстар бар.

4



Император Абызыйҙың ҡатыны Селәү

 (Шулюй) ырыуынан сыҡҡан һәм көҙән ерҙәрендә тыуған көҙән ҡыҙы ине. Уның балалыҡ ысын исеме Йәлидә (Юэлидо). Алыҫ бабаһы Насир (Носы), сығышы буйынса уйғыр. Унан тыуған Вәйнин, унан тыуған Шансы (Шэньсы), унан тыуған Буға (Погу). Буға иһә кенәз Йондоҙсо (Юньдэцзя) ҡыҙына өйләнеп, уң тарафтағы оло йәйләүҙә йәшәгәнендә уларҙан буласаҡ император ҡатыны Йәлидә тыуған.


Император ҡатыны донъяның торошона ҡарап сығарған ҡарарҙарында ҡыйыулығы һәм һығылмалылығы менән айырылып торҙо. Абызыйҙың хәрби сәфәрҙәренә һәм халыҡ менән идара итеүенә ҡағылышлы ниәттәре тураһында фекер алышыуҙарҙа ҡатнашты һәр саҡ.


Бер мәл Абызый, Дансян ҡәбиләһенә ябырылыу өсөн, сүл аша сәфәр сыҡҡанында, ҡатынын йорт-ерҙе һаҡларға ҡалдырҙы. Ике шивэй ҡәбиләһе, Хуантоу һәм Сюбо, Абызыйҙың юҡлығынан файҙаланып, уның йортона ябырылмаҡҡа ғәскәрҙәрен берләштерҙе. Ошоно белгән император ҡатыны уларҙы ғәскәр башында тороп ҡыйыу ҡаршыланы. Дошманға ғәййәр ташланып, башкөлләй тар-мар итте. Шунан һуң император ҡатынының даны шаулатты бөтә тирә-яҡты.


Император ҡатынының әсәһе һәм ҡәйнәһе бар ине, бер саҡ улар, һике йөҙлөгөнә ултырып, уның баш эйеп сәләмләүен көттөләр. Әммә император ҡатыны әйтте: «Күккә генә баш эйәм мин, ләкин бәндәләргә баш эймәйем!».


Һуңғы Тан Ҡытай дәүләтенең беренсе императоры Ли Цунь-сюйҙың атаһы — Үҫәргән сатаһы (шато) йәғни түңгәүер башҡорто Ли Кэ-юн (856 — 908) Ҡытай генерал-гөбөрнәтере вазифаһында Ҡыуанһыу (Хуанхэ) йылғаһының төньяғындағы ерҙәр менән идаралыҡ иткәнендә, ярҙам өмөт итеп, көҙәндәр менән дуҫлашты һәм Абызыйҙы — үҙенең ағаһы, уның ҡатынын үҙенең апаһы итеп таныны.


911 йылда үҙен Дәү Йән (Великое Янь) дәүләтенең императоры итеп иғлан ҡылған Лю Шоу-гуань бер заман барлыҡ көс-ҡеүәтен юғалтҡас, ярҙам һорап көҙәндәргә үҙенең хәрби кәңәшсеһе Хань Янь-хуэйҙы ебәрә. Абызый, үҙенә баш эйеп сәләм биреүҙән баш тартҡан Хань Янь-хуэйға асыуланып, уны ҡулға алғас һәм далаға ат көтөргә ебәргәс, императорҙың ҡатыны Абызыйға әйтә: «Хань Янь-хуэй үҙенең императорына тоғролоҡ бурысын тайпылышһыҙ үтәне. Заманабыҙҙың лайыҡлы кешеһе ул. Яраймы ни уны көтөүлектәр һәм ат һарайҙары менән мыҫҡылларға? Уны хөрмәтләп үҙебеҙгә хеҙмәткә саҡырырға кәрәк».


Абызый Хань Янь-хуэйҙы ҡайтарып ала, уның менән әңгәмәләшеп, уны яратып, үҙенең баш кәңәшсеһе яһай. Артабан Хань Янь-хуэй уның билдәле яранына әйләнә.


Көньяҡ Тан Ҡытай дәүләтенең императоры Ли Бянь ебәргән илселәр Абызыйға көслө дөрләп яна торған май килтереп тапшыра: «Әгәр ҡаланы штурмлағанда күҙәтсе башняларын ошо май менән яндырһаң, дошман утҡа һыу һипкән һайын ул уғата көслөрәк дөрләп янасаҡ», — тип белдерә улар. Шатланған Абызый шунда уҡ утыҙ мең һыбайлы һайлап алырға ла Ючжоуға һөжүм итергә ниәтләнә.


Император ҡатыны, көлөмһөрәп, былай ти: «Кем дә булһа майҙы һынап ҡарау өсөн генә башҡа дәүләткә һөжүм ҡылғанын ҡасан ишеткәнең бар?» Шунан һуң, тирмә алдындағы тирәккә күрһәтеп әйтә: «Ҡабыҡһыҙ ҡалып үҫә аламы был ағас?» — «Юҡ», — тип яуаплай Абызый. Шунан һуң император ҡатыны әйтә: «Ючжоу ҡалаһы ла ошо тирәккә оҡшаш. Әгәр беҙ ҡала янына өс мең һыбайлы ҡуйһаҡ, улар тирә-яҡты талап ҡоротһа һәм ҡаланы аҙыҡһыҙ ҡалдырһа, бер-ике йыл да үтмәҫ — үҙенән-үҙе бөләсәк ҡала. Ниңә улай ҡабалан һәм уйламай эш ҡылырға! Уңышһыҙлыҡҡа осраһаҡ, ҡытайҙар көләсәк бит беҙҙән, ә йәйләүҙәребеҙ беҙҙе ташлап китәсәк». Абызый үҙ ниәтенән төңөлә.


Император ҡатыны хәрби эштәрҙә лә маһиралығын күрһәтә: килмешәк һәм Ҡытай яугирҙәре араһынан ул һайлап алып төҙөгән ике йөҙ меңлек гвардия шул тиклем дә яҡшы була ки, был ғәскәрҙе, ҡиммәтле ынйы мәрйененә тиңләп, ынйы ғәскәр, тип йөрөтәләр...


Абызыйҙың вафатынан һуң (926 йыл) уның ҡатыны, ире артынса уҡ гүргә кереү өсөн, бер нисә тапҡыр үҙенә ҡул һалырға итә, ләкин, улдарының әсенеп илауы арҡаһында, уң ҡулын ғына сабып өҙә лә шуны Абызыйҙың ләхетенә һала. Ошонан һуң һарайҙа ла, илдә лә «императорҙың ҡулы сабып өҙөлгән тол ҡатыны» тип атайҙар уны... Үрге баш ҡалала
 иргә тоғролоҡ ҡорамы ҡорола, сабып өҙөлгән ҡул манараһы суҡайтыла һәм ядкәр-һәйкәлташ ҡуйыла.


Әйтергә кәрәк, император ҡатыны, ҡулындағы хакимиәтте аҡыллы файҙаланып, император тәхетенә уртансы улы Туғанды (Дэ-гуанды) ултырта, уның заманында әсәне «императорҙың тол ҡатыны» тип йөрөтәләр.


Абызыйҙың вафатынан һуң императорҙың тол ҡатыны ошо Селәү, бөтә юлбашсыларҙың (ырыу бейҙәренең) ҡатындарын сәйгә саҡырып: «Бына мин тол ҡалдым, һеҙ ҙә минең һымаҡ булырға тейеш», — тип белдерә. Шунан һуң уларҙың ирҙәрен йыйып, ҡаршыларында аяғөҫтө баҫып тороп һорай: «Мәрхүм императорҙы һағындығыҙмы?» Бөтәһе лә: «Нисек итеп һағынмаҫҡа, ти, инде — беҙ бит мәрхүм императорҙың игелектәрен күп күрҙек», — тип яуаплағас, император ҡатыны шунда уҡ: «Әгәр һағыныуығыҙ хаҡ булһа, уның менән күрешергә китергә тейешһегеҙ», — тип белдерә лә бөтәһен дә үлтертә.


Әгәр ярандары араһында ҡаты бәғерле һәм мәкерле бәндәләр фашланһа, император ҡатыны уларға: «Ҡылыҡтарығыҙ тураһында минең исемдән мәрхүм императорға барып хисап бирегеҙ!» — тиер ҙә ҡәбер янына килтереп үлтертер ине. Төрлө осорҙа шулай үлтерелеүселәрҙең һаны йөҙәрләп иҫәпләнде. Ниһәйәт, Абызыйға баяғыса сәләм алып китергә Пинчжоу өлкәһе уҙаманы Чжао Сы-вэнгә сират етте.


Әммә Чжоу Сы-вэндең һис кенә лә унда киткеһе килмәгәс, императорҙың тол ҡатыны былай ти: «Һин мәрхүм императорға хеҙмәт иттең һәм уның яҡыны инең. Шулай булғас, ниңә уның янына бармаҫҡа итәһең?» Чжао Сы-вэнь дә юғалып ҡалмай: «Әгәр яҡындары тураһында һүҙ барһа, уның һеҙҙән дә яҡынырағы юҡ ине. Әгәр башлап һеҙ китһәгеҙ, мин дә һеҙҙең арттан эйәрермен».


Императорҙың тол ҡатыны: «Мин императорға эйәреп ер аҫтына китеүҙән баш тартмайым, әммә уның артынса уҡ китә лә алмайым хәҙер, сөнки күрәм: балалар әле бәләкәй һәм дәүләт башлығыбыҙ юҡ», — тип уфтана ла, баяғыса, ҡулын сабып өҙөп, шуны ҡәбергә һала. Шулай итеп Чжао Сы-вэнь үлемдән ҡала...


Император ҡатыны ғүмеренең ахырында тәхет өсөн барған һарай ыҙғыштарында еңелеп, үҙенең ейәне — уюй тигән император тарафынан Маҙаһыу йылғаһы буйына Абызый ҡәбере янына һөрөлә һәм шунда 953 йылда етмеш биш йәшендә вафат була...


Ҡытай тәүәрихтәрендә яҙылған хикәйәт был.


Император ҡатынының тәржемәи хәле миҫалында башҡорт йәмғиәтендәге ҡатын-ҡыҙҙың тотҡан юғары урынын күрәбеҙ. С.И. Руденко үҙенең «Башкиры» (М. — Л., 1955; 268-енсе бит) монографияһында яҙғанынса, «башкирские женщины пользовались относительно большей свободой, чем у многих других мусульманских народов».

Ҡатай-көҙәндәрҙең Сиҙәм дәүләтенә император Абызый үҙе сәсеп киткән тос орлоҡтар уның яугир улы император Туған (Тай-цзун) заманында көр шытып һәм яҡшы уңыштар биреп, ҡытайҙарҙың цивилизацияһы менән ярышырлыҡ та алышырлыҡ һәм уларға үҙенең Ҡатай (Ҡытай) исемен беркетерлек Ҡатай цивилизацияһы барлыҡҡа килә, Абызыйҙан мираҫҡа ҡалған данлы Сиҙәм дәүләте аҙаҡ үҙенең бөйөк Дәү Олояу (Дао Ляо) исемен ала.


Әйткәндәй, Ҡатай-көҙән бабаларыбыҙҙың нисек итеп тәхеткә яңы император ултыртыу йолаһы ла бик ҡыҙыҡлы. Ҡытай тәүәрихселәре ошолай һүрәтләй уны:


«Йоланы үтәмәккә бәхетле көн һайлап алына. Шул көн килерҙән элек үк, зал һәм ҡорбан салғыс төҙөлә. Ҡорбан салғыс түбәндәгесә ҡорола. Бейек итеп ҡоро сытыр өйөлә, уның өҫтөнә өс ҡат бүрәнә түшәлә, шулар өҫтөнә ҡорбан салғыс ҡуйыла. Былар бөтәһе йөҙ чи оҙонлоҡ кейеҙ менән көпләнеп, кейеҙ өҫтөнә аждаһалар һүрәтләнгән дүрткел мендәрҙәр һалына. Шулай уҡ императорҙың «икенсе тыуыу» йорто (әсәһенә арнала), императорҙы эҙләп табып «таныу» йорто төҙөлә.


Император «икенсе тыуыу» йортона керә һәм әсәһенән икенсе тапҡыр тыуыу йолаһын үтәй. Шунан һуң уны һигеҙ йәйләү-ҡор аҡһаҡалдары, алдынан, артынан һәм ике яғынан тотанаҡлап, залдың төньяҡ-көнсығышындағы
 «тәхеткә күтәреү» мөйөшөнә оҙата Ҡояшҡа табынғас, император атҡа менә. Ат ҡараусылары итеп уның майлылары — ҡатыны яғы туғандары араһынан аҡһаҡалдар һайлап алына. Император атта елеп барғаны ыңғайында ергә ҡолап төшә
. Ат ҡараусылар һәм оҙатып барыусылар уға кейеҙ бөркәндертә.


Шунан һуң император убаға күтәрелә, ә юғары чиновниктар һәм төрлө ҡәбиләләрҙең башлыҡтары алыҫтан тороп уға баш эйәләр. Шунан һуң император атсапҡын аша хәбәр һала: «Элекке император Күккә ашты, ләкин олаталары һәм ағалары ҡалды, шулар араһынан лайыҡлыны һайларға кәрәк. Минең яҡшы яҡтарым юҡ, дәүләт менән идара итә аламмы ни мин?»


Чиновниктар яуаплай: «Беҙ мәрхүм императорҙың игелектәрен күп күрҙек, һеҙ ғали янаптарҙың беҙгә мәртәбәле яҡшылыҡтары күп тейҙе, шуға күрә бөтәбеҙ ҙә бөтә йөрәктән һеҙгә хеҙмәт итергә теләйбеҙ. Нисек инде беҙ башҡа ниәттә булайыҡ!»


Император иғланлай: «Әгәр ҙә мин һеҙҙең теләкте үтәһәм, бүләген дә, язаһын да ғәҙел бирермен. Игелектәр эшләгәнегеҙҙә мин һеҙҙең чиндарығыҙҙы күтәрермен һәм вазифаларға тәғәйенләрмен. Енәйәттәр ҡылғанығыҙҙа мин һеҙҙе хеҙмәттәрегеҙҙән ҡыуырмын һәм үҙемдән ситләтермен. Әгәр әмерҙәремә буйһонар булһағыҙ, үтенесегеҙҙе уйлап ҡарарға тейешмен».


Бөтәһе лә яуаплай: «Беҙ император әмерҙәренә буйһонасаҡбыҙ». Ошонан һуң император үҙен «таныған» шул ерҙе билдәләргә тупраҡтан һәм таштан уба өйҙөртә. Шунан ул ҡайтып китә лә мәрхүм императорҙарҙың һүрәт-һындары алдында баш эйә һәм чиновниктарҙы туй табынына йыя.


Иртәгәһен император «тәхеткә күтәреү» залынан килеп сыға. Йәнуҙаҡтарының (телохранителдәренең) өлкән башлығы уға ҡорбан салғыс эргәһенә күтәрелергә ярҙамлаша. Аждаһа айбарлы дүрткел мендәрҙәргә бабалар рухтарының ете ҡорамдан килтерелгән табличкалары ҡуйыла. Чиновниктар төньяҡ һәм көньяҡ төбәктәрҙең канцлерҙары башлығында түңәрәккә теҙелеп, һәр береһе, кейеҙ ҡырыйын ҡалҡытып, тәбрик телмәре һөйләй. Шунан һуң «иң мөһим йәшерен эштәр» идаралығы башлығы уны тәхеткә күтәреү тураһындағы яҙыулы йәшмә табличка менән йәшмә мөһөр (мисәт) килтерә. Чиновник яҙыуҙы уҡып ишеттерә, шуның артынса «иң мөһим йәшерен эштәр» идаралығы башлығы хөрмәтле титул иғланлай һәм императорға тапшыра шуны. Бөтә чиновниктар өс тапҡыр: «императорға ун мең йыллыҡ ғүмер!» — тип һөрәнләп баш эйә. Канцлерҙар, көньяҡ һәм төньяҡ идаралыҡтарҙың бөйөк кенәздәре һәм төрлө ҡәбиләләрҙең башлыҡтары бүләк итеп берәр көтөү ерән һәм аҡ һарыҡ тапшыра. Император кейем алмаштыра ла вафат булған императорҙарҙың һын-һүрәттәре алдында баш эйә. Шунан һуң, яңы императорҙың тәхеткә ултырыуын Күккә хәбәр итер өсөн, ҡорбан салғыслы сытыр өйөмөн ут төртөп яндыралар. Император чиновниктарҙы байрам табынына йыя, биләгән вазифа кимәлдәренә ҡарап һәр береһен бүләкләй»...


Бынан тыш, мөсәл йыл әйләнеше буйынса һәр ун ике йыл һайын, император тыуған йылдан алдағы йылдың һуңғы ҡыш айында «икенсе тыуыу» йолаһы үткәрелә, шуның «императорҙы таныу» өлөшөнә күҙ һалайыҡ. Ван и тигән Ҡытай чиновнигы уны 1058 йылда үҙ күҙҙәре менән күреп ҡайтҡан.


«Ун беренсе айҙың беренсе көнөндә император тәүҙә «тыйылған кесе төбәк»кә килде лә төнгөлөккә туҡталды. Иртәгәһен көҙән чиновниктары араһынан буй-һындары һәм ҡиәфәттәре тап императорҙыҡына оҡшаш туғыҙ кеше һайлап алынды. Һәр береһенә берәр кейем император хөлләһе биреп, кейенергә бойорҙолар. Туғыҙы ла император ҡиәфәтенә керҙе, был серҙе башҡаларға әйтеү тыйылды. Төн уртаһында улар ысын император менән бергә, бөтәһе ун кеше, «тыйылған кесе төбәк»тән китеп, «тыйылған оло төбәк»кә килде. Һәр береһе айырым тирмәгә керҙе, унда башҡа һис кем юҡ, фәҡәт балауыҙ шәм яна ла бер ултырғыс бар ине. 


Өсөнсө көн иртән, сәғәт ете менән һигеҙ араһында, һәр тирмәгә берәр чиновник килеп, Күк Улын таныу йолаһын башҡарырға эскә уҙҙы. Императорҙы таныған уҙаманға мең баш һыйыр малы, мең баш һарыҡ, мең баш дөйә, мең баш йылҡы бүләк ителә. Был көндө бөйөк кенәз Сунго (императорҙың кесе ҡустыһы) һигеҙенсе тирмәлә таныны уны. Йолалары буйынса, император: «Мин император түгел», - тип әйтергә, ә бөйөк кенәз Сунго: «Һеҙ — император!» — тип ҡарыулашырға тейеш. Улар шулай бер-береһенә көҙән телендә өс тапҡыр әйттеләр, шунан һуң император: «Эйе, был тап шулай — мин», — тип килеште.


Император тирмәнән сығып, һандыҡтағы йола кейемдәрен кейенеп, түбәндәге тәртиптә сиратлап баш эйә башланы. Тәүҙә ул дүрт тапҡыр Көнгә (ҡояшҡа) баш эйҙе, шуның артынса — ете быуын бабаларының әруахтарына арналмыш табличкалар залына, мәрхүм императорҙарҙың рухын һаҡлаған тау эйәһенә. Шунан һуң тәхеткә күтәрелеүе тураһындағы табличканы алырға сытырҙан өйөлгән ҡорбан сағыс башына менде. Ошонан һуң, ҡотлауҙар ҡабул ҡылыр өсөн, Хэйлундянь залына керҙе. Дүртенсе көн йолалары ошонда тамамланды, император мәрхүм атаһының тол ҡатыны һәм бөйөк ике туған кесе ағаһы менән «тыйылған оло төбәк»тән сығып, «тыйылған кесе төбәк»кә килде, шунда иң яҡын көҙән һәм Ҡытай чиновниктары менән таңға тиклем кинәнеп байрам итте.


Дүртенсе көндә император ял итте. Бишенсе көндә ул Көньяҡ Ҡытай Сун императоры һарайынан бүләктәр ҡабул ҡылырға Сюэдинь ҡалаһына юлланды.


«Тыйылған оло төбәк»тән төньяҡ-көнсығыштараҡ «тыйылған кесе төбәк»тә егерме өс кейеҙ тирмә ҡоролған. Һәр яғы йөҙ ҙә ун бер аҙым оҙонлоҡ «тыйылған оло төбәк»тә ҡара кейеҙҙән ун тирмә һәм ете хәрби тирмә тора ине. «Тыйылған кесе» һәм «оло төбәк»тәрҙе һөңгөлө, мөслө, байраҡлы, барабанлы, ян һәм уҡлы ун меңлек көҙән ғәскәре уратып алған. Байраҡтарға көҙәнсә «ғәскәр» тамғаһы һалынған.


Ете быуын мәрхүм бабалар (әруахтар) исемлеге: Тай-цзу, Тай-цзун, Му-цзун, Цзин-цзун, Шэн-цзун һәм Син-цзун.


Ырыу инәһе һылыубикәнең рухы көҙән телендә оло йоҡ әсә (люегу аожо) исемләнә. Риүәйәттәр буйынса, иншань тауынан төшкән ете һыбайлы был һылыубикәне Ҡыуанһыу (Хуанхэ) йылғаһы уртаһынан тотоп алған
. Көҙәндәр — шул һылыубикәнең тоҡомдары. Уның һыны ағастан яһалып, сағыу төҫлө кейемдәргә төрөлгән. Ғәҙәттә ул Муешань тауныдағы изге ҡорамда тора, ләкин һәр юлы император күтәреү йолаһына һынды изге ярлыҡаусы рәүешендә алып китәләр ҙә өсөнсө көнөндә ҡорамына кире илтеп ҡуялар.


Мәрхүм ете императорҙың мәрхүм туғандары — шулай уҡ ағастан яһалған, уҡалы ҡыҙыл кейемдәргә төрөлгән әҙәм һындары. Уларҙы ла Муешань тауындағы ҡорамдан килтерҙеләр.


Утыҙ ике чи бейеклегендәге ҡорбан салғыс ҡайырыһы һыҙырылмаған ҡарама ботаҡтарынан өйөлә, өҫтөнә ҡара лак менән ҡапланған өс ҡат бүрәнә теҙелә. Ҡорбан салғыс башына император тирмәһе ҡорола. Йоланы үткәреү көнөндә император шуның эсендә ултырҙы, ә түбәндә ике йөҙҙән ашыу көҙән чиновниктары баҫып торҙо»...

Алыҫ Көнсығыштағы Япон диңгеҙенән алып Көнбайыштағы Үҫәргән (Каспий) диңгеҙенәсә йәйрәп ятҡан дәү дәүләт менән идара итеү өсөн, башҡорттоң ҡәҙимге дүрт юлға бүленеш (ҡарағыҙ: Хәтерхитап, 285, 331-енсе биттәрҙәге һүрәттәр) тәғлимәт-миф йола-ҡануны буйынса, дүрт тарафта дүрт баш ҡала төҙөлә. Көнбайыштағы баш ҡала, Абызыйҙың үҙе тарафынан нигеҙләнеп, Абызый (император) баш ҡалаһы тип атала. Абызыйҙың вафатынан һуң тәхеткә ултырған уның уртансы улы Туған (әруахи ләҡәбе Тай-цзун) заманында яулап алынған Бохай иле төбәгендә бишенсе баш ҡала ҡорола. Шулай итеп, ҡытайҙар яҙыуынса, империяла «бөтәһе биш баш ҡала, алты урата (оҡруг), йөҙ илле алты өлкә, ике йөҙ туғыҙ өйәҙ, илле ике ҡәбилә һәм бойондороҡло алтмыш ил була. Биләмәләре көнсығышта — диңгеҙгәсә, көнбайышта — Цзиньшань тауҙарынаса һәм ҡомло сүлдәргәсә, төньяҡта — Луцзюхе йылғаһынаса, көньяҡта — Байгоу йылғаһынаса һуҙыла»...

Цзиньшань тауҙары тигәндәрен Урал тауҙары тип аңларға кәрәк.


Билдәле булыуынса, бөтөн башҡорт халҡын хәҙерге Башҡортостан Республикаһының символикаһындағы ете ырыу ғына түгел, ә теүәл төп ун ике ырыу тәшкил итә. Анығыраҡ әйткәндә, бөтөн башҡорт халҡы ике төп ҡәбиләгә бүленеп, Эске Башҡорт яғындағы Үҫәргән ҡәбиләһе — бәндәүи төп биш ырыуҙан һәм плюс Илаһи ике — бей-шамандар менән ҡаған-хандар — ырыуҙарынан торған, ә Тышҡы Башҡорт яғындағы Башҡорт ҡәбиләһе бәндәүи төп ете ырыуҙан хасил икән (ҡарағыҙ: Хәтерхитап, 331-енсе биттәге һүрәт һәм 448 — 450-нсе биттәр). Хәйер, быға инаныу өсөн, «Башкиры» (50-нсе бит) монографияһының мәшһүр авторы С.И. Руденконың һүҙҙәре лә етәлер: «В домонгольское время... башкиры разделялись на двенадцать основных родов, из которых семь были расположены на территории бывшей Уфимской провинции, а пять — в Зауральской ее части»...


Әле һүҙ барған бөйөк Ҡатай-көҙән империяһы бер быуат замана арауығында биләмәләрен уғата киңәйтә төшөп, бөтә башҡорт ҡәүемдәрен үҙ ҡанаты аҫтына ала, һөҙөмтәлә борондан килгән, әммә тарҡалып йәшәгән ун ике төп башҡорт ырыуын ҡабат бер төпкә берләштереүгә өлгәшә. Баштағы һигеҙ йәйләү-ҡор тәүҙә туғыҙ урҙаға үҙгәртелеп, тора-бара тағы ла өсәү өҫтәлеп, йәмғеһе түбәндәге ун ике урҙа хасил ҡылына (исемдәре Ҡытай тарихсылары яҙғанынса — ҡытайса):

1.  Тай-цзу (Абызый) урҙаһы Суань — Линьхуань өлкәһендә, ә Абызый зираты Цзучжоуҙан көньяҡ-көнсығыштараҡ егерме ли алыҫлыҡта Урҙала һигеҙ мең төп йорт һәм ете мең килмешәк төрлө ҡәүем һәм Ҡытай йорто иҫәпләнә. Ете меңлек атлы ғәскәр бирә. 5 өлкәгә, 1 өйәҙгә, 4 хәрби идаралыҡҡа бүленә.

2.  Тай-цзун (Туған) урҙаһы Гоанянь — Югухэ йылғаһына яҡын, ә император зираты Хуайчжоуҙан көньяҡтараҡ утыҙ ли алыҫлыҡта Урҙала өс мең төп йорт һәм ете мең килмешәк төрлө ҡәүем һәм Ҡытай йорто иҫәпләнә. Биш меңлек атлы ғәскәр бирә. 4 өлкәгә, 2 өйәҙгә, 4 хәрби идаралыҡҡа бүленә.

3.  Ши-цзун урҙаһы Елувань — Тухэ йылғаһынан көнсығыштараҡ, ә зираты — Чаннин һарайынан төньяҡтараҡ. Урҙала биш мең төп йорт һәм һигеҙ мең килмешәк төрлө ҡәүем һәм Ҡытай йорто иҫәпләнә. Һигеҙ меңлек атлы ғәскәр бирә. 3 өлкәгә, 1 өйәҙгә, 4 хәрби идаралыҡҡа бүленә.

4.  Императорҙың тол ҡатыны Ин-тянь урҙаһы Пусувань — Гаочжоу өлкәһендә, ә зираты — Лунхуачжоуҙан йөҙ ли көнсығыштараҡ. Урҙала ете мең төп йорт һәм алты мең килмешәк төрлө ҡәүем һәм Ҡытай йорто иҫәпләнә. Биш меңлек атлы ғәскәр бирә. 4 өлкәгә, 3 өйәҙгә, 4 хәрби идаралыҡҡа бүленә.

5.  Му-цзун урҙаһы Долибэнь — Цзюяш тауынан көньяҡтараҡ, ә зираты — баш ҡаланан көньяҡтараҡ. Урҙала мең төп йорт һәм өс мең килмешәк төрлө ҡәүем һәм Ҡытай йорто иҫәпләнә. Ике меңлек атлы ғәскәр бирә. 2 өлкәгә, 3 хәрби идаралыҡҡа бүленә.

6.  Цзин-цзун урҙаһы Цзяньму — Хэлухэ йылғаһы буйында, ә зираты — Цзучжоуҙан көньяҡтараҡ. Урҙала һигеҙ мең төп йорт һәм ун мең килмешәк төрлө ҡәүем һәм Ҡытай йорто иҫәпләнә. Ун меңлек атлы ғәскәр бирә. 4 өлкәгә, 2 өйәҙгә, 4 хәрби идаралыҡҡа бүленә.

7.  Императорҙың тол ҡатыны Чэн-тянь Урҙаһы Гувэнь — Тухэ йылғаһынан көнсығыштараҡ, ә ул үҙе император Цзин-цзундың зиратында ерләнгән. Урҙала алты мең төп йорт һәм ун мең килмешәк төрлө ҡәүем һәм Ҡытай йорто иҫәпләнә. Ун меңлек атлы ғәскәр бирә. 4 өлкәгә, 1 өйәҙгә, 3 хәрби идаралыҡҡа бүленә.

8.  Шэн-цзун Урҙаһы Нюйгу — Нюйхуньхочжиҙа, ә зираты — Цинчжоу өлкәһендәге Наньанда. Урҙала ун мең төп йорт һәм егерме мең килмешәк төрлө ҡәүем һәм Ҡытай йорто иҫәпләнә. Биш меңлек атлы ғәскәр бирә. 5 өлкәгә, 4 хәрби идаралыҡҡа бүленә.

9.  Син-цзун Урҙаһы Водувань — Гаочжоуҙан көнбайыштараҡ, ә зираты — үрге (көнбайыш) баш ҡала төбәгендәге Цинчжоу өлкәһендә. Урҙала ете мең төп йорт һәм ун мең килмешәк төрлө ҡәүем һәм Ҡытай йорто иҫәпләнә. Ун меңлек атлы ғәскәр бирә. 3 өлкәгә, 4 хәрби идаралыҡҡа бүленә.

10.  Дао-цзун Урҙаһы Асы — Хаошуйлэ күле буйында, ә зираты — үрге (көнбайыш) баш ҡала төбәгендәге Цинчжоу өлкәһендә. Урҙала ун мең төп йорт һәм егерме мең килмешәк төрлө ҡәүем һәм Ҡытай йорто иҫәпләнә. Ун биш меңлек атлы ғәскәр бирә.

11.  Император Тянь-цзо Урҙаһы Алувань — Чунь һәм Сюань өлкәләрендә. Урҙала һигеҙ мең төп йорт һәм ун мең килмешәк төрлө ҡәүем һәм Ҡытай йорто иҫәпләнә. Ун меңлек атлы ғәскәр бирә.

12.  Императорҙың бөйөк кесе ҡустыһы Сяо-вэнь Урҙаһы Чишидэбэнь — Цзянь, Шэн һәм Янь өлкәләрендә, ә зираты — Цзучжоуҙан утыҙ ли көньяҡ-көнбайышта Урҙала өс мең төп йорт һәм биш мең килмешәк төрлө ҡәүем һәм Ҡытай йорто иҫәпләнә. 3 өлкәгә, 1 хәрби идаралыҡҡа бүленә...


Ҡытай тәүәрихсеһенең иҫәпләп сығарыуынса, бөтәһе ике йөҙ өс мең йорт иҫәпләнеп, шуларҙың һикһән меңен — төп йорт халҡы (башҡорттар үҙҙәре), ә йөҙ егерме өс меңен — төрлө ҡәүем килмешәктәр һәм ҡытайҙар тәшкил итә. Күренеүенсә, башҡорттарҙың Дәү Олояу дәүләте — күп этнослы (хәҙергесә әйткәндә, күп милләтле), ҡеүәтле империя булған. Еребеҙҙәге унан һуңғы империялар (Алтын Урҙа, Рәсәй, СССР) — шул боронғо күп этнослы дәүләтебеҙ традицияларын дауам иттереүсе улар. Шул уҡ ваҡытта әле генә килтерелгән статистик һандарҙың асылында Дәү Олояу империяһының оҙаҡламай буласаҡ һәләкәте — юҡҡа сығарылыуы үтәләй күренеп тора. Сөнки ундағы килмешәктәр һәм яулап алынмыш ҡытайҙар ғәмәлдә дәүләт нигеҙенә һалынған шартлатҡыс булып тора: империя ҡеүәтләнеп сәскә атҡанда улар уны яҡлашһа, ҡара көндәр килеү менән улар уның ҡан дошмандарына әүерелә лә ҡара золомон ҡыла — 1125 йылда бөйөк дәүләтебеҙҙең емерелеүенең төп сәбәбе ошолор.

Баш ҡалалар темаһына әйләнеп ҡайтһаҡ, Абызыйҙың көнбайыштағы төп баш ҡалаһы (үҙе үлгәндән һуң уны үрге баш ҡала тип йөрөтәләр) уның тыуып-үҫкән ерендә урынлашып, Ҡытай үлсәүе менән йәмғеһе егерме ли майҙанды биләгән. Дошманға ҡоралдан атыу өңдәре, күҙәтеү башнялары булған бейек диуар менән уратылып, башҡорттоң дүрт тарафҡа дүрт юл йолаһынса, Көнсығыш һәм Көнбайыш, Көньяҡ һәм Төньяҡ ҡапҡалары асылып-ябылып торған. Был өлкә менән императорҙың иң яҡын туғандары — кенәздәр идара иткән.


926 йылда Абызый, көнсығыш сиктәге Бохай илен һуғышта еңеп һәм империяһына ҡушып ҡайтҡанынан һуң, төп баш ҡалаһын шаҡтай киңәйтеп, еңеүгә арналмыш яңы һарай һала һәм уның зиннәтле өс залын үҙенең ата-бабаларының һынлы һүрәттәре менән биҙәй. 1020 йылда баш ҡалаға илсе булып килгән Ҡытай чиновнигы Сун Шоуҙың яҙыуынса (бөтә атамалар Ҡытайсаға әйләндерелгән килеш бирелә), эске ҡаланың (кремлдең) көньяҡ-көнсығыш мөйөшөндә Атанһөйөнөсө (Тяньсюнсы) ҡорамын ҡороп, унда үҙенең атаҡлы атаһының һүрәтен яһатып ҡуя. Император ҡалаһы тип аталмыш кремлдән сығып көньяҡҡа һуҙылған урамдың буйында көнсығыш яҡлап император наместнигы, тоҙ һәм тимер идаралығы һәм Көньяҡ ҡапҡа янында аждаһа ҡорамы урынлашҡан. Урамдың осонда — Линьхуан уратаһы (оҡругы) һәм өйәҙе идаралыҡтары. Шунан көньяҡ-көнбайыштараҡ — Чунсяосы тигән Будда-хоҙай ҡорамы. Ҡорамдан көнбайыштараҡ — Чантай өйәҙе идаралығы һәм уғата көнбайыштараҡ — Тяньчангуань ҡорамы. Көньяҡ-көнбайышта тағы — һарай әһелдәренең балалары һәм кесе туғандары өсөн мәктәп, унан төньяҡтараҡ — Конфуций ҡорамы, унан көнсығыштараҡ — Будда ҡорамы Аньгосы. Был ҡорамдан көнсығыштараҡ — император ҡатынының элекке һарайы Цитянь, унан көнсығыштараҡ — императорҙың өлкән һөйәркәһенең һарайы, уны император ҡатыны Фа-тянь төҙөткән. Шунан көнсығыштараҡ — Будда ҡорамы Бэшжэнисы, ебәк туҡымалар туҡыу оҫтаханаһы, һарайҙар идаралығы, сүпрә идаралығы һәм дәүләткә иғәнә идаралығының иген һаҡлағыс ике элеваторы. Былар бөтәһе император һарайынан көньяҡ-көнсығыштараҡ урынлашҡан. Һигеҙ һөнәр буйынса идаралыҡ иһә Будда ҡорамы Тяньсюнсы ҡаршыһында тора...


Ә Көньяҡ баш ҡала тураһында түбәнгеләр яҙылған: был баш ҡала Ҡытай-ҡала тип йөрөтөлә ине. Уның көньяҡ өлөшөн арҡыры киҫеп, ҡара-ҡаршы башнялар суҡайтылған арҡыры урам үтә. Башнялар янында — баҙарҙар. Көнсығыш ҡапҡанан төньяҡтараҡ — Лусянь өйәҙе идараһы, ә унан көньяҡ-көнсығыштараҡ — Синжэнь өйәҙе идараһы.


Көньяҡ ҡапҡанан көнсығыштараҡ уйғыр биҫтәһе урынлашҡан, был биҫтә Абызый баш ҡалаһындағы уйғыр сауҙагәрҙәре тарафынан төҙөлгән, шунда килеп сауҙа итә улар. Көньяҡ-көнбайышта — Тунвэнь биҫтәһе, унда төрлө дәүләттәрҙең илселәре туҡтала. Был биҫтәнән көньяҡ-көнбайыштараҡ — Линьхуан биҫтәһе, унда Ся дәүләтенең илселәре ҡабул ҡылына. Унан көнбайыштараҡ — Будда ҡорамы Фусянсы. Ҡорамдан көнбайыштараҡ — Сюаньхуа өйәҙе идаралығы, ә көньяҡ-көнбайыштараҡ — Динба өйәҙе идаралығы. Шунан төньяҡтараҡ Баохэ өйәҙе идаралығы урынлашҡан. Көнбайыш ҡапҡанан төньяҡтараҡ — Ису өйәҙе идаралығы, унан көнсығыштараҡ — Циньляо өйәҙе идаралығы...


Ике ҡала миҫалында ғына ла күренеп тора: Дәү Олояу империяһы ҡитғабыҙҙа Ҡытай цивилизацияһы менән типә-тиң ярышырлыҡ цивилизацияға эйә булған. Империя киңлегендә бик күп ҡалалар, хәрби ҡәлғәләр, күперҙәр һәм юлдар һалына, ер эшкәртеү, ебәк ҡорто үрсетеү һәм ебәк туҡымалар туҡыу, һәр төрлө һөнәрселек, сауҙа эштәре сәскә ата. Тарих фәне, медицина, архитектура, сәнғәт, ә әҙәбиәттә проза һәм поэзия үҫешә. Ҡатай-көҙәндәрҙең ике төрлө яңы үҙ яҙмалары барлыҡҡа килә: 920 йылда — бер нисә мең иероглифлы «оло яҙыу», 924 йылда — еңелләштерелгән бер нисә йөҙ иероглифлы «кесе яҙыу». Һөҙөмтәлә оригиналь һәм тәржемә яҙма әҙәбиәт ныҡ үҫешеп, халыҡ араһында киң тарала, ағасҡа ырып (ксиллография) китап баҫыу эше юлға һалына. Ҡатай-көҙән шағирҙары, рәссамдары, артистары дан ҡаҙана тирә-яҡта. Абызыйҙың өлкән улы Туюй ҙа, ҡытайҙар яҙыуынса, шундай ижади һәләттәргә эйә булған. Һарай болалары ваҡытында ул карапҡа ултырып Ҡытайға ҡаса һәм, үҙе килеп туҡтаған диңгеҙ яры башына бағана-һәйкәл ултыртып, унда егерме иероглифтан хасил шиғырын яҙа (урыҫсанан минең тәржемәлә):

Бәләкәй тау оло тауҙы ҡапланы,

Оло тау һис көс һәм сара тапманы.

Үҙ халҡына ҡарарға ул ояла,

Шуға күрә ҡасаҡтыр был донъяла...


«Ул китаптар уҡырға ярата, ә һунарға йөрөргә яратмай ине. Дундань (хәҙерге Корея) дәүләте менән идара иткәнендә ул, алтын ҡоймаҡтарын туплап, китаптар һатып алыу өсөн йәшерен рәүештә ючжоуға юллана. Бер нисә тиҫтә мең цзюанлек китаптарҙы арбаларға тейәп, иленә алып ҡайта. Цулюй тауында ул китапхана аса, ишегенең башына «Диңгеҙгә ҡарап һоҡланыу китапханаһы» тигән яҙыулы таҡта ҡуйҙырта»...


Һәм йәнә 1031 йылғы йылъяҙмала император Тай-пин тураһында:


«Император бигерәк тә «Чжэнь-гуандың идаралыҡ итеү осорондағы мөһим ваҡиғалар» китабын уҡырға яратты... Бынан тыш, император шәхсәнә үҙе Бо Цзюй-иҙың шиғырҙар китабын көҙән яҙыуында тәржемә ҡылды, көҙән чиновниктарын йыйыр ҙа шуны уҡып ишеттерер ине...


Император даосизм һәм буддизм асылын яҡшы аңланы, ә ун ике баҫҡыслы музыка гаммаһы ауаздары нигеҙҙәрен бигерәк тә тәрән үҙләштерҙе... Көҙән һәм Ҡытай чиновниктары менән табындаш булып хозурланғанында ул йә үҙе йырлар һәм бейер, йә үҙенең ҡатынына һәм һөйәркәләренә дүрт ҡыллы гитарала уйнарға ла ҡунаҡтарға шараплы туҫтаҡтар таратырға бойорор ине.


Император шулай уҡ шиғырҙар уҡырға яратты. Ул канцлерҙарынан башлап бөтә чиновниктарына тема бирер ҙә шиғыр сығарырға бойорор ине. Шиғырҙар әҙер булғас, чиновниктар уларҙы императорға тапшырыр, ә ул шуларҙы бер-бер артлы уҡыр ине. Иң шәп шиғыр авторына алтын айыллы билбау бүләк ителә. Император үҙе йөҙҙән артыҡ шиғыр яҙҙы»...


Ә бына шул Ҡатай-көҙән башҡорттарының театры тураһында (1027 йыл):

«Ҡышҡыһын ун икенсе айҙа Ҡытай Сун дәүләте чиновнигы, император китапханасыһы Кун Дао-фу, көҙәндәргә илсе булып килде. Артистар тамаша күрһәттеләр, Конфуцийҙы һынландырҙылар унда. Асыуына сыҙай алмаған Кун дао-фу тамаша залынан сығып китте. Илселәрҙе ҡабул ҡылыу буйынса көҙән чиновнигы Кун Дао-фуны урынына ҡайтарып, ғәфү үтенеүен талап итте... Кун Дао-фу: «Әле генә һөмһөҙ артистарығыҙ бөйөк аҡыл эйәһен рәнйетте, ләкин тыйманылар уларҙы», — тигәс, көҙән императоры, ҙур туҫтаҡҡа тултыра шарап ҡойоп, әйтте: «Көндәр һыуыҡ ваҡыт, эсегеҙ ошоно һәм һеҙ, бәлки, итәғәтлерәк булырһығыҙ»... Кун Дао-фу Конфуцийҙың ҡырҡ бишенсе быуын вариҫы ине»...


Һәм тағы:


«Император (Чжун-си, 1047 йыл) зауыҡлы рәссам ине һәм ул яҡшы картиналар яҙҙы. Бер ваҡыт ул үҙе һүрәтләгән ҡыр ҡаҙҙарын Ҡытай императоры һарайына бүләк итеп ебәрҙе. Ҡаҙҙар шундайын да оҫта һүрәтләнгәйне ки, тере һәм бына-бына осоп китерҙәр һымаҡ күренделәр»...


991 йылдан башлап империялағы халыҡтарҙың йән иҫәбен алыу эше юлға һалына, бөтәһе дүрт миллион һигеҙ йөҙ мең кеше иҫәпләнеп, шуларҙың һигеҙ йөҙ меңен Ҡатай-көҙәндәр үҙҙәре тәшкил итә. Йылҡы малының иҫәбе бер миллионға барып етә, көтөү-көтөү мал-тыуарҙы сит илдәргә сығарып һаталар. Бик күп мәктәптәр, ә биш баш ҡалала юғары уҡыу йорттары гөрләп эшләй. Ханьмин академияһы иһә бөтә фәндәрҙең үҙәге булып тора.


11-енсе быуат Ҡатай-көҙән империяһы Көнсығыш Азиялағы иң ҡеүәтле державаға әүерелә, уның көслө армияһы һәм хәрби диңгеҙ флоты була. 10-ынсы быуаттан уҡ Цзинь һәм Хань (Төньяҡ Ҡытай), Уюэ һәм Тан (Көньяҡ Ҡытай), Корйо (Корея) һәм Көнбайыш Ся (Тангут) дәүләттәре тулыһынса Ҡатай-көҙәндәргә буйһона һәм ҙур яҫаҡ түләп йәшәй. 947 йылда был шанлы бабаларыбыҙҙың ул саҡта Олояу исемләнмеш дәүләтенең императоры Хуэй-тун ҡытайҙарҙың Цзинь дәүләтен баҫып алып, бер үк ваҡытта үҙе Ҡытай императоры ла булып ултырғас, Ҡытай империяһы иҫәбенә киңәйтелгән дәүләтен Дәү Олояу тип атай һәм илдә дөйөм амнистия иғлан итә... Был көс-ҡеүәт беренсе сиратта, әлбиттә, өҫтәрәк әйтелеүенсә, Ҡатай-көҙәндәрҙең көслө армияһына һәм хәрби диңгеҙ флотына таяна. Һуғышта ҡайһындай ҙа батырлыҡ һәм ныҡышмалылыҡ күрһәтеүҙәренең бер өлгөһө итеп, еңеүле һуғышты түгел, ә уларҙың 917 йылда Ҡытай ғәскәрҙәренән еңелеүҙәре ваҡытындағы бер хәрби хәрәкәтен алайыҡ (ҡытайсалаштырылған Тай-цзу исемен Абызый тип бирәбеҙ).


Ҡатай-көҙәндәр яғына ҡасып сыҡҡан Ҡытай генералы Лу Вэнь-цзинь Ҡатай-көҙән ғәскәре башында ҡытайҙарҙың Синьчжоу ҡалаһын баҫып алғас, Ҡытайҙың берләштерелгән ике армияһы Чжоу Дэ-вэй башлығында ҡалаға ябырыла. Һәм:

«Ҡаланы штурмлау ун көн буйынса уңышһыҙ барҙы. Камалған ҡалаға ярҙамға өс йөҙ меңлек ғәскәр башында Абызый үҙе килде. Чжоу Дэ-вэй тулыһынса тар-мар ҡылынып, килгән яғына ҡасты.


Уңышын үҫтерә барып, Абызый алға үтте һәм, Ҡатай-көҙәндәр миллионлыҡ армия менән килә, бөтә тауҙар уларҙың тирмәләре һәм кибеттәре менән ҡапланған, тигән шомло хәбәрҙәр тарата барып, Ючжоу ҡалаһын ҡаманы.


Лу Вэнь-цзинь Абызыйҙы ҡаланы штурмлау өсөн ер аҫты юлдары һалырға өйрәтте, шуларҙы файҙаланып, көҙәндәр ҡалаға төрлө яҡтан көн-төн ябырылды. Ҡала һаҡсылары үҙ сиратында соҡорҙар ҡаҙып, көҙәндәрҙе тонсоҡтороу өсөн унда май яндырҙылар.


Бынан тыш, көҙәндәр, ҡәлғә диуарҙарына яҡынлау өсөн, тупраҡ убалары өйҙөләр, ә ҡәлғәне һаҡлаусылар уларҙың өҫтөнә иретелгән Тимер ҡойҙо. Көҙәндәр Көн һайын меңәрләп ҡырылыуҙарына ҡарамаҫтан, ҡаланы штурмлау туҡталманы. Чжоу дэ-вэй ҡырҡыу хәл тураһында генерал-гөбөрнәтер Цзинь-ванға хәбәр менән атсапҡын юлландырҙы».

Ҡалаға ярҙамға ҡытайҙарҙың йәнә ике ғәскәри төркөмө ебәрелә.

«Көҙәндәр Ючжоуҙы инде ике йөҙ көнгә яҡын ҡамап тоталар һәм ҡаланың хәле хөрт ине.


Ли Сы-юандең һәм башҡа хәрби башлыҡтарҙың бөтәһе етмеш меңлек яугирҙәре Ичжоу өйәҙендә берләштеләр. Ичжоуҙан улар төньяҡҡа хәрәкәтләнеп, Дафанлин артылышын үтеп, артабан көнсығышҡа табан тау тарлауыҡтары буйлап киттеләр һәм Ючжоуҙан алтмыш ли алыҫлыҡта Абызый армияһы менән осраштылар.


Абызый ғәскәрҙәре тау һырттары буйынса хәрәкәт итте, ә Ҡытай ғәскәрҙәре — аҫта, тарлауыҡтар буйлап. Улар тарлауыҡ ауыҙына тиңәлгәс, абызый ун меңдән артыҡ һыбайлылары менән уларҙың юлын бүлде. Ҡытай ғәскәрҙәре ҡурҡыуға төштө. Шул саҡ Ли Сы-юань йөҙҙән артыҡ һыбайлылары башында алға ташланды. Башынан шлемын һалып һәм ҡамсыһын ажарлы айҡап, ул көҙәндәр телендә һөрәнләне: «Һеҙ сәбәпһеҙҙән беҙҙең сиктәрҙе боҙҙоғоҙ, шуға күрә Цзинь-ван миңә миллионлыҡ ғәскәребеҙ башында тура көнбайыш баш ҡалағыҙға дөрөргә һәм тоҡомоғоҙҙо ҡороторға бойорҙо». Шуның артынса ул атын ҡыҙыулатып һәм ҡамсыһын айҡап, көҙәндәр теҙмәһенә өс тапҡыр ташланды, башлыҡтарының береһенең башына етте. Яугирҙәре уның артынан берҙәм алға ябырылып, һөҙөмтәлә Абызый ғәскәрҙәре сигенде, ә Ҡытай ғәскәрҙәре тау араһынан сыға алды.


Ли Цунь-шэнь йәйәүлеләренә ағас ҡырҡырға һәм саталы һөңгөләр тырпайтырға бойорҙо. Һәр яугирҙең ҡулында һөңгө булып, тере ҡойма барлыҡҡа килде. Абызый атлылары ҡойма тирәләй тапанды, ҡойма артынан уларға бөтә булған атҡыстарҙан уҡ яуҙырҙылар. Уҡтар шул тиклем дә күп осто ки, ҡояшты ҡапланы улар, ә үлтерелгән һәм яраланған көҙәндәрҙең, уларҙың аттарының кәүҙәләре менән юлдар быуылды.


Ҡытай ғәскәрҙәре Ючжоуҙың үҙенәсә, тип әйтерлек, килеп еткәс, Абызый дошманын ҡаршыларға әҙерләне ғәскәрҙәрен.


Ли Цунь-шэнь үҙенең йәйәүлеләренә көҙәндәрҙең тылына керергә бойорҙо, ә әргендек һалдаттарына, сытыр-сатыр йыйнап, фронт буйынса үләнде яндырырға ҡушты. Төтөн һәм туҙан күккә олғашты. Һөрәнләп тә барабандар ҡағып ике яҡ төкәлеште, артынса уҡ көҙәндәр тылындағы йәйәүлеләр һуғышҡа кереште.


Абызый ныҡ еңелде һәм, ғәскәрҙәрен туплап, ылауҙарын, тирмәләрен, монаяттарын, ҡоралдарын һәм күп һанлы һарыҡтарын, аттарын ташлап ҡалдырып, Бэйшань тауҙарын артылып ҡайтып китте. Ҡытай ғәскәрҙәре Ючжоуға керҙе»...

Ләкин Көнсығыш Азияла барыбер Ҡатай-көҙәндәр өҫтөнлөк итә, шунһыҙ улар дәүҙәрҙән дәү ярты ҡитғаны — Япон диңгеҙенән алып Төркөстан ҡом сүлдәренәсә, Һары диңгеҙҙән алып Байҡал күленәсә арауыҡты ҡулдарында тота алмаҫтар ине. Үҙҙәрен бөтә донъяның бойороусылары иҫәпләгән Ҡытай императорҙары ла уларҙың еңеүле аҙымдары алдында йыш ҡына теҙ сүгер булған.


Ҡатай-көҙәндәрҙең хәрби ҡоролошо, хәрби сәфәрҙәре һәм һуғыш алымдары «Ляо-ши» тәүәрихендә ентекле бирелгән һәм ул башҡорт яугирлегенең аҫыл сәхифәһен тәшкил итә, беҙ уны белергә бурыслы.


«Олояу дәүләтенең хәрби ҡоролошо буйынса, — тип яҙа ҡытайлылар, — халыҡтың ун биш йәштән алып иллегәсә бөтә ир-аты хәрби исемлектәргә теркәлгән. Регуляр ғәскәрҙең һәр бер яугиренә өс ат, бер фуражир һәм лағырҙы хеҙмәтләндереүсе бер кеше тәғәйенләнә.


Һәр яугирҙә туғыҙ әйберҙән торған монаят бар: тимер кейем, сепрәк септә, йүгән, атының көсөнә күрә уға тимер йәки күн көп, дүрт ян, дүрт йөҙ дана уҡ, оҙон һәм ҡыҫҡа һөңгө, гудо, балта, алебарда, ҙур булмаған флаг, сүкеш, беҙ, бысаҡ, ут саҡма, ат эләгәне, бер доу ҡоро аҙыҡ, ҡоро аҙыҡ өсөн тоҡ, ырғаҡ, кейеҙ сатыр һәм йылҡы ҡороҡларға ике йөҙ чи оҙонлоҡ арҡан. Быларҙың бөтәһен яугир үҙе әҙерләй.


Яугирҙәр һәм аттар ҡаҙнанан ашлыҡ һәм һалам менән тәьмин ителмәй. Бының өсөн көн дә бөтә тарафтарға фуражирҙар ебәрелеп, кәрәкле аҙыҡ-түлекте талап алып килтерәләр...


Һуғыш хәрәкәттәре башлау тураһында император үҙенең көҙән һәм Ҡытай ярандары менән бергә Күк, Ер һәм Көн (ҡояш) рухтарына хәбәр еткерә һәм һоро үгеҙ менән аҡ атты ҡорбанға сала. Ә Айға табынмайҙар
. Яҡын ярандарына император һуғыш башланыу тураһында мәрхүм Абызыйҙан башлап мәрхүм императорҙарҙың бөтәһенә уларҙың зираты янында, һәм шулай уҡ Муешань тауы эйәләренә хәбәр еткерергә бойора.


Шунан һуң император яугирҙәрҙе хеҙмәткә саҡырыу тураһында бөтә төбәктәргә указын иғлан ҡыла. Әммә көньяҡ һәм төньяҡ кенәздәре, Си ҡәбиләһе кенәзе, көнсығыш баш ҡалалағы Бохай ғәскәрҙәре һәм Яньцзин баш ҡалаһына бойондороҡло ғәскәрҙәр, император указына ла ҡарамаҫтан, һуғыш сәфәренә шунда уҡ ҡуҙғалырға баҙнат итмәйҙәр. Сөнки, дөрөҫләтеп, мотлаҡ императорҙың үҙенә мөрәжәғәт ҡылырға тейеш улар. Император уларға яуап менән өлкән хәрби башлыҡтарын юлландыра, улар килтергән балыҡ ҡиәфәтендәге алтын биркә яртыһына тегеләрҙәге шундай уҡ ярты алтын биркәне тап килтереп ҡарайҙар, улар тоташһа ғына ғәскәрҙәр хәрәкәт башлай.


Яугирҙәрҙе хеҙмәткә саҡырыу тураһындағы император указын алыу менән үк, хәрби хеҙмәткә алынырға тейешлеләр йыйыла, уларҙың ғаиләләренең матди хәле тикшерелеп иҫәпләнә, исемлектәр барлана һәм ғәскәр, тәртипкә килтерелеп, артабанғы бойороҡтарҙы көтә.


Унбаштарынан башлап бөтә командирҙар үҙ вазифаларына бәйле тәртиптә ғәскәрҙәрҙе барлап тикшерә лә үҙ командирҙарынан ҡорал һәм биркалар ала. Император вәкилдәренең быға ҡыҫылырға хаҡы юҡ. Ғәскәрҙәрҙе дөйөм тикшереү тамамланғас, императорға йәнә хисап бирелә. Яугирҙәрҙең һанына ҡарап император үҙенең вәкилдәрен ғәскәр башлыҡтары итеп билдәләй, улар һәм урындағы командирҙар бер-береһен контроль аҫтында тота Улар йәнә биш йүнәлеш
 байрағына һәм барабанына рөхсәт һорай.


Ошонан һуң император шәхсәнә үҙе хәрби башлыҡтарҙы һәм командирҙарҙы тикшерә, лайыҡлы ағай-энеләре һәм юғарылыҡлы ярандары араһынан сәфәр ғәскәрҙәренең баш сәрдарын, баш сәрдар ярҙамсыһы һәм баш инспектор вазифаларына лайыҡлыларҙы һайлап ала. Ул шулай уҡ бөтә ғәскәрҙәрҙән үҙенең гвардияһына утыҙ мең иң яҡшы яугирҙе, алғасҡыға өс мең тапҡырйәнде һәм алыҫтан темеҫкенеү өсөн темеҫкен әтрәттәренә йөҙҙән артыҡ сая йәнде һайлап ала. Был әтрәттәрҙең һәр береһенең үҙ командиры була. Быларҙан тыш, армияның бөтә әтрәттәре, һандарына ярашлы, биштән алып унғаса кеше бүлә, улар айырым командир башлығындағы әтрәткә берләшеп, ғәскәрҙәрҙе саҡырыу һәм бойороҡтар илтеү өсөн элемтәселәр рәүешендә файҙаланыла. Иген баҫыуҙары тапалмаһын өсөн, ғәскәрҙәргә йылдамыраҡ хәрәкәтләнергә ҡушып, император төрлө тарафтарға атсапҡындар ебәрә. Хәрби сәфәргә сығыу — туғыҙынсы айҙан да һуңламай, ә хәрби сәфәрҙән ҡайтыу — ун икенсе айҙан да һуңламай үтәлеүе фарыз. Ғәскәрҙәр хәрәкәт иткән юлдарҙа Буддасы монахтың, монашканың йәки матәм кейемле әҙәмдәрҙең тап булыуы яман билдә һанала.


Император шәхсәнә үҙе хәрби сәфәрҙә ҡатнашҡанында илдәге мөһим хәрби һәм дәүләт эштәре менән ваҡытлыса идара итергә император нәҫеленән берәй кенәзде тәғәйенләп ҡалдыра.


Ҡытай территорияһына дөрөп кергәс, ғәскәрҙәр өскә бүленә лә айырым өс юлдан хәрәкәтләнә. Император һәр саҡ урталағы юлдан бара, ә ғәскәрҙәр баш сәрдары һәм император гвардияһы башҡа йүнәлештәрҙән китә. Ғәскәрҙәр юлында өйәҙ ҡалаһы йәки ҙур ҡасаба осраһа, шунда уҡ баҫып алына. Ә инде был эре өлкә ҡалаһы йәки хәрби оҡруг үҙәге булһа, тәүҙә дошман һаҡланыуының көслө һәм йомшаҡ урындарын һәм ябырылыу мөмкинлектәрен асыҡлайҙар, шунан һуң штурмлайҙар. Юл буйындағы йорттар, баҡсалар, тут ағастары һәм көҙрәнлектәр мотлаҡ юҡ ителә һәм яндырыла.


Ҡытайҙың Сун династияһының төньяҡ баш ҡалаһына яҡынлағас, өс йүнәлештән килгән ғәскәрҙәр, сапҡын яһау мәсьәләләрен тикшереү өсөн, бергә ҡушыла. Сигенгәндә лә тап шулай итәләр.


Өс йүнәлештә хәрәкәтләнеүсе ғәскәрҙәрҙең алдында, артында, уңда һәм һулда дозор әтрәттәре бара. Дозор әтрәттәренең алдында, артында егерме лиҙан артығыраҡ алыҫлыҡта алыҫтан темеҫкенеү әтрәттәре бара, һәр әтрәттә ундан артығыраҡ кеше. Был әтрәттәрҙең бөтә яугирҙәре тимер кейемле. Төндә, биш йәки ун ли һайын туҡтап, аттарынан төшәләр ҙә ергә ятып тирә-яҡты тыңлайҙар: кеше тауышы, ат бышҡырыуы ишетелмәҫме? Әгәр ишетелһә, кешеләрҙе һәм аттарҙы эләктерәләр. Үҙ көстәре етмәһә, дошман хаҡында ашығыс рәүештә алғасҡы әтрәткә хәбәр итәләр һәм бергәләп ябырылалар. Әгәр эре әтрәт осраһа, кисекмәҫтән ғәскәрҙәр сәрдарына хәбәр итәләр. Шул рәүешле, дошмандың ғәмәли көстәре һәм уның ҡылыҡтары хаҡында белеп торалар һәр саҡ.


Әгәр юлда торған өлкә ҡалаларын ныҡ һаҡлаһалар һәм уларға ябырылып булмаһа, ғәскәр уларҙы әйләнеп уҙа. Дошмандың ҡаланан сығыу һәм юлды бүлеү ҡурҡынысы тыуһа, ҡаланы ҡамап, уҡтар атып һәм барабандар ҡағып, ялған ябырылыу менән алдайҙар дошманды. Дошман ҡапҡаларын ябып, һаҡланыу сараһын күргәс һәм юлда ҡаршылыҡ ҡалмағас, артабан китә ғәскәр.


Дошманға көтмәгәндә һөжүм итеү һәм коммуникацияларын боҙоу, өлкә ҡалалары араһындағы элемтәне өҙөү һәм уларҙы бер-береһенән айырып, ярҙамлыҡһыҙ ҡалдырыу өсөн махсус ғәскәрҙәр тәғәйенләнә. Дошман ғәскәрҙәре көтмәгәндә төндә ҡәлғәләренән сығып ябырылмаһын, йәки күрше ҡалаларҙың ғәскәрҙәре менән берләшмәһен өсөн, ҡараңғы төшөү менән үк һәр ҡала эргәһендә ҡала ҡапҡаларынан йөҙ аҙымдай уңда һәм һулда тимер кейемле, ҡораллы йөҙ һыбайлыны һаҡҡа ҡуялар. Әгәр дошман сыҡһа һәм уны юҡ итергә әтрәттең үҙ көсө етмәһә, кире елдерәләр ҙә, ғәскәр йыйып, һуғыша башлайҙар. Шулай уҡ төндә яҡындағы ҙур юлдарға, һуҡмаҡтарға, тау юлдарына һәм йылға кисеүҙәренә лә яугирҙәр ебәрелә.


Бөтә фуражирҙар тимер кейемле һәм ҡораллы. Фуражирҙар төркөмдәренән әтрәттәр төҙөлә. Улар һәр саҡ баҡсаларҙы һәм ағастарҙы киҫә, шунан һуң ҡулға төшкән ҡарт-ҡороно һәм бала-сағаны ҡыуып килтереп, уларҙан тупраҡ һәм ағас ташытып, ҡала диуарҙары буйындағы урҙарҙы, канауҙарҙы күмдертә. Ҡалаларҙы штурмлағанда һәр саҡ уларҙы ҡәлғәләргә башлап менергә мәжбүр ҡылалар, шуға күрә ҡаланы һаҡлаусыларҙың үрҙән яуҙырған уҡтары, таштары һәм ағастары фәҡәт шул ҡарт-ҡороларға ла бала-сағаларға зыян килтерә.


Быларҙан тыш, ғәскәрҙәр артында Олояу дәүләтенең өлкәләрендә һәм өйәҙҙәрендә йәшәүсе ҡытайҙарҙан алынған ун меңлек төркөм килә, уларҙың бурысы — ағас ҡырҡыу һәм юлдарҙы тигеҙләү.


Император туҡталған урын һәм хәрби лағырҙарҙың уратма ҡоймаһы фәҡәт тут, көҙрән, слива һәм каштан ағастарынан ҡорола. Ғәскәр киткән саҡта ағастар яндырыла.


Әгәр дошман ғәскәренең һуғышҡа әҙерләнеүе беленһә, уларҙың позицияһы, ҙур һәм бәләкәй тауҙарҙың һәм йылғаларҙың урынлашыуы, һөжүм итеү һәм сигенеү юлдары, ярҙам көстәр күсереү өсөн иң ҡыҫҡа юлдары, аҙыҡ-түлек ташыу урындары иҫәпкә алына ла уларға контроллек ҡылыу саралары билдәләнә. Шунан һуң һәр яҡтан дошман позицияһын уратып һыбайлыларҙан биш йөҙ, ете йөҙ кешелек әтрәттәр ҡуйыла, һәр әтрәттең үҙ командиры була.


Тәүҙә бер әтрәт, аттарҙа сабып, көслө һөрәнләүҙәр менән дошман позицияһына ябырыла. Уңышлы сыҡһа, бөтә әтрәттәр ҙә һөжүмгә күсә. Уңышһыҙ осраҡта беренсе әтрәт артҡа күсерелеп, урынын икенсеһе ала. Сигенеүселәр аттарына ял бирә, ә үҙҙәре һыуға манып ҡоро аҙыҡ ашай. Әгәр дошман позицияһында ныҡ торһа, ныҡышмалы һуғышты һуҙмай, ике-өс көн уҙымында дошман яҡтың арыуын көтә.


Бындай саҡта фуражирҙарға атҡа тағылған ике оло һеперткене һөйрәлтеп ел үренән йән-фарман сабырға — дошман позицияларын саң бураны менән ҡаплатырға бойорола. Фуражирҙар сиратлашып бер алға, бер артҡа саба, һөҙөмтәлә күҙ асҡыһыҙ саң бураны эсендә ҡалған һәм тамам асыҡҡан, арыған дошман хатта бер-береһен күрә алмай башлай һәм был еңеүгә килтерә.


Әгәр дошмандың көньяҡ флангыһында уңышҡа ирешелһә, ә төньяҡ флангыһында уңышһыҙлыҡ кисерергә тура килһә, өҫтәүенә урталағы баш сәрдар һис кенә лә был хаҡта белә алмаһа, үҙҙәренең хәле тураһында бер-береһенә хәбәр итеү өсөн ауаз-сигналдар сифатында үҙҙәренең иленең төрлө өлөшөтәрендәге тауҙарҙың һәм йылғаларҙың исемдәре файҙаланыла.


Император шәхсән үҙе сәфәрҙә ҡатнашмаһа, сәфәрҙе йөҙ илле меңдән дә кәм булмаған яугирле эре яран етәкләй, шул уҡ ваҡытта ябырылыу һәм ҡайтыу ҙа, баяғылай, өс юлдан башҡарыла ла ғәскәрҙәр ҡытайҙарҙың Сун династияһының төньяҡ баш ҡалаһы янында берләштерелә. Һуғыш хәрәкәттәренең тәртибе элеккесә ҡала.


Әгәр яҙғыһын беренсе айҙа һәм көҙгөһөн туғыҙынсы айҙа баш сәрдар тәғәйенләнмәһә, алтмыш мең генә һыбайлы юлландырыла. Ҡытайҙар еренә тәрән үтеп керергә рөхсәт ителмәй уларға, диуарҙар һәм урҙар менән уратылған ҡалаларға ябырылмай, ағастарҙы ҡырҡмай улар. Фәҡәт ил сигенән өс йөҙ ли арауыҡтағы ерҙәрҙе бөлдөрәләр һәм, ер эштәрен, малсылыҡты емертеү өсөн, ундағы халыҡты ҡыралар.


Ғәскәрҙәр көньяҡҡа ҡытайҙар еренә баҫып кергәнендә йәйәүлеләр, һыбайлылар һәм тирмәле арбалар ҡыр юлдарынан бармайҙар
. Өс йүнәлештә юлландырылған, һәр береһе унар мең һыбайлынан торған темеҫкен әтрәттәрҙең хәрби башлыҡтары яугирҙәрен ундан алып йөҙ лигәсә арауыҡҡа һибелдертә, улар унда сиратлашып үтәй темеҫкенеү хеҙмәтен. Ҡараңғы төшөү менән борғоларҙан сигнал бирелә һәм шунда уҡ бөтәһе лә император тирмәһе әйләнәһенә эркелеп ялға туҡтай. Яҡын һәм алыҫ тирәләрҙәге ағастарҙы һындырып, аҙыраҡ бөгә биреп, көмбәҙле ҡарауыл өшәләктәре яһайҙар, әммә һөңгөләр менән уратмалы лағырҙар төҙөмәйҙәр, ур һәм ҡоймалар ҡормайҙар. Өс тапҡыр барабан ҡағыу менән үк дәррәү сәфәр сығалар, көн тимәй, төн тимәй, һәммәһе хәрәкәткә килә.


Дошмандың эре көстәре менән осрашҡанға тиклем һуғыш аттарын буш ҡалдыралар, шуға күрә эйәрләп менгән саҡта улар арымаған, көр була.


Әгәр дошман бәрелеш өсөн теҙелһә, уға һуғыш башламайҙар, ә ҡапыл ябырылыу өсөн уның сигенеүен көтәләр. Йыш засада ойошторалар, аҙыҡ ташыу юлдарын өҙәләр, төндәрен дошманды ыҫларға ел үрендә тороп ут яғалар. Яугирҙәре аҙыҡты үҙҙәре таба. Туҙҙырылған ғәскәр яугирҙәре тиҙ үк яңынан уҡмаша. Улар һуғышырға оҫта, һыуыҡҡа түҙемлеләр. Ана шунда ла инде уларҙың ғәскәрҙәренең көс-ҡеүәте»...

Әммә ниндәй генә ҡөҙрәтле, көс-ҡеүәтле булһа ла, Дәү Олояу дәүләтенең дә көнө бөтә — бер яҡтан ҡытайҙар ҡыҫымы, икенсе яҡтан баш күтәргән тунгус-журжундар һөжүме 1125 йылда бөйөк цивилизацияның көлөн күккә осора. Ҡатай-көҙән яҙыуҙарын һәм тарихын тикшереүсе ғалим В.С. Стариковтың һүҙҙәре менән әйткәндә, «11-енсе быуат аҙағында көҙән империяһының бөлөүе башлана. Төрлө халайыҡ һәм ҡәбиләләрҙең баш күтәреүе, император Яньнинға ҡаршы эре феодалдарҙың һәм туғандарының ҡораллы ҡуҙғалыштары, 1110 һәм 1118 йылдарҙағы ҡот осҡос һәләкәтле аслыҡтар (халыҡ ағас ҡайырыһы менән туҡлана һәм ваҡыты менән кеше ашауғаса барып етә) синфи ҡаршылыҡтарҙы һуңғы сиккәсә ҡырҡыулаштыра ла империяның ҡеүәтен ҡаҡшата Көсәйеп алған көньяҡ тунгус ҡәбиләләре журжундар (манжурҙарҙың бабалары) 1115 йылда көҙәндәрҙе ныҡ ҡыйратып, бойондороҡһоҙлоҡ яулай. 1120 йылда улар көҙәндәргә ҡаршы һуғыш башлап, 1125 йылда уларҙың баш ҡалаларының бишеһен дә ҡулға төшөрә, көҙәндәрҙең һуңғы императорын әсир ала»...


Япон һәм Һары диңгеҙҙәрҙе гиҙгән Ҡатай-көҙән хәрби диңгеҙ флоты үҙенән-үҙе ҡапыл эҙһеҙ юғала — ҡайҙа олаҡҡанлығын да белмәйҙәр. Бәғзеләр уны, Тын оҡеанды уҙып, Америка ҡитғаһында кәкер (якорь) ташлаған тип һанай — Мексиканың көньяҡ-көнсығышындағы боронғо майя пирамидалары таштарында Ҡытай иероглифтарына оҡшаш яҙыуҙарҙың табылыуы («Комсомольская правда» гәзитенең 1985 йылғы 17 февраль һаны) ла шуны ҡеүәтләй, буғай...

Иҫән ҡалған, ләкин бөйөк дәүләттәренән яҙған Ҡатай-көҙәндәр император тоҡомло сәрдар Юлай Даши етәкселегендә көнбайышҡа — үҙҙәренең боронғо башҡорт Тәүтөйәге Уралға ҡарай сигенә. Иртыш йылғаһына еткәс, Ҡатай-көҙән ҡәбиләһенең төп ике ырыуы ике яҡҡа бүленеп, уң ҡанаты — балаҡатайҙар (бала йәғни кесе ырыу), Иртышты кисеп сығып, Уралдың көнсығыш һәм көнбайыш итәктәрендә Себер юлында төйәкләнә; һул ҡанаты — ҡарыҡатайҙар (ҡары — ҡарт йәғни оло ырыу), Иртыштың яры буйлап көньяҡҡа — Үҫәргәндәрҙең боронғо ҡышлауҙарына табан ҡайырылып, Урта һәм Үҙәк Азия ерҙәрендә төйәкләнә лә, шундағы бөтә төрки ҡәбиләләрен тигеҙ хоҡуҡи нигеҙҙә берләштереп, ҡарыҡатайҙарҙың тарихтағы атаҡлы Көнбайыш Олояу дәүләтен төҙөй, Юлай Дашиға һурхан (ҙур хан — хандарҙың ханы) титулы бирелә. 1141 йылда ул, еңеүле һуғыштарҙан һуң бөтә хакимиәтте үҙ ҡулына бөрөп алып, императорға әйләнә. 1213 йылғаса дауам иткән был Ҡарыҡатай дәүләте үҙенең тәңкәләрен һуға (элекке Ҡатай-көҙән аҡсаһы нигеҙендә). Башҡорт халҡының борондан килгән йолаһына, хоҡуҡи ҡанундарына ярашлы, был дәүләттә ҡатын-ҡыҙҙарға ҙур иркенлектәр бирелә (мәҫәлән, ике тапҡыр унда император тәхетендә ҡатын-ҡыҙ ултыра)... Сыңғыҙ-хан яулап алғандан һәм үҙ мөстәҡил дәүләтселеген юғалтҡандан һуң, ҡарыҡатайҙар хәҙерге ҡаҙаҡ, ҡырғыҙ, ҡараҡалпаҡ халыҡтарының бабалары рәүешендә иреп юғала, дөрөҫөрәге, шул халыҡтарҙың ырыу-араларына әүерелә. Ә Уралдағы балаҡатайҙар, ундағы башҡорт мөхитенә ылығып, үҙҙәренең башҡорт асылын юғалтмай һаҡлап ҡала...

Әммә боронғо Ҡатай-көҙән башҡорттарының бөйөк дәүләтселек традициялары юҡҡа сыҡманы — Дәү Олояуҙың мәшһүр дәүләт эшмәкәре Юлай Сос Уй, ең һыҙғанып, шанлы бабабыҙ Сыңғыҙ-ханға бөйөк империяһын төҙөштө һәм был күп милләтлелек нигеҙендәге империясылыҡ традициялары артабан бөйөк Алтын Урҙа, Рәсәй, СССР империялары рәүешендә Ер шарының алтынан бер өлөшөндә ҡөҙрәтле кәүҙәләнде, ә аҫыл бабаларыбыҙ рухы, һүрелмәйенсә, быуындан-быуынға йәнебеҙҙе айбарланы, айбарлай. Боронғо Дәү Олояу дәүләте Ҡатай-көҙәндәренең бөйөк эпосы «Ҡуҙыйкүрпәс менән Маянһылыу»ҙың ошо көндәргәсә бер юлы башҡорт һәм ҡаҙаҡ халыҡтарының ижады булып йөрөүенең сере тап ошо тарихи сәбәптәр менән аңлатыла.


Дәү Олояу дәүләтен тар-мар ҡылған тунгус-журжундар Ҡатай-көҙәндәрҙең бөйөк мәҙәниәтен дә ҡырсып юҡ итә — фәндәр академияһы, юғары уҡыу йорттары, мәктәптәр, китапханалар, картина галереялары һәм ғөмүмән ҡалалары көл-саңға әйләндерелә, Ҡатай-көҙән яҙмаһының таҡтаташҡа ырылған бер килке өлгөләре генә осраҡлы рәүештә ер аҫтында — император кәшәнәһендә һаҡланып ҡала, ләкин уларҙы уҡый һәм яҙа белгән кешеләр дошман ҡулынан ҡырылып бөткән була. Үткән быуатта төрлө илдәрҙең ғалимдары шул Ҡатай-көҙән яҙма ҡомартҡыларын уҡырға тырышып ҡаранылар, ләкин изге ниәттәре тар ҡыҫалар эсендә — монгол, тунгус һәм тағы теләһә ниндәй телдәргә нигеҙләнгәнлектән, йүнле бер нимә лә барып сыҡманы. Теләһәләр ҙә, теләмәһәләр ҙә, серле «Сим-Сим ҡапҡаһы»ның асҡысы башҡорт телендә икәнлеген танырға ваҡыт, буғай...


Ҡатай-көҙән башҡорттары иероглифтарын башҡортса уҡыу нигеҙҙә ундағы һандарҙың (быныһын ғалимдар асыҡлаған), хәҙергесә берәгәй билдәләр менән түгел, ә һүҙҙәр менән (мәҫәлән: бер, ике, өс...) яҙылышына таяна. Ҡытайҙарҙың тәүәрихтәрендә Ҡатай-көҙән теленең ҡытай транскрипцияһында һаҡланып ҡалған бик аҙ ғына һүҙҙәре буйынса, ғалимдар был телде хаҡлы рәүештә беҙҙең Алтай төркөмөнә ҡарата. Быныһы дөрөҫ, әммә Ҡатай-көҙән һүҙҙәре ҡытайҙар транскрипцияһында шаҡтай боҙолоп, ярым-йорто (сонтор) хәлендә бирелгәнлектән, уларҙы, башҡорт теленә таянып, тергеҙелгән тулы булмыштарында алабыҙ:


Тау (монголса табун, дагурса тау) «биш».

Башҡортсаһы: таубан/түбән — табан (биш бармаҡлы аяҡ табаны) һәм таубаш (аяҡ табанының башы — биш бармаҡ) — тау-баш — бәш/биш (биш һаны);


Йау (монголса жағун, дагурса жау) «йөҙ».

Башҡортсаһы: йау күстә (яу күсе йәғни йөҙ кешенән торған ғәскәр берәмеге) — йау йөстә — йөстә — сто (урыҫса «йөҙ») һәм йөҙ-тә — йөҙ;


Таули (монголса таулай, дагурса таул) «ҡуян».

Башҡортсаһы: төләй — төләкәй — төләке — төлкө;


Наир (монголса Наран, дагурса Нар) «ҡояш».

Башҡортсаһы: ана-ҡар-аба (инә-корова — һыйыр) — анағар-апа (нагар-апа — ҡыҙыу апа) — анайар-апа (ҡояш-апай) — найар/наир;


Саир (монголса саран, дагурса сарөл) «Ай».

Башҡортсаһы: сайыр — һыйыр;


Шаве (монголса сибағун, дагурса шобө) «йыртҡыс ҡош».

Башҡортсаһы: шәб-осан (шәп осоусы — бөркөт) — сапсан;


Ҡашу (дагурса хасө) «тимер».

Башҡортсаһы: ҡати-бур (ҡаты таш) — ҡа-тибур — тимур — тимер;


По (урта монголса һон «йыл», журжунса фон «ваҡыт») «яҙ миҙгеле».

Башҡортсаһы: бор-ал (ал төҫтәге бур — ҡояш тирәләй ер-бурҙың боролоп-әйләнеп йөрөүе) — бойал — бу йул — быйыл (йыл башы — яҙ башы).


Ҡытайсалатып боҙолоп-йәнселгән һәм сонторланған һүҙ киҫәктәренрән барыбер ҙә башҡортса мәғәнәләр “аңҡый”.


Инде килеп донъя ғалимдары мәғәнәләрен (улар урыҫса бирелә) аса алған ун һигеҙ Ҡатай-көҙән иероглифының башҡорт теле аша уҡылыштарын барлайыҡ. Өҫтән аҫҡа һәм һулдан уңға йүнәлештә уҡыла; һәр элемент тапҡырына уның башҡортса аталышын ҡуйып, аҙаҡ бөтәһен бергә ҡушып уҡыйбыҙ (һүрәттәрҙе ҡарағыҙ).

Ҡатай-көҙәндәрҙең бөйөк дәүләтен емергән ярымҡырағай дошмандар уларҙың мәҙәниәт ҡаҙаныштарын, шул иҫәптән китаптарын, архивтарын, һынлы һәм моңло сәнғәт әҫәрҙәрен тулыһынса юҡ иткән. Яҙмаларының бер өлөшө фәҡәт ҡара ер аҫтында – император ҡорғандарының ядкәрташтарында һаҡланып ҡалған, шуларҙан 755 дана иероглифтың күсермәһе менән танышырға мөмкин (Забытые системы письма. М., 1982; 191 – 210-сы биттәр). Минең башҡорт телендә уҡып ҡарау өлгөм – был бик мөһим эштең башланышы ғына.

Ҡатай-көҙән башҡорттарының бөйөк тарихын һәм уларҙың яҙма ҡомартҡыларын артабан төбөнәсә төпсөнөүҙе киләсәк аҡыл эйәләренә ҡалдырам.

22.11.2003. Өфө.

Шата Ырыҫтаулы — Руставели хаҡында

“Бүре-әсә тиреһен бөркәнгән битаз” (битаз, витязь — бей-атас, йәғни бейҙең үҙенә оҡшаған улы, батыр тигән һүҙ) поэмаһының авторы Шата Ырыҫтаулы йәки Ырыҫтау улы (Шота Руставели) сығышы менән башҡорт кешеһе икәнлеген 1992 йылда донъя күргән “Ядкәр” романымда әйтә биреп ҡуйғайным. Уҡыусыларымдың быға шаҡтай аптырабыраҡ ҡалғандары ла булды, төбөндә иһә: “Бының булыуы мөмкин түгел, сөнки мөмкин түгел!” — һымағыраҡ бәндәлекле шик тә ултыра ине. Ә бер уйлап ҡараһаң, иҫ китерлек тә түгел: үҙебеҙҙең үк күҙ алдында бәғзеләребеҙ урыҫ яҙыусылары булып шыттылар түгелме ни (Азат Абдуллин, Әнүәр Биксәнтәйев, Талха Ғиниәтуллин, Ғәзим Шафиҡов һ.б.), татар шағирҙары булып та киттеләр (уларын һанап та бөтөргөһөҙ!). Әйткәндәй, былтыр ғына “Ағиҙел”дә хәҙерге заман күренекле татар шағиры Роберт Миңнуллиндың дәүләт архив материалдары менән дөрөҫләнмеш нәҫел-нәсәп шәжәрәһе баҫылып сыҡты — атаһы яғынан да, әсәһе яғынан да һигеҙ быуын ата-бабалары ысын аҫаба башҡорттар... Хәйер, урыҫтың бөйөк шағирҙары А.С. Пушкин — сығышы буйынса Африка негры, М.Ю. Лермонтов — шотланд, ә үҙ башҡортобоҙҙоң мәшһүр халыҡ шағиры Мостай Кәрим — “сеп-сей” татар тоҡомо икәнлеген дә бик яҡшы беләбеҙ бит. Бында эш — сығышта түгел, ә күңелең менән кемгә, ҡайһы әҙәбиәткә арналышта. Шуға күрә грузинса Шота Руставелиҙың да Шата Ырыҫтаулы рәүешле башҡортлоғо үҙенә күрә ҡыҙыҡлы бер тарихи факт булып ҡына ҡала бирер ине, әгәр ҙә ки был башҡортлоҡ арҡаһында ике айырым әҙәбиәт — башҡорт һәм грузин әҙәбиәттәренең тамырҙары ла башҡорт халыҡ ижады аша бер-береһенә шаҡтай тығыҙ бәйләнешкән булмаһа... Бының ысынлап та шулай икәнлеген баҡтыртмаҡҡа бөйөк шағирҙың ошо билдәле әҙәби ләҡәбенең (псевдонимының) асыл мәғәнәһен һәм шуға һәм үҙебеҙгә бәйле Ҡафҡаз тарихын да аҙ-маҙ ғына аңлатыбыраҡ үтәйек.


Шат (сат) — “бот төбө менән ҡорһаҡ аҫтының араһы” (башҡорт теленең һүҙлеге. М., 1993; 176-сы бит), ә шунан шаталанып (саталанып) сыҡмыш сата-ботаҡ (кешеләргә ҡарата әйткәндә — бала) — шата (сата) икәнлеге борондан уҡ мәғлүмдер. Шул шат (сат) термины менән ырыу тармаҡтарыбыҙ ҙа билдәләнә. Беҙ тикшергән тәғәйен был осраҡтағы ләҡәп “Шата” — Үҫәргән (Үсен) ырыуынан борон заман шаталанып (саталанып) үҫеп сыҡҡан һәм шул исемдә үҙ аллы үҫеш алған билдәле башҡорт ырыуы (уның данлы тарихы үҙе бер мәҡәлә). “Ырыҫтаулы”ға килгәндә, “ырыҫ” (арыҫ, арес, арыҫлан, барс, юлбарыҫ) — башҡорттоң Ислам динен ҡабул ҡылғанға тиклемге яҙыҡ (яҙыулы) дине мифындағы Үҫәргән ырыуы башбабаһы Шүлгәнде имеҙеп үҫтереүсе хоҙайбикәбеҙ Бүре-Әсәнең бүрес — барыс — арыс — ырыҫ рәүешле ҡыҫҡартылыш исеме ул; бабаларыбыҙ бер заман, билдәле булыуынса, шул хоҙайбикәгә (Бүре-Әсәгә йәки Әсә-Бүрегә) арналмыш изге Ырыҫтауҙарға табынғандар, ә хәҙерге Грузия тупрағында хәҙерге грузин халҡы бабаларына тиклем үк дәүләт ҡороп йәшәгән башҡорт-болғарҙарҙың өлөшләнмеш ере заманында һәр береһе Ырыҫтаулы һигеҙ өлкәгә бүленеп, үҙәк батша ҡулы аҫтында гөбөрнәтер рәүешендәге ырыҫтаулы өлкә менән идара итеүсе башлыҡ — “ырыҫтауы” (грузиндар уны “эристави” тип алған) аталып йөрөтөлгән һәм шундай бер Ырыҫ тауы -- бөйөк шағирҙы тыуҙырмыш Мәсғөт (хәҙерге Грузиялағы Месхет) төбәгендә лә булған, шуға ла шағир үҙенең әҙәби ләҡәбен Шата Ырыҫтаулы (йәғни Шата ырыуының Ырыҫтау улы — грузинса әйтелештә Шота Руставели) тип алған. Поэманың төп геройы ла бына ни өсөн, тап боронғо башҡортлоғона барып, Бүре-әсә тиреһен бөркәнеп йөрөй (оригиналда шулай — барс йәғни бүре-әсә; 1933 йыл Париждағы урыҫ шағиры Бальмонт та уны “Носящий барсову шкуру” тип дөрөҫ тәржемәләгән, совет шағиры Н. Зоболоцкий ғына ниңәлер “юлбарыҫ тиреһе”нә әйләндереп ебәргән). Башҡорттоң “бүрек”, “бүркә” (бурка), “бөркән”, “бөркәнсек” (бүре-Көн-әсәк) һүҙҙәре лә тап ана шул “бүре тиреһе”нә тап килә... Грузиялағы Мәсғөт (Месхет) тигән төбәк (хәҙер ҡала) исеме иһә боронғо грек тарихсыһы Геродот уҡ яҙып ҡалдырмыш “массагет” — басағойт — басағорт — башҡорт тигәндән хасил, Ҡафҡаздағы ҡасандырғы башҡорттар төйәге ул. Шағир Шата Ырыҫтаулының ысынлап та башҡортлоғон Ҡафҡаз халыҡтары теленән һәм тарихынан маһир ҙур ғалим, Рәсәй академигы (сығышы буйынса грузин) Н.Я. Марр хеҙмәтенән күрәбеҙ: Шата Ырыҫтаулының тап “Мәсғөттән йәғни... Болғар ҡәбиләһенән сыҡҡанлығын” асыҡ әйтеп биргән ул (Н. Марр. Чуваши-яфетиды на Волге. Чебоҡсары, 1926, 15-се бит). Академик атаған был болғарҙар иһә башҡа бер кем дә түгел, ә саф башҡорт икәнлектәре зыялыларға әлмисаҡтан уҡ таныш; профессор Ж.Ғ. Кейекбаев быны заманында университет студенттарына үҙенең фәһемле таблицаһы менән баҡтыртһа (һүрәтте ҡарағыҙ), боронғо башҡорттар тураһындағы ғәрәп һәм фарсы сығанаҡтарын яҡшы белгән татар ғалимы Әхмәт Булатовтың аныҡ фекеренсә лә болғар — шул уҡ башҡорт халҡы ул. “Башҡорт” һүҙен, — ти был ғалим, — боронғо (ХIII — ХIV быуаттар) болғар ҡәбер таштары (2-се стиль) һәм бөгөнгө сыуаш-төркиенә хас законлылыҡтан сығып ҡарарға һәм “башҡорт” һүҙе менән “болғар” һүҙе бер үк исемдең ике варианты, күренеше тип ҡабул итергә кәрәк... Миҫал өсөн: биәл — биш, тохор — туғыҙ, вытыр — утыҙ, хер — ҡыҙ. Хәҙерге сыуаш телендә: хеүәл — ҡояш, түл — таш, хер (хур) — ҡыҙ, харан — ҡаҙан. Был законлылыҡтан (л-дың ш-ға әүерелешенән һ.б.) сығып, беҙ “бол” тип әйтәһе урынға “баш/бош” формаһында әйтә алабыҙ (килеп сыға болғар — башғар/башкир — башҡорт). Мәғлүм булыуынса, “болғар” исеме әҙәбиәт һәм боронғо аҡсаларҙа — болғар, борғар, бүлҡан, бөржән, болхар, болҡар формаларында осрай. Беҙҙең фекеребеҙсә, “башҡорт” һәм “болғар” һүҙе — икеһе лә олуғ йорт, олуғ күс, йәки башҡа ҡәбиләләргә өҫтөн йорт, тигән мәғәнәне аңлата. XIII быуатта йәшәгән Мысыр (Египет) солтаны Бейбарстың “борж уғлы”, йәғни бөржән (Бөрйән) ҡәбиләһенән булыуы ла бөрйәндәрҙең ҡыпсаҡтар араһында биләүсе ҡәбилә булғанлығы тураһында һөйләй”, -- ти ул. Күренекле урыҫ зыялыһы Н.А. Баскаков та тап шуны уҡ, “болғар”ҙың — “башҡорт” (йәки киреһенсә) икәнлеген күргәҙмәле иҫбатлай: “башҡорт” һүҙенең күплек ялғауы “т” ҡыҫҡартылышындағы “башҡор” һүҙенән үҙгәртелеп “башҡор — балғор — болғар” этнонимы барлыҡҡа килгән, ти ғалим, кире ҡаҡҡыһыҙ тел ҡанундарына таянып (Н.А. Баскаков. Русские фамилии тюркского происхождения. М., 1979, 249-сы бит)...

Инде ҡайһы бер кемһәнәләрҙең, ул боронғо замандарҙа уҡ башҡорттоң Ҡафҡазда ғүмер һөрөүе мөмкинме һуң, тигәнерәк һорауын да ҡыҫҡаса ғына ҡәнәғәтләндереп үтәйек.


Билдәле булыуынса, боронғо төрки ҡәбиләләр араһында “Уғуҙнамә” тигән башҡорт батшалары шәжәрәһе киң таралып йөрөгән, хәҙерге төрөкмән халҡын тәшкил итеүселәр араһындағы 24 (егерме дүрт) башҡорт ҡәбилә-ырыу вәкилдәре (Р.Ғ. Кузеев) ул бөйөк башҡорт шәжәрәһен Урта Азияға ла килтереп еректергән һәм ХVII быуат төрөкмән ханы Абу-л-Ғази был тәүәрихте ҡағыҙ биттәренә күсереп, унан һуң иһә Имән-ҡала (Өфө) кешеһе Мөхәммәтшәриф Хужайән улының 1925 йыл күсереге буйынса донъяға мәғлүм. Бынан биш мең йыл элгәре йәшәгән бабабыҙ Уғуҙ-хандың Ҡытай йылъяҙмаларындағы һун (йәғни башҡорт) ханы “Модэ” (Ҡытай яҙыуынса) икәнлеген дә беләбеҙ, ғалимдар тик ошо “Уғуҙ” исеменең асыл мәғәнәһен генә асыҡлай алмайынса, “үгеҙ” тип, йәки “аҡыл эйәһе” тип юрайҙар (А.Н. Кононов, “Советская тюркология” журналы. Баҡы, 1976, 3-сө һан, 57-се бит һәм Н.А. Баскаков, шул уҡ журнал, 1982, 1-се һан, 88 — 90-сы биттәр). Ә боронғо тәүдинебеҙ (йәки яҙыҡ — яҙыулы дин) буйынса Донъя-Ғаләм-Тереклек ҡоролошон, хоҙайҙары даирәһен белгәндәргә был һис тә йомаҡ түгел. Әйтәйек, тәүдин буйынса бөтә ғаләм, хоҙайҙар һәм кешелек донъяһы игеҙәклек тәртибендә ҡап-урталай ике яртыға бүленә: бәндәләргә ҡарата был Эске Башҡорт (Үҫәргән-Ҡанлы) һәм Тышҡы Башҡорт (Ҡатай-Ҡыпсаҡ) яҡтары. Хоҙайҙарына килһәк, иң юғарыла — Дәү Хоҙайҙың шулай уҡ игеҙәк рухы бойороп ултыра, түбәнерәктә — Дәү Хоҙайҙың ергә баҡҡан игеҙәкле дүрт (ике һәм ике) күҙе баға. Шул игеҙәклек ҡанунынса, Ер шарының да һәр даим бер ярты яғы — яҡты (көн йәки сөн), ә икенсе ярты яғы ҡараңғы (төн) булыуын иҫләһәк, хоҙайҙар биләмеш күк йөҙө лә ҡап-уртанан икегә — көн (әсә) һәм төн (ата) яртыларына бүленә. Иң юғарылағы Дәү Хоҙайыбыҙҙың тәүлек әйләнәһендә Ер шарының яртыһындағы төндө (төньяҡты) бағыусы ҡуш күҙе — төн-күр (Тәңгер, Тәңре) хоҙай тип, ә көндө йәки сөндө (көньяҡты) бағыусы ҡуш күҙе — сөн-күҙ (Сын-ҡыҙ, Сыңғыҙ) хоҙай тип һаналған һәм ошоға бәйле ҡитғабыҙҙың төньяҡ-көнсығыш яртыһын биләгән Тышҡы Башҡорт (Ҡатай-Ҡыпсаҡ) яғы — Тәңре хоҙайға, ә көньяҡ-көнбайыш яртыһын биләгән Эске Башҡорт (Үҫәргән-Ҡанлы) яғы Сыңғыҙ хоҙайға табынған. Был хоҙайҙарҙың исемдәре боронғо телдә төн-уғур һәм сөн-уғуҙ әйтелеп йөрөтөлгән, шунан сығып Ҡатай-Ҡыпсаҡ (төньяҡ-көнсығыш) башҡорттары — уғур (төрки телдәренең уғыр төркөмө), ә Үҫәргән-Ҡанлы (көньяҡ-көнбайыш) башҡорттары уғуҙ (төрки телдәренең уғуҙ төркөмө) яҡтарына ҡаратылған. Ҡағандар (батшалар) иһә күктәге баяғы хоҙайҙарҙың ерҙәге тере кәүҙәләнеше һаналып, уларҙың тәхет ләҡәптәре лә төн-күр хан йәки Тәңре-хан (Ҡатай-Ҡыпсаҡтарҙыҡы; ҡыҫҡартып, гүр-хан, ҡара-хан тип тә йөрөткәндәр) һәм сөн-күҙ хан йәки Сыңғыҙ-хан (Үҫәргән-Ҡанлыларҙыҡы; ҡыҫҡартып, уғуҙ-хан, ғуз-хан тип тә йөрөткәндәр) булған. Әлеге әйтелгән шәжәрәләге бынан биш мең йыл элгәре башҡорттарҙы Ҡафҡаз аша Кесе Азияға һәм Египетҡа яугирләтеп алып барыусы бөйөк башҡорт ханы (ҡағаны) Уғуҙ тап шул үҙе була ла инде: “Уғуҙ-хан Хөрәсәнде алды, ә шунан һуң фарсы Ирағын, ғәрәп Ирағын, Әзербайжанды, Әрмәниәне, Сирияны һәм башҡа илдәрҙе Египетҡаса яуланы” (Абу-л-Гази. Родословная туркмен. В переводе А.Н. Кононова. М. — Л., 1958, 48-се бит). Шул уҡ мәғлүмәтте боронғо скифтар (ә улар беҙҙең туп-тура бабалар!) тураһындағы Геродот тарихынан да күрәбеҙ (I, 104 — 105): “Скифтар... Ҡафҡаз тауҙарын уң ҡул яғына ҡалдыра барып... Мидияға (боронғо Юрматы иле — хәҙерге Әзербайжан еренә. — Й.С.) баҫып керҙеләр... Шунда мидийҙар... һуғышта еңелеп, хакимлыҡтарынан яҙҙылар, ә скифтар бөтә Азияға эйә булды. Ошонан улар Египетҡа йүнәлде. Улар Сирия Палестинаһына килеп еткәс, Египет батшаһы Псаметтих, уларҙы хөрмәтле ҡаршы алып, бүләктәр һәм ялыныуҙар ярҙамында уларҙы артабан ябырылмаҫҡа күндерҙе”. Икенсе бер боронғо тарихсы Диодор ҙа скифтарҙың хакимиәтенең Египет Нилынаса урынлашыуын яҙа..


Тимәк, Уғуҙ-хан етәкселегендәге башҡорт ғәскәрҙәре Египетҡаса сәйәхәттәрендә Ҡафҡаз аша уҙған, унда, әлбиттә, үҙенең ҡаластарын (хәрби гарнизондарын) ҡалдырған. Хәйер, башҡорттарҙың ул яҡтарҙағы хакимлыҡтары быуаттарҙан быуаттарға һуҙылған бит (Туран, Парфия, Иран, Ҡошан империялары осоро)...


Әлхасил, хәҙерге Грузияның көнсығыш өлөшөндә бик боронғо замандарҙа уҡ Ҡартлас (ә “ҡартлас” һүҙе башҡа төрки телдәрҙә юҡ) ләҡәпле бабабыҙ дәүләт ҡора, һәм ул дәүләт — Ҡартлы иле, ә халҡы ҡартлылар тип атала (һуңынаныраҡ унда хәҙерге “грузин” бабалары пәйҙә булғас, “грузин”дар ҙа үҙҙәрен — ҡартвелни, ә “Грузия”ны саҡартвело тип атайҙар (башҡорт бабалар ләҡәбен ҡабул ҡылалар), “грузин” иһә был халыҡҡа урыҫ һәм башҡалар биргән атама. Боронғо грек тарихсы-географы (24 йылда үлгән) Страбон (География, Л., 1964, 474-се бит) яҙыуынса, Иберияның (йәғни әле телгә алынған Ҡартлы иленең) халҡын скиф һәм сармат (йәғни башҡорт!) йолаларын тотоп йәшәүсе, уларҙың (скиф һәм сарматтарҙың. — Й.С.) ут күршеләре һәм туғандары булған яугирҙәр тәшкил иткән”. “Иберия” тигәндән дә башҡортлоҡ аңҡып тора: иберҙар — абарҙар — бүреләр йәғни бүрегә табыныусы Үҫәргән башҡорттары, тигән һүҙ... Ҡартлы иленең (Иберияның) баш ҡалаһы ла Мәсғөт (Месхет) тип аталған, ә был иһә баяғы Геродоттағы Массагет — башҡорт, тигән һүҙ була. Әйткәндәй, Искәндәр Зөлҡәрнәйен (Александр Македонский) яулауҙарына тиклем үк ошо Мәсғөт өлкәһенә үҙебеҙҙең төркиҙәр килеп урынлаша һәм (ү)сәркин (Үҫәргән) – Сәркин тигән ҡала ҡора. Һуңынан улар Искәндәргә ҡаршы ҡаты һуғыша. Боронғо (ХI быуат) грузин сығанаҡтарында ла Ҡартлы иленең грузиндарға тиклемге халҡы — бун-турк (баш-төркиҙәр йәки төп-төркиҙәр) тип әйтелә (Мровели Леонти. Жизнь картлийских царей. М., 1979, 27, 59 — 60-сы биттәр). Бына шул мәсғөт (башҡорт) бабаларҙың тоҡомдары әлегәсә үҙҙәрен мәсғөттәр (месхеттар) атай, беҙҙең кеүек үк, Ислам динен тота. Совет Грузияһы осоронда ла уларҙың төркилеге яҡшы билдәле була, сөнки 1944 йылдың ноябрендә уларҙы, йөҙ етмеш меңлек мәсғөт халҡын, СССР-ға Төркиә һуғыш башлай ҡалһа, төрөктәр яҡлы булырҙар тип, Сталиндың әмере менән НКВД ғәскәрҙәре бер төн эсендә тыуған еренән һөрә (“Известия” гәзитенең 1989 й., 30 ғинуар һаны)... Шул Мәсғөт өлкәһе урынлашҡан боронғо Ҡартлы илендә урта быуаттарҙа, тап Башҡортостандағы Шады кеүек үк, шағирға “Шато” ләҡәбен бирмеш Шады (Шида) тигән сәйәсәт һәм мәғрифәт үҙәге була, шулай уҡ унда Руставели тип данланасаҡ Ырыҫтау ҙа билдәле — бөйөк Шато Руставелиҙы тыуҙырған ер. Ниһайәт, XX быуаттың 90-ынынсы йылдарында евразия ҡитғаһы халыҡтары тарихын ентекле һәм бай мәғлүмәтле яҡтыртҡан тиңһеҙ яҙма ҡомартҡы урыҫ телендә донъя күрҙе: 1681-83 йылдарҙағы башҡорт ҡораллы күтәрелешенең етәксеһе, заманаһының бөйөк ғалимы Сәйет Йәғәфәр бабабыҙ тыуҙырған һәм, уның вәзире Баҡшы Иман тарафынан аҡҡа күсерелеп, “Йәғәфәр тарихы” тип исемләнмеш башҡорт-болғар боронғоһоноң өс томлыҡ тарихы. Темабыҙға туранан-тура ҡағылышлы ошондай юлдар бар унда: 

Попытка Чельбира пробиться на Ближний Восток и в Индию.

Очень скоро Чельбир начал крупномасштабные операции на юге с целью подчинения всего Причерноморья, Украины, Кавказа, Ближнего Востока и Индии.

Зимой 1183 - 1184 гг. Курсыбай вернул под власть Булгара Азак, захваченный перед этим византийцами, а весной булгарское войско вместе с союзником Булгара куманским ханом Хонджаком (Кончаком) атаковало киевские владения. Однако Кончак позорно бежал в самом начале битвы, и булгарам также пришлось отступить. Киевлянам достались булгарские зажигательные снаряды - шереджиры. В том же году Чельбир при помощи своих осетинских родственников (отцом одной из жен царя был крымский гот, а матерью - осетинская княжна) возвел на грузинский престол Лачына Хисами, бывшего до этого некоторое время булгарским наместником Азака. Лачын Хисами, правивший в Грузии под именем Георгия, женился на грузинской принцессе Тамар и всячески способствовал укреплению культурных и экономических связей между Гурджей (Грузией) и Булгаром. Так, по его просьбе Чельбир разрешил организовать в ряде булгарских городов грузинские колонии, в которых поселились грузинские, армянские, татъякские (мен-грельские) и осетинские купцы и ремесленники. Но в 1189 г. Лачын Хисами был обвинен своей собственной женой и поддерживавшей ее грузинской знатью в попытке мусульманизировать Грузию при помощи сельджукских соседей и булгарских княжеств в Грузии (булгарские княжества во всех странах Закавказья назывались "Хонджак"ами) и свергнут с престола. Две попытки Чельбира вернуть Лачыну Грузию не увенчались успехом (том 2)... В Тургане некоторое время укрывался эмир Лачын Хисами, изгнанный из Гурджи беками своей жены Таймыр-бики. Говорили, что она достигла предела разврата и погибла от него. Бачман рассказывал мне со слов многих хонджакцев, что однажды, чтобы удовлетворить свою похоть, она легла на медвежью шкуру и попыталась совокупиться с псом. Но пес, когда-то взявший этого медведя, тут же загрыз ее, приняв за ожившего зверя (том 3)...
Б.э. V — ХI быуаттарында Грузияға ут күрше булған таулы Дағстанда ла бүрегә табынмыш абар-үҫәргәндәрҙең (“сәр”ҙәрҙең) Сәр-ир дәүләте сәскә ата, күршеләшеп туғандаш хазар, ҡыпсаҡ, Ҡатай-көҙән империялары йәшәй. Хәҙерге грузин тарихсыһы Г.А. Меликишвили хаҡлы билдәләүенсә, Төньяҡ Ҡафҡазда IV — VI быуаттар — һундарҙың, ә ХI быуат ҡыпсаҡтарҙың өҫтөнлөк итеү (гегемония) дәүерҙәре булып тора. Шота Руставели тыуып үҫкән Ҡартлы иленә килгәндә, “VI — IХ быуаттарҙа Ҡафҡаз артында һәм Көнсығыш Ҡафҡазда халыҡтарҙың аралашыу теле булып төрки теленең хеҙмәт иткәнлеген тәғәйен лингвистик мәғлүмәттәр менән дөрөҫләп була”, — ти икенсе бер ғалим В.Л. Гукасян (“Советская тюркология” журналы, 1981, 5-се һан, 81-се бит). Дөйөм бер төрки тел һәм уның диалекттарында һөйләшеүсе һәм яҙышыусы был илдәрҙең халыҡтары, әлбиттә, бер-береһе менән тығыҙ аралашҡан, бабаларҙың уртаҡ ауыҙ-тел ижады, әҙәбиәт үрнәктәре менән күңел зауыҡтарын ҡандырған һәм буласаҡ бөйөк шағирыбыҙ ҙа тап шул мөхиттә үҫкән.

Боронғо Грузияның дәүләт динен — христиан динен тотоп, батшабикә Тамара һарайында ҡаҙнасы хеҙмәтен үтәгән, үҙенең баяғы “Бүре-әсә тиреһен бөркәнгән битаз” тигән мәшһүр поэмаһын шул Тамараға арнаған башҡорт Шата Ырыҫтаулы үҙенең баш һүҙендә үк әҫәренең рәүешен, ерлеген һәм сығанағын аңлатыбыраҡ бирә:

Был боронғо хикәйәтте Ырыҫтаулы исемле мин

Ынйы мәрйенләтеп теҙҙем, шиғрилатып есемен мин.


Тимәк, шағирҙы ҡулына ҡәләм алырға рухландырған боронғо халыҡ ижады үрнәге — сәсмә (проза) йәки шиғыр ҡатыш әҫәр булған, автор шуны иркен ижади файҙаланыуҙа (юҡҡамы ни грузин әҙәбиәтселәре уның сығанағын таба алмайҙар!) “грузин теленә ауҙарып”, шиғыр юлдарына һалып йырлаған. “Был хикәйәт, — ти ул, — әллә ҡасан Ирандан килтерелгән, тап ынйы бөртөгөләй, ҡулдан ҡулға күсеп йөрөгән”. “Әллә ҡасанғы Иран” иленең хәҙерге беҙ белгән төркигә ят фарсы телле (хәйер, унда егерме миллионлы әзербайжан төркиҙәре лә йәшәй!) Иран түгеллеген, ә боронғо башҡорт Ираны икәнлеген дә иҫкәртәйек (ул хаҡта махсус хеҙмәтем бар – “Дәүләтебеҙ Бөйөк Ҡошан”). Беҙҙең эраға тиклем 248 йылдан алып йәшәп килгән башҡорт Бүре-Өфө-өйө (Парфия) батшалығы тәхетенә, Арта-абыҙ (башҡорт эпосындағы Ураҙ) батшаны үлтереп, б.э. 224 йылында Үҫәргән башҡорто Бәк-Сәсәндең ейәне Артыш-ир (Арташир) менеп ултыра һәм хәҙерге Урта Азияның көньяғынан алып Фарсы диңгеҙ ҡултығынаса киң йәйрәгән, сәйәси яҡтан үҙен Тора таулы Туран иленә ҡаршы ҡуйған Артыш-Иран (“Артыш-Ирҙеке” тигән һүҙ) батшалығы барлыҡҡа килә (һуңғараҡ ул, исеме ҡыҫҡартылып, Иран ғына атала башлай). Хәҙерге Ирандың үҙәк өлөшөндә лә бик боронғо замандарҙан уҡ аҫаба-башҡорт төйәктәре — Бөрйән (баш ҡалаһы Буржанд) иле, ә унан көньяҡтараҡ — Уғузстан (Хузистан), уғата көньяҡтараҡ — Бүре-әсәстан (Фарсистан, боронғо баш ҡалалары Бүре-әсә, грекса Персеполь һәм Башҡорт, грекса Пасаргад), ә артабан Фарсы диңгеҙ ҡултығының буйында уҡ Башҡорт (Башкерд) иле (Ирандағы был башҡорт илдәренең исемдәре 1896 йылда Рәсәйҙә нәшер ителмеш донъя атласының Иран картаһында күрһәтелгән) гөрләп сәскә атҡанлыҡтан, аҙаҡ килеп “Иран” аталмыш ул донъяла башҡорт мәҙәниәтенең, халыҡ ижады әҫәрҙәренең ни хәтлем киң таралыуын күҙаллау ҡыйын түгел. Шуға күрә шағирыбыҙҙың “Ирандан килтерелгән хикәйәт” тиеүен дә ошоларҙы иҫәпкә алып ҡабул ҡылырға кәрәк. Ә поэманы тикшереүсе ғалимдар, үкенескә ҡаршы, был сығанаҡ-ерлекте тик аҙаҡҡыраҡҡы осорҙарҙың саф Иран әҙәбиәтенән юллайҙар ҙа, осон сығара алмай, тупаҡҡа (тупикка) терәләләр. “Махсус тикшеренеүҙәргә лә ҡарамай, фарсы әҙәбиәтендә бындай тарих (сюжет) һис табылманы”, — тип яҙа Саргис Цаишвили (Шота Руставели. Витязь в тигровой шкуре. М. — Л., 1966, 28-се бит. Артабан да һүҙ ошо китап буйынса алып барыла). Шулай ҙа был грузин ғалимы Руставели әҫәренең “художестволы ҡоролошо йәһәтенән бигерәк тә Низами Ғәнжәүиҙең “Ләйли вә Мәжнүн”ендә гүзәл кәүҙәләнмеш Көнсығыш романтик поэмаһына яҡын” икәнлеген дә таный, әммә Шота Р.уставели геройының тормошсан әүҙемлеге, юғары идеалдары Көнсығыш поэмаһына ҡарата ҡапма-ҡаршы юҫыҡта тора, тип тә дегет тамыҙа (әйтерһең дә, беҙҙең поэзия ундай сифаттарҙан мәхрүм)... Низами поэмаһын аҙыҡландырмыш мәжнүнлек (грузинса — мижнүрлек) темаһын Руставели ҙа әҫәренең үҙәгенә ҡуйған, әлбиттә: юҡҡамы ни ул, хоҙайына ялбарып, “Мижнүр утында янырға аҡтыҡҡаса насип ит”, ти кереш бүлегендә үк һәм шул мижнүрлектең асылын нәҡ Көнсығыш халыҡ-ара легендаларҙағыса аңлағанын күрһәтә:

Ғашиҡ Мижнүрҙең үҙенең мөҡәддәс ҡануны бар:

Үҙ яныуҙарын йәшереп, һөйгәненә була зар.

Ялҡынланып яңғыҙлыҡта, юя хатта аҡылын,

Һөйгәненең ҡоло булып үлергә лә яҡын ул.

.................................................................................

Һөйгәне өсөн һыҡтанып, Мижнүр эсмәй иҫерә.

Уның ерҙәр ҡыҙырыуын илдәр ихлас кисерә.

Күңелендә, йөрәгендә бойора тик бер һылыу,

Мижнүр ғишҡы ләкин илгә мөмкин түгел асылыу.

Ә был иһә шағир ижадын иртә урта быуат ғәрәп әҙәбиәтенә лә килтереп тоташтыра...

Ғәрәптең мәжнүнлек “сир”е — Низамиға ла, Шекспирға ла (“Ромео һәм Жульетта”) һәм башҡаларға ла ҡағылған татлы киҙеү ул. Ғәрәпсә “мәжнүн” — енле, тиле, диуана, йүләр тигән һүҙ, йәғни ғишыҡ ялҡынынан ашҡынып буҙлаған егет. VII — VIII быуаттарҙа хәҙерге Сауд Ғәрәбстанының атаҡлы Мәҙинә ҡалаһынан төньяҡтараҡ ҡом сүлендә күсенеп йөрөүсе (бедуин) ғәрәптәрҙең Узра исемле ҡәбиләһе (аҙаҡ башҡалары ла) янып-көйөп мөхәббәт лирикаһы тыуҙырыусы бер төркөм шағир һәм шағиралары менән данлана: Урва һәм ул һөйгән Афра һылыу, Ҡайс ибн Зарих (687 йыл үлгән) һәм Лубна, Жәмил ибн Абдаллах ибн Мағмар (660 — 701) һәм Бусайна, Ҡусаййир һәм Ғәззә, атаҡлы Ҡайс ибн әл-Мүләүвах (“Мәжнүн” ләҡәпле, 700 йылда үлгән) һәм Ләйли, йәнә лә бер шағира Ләйли әл-Әхйәлиә (704 йыл үлгән) һәм уның һөйгәне шағир Тәүб ибн әл-Хөмәййирә (Әмир ырыуынан)... Ошоларҙың бөтәһе лә һөйгәндәренә тап Руставели әйткән “мижнүр”ҙәрсә ғашиҡ булып ғишыҡ шиғырҙары яҙған һәм күбеһе “Мәжнүн” ләҡәбен йөрөткән, ғүмерҙәре буйынса шул осһоҙ-ҡырыйһыҙ мөхәббәт уттарында янһалар ҙа, ҡауыша алмайынса фани донъянан күскән, шулар тирәһендә аҙаҡ халыҡ-ара ҡыҙырып йөрөүсе һәм шағирҙарҙы рухландырыусы “Ләйли һәм Мәжнүн” легендаһы уҡмашҡан... Шота Руставелиҙың замандашы, фарсы телендә яҙыусы Әзербайжандың бөйөк шағиры Низами Ғәнжәүи (1141 — 1209) шул легенда нигеҙендә шул исемле “Ләйли вә Мәжнүн” (1188), ә элегерәк (1181) фарсы шағиры бөйөк Фирҙәүсиҙең тәьҫирендә “Хосров вә Ширин” поэмаларын яҙғанлыҡтан, һәм 1339 йылда үҙебеҙҙең Ҡотоб ләҡәпле мәшһүр шағирыбыҙ шул “Хосров вә Ширин”ды иркен ижади ысулда үҙебеҙҙең төркисәгә ауҙарғанлыҡтан, ғәрәптән күсмеш ул легенда һәм әкиәт сюжеттары, ҡайһы бер йоморо башлыларыбыҙ уйынса, беҙҙең яҡтарға тап ана шул кәкре үҙәндән: ғәрәптән — фарсыға, фарсынан төркисәгә күсерелеү юлынан килеп ирешкән, тип иҫәпләнә (Башҡорт әҙәбиәте тарихы, I том, Өфө — 1990, 407-се бит); ошо үтә еңел кәсепсән тәғлимәт, һис кенә лә тартыныуһыҙ, хатта ки башҡорттоң йәне урынындағы “Урал батыр”, “Аҡбуҙат” эпостарына, “Буҙйегет” ҡиссаһына, “Һуңғы һартай” тарихи хикәйәтенә лә килтереп йәбештерелә (шунда уҡ, 185, 186, 407-се биттәр). Ә бит ниңә һуң борон-борон замандарҙа Уралынан — Фарсы диңгеҙ ҡултығынаса һәм Нилғаса барып етеп, үҙ дәүләттәрен ҡороп тороп урынлашҡан, хатта Египеттың б.э. тиклемге III династия (2778 — 2723),V династия (2563 — 2423), ХХII династия (950 — 730) фирғәүендәре рәүешендә тәхетендә ултырған, ә һуңынан беҙҙең эрала шул ерҙә үк мәмлүктәр дәүләтен (1250 — 1516) ҡорған Үҫәргән, Ҡыпсаҡ һәм Бөрйән башҡорттарын иҫәпкә алмаҫҡа?! “Ат аунаған ерҙә төк ҡала”, тигәндәй, уларҙан да бит ул яҡтарҙа хәтһеҙ рухи гәүһәрҙәр һибелеп-сәселеп ҡалғандыр, тип ниңә фекер йөрөтмәҫкә?!. Әйтәйек, шул мәмлүктәр дәүләтенең күренекле солтандары Айбәк (1250 — 1257) — Ҡыпсаҡ башҡорто, Бейбарс I (1260 — 1277) Бөрйән башҡорто булған; шулар заманында Египет-Мысырҙа, бер түгел, дүрт-биш башҡорт шағиры йәшәгән һәм ғәрәп телендә яҙған (исемдәре билдәле). 1223 йылда энциклопедик әҫәрҙәрен яҙып тамамлаған ғәрәп ғалимы Яҡут әл-Хәмәүи иһә бөгөнгө Сириялағы Хәләб ҡалаһы мәҙрәсәләрендә уҡып йөрөгән башҡорт шәкерттәрен күреп һөйләшеүе тураһында хәбәр итә. Тимәк, Ағиҙел — Аҡ Нил араһында ла ике яҡҡа ла каруандар йөрөп торған. Әйтелгән риүәйәт һәм сюжеттарҙың да шулар аша беҙҙең яҡтан туп-тура Ғәрәбстанға һәм башҡа тарафтарға ығыуы, йәки Уралға ҡайтыуы мөмкин түгелме ни?.. Йәнә килеп башҡорт Ҡотобтоң (уның башҡортлоғона дәлилдәр бар) ижади төркисәләштергән “Хосров вә Ширин”ын, Йософ Баласағуниҙың “Ҡутадғу белег”ен (Ҡаһирә нөсхәһен) дә башҡорт кешеһе — Йеҙекәй батырыбыҙҙың тоҡомо Бәркә Факиһ уҙаманыбыҙ 1383 йылда үҙе күсереп яҙып, мәмлүк солтандары иле Мысырға алып барыуы, шуның ғына арҡаһында ул бөйөк әҫәрҙәр нөсхәһе бөтә кешелек донъяһы өсөн юғалтылмай һаҡланып ҡалыуы мәғлүм бит...


Ғалимдарыбыҙ иртә урта быуат ғәрәп легендаһы “Ләйли һәм Мәжнүн”, урта быуаттың бөйөк шағиры Низамиҙың “Ләйли вә Мәжнүн” поэмаһы һәм башҡорттоң бик боронғо “Буҙйегет” ҡиссаһы сюжеттарын бөтәһе өсөн уртаҡ бер нигеҙ сюжетҡа ҡайтарып ҡалдырыуҙары менән шулай ҙа хаҡлылыр. Әле һүҙ барған Шата Ырыҫтаулының да әҫәренең “мижнүр” (мәжнүн) мотивы тамыры менән шуға ереккәнлектән, мәсьәлә былай тора: әйтелгән ул өс әҫәрҙең ҡайһыныһы баяғы нигеҙ сюжет та ҡайһыныһы ҡайһыныһынан күберәк алған, әллә юҡһа өсөһө лә, йә кәмендә икеһе булһа ла, тигеҙ күләмдә байытышҡанмы бер-берен?..


Низамиҙың тулыһынса һәм теп-теүәл ғәрәп (шағир Ҡайс ибн әл-Мүләүвах һәм уның һөйгәне Ләйли тураһындағы легенда) сюжетын ҡулланыуы бәхәсһеҙ — ике тамсы һыуҙай тап килешәләр. Шул уҡ ваҡытта башҡорт ғалимдары “Буҙйегет”те, Низами тәьҫиренә илтеп таҡһалар ҙа, был юҫыҡта уның “Ләйли вә Мәжнүн”е тураһында һүҙ алып бармауҙары менән хаҡлылар — фәҡәт уның “Хосров вә Ширин”ының һәм “Буҙйегет”тең финалдарының (ғашиҡ йәндәр һәләкәтенең) берҙәй тип әйтерлегенә генә һылтаналар (ә башҡа оҡшашлыҡ юҡ). Әммә ләкин был “берҙәйлек”, тыштан ғына оҡшаш һымаҡ күренһә лә, башҡорт ҡиссаһында ҡырҡа айырыла: һөйгәне менән ҡауыша алмаған Буҙйегетте хан ҡатилдары, ҡылыстары һис үтмәй аҙаплағас, Буҙйегеттең үҙенең ҡушыуы буйынса, уның итек табанына алтыға бөкләп йәшерелгән алмас ҡылысын алып, башын өҙә сабып үлтерәләр, ә һөйгәне Ҡарасәс һылыу алыҫта -- быны белмәй ҙә ҡала. Хосров менән Ширин иһә күптән ҡауышып өйләнешкәндәр; төрмәләге Хосровты, уның эргәһендә уны күрергә килгән Ширины ҡалғып ултырған сағында, бауырына хәнйәр айҡап үлтерә батша шымсыһы. Ә шул айҡанлы Ҡарасәс һәм Шириндың үҙ-үҙҙәрен үлтереүе иһә берҙәй үк. Низами ҙа, башҡорт халыҡ ижады үрнәген шиғырға һалыусы Баһауи ҙа, фарсы телендә яҙылмыш китаптан файҙаланыуҙарын әйтә. Ләкин Буҙйегет тураһындағы шиғыр ҡатыш сәсмә әҫәр варианттары башҡорт халыҡ ижадында ишле булып та, уларҙың береһе лә баяғы әйткән берҙән-бер күренеш — финалдан башҡа фарсы телле әҙәбиәткә яҡын юламағанлыҡтан, Баһауиыбыҙҙың “фарсы теленән” тигәнен заманаһының мода шауҡымы итеп ҡарарға кәрәк, ә ғәмәлдә ул башҡорт халыҡ ижады әҫәрен шиғырға һалып биргән (шиғри өлөштәре шул килеш кергән). Низами әҫәренең нигеҙе иһә ысынлап та фарсыға — Фирҙәүсиҙең “Шаһнамә”һендәге Хосров вә Ширин тарихына барып тоташа. Ләкин бөйөк Низами уны теүәл ҡабатламайынса, ижади эшкәртеп биргән һәм Фирҙәүсиҙән дә уҙҙырып балҡытып ебәргән. Бында ғәрәптең “Ләйли һәм Мәжнүн” мотивы сағылып ҡалһа ла (Ширинға ғашиҡ Фәрһәдтең мәжнүнлеге), финалдағы баяғы әйтелгән ғашиҡтар әжәле үҙгәйле: ғәрәптә юлбаҫарға әүерелгән Мәжнүн иң әүәле үлтерелеп, йылдар үткәс кенә Ләйли уның ҡәбере янында осраҡлы үлеп ҡалһа, Низамиҙа Хосровының мәйетен ҡосаҡлап ятып Ширин үҙе үҙен сәнсә... Фирҙәүсиҙә лә шулай уҡ кеүек, әммә... Ширин бысаҡланып түгел, ә ағыу эсеп һәм үле йәрен ҡосаҡлап түгел, ә үҙенең йөҙөн япма менән ҡаплаған хәлдә стенаға арҡа терәп ултырып йән бирә. Тимәк, быныһын Низами Фирҙәүсиҙән дә, ғәрәптәрҙән дә алмаған, шул уҡ ваҡытта уның әҫәренең финалы башҡорт әҫәренең финалына шаҡтай ғына оҡшаған. “Башҡортлоҡ”тоң билдәләре поэмала тағы ла бер-нисә урында баҙыҡ ҡына шәйләнә. Әйтәйек, башҡорттоң “Ҡара Юрға” эпосының сюжетына Низамиҙың “Хосров вә Ширин” сюжетының һиҙелерлек йәнәшәлеге.


“Ҡара Юрға”лағы Күсәрбай исеме, ҡыҫҡартыла биреп, Хосровҡа әйләнгәндәй: Күсәрб — Хосорб, Хосров. Тик Низамиҙың Хосровы урынына эпоста Күсәрбай улы Әбләй йөрөй.


Әбләй Ҡара Юрғаны менеп сәйәхәткә сығып китә лә Мәсем хан илендә уның ҡыҙы Маҡтымһылыуҙы күреп ғашиҡ була, Маҡтымһылыу ҙа уға ғашиҡ.


Хосров та шулай уҡ “Шәп-Тиҙ” ҡушаматлы Ҡара Юрғаһында һыбай сығып китеп, Әзербайжан ханбикәһе Михин-Бануҙың ике тыуған һеңлеһе Ширинға ғашиҡ була, Ширин да уға ғашиҡ.


Әбләй унда “ҡунаҡ булған, ат өҫтөндә уйын күрһәткән, уйын-көлкө менән кистәр уҙғарған, Маҡтымһылыу менән яландарға сығып йөрөгән”...


Низами әҫәренең “Хосров вә Шириндың һунарҙа осрашыуы”, “Яҙғы күренештәрҙе һәм Хосров вә Шириндың күңел асыуҙарын тасуирлау” бүлектәрендә лә шул уҡ хәлдәр. Хосров — “Шәп-Тиҙ” ҡушаматлы Ҡара Юрғаны, Ширин — “Гөлгөн” тигән арғымаҡты менеп килгән.


Әбләй менән Маҡтымһылыуҙың йөрәк хистәре уларҙың шиғри әйтештәрендә сағыла.


Хосров менән Ширин да бер-береһенә йөрәк хистәрен яҙма-хат аша әйтешә.


Ике ғашиҡ шулай ҙа үҙ хистәрен тулы аса алмай; Әбләй ҡайтып китә, Маҡтымһылыу моңайып ҡала.


Хосров менән Ширин хәлдәре лә тап шулай.


Әбләй Маҡтымһылыуҙы алып ҡайтырға Ҡара Юрғаны юлландыра.


Хосров та Ширинды алып ҡайтырға үҙенең вәзире Шапурҙы юлландыра.


Әбләй Ҡара Юрғаны эҙләп Мәсем иле яғына китә, бер шишмә буйында Ҡара Юрға өҫтөндәге Маҡтымһылыуҙы күрә лә һамаҡлай:

Һәй, Ҡара Юрғам,

Һәй, Ҡара Юрғам,

Ялбыр-йолбор ялдарыңды

Көмөшләрмен, Юрғам,

Тубыр-тубыр тояғыңды

Дағалармын, Юрғам,

Өҫтөңдәге һылыуыңды

Төшөрһәнә, Юрғам,

Төшөрһәнә, Юрғам...


Хосров та үҙенең вәзире артынан Михин-Бану иле яғына китә, бер шишмә буйында “Шәп-Тиҙ” ҡушаматлы Ҡара Юрға менән Ширинды күрә, Ҡара Юрға Ширинды алып ҡаса...


Әйткәндәй, тылсымлы әкиәттәр — заманында тоташ бер бина тәшкил иткән һәм һуңынан сәрпәкләнеп таралған тәүэпосыбыҙҙың ярсыҡ-йорсоҡтары ул. Башҡорт тылсымлы әкиәттәре “Ете ҡыҙ” һәм “Убыр әбей” (Башҡорт халыҡ ижады. Әкиәттәр. Беренсе китап. Өфө, 1976;  183, 185-се биттәр) сюжетындағы бер эпизодты (етем ҡыҙҙар, үҙҙәрен ҡыуалатҡан мәскәй әбейҙән ҡасып, уның алдына бер-бер артлы ҡайраҡ, тараҡ, көҙгө ташлайҙар; ҡайраҡтан — тау, тараҡтан — ҡарурман, көҙгөнән диңгеҙ-күл барлыҡҡа килеп, мәскәйҙең юлын бүлә) Низами ҙа (Низами. Стихотворения и поэмы. Л., 1981, 165-се бит. Артабан да ошо китапҡа һылтаныла) үҙенсә файҙаланған: апаһы Михин-Бануҙан ҡасып китеп барған Ширинды ла боронғо хикәйәттә тауға әүерелмеш ҡайраҡ (көҙгө тип яңылыштырылған), ҡарурманға әүерелмеш тараҡ мәскәйҙән аралағандай, һыбайлы бикәбеҙ юл ғазабын иҫән-аман үтте, ти шағир. Шул уҡ мотив “Ҡуҙыйкүрпәс менән Маянһылыу” эпосында ла осрай... Өҫтәүенә, Ҡарасәстең Буҙйегеткә уның һүрәтен күреп ғашиҡ булыуы — Хосров менән Ширинға күсерелгән, “Буҙйегет”тәге был донъяның фанилығы, бер кемдең дә әжәлдән ҡала алмауы тураһындағы ҡобайырҙың моңло аһәңе Низамиҙың да тылсымлы ҡәләме аша баҙыҡ сағылған (184, 295-се биттәр). Булыуы мөмкинме һуң, әгәр ҙә була ҡалһа, нимәлә бының сере, тигән урынлы һорауға бөйөк шағир хәләл ефете тураһындағы һыҡтауында үҙе яуаплағандай:

Ҡыпсаҡ һылыуым минең!

Минең наҙлы нәфис үҫенем!

Ширин һымаҡ һәләк булдың һин дә, Аппаҡ ефетем!

Нурлы - йөҙөң, һомғол - һының, сағыу ине аҡылың!

Дербент хакимынан бүләк инең бит һин, алтыным.

Туй күлдәгең — яугир кейемеләй еңе тар ине,

Гөнаһ шомлоҡтары уға керә алмай зар ине.

Бер кемгә лә бирелмәҫлек,

Бар һылыуҙарҙан тыйнаҡ,

Хәләл ефетлек түшәген түшәнең миңә уйнап.

Төркиҙәрсә күсеп киттең, бысаҡлағандай иттең,

Төркиҙәрсә талағымды талап, тамуҡҡа типтең.

Төрки йәрем еткертмәҫлек фанилыҡта, тарлыҡта

Төрки тыумышлы улыңды, Аллам, үҙең ярлыҡа.
Тимәк, Низамиҙың берҙән-бере һәм һөйөклө ҡатыны Аппаҡ һылыу— Ҡыпсаҡ башҡорто булған, шағир шулай уҡ үҙен дә бит төрки нәҫел тип белдерә. Тимәк, уға ул саҡтағы төрки донъяһының үҙәгендә торған башҡорт халыҡ ижадының кәм тигәндә ҡайһы бер сағыу үрнәктәре яҡшы билдәле булған. Өҫтәүенә, 590 йылда Иран тәхетенә менеп ултырған, 628 йылда үҙенең улы Шируй тарафынан үлтерелеп, Фирҙәүсиҙең һәм Низамиҙың әҫәрҙәре геройына әүерелгән Хосров-шәкеншәктең (императорҙың) туранан-тура Үҫәргән башҡорто Бәк-сәсән тоҡомо икәнлеген дә иҫкә төшөрөп үтһәк, башҡорт фольклорының “Буҙйегет” кеүек үрнәктәренең ул яҡтарҙағы батша һарайҙарына ла үтеп инә алыуы һис кемде шикләндермәҫ. Ә инде ХIII быуат башы башҡорт кешеһе Шата Ырыҫтаулының әле һүҙ барған күркәм әҫәренә Низамиҙың “Ләйли вә Мәжнүн”енең мәжнүнлек мотивтары, ә “Хосров вә Ширин”ының тарихисанлығы һәм әүҙем тормошсанлығы өлгө булып, ҡалған тамырҙары иһә туп-тура сал башҡорт ерлегенә, мәшһүр “Буҙйегет” сюжетына тоташҡанлығын күрәбеҙ.

“Буҙйегет”кә килгәндә, донъялағы барлыҡ төрки телдәрендә “буҙ” (көлһыу-күгелйем төҫ), “буҙлау” (һулығып илау) һүҙҙәре генә билдәле, ә был тикшереү темаһына ҡағылышлы “буҙдала” (кеше биләмәгән, буш ятҡан, ҡола дала), “буҙ” (иркендә йөрөгән, ирекле), “буҙ” (ыласын), “буҙ” (ғауға, шау-шыу), “буҙан” (боҙ һыйыры — бизон), “буҙат”, “Аҡбуҙат”, “буҙтурғай” (һабан турғайы), “буҙбала”, “буҙйегет” һүҙҙәре башлыса башҡортҡа хас — иң боронғо саф башҡорт теле байлығы булып ҡала. Әйткәндәй, юғалтылған бик-бик иҫке эпосыбыҙҙың ярсығы тип һаналырлыҡ “Буҙансы батыр” тигән башҡорт халыҡ тылсымлы әкиәте салдарҙан-сал “Буҙйегет”ебеҙҙең дә бер ни ҡәҙәр өлөшө, серен асырҙай асҡысы була алалыр, моғайын, сөнки ул башҡорттоң Донъя-Ғаләм-Тереклек яратылышы тураһындағы тәүдин мифынан үреп килеп сыҡҡандай. Быны иҫбатлау өсөн, тәүимеҙеүселәргә (Бүре-Әсәгә, Һыйыр-Инәгә) бәйле тәүдин мифына саҡ ҡына күҙ һалайыҡ. Был бүлекте диҡҡәт менән уҡып сығыуы аҡыл һәләтен нығыраҡ егеп арыуҙы һораһа ла, башҡорттоң бик боронғоһо тураһында биреләсәк ошо һирәк мәғлүмәтте башҡа һис бер урындан да алып булмаясағын иҫтә тотоп, уҡыусымдың ҡыҙыҡһыныуы һүрелмәҫ һәм күңел даирәһен киңәйтерҙәй уңай форсаттан файҙаланыр, тип уйлайым.


Билдәле булыуынса (был хаҡта күп яҙылды), хөнәсә (ир-ҡыҙ, гермафродит) тәбиғәтле тәүбабабыҙ Имирҙең (Им-Ирҙең) Им (ҡыҙ) яҡ яртыһынан башбабабыҙ Шүлгән (шул уҡ мифик Им-аба — Имауа, Имай/Һомай, ә вариант исеме Әс-аба — Аҫаба/Әсәбеҙ Һауа), ә Ир яҡ яртыһынан башбабабыҙ Урал (шул уҡ мифик Ир-ата — Ир-Ат/Арат, ә вариант атамаһы Ир-атам — Ир-Әҙәм/Атабыҙ Әҙәм) яралып, артабан Шүлгәнде (Әсәбеҙ Һауаны) — Әсә-Бүре (варианттары эт, барс, юлбарыҫ, арыҫлан) ҡиәфәтендәге имсәк әсәһе Әсә-Бүре-Көн (Һыу-Ер-Ҡояш), ә Уралды боҙ һыйыры боҙан/бизон ҡиәфәтендәге имсәк анаһы Боҙ-Ана-Аҡ (Боҙ-Күк-Ай) имеҙеп үҫтергән, имеш. Ошо көнгәсә ырымыбыҙҙа, баланы үҙ ҡарынынан тыуҙырыусы түгел, ә күкрәк һөтөн имеҙеүсе уның ҡануни әсәһе (анаһы) һаналғанлыҡтан, иҫке Үҫәргән (шумер) мифындағы Шүлгән (Гильгамеш) — арыҫлан башлы инсан, ә Урал (Энкиду) һыйыр башлы әҙәм рәүешендә һынландырылған (үҙҙәрен имеҙгән бүре-әсә (арыҫлан) һәм һыйыр-ана ҡиәфәтен алғандар). Шүлгән-башбабаның нәҫел-ырыуы уның шул имсәк әсәһе исеме менән Әсә-Бүре-Көн — Әсәүергән/Үҫәргән (йәки Бүрегөн — Бургон/Бөрйән) исемләнгән; ә Урал-башбабаның ырыуы уның имсәк анаһы атамаһы менән Боҙ-Ана-Аҡ — Боҙанаҡ/Бәжәнәк (йәки бәсәнәк — сәнәк/сән/сун — сунны/һун — һунны) аталған, былар кешелек донъяһының тәүге игеҙәк фратрияһын (бер туған игеҙәк ырыуын) тәшкил иткән: әсә ырыу — аҫаба (Үҫәргән) менән ата ырыу — арата (Бәжәнәк). Был игеҙәк ырыуҙың һәр ҡайһыныһы үҙ сиратында йәнә лә Әсә һәм Ата яҡтарына саталанып, тағы ла игеҙәкләнә (Әсә һәм Ата саталарына). Йәғни тәүге әсә ырыу яғында:


1. Әсә-Бүре-Көн — Әсәүергән/Үҫәргән. Шунан уҡ хасил: әс-әбүре-ҡан (ас, абар, ҡанлы ырыуҙары). Йәнә: әсәбүр — сабур (сувар, сыуаш), самур (самурай, самар, шумер) һәм: әсәб-үре — аҫаба-әри (арий). Былар барыһы ла әсә яғына ҡарай. Әйткәнебеҙсә, ошо Үҫәргәндән саталанып бүленеп сыға:


2. Бүре-ата-ай — бүрәт-әй/бүрәт (боронғо бүрәттәр Үҫәргәнле башҡорт телендә һөйләшкән). Ә тарихтан билдәле этноним бүрәт-ас/буртас — Үҫәргәндең ошо ата армыты кешеләре, тигән һүҙ.


Әсә-Бүре менән Бүре-Атайҙың бер-береһенә үлерҙәй ғашиҡ булыуҙары, ялҡынлы мөхәббәте, Бүре-Атайҙың, гүзәл Бүре-Әсәне бер күрергә зарығып, олоп-сеңләп, ҡырағай-ҡола яландарҙы ҡыҙырып йөрөүе тураһында иҫкеләрҙән-иҫке мифыбыҙ булғандыр, шуның моңло сатҡылары рәүешле “Алпамыша менән Барсынһылыу” (бүре-әсән-һылыу) эпосы ҡалғандыр... Һуҙып-һуҙып бүре олоуына оҡшатып оҙон-моңло тауыш сығарыу (олоу) — олонҡай (олонхо, ти саха-яҡуттар) — оҙонҡай — оҙон-көй исемен алып, хәҙерге оҙон көйгә һуҙып йырлауыбыҙҙың тамырылыр...


Баяғы тәртип буйынса, йәнә тәүге ата ырыу яғындағы бүленеш:


1. Боҙ-анаҡ (боҙ-һыйыр — боҙан/бизон) — Бәжәнәк (Печенег) йәки сун — сунны/һун — һунны. Былар барыһы ана яғына ҡарай. Әйткәнебеҙсә, ошо Бәжәнәктән саталанып бүленеп сыға:


2. Боҙ-аҡар (боҙаҡ-ар/быҙау-ир — бизон үгеҙе) — Бажағар — Башкир/Болғар/Башҡорт һәм басаҡ-ир-ат (башҡорт) — Баск-ир-ат/Баск халҡы. Йәнә: боҙ-аҡар (башкир) — боҙ-ағаҙ/буҙ-үгеҙ — боҙ-ағат — буҙ-эгет/буҙ-йегет һәм боҙағат — мазағат — мәсғөт/месхет (Геродот массагеттары һәм Грузия месхеттары). Былар барыһы ла ата яғына ҡарай. Күренеүенсә, моңло ҡиссабыҙ “Буҙйегет”тең башланмышы Донъя-Ғаләм-Тереклек яратылышы дәүеренә — боҙ үгеҙе ҡиәфәтендәге буҙ егеткә ҡайтып ҡала. Боҙ һыйыры боҙан (бизон) менән боҙ үгеҙе буҙйегеттең бер-береһенә үлерҙәй ғашиҡ булыуҙары, ялҡынлы мөхәббәте, боҙ үгеҙе буҙйегеттең, гүзәл боҙанын (бизонын) бер күрергә зарығып, боҙлап (буҙлап йәғни һулығып илап), боҙло-ҡарлы ҡола яландарҙы ҡыҙырып йөрөүе тураһында иҫкеләрҙән-иҫке мифыбыҙ булғандыр, шуның моңло сатҡылары рәүешле “Буҙйегет” ҡиссаһы һәм “Буҙансы батыр” (“буҙансы” — буҙандан йәғни боҙ һыйыры бизондан тыуған, тигән һүҙ) әкиәте ҡалғандыр (әкиәттәге йылҡы бейәһен “буҙан” тип аңлау яңылыш — һуңғы дәүер әкиәтселәренең аңламаҫтан бутауы)... Һәм һыйыр малы мөңрәп-буҙлауына оҡшатып күкрәк төбөнән оҙон-моңло тауыш сығарыу — боҙлау (буҙлау) — оҙлау/өҙләү атамаһын алып, ул хәҙерге өҙләү сәнғәтебеҙҙең тамырылыр... Әйткәндәй, әкиәттәге Буҙансы батырҙың атаҡлы “өс ғәрип” юлдашы — һалпы ҡолаҡлы Ертыңлар — һунар эте, ике ирене һалбырап төшкән Күлуртлар — дөйә, ә һыңар аяҡлап атлап йөрөүсе Һартһыңар (һары-эт-һыңар; китапта яңылыш — һартһуғар тип бирелгән) — ҡаңғырау (кенгуру) икәнлеге күренеп тора; ысынлап та, йылҡы малы ҡулға эйәләштерелмәгән бик боронғо дәүер кешеләренең яҡын дуҫтары улар. Ҡаңғырауҙарҙың (кенгуруҙарҙың) бөгөнгө төйәге хәҙерге Австралия ҡитғаһы ҡасандыр дөйөм-ҙур ҡитғабыҙҙың иң көньяҡ осондағы ул ваҡытта әле диңгеҙ менән айырылмаған тоташ өлөшө булған — алыҫ бабаларыбыҙҙың ҡаяларға һүрәтләгән географик карталарында (“Ватандаш” журналында баҫтырҙым) асыҡ күҙаллана был...

Шата Ырыҫтаулы үҙенең мәшһүр әҫәрен яҙғанда “Буҙйегет”тең боронғораҡ, тулыраҡ сюжетына таянған булырға тейеш, сөнки кереш һүҙендә үк, әйтеп үтеүебеҙсә, “был боронғо хикәйәтте” шиғырға һалып сыҡтым мин, ти ул һәм төп герой Тариэлдың (Тора-ил — Тора таулы ил?!.) тыуған иле — “ете батшалы Һиндостан” (369-сы бит), тип белдереп, минеңсә, башҡорттоң ете ырыуына тумбыта (өҫтәүенә, Тариэлыбыҙ Ҡатай ханын “туғаным” тип тә нарыҡлай — 128-се бит). Төп ваҡиғалар боронғо бөйөк Башҡортостан тупрағында бара, тиһәк тә хата булмаҫ: Тариэлдың “буҙйегет”ләнеп төйәкләнмеш “йылға ситенән ҡалҡынған сал сағылдарҙағы мәмерйә”һе (352-се бит) — донъяға билдәле мәмерйәбеҙ Шүлгәнташ; Гуланшаро тигәне — Эске Башҡорттоң (Үҫәргәндең) башҡалаһы, Геродот тарихына ла “Гелон ҡалаһы” тип кергән ул, ә асылында Һүлән-шәре (хәҙерге Ырымбур өлкәһенең Һүлмеш (Һуйылмыш) йылғаһы башындараҡ урынлашҡан Шәрелек — Шарлыҡ ҡасабаһы) — һыулы һаҙ тигән мәғәнәләге исем (башҡорт халҡының “Шарлы урман” тигән йыры ла билдәле), хәҙерге географик карталарҙа урыҫса Шарлыҡ тип, ә йылғаһы Салмыш тип яҙып йөрөтөлә. Йылға исеме Һүлмеш иһә баяғы “Һүлән-шәре”нең ҡыҫҡартылыуы һәм ундағы “н” өнөнөң “м” өнөнә күсеүе арҡаһында яһалған: Һүлән-ш... — Һүләмш — Һүлмеш/Салмыш. Борон унда Үҫәргән (Каспий) диңгеҙенән Яйыҡ аша сауҙа юлы булып, кәмәләр йөрөп торған, шуға күрә “диңгеҙ ҡалаһы” һаналғандыр ҙа. Шата Ырыҫтаулы ошо Һүлән-шәре ҡалаһында йәшәүсе батшаны, ярым ғәрәпсәләп, ярым башҡортсалап, тигәндәй, “Мәлик Сурхави” (Сур-хави — Сура-һыуы) тип исемләй, ә был иһә “Сура һыуының хакимы” тигән һүҙ. Боронғо ҡайһылыр осорҙарҙа бөтә Иҙел — Истра (Әсә-Тора) һыуы тип тә (шунан ҡалған Мәскәүгә ҡойоусы Истра), Сура (Үҫәргән) һыуы тип тә (шунан ҡалған Волгаға ҡойоусы Сура), Болғар (Болға) тип тә (шунан ҡалған Иҙелгә ҡойоусы Волга), Ағиҙел (Иҙел) тип тә (шунан ҡалған Камаға ҡойоусы Ағиҙел) йөрөтөлгән; Һүлән-шәре ҡалаһындағы башҡорт батшаһы, тимәк, ул саҡта “Сура” исемләнеүсе бөтә Иҙел бассейнының хаҡимы. Шул ҡалаға яҡыныраҡ (“Мәлик Сурхави”ға бойондороҡло булһа кәрәк) Мулгазанзар (Мул-Ҡазан-сар — йылғаларҙың мул һыулы ҡаҙаны рәүешендә бергә тоташҡан тәңгәлендәге ҡаланың — Ҡазандың — сары йәғни батшаһы, тигән һүҙ) ҡалаһы бар, батшаһының исеме лә тап үҫәргәнсә-башҡортса — Фридон (бүре-атан йәки бүредән тыуған). Тариэлды эҙләп йөрөүсе Автандил уны, Тариэлды, утыҙ көнлөк сәфәрҙән һуң (90-сы бит) баяғы серле мәмерйәлә (Шүлгәнташта) осратһа, Ибн Фаҙландан етмеш ете йыл элгәре үк беҙҙең яҡтарға килеп китмеш ғәрәп сәйәхәтсеһе Сәлләм әл-Тәржемәни ҙә: “Хазар тарханы янынан киткәс, егерме ете көн буйына башҡорт тоҡомо еренән үттек”, — тип яҙып ҡалдырған...


Өҫтәрәк әйтелгән таянсыҡ (“Буҙйегет” сюжетына таяныу) билдәләре Ырыҫтаулы әҫәренең сюжетын “Буҙйегет”тең Баһауи варианты сюжетына сағыштырып ҡарағанда ла шаҡтай яҡшы һиҙелә.


Баһауиҙа ғашиҡ егет (хан улы Буҙйегет) һәм уның тоғролоҡло дуҫы, йәнә шул ғашиҡ егеткә ғашиҡ ҡыҙ (хан ҡыҙы Ҡарасәс) һәм уның иптәш ҡыҙҙары, ошо ғашиҡтарға зыян килтереүсе сихырсы әбей, ғашиҡ ҡыҙҙы үҙенә яусылатмыш икенсе бер егет (хан улы Зәйтүн) һәм уға Буҙйегет тарафынан ҡаршылыҡ күрһәтелеүе; өс хан һәм шуларҙың береһенең Буҙйегеткә ғашиҡ ҡыҙын (Ҡарасәсте) Зәйтүнгә көсләп кейәүгә бирергә тырышыуы, шул арҡала фажиғә килеп сығыуы тураһында һүҙ бара.


Ырыҫтаулы әҫәрендә лә тап шулай, тик бында фажиғә юҡ һәм ғашиҡ егеттең (Тариэлдың) тоғролоҡло дуҫы икәү (Фридон, Автандил) итеп арттырылған да дуҫтарҙың һәр өсөһөнөң үҙ ғишыҡ-ғишрәт мажаралары үрмәсләнгән сюжетҡа, шул арҡала ваҡиғаларҙың күләме һәм географияһы киңәйгән. “Буҙйегет”тең, моғайын, боронғо бер вариантындағы тоғро дуҫлыҡ хаҡындағы фәлсәфәне Баһауи шаҡтай ҡыҫҡартып алған булһа ла (27Б), Ырыҫтаулы иһә быны бөтә әҫәренең лейтмотивына әйләндереп йәйғорлатҡан. Баһауиҙа Буҙйегет үҙенең көндәше Зәйтүн тарафынан үлтертелһә һәм Ҡарасәс тә шул айҡанлы үҙен-үҙе үлтереп, әҫәр үтә фажиғәле тамамланһа, Ырыҫтаулы иһә үҙенең әҫәрендә, халыҡ әкиәттәрендәгесә, батырҙың еңеп сығыуы һәм тантана итеүе алымын кинәнеп ҡулланған, шуға күрә Тариэл, Буҙйегеттең киреһенсә, үҙенең көндәше булған егетте — Хорезм батшаһының улын үлтерә, һөҙөмтәлә һөйгәне Нестан-Дарежан менән бәхетле туй яһап ҡауышып, бөтәһе лә ҡыуаныслы ослана. Күренеүенсә, Шата Ырыҫтаулы барлыҡ сығанаҡтарҙы ла ижади файҙаланған, шул уҡ ваҡытта сюжеттарҙың бер-береһенә оҡшаш финал (ғашиҡ егет һәм ғашиҡ ҡыҙҙың фажиғәле үлеме) мәсьәләһендә башҡорт “Буҙйегет”енеке үҙенең башҡаларҙан айырым үҙенсәлеге һәм бер иле өҫтөнлөгө (итек табанына алтыға бөкләп йәшерелгән алмас ҡылыс ваҡиғаһы) менән үҙ аллы һәм мөстәҡил булып ҡала.


Баһауиҙағы һәм Ырыҫтаулылағы оҡшашлыҡтарҙың күҙгә салынмыш вағыраҡтарын да килтереп китеү урынлы.


Ҡарасәс — хандың берҙән-бер балаһы, тәхетендә ҡалдырыр улы ла юҡ; батша ҡыҙы Нестан-Дарежан менән дә тап шулай.


Ҡарасәс Буҙйегеткә ун биш йәшендә ғашиҡ була (3А); Тариэл да Нестан-Дарежанға ун биш йәшендә ғашиҡ (115-се бит). Ҡарасәс өс йыл буйына егетен төшөндә күреп эҙләй (4А,4Б); Автандил да буласаҡ дуҫы Тариэлды өс йыл буйына эҙләп йөрөй (87-се бит). Буҙйегет менән Ҡарасәс бер-береһенә мөхәббәттәрен әйтешеп белдерһәләр, Тариэл менән һөйгәне лә быны хат аша әйтешә. Буҙйегет һәм иптәше, эҙәрмәнләнеп, ханға белдермәйенсә сәфәр сыға; Тариэл һәм Автандил да шулай уҡ. Буҙйегет Ҡарасәстең атаһына (ханға) яҙған хатында “хан мин” тип белдереп (14А), уны асыуландырһа, Тариэл да батша менән шулайыраҡ дәғүәләшә (163-сө бит). Буҙйегет менән Ҡарасәс хеҙмәтсе ҡыҙҙар ярҙамында йәшертен осрашһа (12Б), Тариэл менән Нестан-Дарежан да тап шулай (129-сы бит).


Ҡарасәстең атаһы-хан Буҙйегетте, араға кергән сихырсы тип атап, үлтерергә бойорһа (21Б), Нестан-Дарежандың атаһы батша ла араға кергән “давар-сихырсы”ны шулай уҡ үлтерергә ҡәһетләнә (165-се бит).


Дошмандары менән алышта Буҙйегет яраланып, яңғыҙы тороп ҡалһа (22А, 22Б), Ырыҫтаулының нурадин-Фридоны ла ошо уҡ хәлгә төшә (171 — 172-се биттәр). Баһауиҙа ла (14А, 19А һ.б.), Ырыҫтаулыла ла (193, 194-се һ.б. биттәр) геройҙары нәҡ башҡортса “ҡанлы йәштәр ағыҙып” илай. Ҡарасәстең әсәһе, ҡыҙының хәлен ишеткәс, тап боронғо башҡорт-төрки йолаһынса, “үҙ битен үҙе тырнап йыртып” илаһа (36Б), Тариэлдың аяныслы хәлен күреп һыҡтаған хеҙмәтсе ҡыҙ Асмат та тап шулай уҡ (103-сө бит). Башҡорт эпостарындағы кеүек үк, Ырыҫтаулы әҫәренең батырҙары ла данлыҡлы Ҡара Юрғаға атланып йөрөй (181-се бит)...


“Буҙйегет”тең Баһауи вариантына ҡарата йәнә шуны өҫтәп әйтергә кәрәк: башҡорт эпостарына хас бер юлы сәсмә һәм шиғри текстарҙан хасил боронғо тулыраҡ варианттың ул сәсмә өлөштәрен — шиғырға һалып, ә шиғри өлөштәрен (Ҡарасәс, Буҙйегет, Буҙйегеттең дуҫы, Ҡарасәстең атаһы хан һәм әсәһе ханбикә, Ҡарасәстең әхирәт ҡыҙҙары, Буҙйегеттең әсәһе ханбикәләрҙең монологтары һәм Ахун-сәсәндең ҡобайыры) халҡыбыҙҙа нисек бар, шулай күсереп яҙған, уларҙың саф халыҡ ижады текстары икәнлектәре күренеп тора. Ә таһыллы күсереүсебеҙҙең ошоғаса билдәһеҙ ҡалған үҙ шәхесенә килгәндә, ул — моғайын, Өфө мәҙрәсәһендә уҡып йөрөп вафат булмыш яңғыҙ улының ҡәбере ҡаршыһындағы ауыр ҡайғыһынан шундай уҡ ҡайғылы “Буҙйегет” ҡиссаһын уҡып ҡына йыуана алмыш шағирыбыҙ Баһауи — Тажитдин Ялсығол әл-Башҡордиҙың улы Баһауитдин булырға тейеш. Билдәле булыуынса, Тажитдин Ялсығол әл-Башҡорди үҙенең Шәрәфитдин, Жәләлитдин, Ғисамитдин, Баһауитдин исемле улдарына арнап “Шәрәфиә”, “Жәләлиә”, “Ғисамиә” һәм “Баһауиә” тигән китаптарын яҙған; “Буҙйегет”те шиғырға һалыусы авторыбыҙ үҙенең әҙәби ләҡәбе итеп тап ана шул ғәзиз атаҡайы ҡыҫҡартып биргән китапса исеме “Баһауи”ҙы алғандыр.

Шата Ырыҫтаулының тәғәйен кем булыуы, әҫәрҙең төп нөсхәһенең ҡайһы осорҙа яҙылыуы тураһында ла минең үҙ тоҫмалым бар.


Иғтибар итһәгеҙ, грузин тикшереүселәре әҫәрҙә Тамар-батшабикә һәм уның ире Дауыттың исемдәре яҙа-йоҙа ғына сағылыуына таянып, был ҡомартҡы уларҙың икеһе лә йәшәгән осорҙа — 1205 һәм 1207 йылдар араһында яҙылған, тип баралар. Әгәр ҙә шулай булһа, тере батшабикәнең һәм хәләл ефетенең исеме поэманың кереш (бағышлау) һәм сығыш (йомғаҡлау) өлөштәрендә генә телгә алыныу менән сикләнмәйенсә, текстың төп туҡымаһына ла һеңешмәй ҡалмаҫ ине. Күренеп тора: «Ырыҫтаулыла тыумыш Шата» исеме менән билдәле булған, ысынлап та батшабикә заманында йәшәгән был инсан поэманың төп тексын үҙе яҙмаған, ә үҙенә тиклем заманала башҡорттоң Шата ырыуы телендә ижад ителгән бөйөк әҙәби ҡомартҡыны грузин теленә һәүетемсә шиғри ауҙарып, китаптың фәҡәт кереш һәм сығыш өлөштәрен генә үҙенән өҫтәкләп ҡуйған. Был хаҡта йомғаҡлау бүлегендә шағир үҙе үк ауыҙ тултырып әйтә бит: Дауытҡа мин, «ошо дастанды эҙләп табып», шиғырҙарым менән хеҙмәт иттем, ти ул... Тимәк, борондан ҡалмыш әҙер тексты грузин теленә һалып шиғри тәржемәләүсе талант эйәһе.


Ә инде әҫәрҙең боронғораҡҡы төп авторына килгәндә, башҡорттоң Үҫәргән ырыуы сәнкемдәренән саталанып (шаталанып) бүленеп сыҡҡан Шата ҡәбиләһе 839 йылда үҙенең юлбашсыһы Шата-сәсән етәкселегендә Уйғыр Ҡағанаты менән берләшә һәм Шата-сәсән унда дәүләт министры (сәркәтибе) вазифаһын үтәй; ләкин 840 йылда уҡ уйғырҙар тарафынан мәкерле рәүештә язалап үлтерелә. (Л.Н. Гумилев. Древние тюрки. М., 1993; 265, 426 — 427-нсе биттәр). Башҡорттоң бөйөк әҙәби-рухи ҡомартҡылары уның сәсәндәре тарафынан ижад ителеүен һәм килер быуындарға ҡомартҡылап тапшырылыуын иҫәпкә алһаҡ, «Бүре-әсә тиреһен бөркәнгән битаз» әҫәренең төп нөсхәһенең авторы тап шул бөйөк сәсән бабабыҙ Шата-сәсән булыуы бик ихтимал.
24.09.2000.

Башҡорттар һәм төрөктәр

Боронғоларыбыҙҙы беләбеҙме?


Аяҡ аҫтыбыҙҙа ятҡан, эйелеп кенә алыуҙы көткән ҡатлам-ҡатлам ҡатмарлы, меңәр йыллыҡ фәһемле ғәзиз тарихыбыҙҙы, иҫебеҙ ҙә китмәйенсә, тапап йөрөй бирәбеҙ... Эйелеп алыусыны иһә күрмәҫкә лә ишетмәҫкә тырышабыҙ, йә булмаһа, ауыҙ йырып көләбеҙ. Әрһеҙлеген уғата туҡтатмаһа, фәҡир-фоҡор аңыбыҙҙың кимәленән оторо башы сурайып сығып торһа, суҡмар һаплап соңҡаһын сыңлатабыҙ...


Үҙем һымаҡ уҡ ҡәҙимгесә белемле, үҙемә ҡарағанда ла киң күңелле һәм эскерһеҙ йәштәшем бар — гәзит эшендә күҙе сыҡҡан күренекле журналист. Айныҡ сағында әллә ни өн өнәмәүсән шул уҙаман, саҡ ҡына “төшөрөп” алдымы, осратҡаны ғына һайын теле асылып китеп, теңкәгә тейгес бер үк мәрәкәһе менән һиңкәҙетә:


Һе! Башҡорт гегемонсыһы! Беренсе башлап атты өйрәтеүселәр һәм һыбайланып менеүселәр, тәгәрмәсле арба яһап егеүселәр, металл иретеп ҡойоусылар һәм иң боронғо Арҡайым тәгәрмәсҡалаһын ҡороусылар — башҡорттар булған, тиһең инде һин, ә?! Ха-ха-ха! Ну шыттыраһың да инде һин, әй!


— Ни эшләйем һуң? Ысынлап та, шулайын-шулай булған бит!


- Шулайын-шулай булғанда ла шаулама! Кеше ышанмаҫлыҡ һүҙҙе, дөрөҫ булһа ла, һөйләмә, тип әйткәне бар ҙа инде Мостай Кәрим ағайым! Гегемонсы!


“Гегемонсы” тамғаһынан шаңҡыбыраҡ, күбеһенсә телемде тешләп уҙам, сөнки “башҡорттоң тарихы 1917 йылғы Бөйөк Оҡтябрь революцияһынан һуң ғына башлана” тип миңрәүләтелгән “зыялы” быуындың вәкиленән артыҡ нимә көтөргә? “Нигилистар” тип кенә үҙенә хас мәргән нарыҡлай торғайны бындайҙарҙы зирәк аҡыл ағайыбыҙ Лоҡман-Хәким Ғиләжев...


Диңгеҙ аръяғында ятҡан ҡәрҙәш халыҡ төрөктәрҙә беҙҙеке ише “нигилистар” бармылыр, булһа әгәр, нисек аталаларҙыр — асыҡ ҡына белмәйем. Әммә инде үҙебеҙгә килгәндә, донъя-ғаләмебеҙҙең үҙе менән үк бер йәштәге тип әйтерлек сап-сал Урал бөркөтө — иң боронғо халыҡ була тороп та, үҙебеҙҙең үк бик боронғоно бер һаплам еп оҙонлоҡ та күҙ аллай алмауыбыҙҙы таныйыҡ та урта быуаттарҙа ғына үҙ алланып тәпәй баҫҡан ҡан ҡәрҙәшебеҙ төрөктән был йүнәлештә әллә ни күпте көтөүҙән тыйылайыҡ...


Туғандарса тураһын ғына әйткәндә, төрөктә лә “башҡортса” хәл икән шул: үҙҙәренең Ғоҫман дәүләтен беренсе башлап ҡороусыларҙың төбөн-тамырын әлегәсә асыҡлап бөтмәгәндәр, милләт өсөн был бик мөһим башланғыс осор фәҡәт еңелсә имеш-мимеш, риүәйәт һәм легендалар рәүешендә генә һөйләнеп килә икән (М.А.. Гасратян, С.Ф. Орешкова, Ю.А. Петросян. Очерки истории Турции. М., 1983, 18-се бит. Артабан “Очерки” тип алына). Һәм Төркиә тарихын, төрөктәрҙең үҙҙәренән дә бигерәк, сит ил тарихсылары яҙғанлыҡтан, күбеһенсә шуларға таянабыҙ.


742 йылда Көнбайыш Төрки Ҡағанат ҡолатылғас, Уралдан Урта Азияға һәм һуңыраҡ унан — хәҙерге Төркиә биләгән Кесе Азияға тарихсылар тарафынан “төрки-оғуз” тип аталмыш ырыуҙарыбыҙ ағыла. Ә был ырыуҙарҙың тәғәйен исемдәре, шулай уҡ хәҙерге Төркиә еренә (Анталияға) улар ҡайҙан һәм ни сәбәпле килгәндәре лә аҙмы-күпме билдәле: “...Четыре тюркские племени — печенеги, баджгарды, нукарда и баджна в результате ожесточенных сражений с огузами, кимаками и карлуками ушли из Приаралья и оҡазались в Малой Азии. Оҡоло 932 — 933 гг. эти племена вторглись в пределы Византии” (Агаджанов С.Г. Очерки истории огузов и туркмен Средней Азии IХ — ХIII в.в., Ашхабад, 1969). Бындағы “печенег” (йәки “баджна”) һәм “баджгард” (башҡорт) — бик боронғо башҡорт-бәжәнәк ҡәбиләһенең ике сатаҡ-ырыуы ул, ә “нукарда” (нуғай-урҙа) — уғата боронғораҡҡы Үҫәргән-Ҡаңғы ҡәбиләһенең сатаҡ-ырыуҙары булып, йыйыныһы саф башҡорттар икәнлеге һәм уларҙың Башҡортостан көньяғынан (“Арал яғынан”) ҡубыныуҙары ап-асыҡ. Шулар араһынан тарихсылар яҙған Ҡыныҡы (Ҡаңғы) ҡәбиләһенең (башҡорт ҡаңғылары!) бер сатағы булған Һалъйыуыт ырыуы (башҡорт һалъйыуыттары!) бер осорҙа ифрат та ҡеүәтләнеп, ХI быуаттың икенсе яртыһында Урта Азиянан алып Урта диңгеҙгәсә йәйрәп ятмыш “Бөйөк Һалъйыуыт” империяһын төҙөй.


XI — ХII быуаттарҙа улар ҡатарына алыҫ төньяҡ-көнбайыштан (Уралдан!) тағы ла бәжәнәк (Башҡорт!), уз (Үҫәргән!), ҡоман (Ҡыпсаҡ!) ҡәбиләләре эркелә (бөтәһе лә башҡорт бабаларыбыҙ!) Һәм хәҙерге Төркиә дәүләте биләгән ер ҡәүемдәренең дә телдәренең баяғы башҡорт ырыуҙары телдәренең тәьҫирендә төркиләшеүенә — хәҙерге төрки телдәренең “оғуз төркөмө” хасил булыуына килтерә (“Очерки”, 4 — 5-се биттәр). Беренсе бөйөк тюрколог Мәхмүт Ҡашғариҙың 1072 — 1078 йылдарҙа яҙып тамамланған төрки телдәре һүҙлегендә: “иң еңел (йәғни ҡатнаш. — Й.С.) тел — оғуздар теле, иң дөрөҫ һәм иң шәп тел — тухси (йәғни “Туҡсаба” оранлы Үҫәргән. — Й.С.) теле һәм яғма (?) теле, — тип яҙа — уйғурҙар иленә тиклем үк һуҙылған арауыҡтағы Или, Иртыш, Йомар (Һамар. — Й.С.), Иҙел йылғалары буйындағы (боронғо Башҡортостандағы! — Й.С.) халыҡтарҙың да телдәре — дөрөҫ төрки”. Ошо “дөрөҫ төрки” телдә һөйләшеүсе бабаларыбыҙ Кесе Азияла — хәҙерге төрөк, ә Урта Азияла төрөкмән телдәренең милли тел булып ҡалыплашыуына ла үҙ өлөшөн индерә (төрөкмән телендәге “ҫ”, “ҙ” өндәре — тап шул “башҡортлоҡ”тоң күрһәткестәре).


1092 йылда “Бөйөк Һалъйыуыт” империяһы емерелгәс, урынына шул уҡ һалъйыуыттар етәкселегендәге эреле-ваҡлы солтанаттар барлыҡҡа килеп, ХII быуатта улар яңынан шул уҡ һалъйыуыттарҙың ҡеүәтле һәм берәгәйле Рум солтанатына әүерелә; ХIII быуатта уның ҡап-яртыһы, татар-монголдар ҡыҫымы аҫтында ҡалып, үҙ аллылығын юғалта. Ә илдең икенсе яртыһында, Көнбайыш Анталыла, төрки бабаларыбыҙҙың үҙҙәренең ырыу башлығы бейҙән башҡа бер кемгә лә буйһонмаған егермеләп бейлеге хасил булып, Ирандағы татар-монголдарҙың һәм Мысырҙағы мәмлүктәрҙең ике яҡлап тирмән ташылай ҡаты ҡыҫымы араһында ҡыйғыр ҡылыс менән генә көн күреүсе “мәңгелек яугирҙәр” хәлендә йәшәй башлай. Тап бына ошо яугир бейлектәр араһынан ҡалҡып сыҡҡан һәм Ғоҫман дәүләтенең (хәҙерге Төркиәнең) беренсе нигеҙ ташын һалған һәм артабан дауам иттерткән Иртоғрил бәһлеүәндең асылда кемлеген, ҡайҙан һәм ҡайһы ырыуҙан килеп сыҡҡанлығын әлегәсә бер кем дә төплө генә белмәгәнлектән, шуны башҡорт хәтеренә таянып билдәләү бурысы тора (гәрсә авторға, баяғыса, “башҡорт гегемонсыһы” тигән яманат янаһа ла!). Сөнки тарих фәненең үҫеше үҙе быға этәрә бит: үҙебеҙгә билдәле булған мәғлүмәтте, бер ниндәй ҙә ҡаршылыҡтарға ҡарамай, артабанғы тикшеренеүселәр алдына һалыу фарыз. Ә үҙ тарихын һанламаған — үҙен дә абайламаған; үҙен абайламағанды эттәр ҙә абалаған. Ошоноң тап яҡшы киреһе булған, үҙ халҡының тарих ҡынаһын, юҡтан да бар ҡылып, байытырға тырышҡан егәрлелектең ташҡа баҫылған миҫалы алдыбыҙҙа (“Известия” гәзитенең 2001 йылғы 8 июнь һанында уның Париждағы хәбәрсеһе Эльмар Гусейнов мәҡәләһенән):

“Татары вернулись!Тысячелетие Казани отмечают в Париже. 
Генеральный директор Юнеско господин Мацура вышел из своего кабинета... татарином...


Татары вновь вернулись в Париж. Искрометная конница с берегов Волги, вступившая во французскую столицу весной 1814 года, оставила тогда неизгладимое впечатление у местного населения. И вот — снова дни Татарстана в самом сердце Франциии...


На вопрос корреспондента “Известий” о том, как он себя здесь чувствует, Минтемир Шаймиев ответил с юмором:


— Нам не привыкать брать столицы...”


Бирһен хоҙай: ташҡа баҫылып сыҡҡас, ысынлап та шулайҙыр. Әммә бында “башҡорт гегемонсылығы”н ҡыйратыусы баяғы “нигилистар”ыбыҙға салҡая биреп хахылдарлыҡ “хикмәт” бар: тимәк, Наполеон илбаҫарҙарынан “Рәсәй-әсәй”ҙе ҡурсаламаҡҡа үҙ хәленән егерме һигеҙ атлы полкын төҙөгән һәм Мәскәү тупһаһы Бородинонан — Парижғаса һуғышып барып еткән, Францияның шул баш ҡалаһына беренселәр сафында бәреп кергән, егетлектәре менән француздарҙы ла, башҡаларҙы ла таң ҡалдырған башҡорт бабаларыбыҙ ҙа һис бер ҡасан булмаған... йәки... татар булған (әстәғәфирулла тәүбә”)...


Дөрөҫ һүҙҙе, кеше ышанмағанда ла, һөйләй барыу хәйерле.


“Кто владеет прошлым — владеет будущим”, — бөйөк аҡыл эйәһе Никколо Макиавелли (Италия) биргән аҫыл һабаҡ был...

Төркиә тупрағы — борон-борондан төркиҙәрҙең төйәге


Мифик “атан-аҡ-абар”ға (ата-аҡ-бүрегә) эйәреүсе Үҫәргән-Ҡаңғы ҡәбиләһенең төньяҡ-көнсығыш сатаһын шул исемдең бер аҙ ҡыҫҡартылышында “данаҡ-абар//танаҡ-абар” тип атағандар; урта быуаттарҙа иһә ошо исем шул уҡ Үҫәргән-Ҡаңғынан саталанмыш яңы (бала) ырыуға бирелеп, әлеге көндәге “Түңгәүер” булып йөрөй... Бик боронғо (хәҙерге “Түңгәүер”гә тиклемге) замандарҙа Уралдан алып Ҡафҡазғаса, артабан Көнсығыш Европа үтәләй Италия һәм Грецияғаса барып еткән был Үҫәргән тармағы абарҙар (йәки хәҙерге Ҡафҡаздағы аварҙар). Әйткәндәй, Үҫәргән башҡорттарының мифик Әсә-Бүрегә эйәреүсе икенсе яртыһы, йәғни б.э. тиклем VII — V быуаттарҙа тап ошо Тәүтөйәгебеҙҙә (Иҙел — Урал далаларында) гөрләтеп донъя көткән һәм тарихсыларға “савромат” исеме менән билдәле булған, ә аҙаҡ килеп шул исемдең ҡыҫҡартып әйтелешендә “сармат” тип аталып, б.э. тиклем III быуат — б.э. IV быуаттарында Уралыбыҙ артындағы (эйе, “аръяғы”ндағы түгел, сөнки һыуҙың ғына — аръяғы, ә тауҙың арты була!) Тубылғы (Тобол) йылғаһынан алып Көнбайыштағы Дунай йылғаһынаса йәйрәп йәшәгән данлы бабаларыбыҙҙың да “Әсә-бүре-аба-т”тар икәнлеген (һуңғы “т” — боронғо күплек ялғауы), йәғни ҡыҫҡартып-шымартып әйтелештәге “сәбүрабат”тар — “савромат”тар булғанлығын тикшереп ҡараусы ла, телгә алыусы ла юҡ. Ошо уҡ Үҫәргән ҡәбиләһе “савромат”тың баяғы изге ата-бүре “сары-ата-аба”ға (һоро-ата-апаға) эйәреүсе бер сатағы сарабата//сарамата (сармат) — жарамата//юрматы тип атала башлай — хәҙерге башҡорт халҡының Юрматы ырыуы кешеләре...


Үҫәргән тармағы данаҡ-абарҙарҙың заманында бөйөк Көн-Өфө (Ҡәнифә) юлы буйлап алыҫ көньяҡ-көнбайышҡа китмеш бөйөк сәфәр эҙҙәрен улар йәшәп уҙа барған һәм уларҙың “танаҡ//данаҡ” исеме ҡушылған ер-һыу атамаларында күрәбеҙ: Көньяҡ Уралдағы танаҡ-улаҡ (Таналыҡ) йылғаһы (борон ул Яйыҡ баштарының береһе һаналған) — Дон (данаҡ) йылғаһы — Днепр (данаҡ-абар) йылғаһы — Дунай (данай) йылғаһы — Балҡан ярымутрауы (был исемде лә үҙебеҙҙең Тәүтөйәк тауы Балҡандан алып барып биргәндәр)...


Ғөмәрҙең (Гомерҙың) “Илиада” эпосындағы шул данайҙар (йәғни ата-бүрегә эйәреүсе үҫәргәндәр) б.э. тиклем ХIII быуатта уҡ үҙебеҙҙең ҡаңғылар йәки боронғо хөрмәтләп әйтелештәге “ҡан-аҡай”ҙар (“Илиада”лағы аҡайҙар — ахейҙар) менән тығыҙ берлектә ошо Кесе Азиялағы (хәҙерге Төркиәләге) атаҡлы Троя ҡалаһын яулап алыуҙа әүҙем ҡатнаша. Был яулауҙы ойоштороусы аҡайҙар (“Илиада”лағы ахейҙар) иһә, әле генә әйтә биреп ҡуйыуыбыҙса, шул уҡ Үҫәргәндең Әсә-Бүрегә эйәреүсе сатаһы ул, йәғни баяғы аҡан-аҡай — Ҡанаҡай//Ҡаңғы ырыуы тап үҙе булып тора; Ғөмәр әҫәрендә иһә был этнонимдың ҡыҫҡаҡланмыш икенсе яртыһы “аҡай” (ахей) телгә алынған. Ҡаңғыларҙың (аҡайҙарҙың) ҡасандыр шунда йәшәгәнлеген шундағы Аҡай (Ағай, Эгей) диңгеҙ исеме лә шаһитлай. Хәҙерге Төркиә тупрағында б.э. тиклем икенсе мең йыллыҡта — башҡорт ҡатайҙарының (хеттарҙың йәки хаттарҙың), ә беренсе мең йыллыҡта башҡорт һарттарының дәүләттәре лә күкрәп сәскә атҡанлығын яҙғайныҡ...


1453 йылда 2-се Мәхмүт солтан етәкселегендәге төрөк бабалары христиандарҙың шундағы шанлы ҡәлғәһе булған Константинополде (Истанбулды) һуғышып алғандан һуң, бөтә Көнбайыш христиандар донъяһы уларға ҡаршы хөсөтләнеп, “тәре һуғышы” әҙерләй башлағас, Көнбайыш Европа илдәрендә баяғы 2-се Мәхмүт солтандың Рим папаһы Николай 5-сегә яҙған хаты тарала; ошо яҙмаһында төрөк солтаны, “төрөктәр кеүек үк, шул уҡ Троя халҡының вариҫтары булған итальяндарҙың” уға, йәғни үҙҙәренең тарихи ҡан ҡәрҙәштәре булған төрөк солтанына, дошманлыҡ ҡылыуҙарына аптырауын белдергән; ә бер нисә тиҫтә йыл алдараҡ шул уҡ итальяндар кардиналы Исидор ҙа төрөктәрҙең, итальяндар кеүек үк, тевкр (йәғни Троя халҡы) вариҫтары икәнлеген раҫлап сыҡҡан булған (С. Рансимен. Падение Константинополя в 1453 году. М., 1983, 149-сы бит), ә Рим ҡалаһын нигеҙләүсе башҡорт бабаларыбыҙ тураһында “Хәтерхитаб”ымда (“Ағиҙел”дә “Башҡорт хәтере” тип баҫылды) ентеклерәк яҙғайным. Быларҙан иһә Ғөмәр “Илиада”һындағы боронғо Троя ҡалаһының халҡы ла шул үҙебеҙҙең аҫаба башҡорттар булғанлығы аңлашыла, сөнки ул Троя халҡының гректар үҙҙәренсә боҙобораҡ теркәп ҡалдырған атамаһы “тевкр” — үҙебеҙҙең “төп-ҡор” булып, был иһә киң билдәле “баш-ҡор” (күплек һанда “башҡорт”) этнонимының варианты икәнлеге ап-асыҡ (төрөктәрҙең дә башҡорттарға кендеге береш, тимәк)...

Төрөк солтандары


Бөтә ҡан ҡәрҙәш халыҡтарҙың дөйөм атамаһы “төрөк” йәки “тороҡ” (боронғо күплек һанындағы әйтелеше “төркөт”) — борон заман муйынына тороҡ (фаллос) ишараты баулап аҫҡан башҡорт бабаларҙың ләҡәбе икәнлеген яҡшы иҫләһәк, бөгөнгө Төркиәләге төрөктәрҙең, һис юғында уларҙың солтандар династияһының килеп сығышын башҡорт тәүәрихтәренән юллау яҙыҡ түгелдер.


Риүәйәттәр буйынса, — ти баяғы “Очерки” китабының авторҙары, — ҡайа ҡәбиләһенән бүленеп киткән 400 — 500 тирмәле ҙур булмаған күскенселәр төркөмөнөң юлбашсыһы Иртоғрил шундағы Һалъйыуыт иленең солтаны Ғәләүитдин кей-ҡеүәт 1-сенән (1219 — 1236) Сөғүт төбәгендә ужымлыҡ (туҡланып йәшәрлек. — Й.С.) ер ҡабул итеп ала, шуның хаҡына ул һалъйыуыттар державаһының төньяҡ-көнбайыш сиктәрен һаҡларға тейеш була. Башҡа ужымлыҡтар кеүек үк, был ер уның тоҡомдарына мираҫ итеп ҡалдырыла. Иртоғрилдан һуң уның улы Ғоҫман (1258 — 1324) бей була, артабан был бейлек һәм династия уның исеме менән Ғоҫмандар тип йөрөтөлә” (18-се бит).


Иң тәүҙә геройҙың исем-ләҡәбенә иғтибар ҡылайыҡ: ир-тоғро-ил (“илгә тоғро ир” тигән һүҙ). Ә “Ир” — башҡорттоң иң күренекле юлбашсыларына ғына бирелмеш данлы ләҡәп ул:

Салауат батыр — Ир ине,

Менгән аты кир ине.

Дошман менән алышҡанда

Алдын бирмәҫ Ир ине.


“Күсәк бей” эпосынан:

Ир-Бабсаҡ Йәмиләне алып ҡайтҡан...


Боронғо Бүре-Өфө (Парфия) дәүләтенең нигеҙендә Иран (йәғни “Ир иле”) тигән империя ҡороусы башҡорт батырының да данлы ләҡәбе “Ир” булған...


Иртоғрилға Византия сигендәге был ужымлыҡ ерҙең ни сәбәпле бирелеүен төрөк тарихсыһы, Әхмәтзәки Вәлиди Туғандың шәкерте Ниһал Атсыз мәҡәләһендә (“Ағиҙел” — 2000/8, 40 — 41-се биттәр) күрәбеҙ: “Иртоғрил бей етәкселегендәге ҡайылар ҡәбиләһе, Анталияның көнбайышына табан хәрәкәт иткән саҡта, бер үҙәндә һуғышҡан ике ғәскәргә тап булған. Иртоғрил бей үҙенең кескәй генә ҡеүәте менән еңелеп барыусыларға ярҙам иткәс, татарҙар еңелгән”, — тип аңлатыла ине был ваҡиға тарих китаптарында... Һуғыштың һалъйыуыттар менән хорезмдар, Һалъйыуыт солтаны Ғәләүитдин Кей-ҡеүәт менән Хорезмшаһ Йәләлитдин Мәңгебирҙе араһында Яҫҫысимәндә булған һуғыш булыуына тәүгеләрҙән булып Зәки Вәлиди иғтибар иткән. Һуғыш 1230 йылда Эрдзинжан тирәһендәге Яҫҫысимән тигән ерҙә булған. Был хаҡта Зәки Вәлиди Туған тарихсы Нәсәвиҙең яҙмаларынан мәғлүмәт тапҡан. Нәсәви һуғышта еңелеп барған Ғәләүитдин Кей-ҡеүәт, көнсығыштан көтөлмәгән ярҙам килеүе арҡаһында, еңеүгә өлгәшеүе тураһында яҙа”.


Тимәк, уҙаманыбыҙ Иртоғрил бәһлеүән (шәжәрәбеҙҙә ул тап шулай ләҡәпләнә) үҙенең яңы солтанатын ҡорасаҡ һәм артабан ул Ғоҫман империяһы — Төркиә тип аталасаҡ тупраҡҡа 1230 йылда килеп аяҡ баҫҡан һәм үҙенең һалъйыуыт-башҡорт ҡан ҡәрҙәштәренә хәл иткес һуғышта батырҙарса ярҙам күрһәткән. Йылына ҡарағанда, был аҫыл зат (Үҫәргән батшалар шәжәрәһе вәкиле) атаҡлы Мүйтән бейебеҙ менән бер үк заманда йәшәгән һәм, бәлки, ул да шул уҡ бабабыҙ Туҡсаба улы — Мүйтән бейҙең бер туғаны булғандыр.


Ғоҫман империяһының нигеҙ ташын һалыусыларҙы “Очерки” авторҙары һ.б. “ҡайа” йәки “ҡайы” ырыуынан тип атаһа ла, Мәхмүт Ҡашғариҙа был этноним аҙаҡҡы һуҙынҡыһыҙ яҙыла: “Румға (Византияға. — Й.С.) башҡаларҙан яҡыныраҡ йәшәүсе ҡәбилә — бәжәнәк, артабан китә ҡыпсаҡ, оғуз, йемек (ҡумыҡ. — Й.С.), башҡорт, басмыл, ҡай...”


Күренеүенсә, Византия (хәҙерге Төркиә) тарафынан тороп һанағанда был “ҡай”ҙар Арал — Каспий буйҙарындағы башҡорттарҙан да арыраҡ — нәҡ Уралдың үҙендә — Үҫәргәндәр тәүтөйәгендә йәшәгәндәр булып сыға.


Әгәр этимологияһын (һүҙҙәр килеп сығышын) барлаһаҡ, баяғы-шул “ҡай”ҙан — ҡай-аҡа//ҡайгы (бүре) — ҡайаҡ//кейек (йыртҡыс януар) һүҙенең, ә “ҡай-ата” (ата бүре) тигәндән ҡайат//койот (бүре) килеп сығышын белгәнлектән, мифик әсә (инә) бүрегә эйәреүсе үҫәргән-нуғайҙарҙың (“нуғай” — “бүре-эткә эйәреүсе” тигән һүҙ) дини ләҡәбенә лә иғтибар итһәк, килеп сыға: ана-ҡай (инә бүре) — наҡай (нуғай — инә бүрегә эйәреүсе үҫәргәндәр) — ҡай (бүре). Әлхасил, Төркиә солтандар династияһын башлап ебәреүсе Иртоғрил бәһлеүән үҙебеҙҙең Үҫәргән ҡәбиләһенең батшалар шәжәрәһе вәкиле булған һәм шул Кесе Азияға Күк Уралдың үҙенән барып сыҡҡан... Был хаҡта Ғоҫман империяһы тарихсылары әлегәсә шәйләй алмаһалар ҙа, башҡорт халҡының быуындан быуынға яҙыла барған һәм әлеге көндә Рәсәй Федерацияһы Фәндәр академияһының Башҡортостан филиалы китапханаһында ИБ — 2279 шифры менән һаҡланған “Үҫәргән тәүәрихе”ндә ул шаҡтай аныҡ сағыла.


Билдәле булыуынса, боронғо Өфө көләре (ханы) Мүйтән бабабыҙ етәкселегендә татар-монголдарға ҡаршы баш күтәргән һәм күп йылдарса (1224 — 1257) ҡаты һуғыштар алып барған Башҡортостанды 1236 — 37 йылдарҙа бөйөк Сыңғыҙ хан улдарының берләштерелгән армиялары буйҙан-буй айҡап уҙа һәм баш ҡалабыҙ Өфөнө, башҡа ҡалаларыбыҙҙы емерә, Мүйтәнде һәм уның балаларын, туғандарын, үлем язаһынан ҡурсаланып, Каспий диңгеҙе аръяғына (хәҙерге Иран һәм Төркиә ерҙәренә) ҡасырға мәжбүр ҡыла. Ана шулай сит илдәргә олаҡҡанға күрәлерме инде, әллә боронғо шәжәрәлә һәр быуындың иң күренекле бер генә вәкилен теркәү ҡануны буйынсамы, был заттарҙың (Мүйтәндән һәм уның Башҡортостанда ҡалмыш улы Шаҡмалдан башҡа) исемдәре Үҫәргән шәжәрәһенә кермәй ҡалған, әммә Иртоғрил исемен тап шул “Үҫәргән тәүәрихе”нең 60-сы битендә Мүйтән бей ейәне Йор-уҡ (Жеруҡ) исеме тәңгәлендәге тарихи аңлатма рәүешендә күрәбеҙ: “Жеруҡ, Тоғрил хан заманында бәк булып, хөкүмәт итер ине”. Тимәк, шәжәрәне төҙөүселәр бәһлеүәнебеҙ Иртоғрилдың алыҫтағы Анталияла бөйөк хан-солтан дәрәжәһенә ирешеүен, ә Мүйтән ейәне Йор-уҡ иһә уның шанлы бейҙәренең береһе булғанлығын яҡшы белгәндәр. Ана шул хан-солтанлығын иҫәпкә алыптыр инде, “Үҫәргән тәүәрихе”ндә Иртоғрил нәҫелдәренең бөйөк төрөк солтандары рәүешендәге үҙ аллы-айырым шәжәрәһен төҙөгәндәр. Был ҡомартҡы хәҙерге ғилми белешмәгә лә (К.Э. Босворт. Мусульманские династии. Справочник по хронологии и генеологии. М., 1971, 185 — 186-сы биттәр) шаҡтай тап килеү генә түгел, хатта уны бер килке мәғлүмәттәр менән байытыуын да иҫәпкә алып, әйләнешкә индереп ебәрәбеҙ (йәйәләр эсендә — “тәүәрих”тәге бит һандары һәм ошо мәҡәлә авторының аңлатмалары).

Шәжәрә


1. Бәһлеүән Тоғрил (Ир-Тоғрил. — 47).


2. Хан бин Тоғрил Ғоҫман Ғази.


3. Солтан Ур хан Ғази бин Ғоҫман (49).


(Күренеүенсә, был уның исеме түгел, ә ләҡәбе: Ур йәки Уртүбә ҡалаһының ханы, тигән һүҙ. Был Уртүбә — хәҙерге Орск ҡалаһы урынындағы боронғо ҡалабыҙ, 1391 йылда уны АҡһаҡТимер емергән. Атаһы Ғоҫман Ғази вафатына тиклем был зат Башҡортостандың Ур ханы булып торғандыр. “Ур хан тарих 724-селә” (һижрә менән) тигән аңлатмаһы бар).


4. Солтан Морат Өфө бин Ур хан Ғази.


(Атаһы Ур хандың, аҙаҡ Ғоҫман дәүләте солтанының, вафатына тиклем ул Башҡортостандың Өфө ханы булып торған).


5. Йылдырым Баязид.


6. Тимерлән хан. Был (Тимерлән) солтан Мәхмүт заманында, тыумыштан боҙоҡлоҡ, енәйәт ҡылыусы булып, көтөлмәгән тарафтан һөжүм итеп, солтан эстән уларҙы кире (үҙҙәренең) еренә һөрҙө; күп үлем килтереүсе аҡһар булған, тиҙәр һәм илбаҫарҙар яулап алынды һәм ҡара афатлыҡтары харамға сыҡты, тарих 823-тә вафат итте... (51).


7. Муса бәк.


8. Солтан Мәхмүт бин Баязид, 37 йыл тарихдә торурының вафаты булды рабиғәүәлдә (Ай йылының өсөнсө айында).


9. Ир-солтан Мөхәмәдулла бин Баязид.


10. Хан-солтан Моратулла.


11. Солтан Мөхәммәдфатих Исламбура, 894 вафат, 33 йыл тәхетдә булди (53).


12. Солтан Баязид.


13. Солтан Сәлим Алтази. Солтан Сәлим шам заманында 9 йыл шам (тәхет эйәһе) булды, 937 йыл тарихдә вафат.


14. Солтан Морат бин Алтази 2-чи. Солтан Морат 942 тарихдә вөжид (барлыҡҡа) килеб, 992 тәхетдә жалусиәтидә (ултырыусы рәүешендә) 21 йыл шам булды, тарихның ун бердә ваф бузар (интегеп үлде. — 55).


15. Солтан Мөхәммәд бин Алтази.


16. Солтан Мостафа бин Мөхәммәд. 982 (?). Солтан Мостафаның солтан тарихы мәғлүм дәғел, туҡыз йыл шам булды 34 йыл ғүмерендә (57).


17. Солтан Амән.


18. Солтан бин Мөхәммәд (59).


19. Солтан Ибраһим.


20. Солтан Мөхәммәд.


21. Солтан Сиғиә бин Ибраһим.


22. Солтан Амән.


23. Солтан Мостафа. Солтан Мостафа мең йөз ун тулғанда тәхет йолош итди (йолҡоп алды), 1124-дә вафат, урынын ҡәрдәше йолош итди, димешләр (61).


24. Солтан Аҡхан Алтази. Солтан Аҡхан 1129-дә туғыбди (тыуҙы), 1173-дә вафат.


25. Солтан Мәхмүдиә бин Мостафа. Солтан Мәхмүдиә 1173 тарихдә тәхет кичди, 27 йыл солтанәтдә булди, 1178 тарихдә вафат. Бу солтан заманиндә йәғафу (ғәфү иткеһеҙ) кафир илләрүн әсир идеб кәнд мәккү идеб (ҡалаларын хәйләләп) алди... 1178-дә. 1181-дә вафат, солтанәтдә әжғиә...


26. Солтан Ғоҫман бин Мостафа. Солтан Ғоҫман 1178-дә (шам), 1181-дә вафат, солтанәтдә өч йыл.


27. Солтан Мостафа бин Амән. Бу солтан 1181-дә тәхет кичди, 1197 вафат итди.


28. Солтан Дәмин бин Амән. 1213 тарихдә вафат.


29. Солтан Ғәбделхәмид бин Амән. 1197-дә тәхет кичди.


30. Солтан Сәлим бин Ғәбделхәмид (63).


31. Солтан Мостафа бин Ғәбделхәмид.


32. Солтан Мәхмүд бин Ғәбделхәмид.


33. Солтан Ғәбделмәжит.


34. Солтан Ғәбделхәмит.


(Күренеүенсә, шәжәрә теҙмәһе 2-се Ғәбделхәмит тәхеткә ултырмыш осорға, йәғни һижрә менән — 1293, миләди менән 1876 йылғаса еткерелгән, артабанғыһын К.Э. Босворт белешмәһенән барларға була).

29.06.2001.
Башҡорт батыры Йеҙекәй (Едигей)

Ҡорҙашым Рәми Ғариповтың яҡты иҫтәлегенә.

1
...Ай Урал тау, Урал тау,

Ай Урал тау, Урал тау...

Үткән көнөн уйлаһам,

Ҡорт илендәй тупланып,

Батырҙары уҡталып,

Күрәм һаҡлап торғанын;

Ошо көндә — күҙ һалһам:

Эйәһе үлгән йорт һымаҡ,

Ҡылыс, һаҙаҡ тоторҙай

Батыры бөткән ил һымаҡ,

Тимә бере яусылап,

Ирһеҙ ҡалған ҡатындай,

Ишеге асыҡ өй һымаҡ

Күрәм тороп ҡалғанын,

Аһ Уралым, Уралым...

Иҙеүкәй менән Мораҙым.


Тап ошо бөгөнгөләй, тап ошо хәҙерге беҙҙәр өсөн яҙылғандай, ҡайһындай ҙа үтә таныш һәм аяныс Урал хәлен йөрәк һыҡрап күҙаллайбыҙ эпиграфҡа сығарылған Һабрау-сәсән әйтмешенән!.. Улай тиһәң, әллә ҡасанғы хан заманы — үткәндең шаңдауы был. Сөнки ҡарыһүҙи (мифологик) замандарҙың сәсәне ләһә ул, ҡартлас Һабрау! Эйе, Үҫәргәндең башбабаһы Шүлгән батырға үҙенең хәләл түш аҡ-һөтөн имеҙгән, һөтө менән ҡуша уның күңеленә аҡыл сүрәләрен һеңдергән изге әсә//әһә-бүреү йәки һәбүреү йәки Һабрау-сәсән бит инде ул, — беләбеҙ; Донъя-Ғаләм-Тереклек яратылмыш тәүзамандарҙа уҡ йәшәгән, ер йөҙөнә йор “сәс”ен
 (тылсым-һүҙен) сәсәнләгән (сәскән) зат. Хәйер, төрлө заманаларҙың да мәңге тере хаҡ Һабрау сәсәне бит ул: Һабрау ләҡәбе, маһирлығы Үҫәргәндә, бөтә башҡорт илендә, һис ҡасан өҙөлмәйенсә, быуындан быуынға, быуаттан быуатҡа аманатлап бирелгән: атанан күргән — уҡ юнған, инәнән күргән тун бескәндәй, Һабрау-сәсәндәр шәжәрәһе лә быуаттарҙан быуаттарға тылсымланып һуҙылған да һуҙылған (тап башҡорттоң Ҡарас-сәсәндәр шәжәрәһеләй). Һәм бына уның өҙөлмәҫ осо Ғайса пәйғәмбәр тыуғанға тиклемге V быуатта фарсы-Үҫәргән императоры Тары (Дарий) I ғали йәнәптәренә аҡыл-кәңәш һеңдереүсе шул уҡ Һабрау (Һобрий. — Геродот, IV: 132, 134) булып кәүҙәләнһә, Мөхәммәт пәйғәмбәр тыуғандан һуңғы замандарҙа ла шул уҡ Һабрау булып йөрөй — ХIV-ХV быаттарҙағы башҡорттоң бөйөк уҙамандары Туҡтамыш-ханға ла, Йеҙекәй-бейгә лә ул сал быуаттар төпкөлөнән үк өндәшә — хакимдарҙарҙың баштары аша өҫкә тиртмеш ил аҡылын сәсәнләй (“Иҙеүкәй менән Мораҙым”. — “Ватандаш” журналы, 1997/1-4). Тимәк, беҙҙең өсөн алыҫ түгел шул замандың (ХIV-ХV быуаттар) Һабрау сәсән әйткәндәре (эпиграф) шул тиклем дә был заманға — хамелеондай төҫ үҙгәртмеш йә аҡ, йә ҡыҙыл, йә ала-ҡола Рәсәй империяһы мөхитенә лә иш янына ҡуштай тап килә икән, — баштан алып башкөлләйгә башҡорт хандары идара ҡылмыш Алтын Урҙа империяһы ла, хәҙерге Рәсәй империяһы кеүек үк, башҡорт өсөн тәмле-танһыҡ баллы бауырһаҡ булмаған!.. Хәйер, империяларҙың барыһы ла бер сама — Башҡортостан күкрәгенә йә — хәнйәр, йә ҡан һурғыс талпан булып ҡаҙала:

Эй ҡартыңмын, ҡартыңмын,

Күпте күргән ҡартыңмын;

Урал буйы, даулы йорт,

Аптырауға һалғанын,

Батырҙары ил һаҡлап

Ҡыҙыл ҡанға батҡанын,

Урал буйлап хандарҙың

Ат саптырып-юртҡанын, —

Аны ла күргән ҡартыңмын...

Донъя-ғаләм-Тереклек тәүбашлап яратылмыш баяғы ҡарыһүҙи (мифологик) замандарҙан уҡ ер терәге (Тора тау) менән Ер Кендеге (Арҡайым) үҙе урынлашмыш һәм бөтә тәүге хоҙайҙарҙың да, кешеләрҙең дә тәүтөйәге тип танылмыш ошо үҙ изге тупрағында Көн (Ҡояш) күреп, фәҡәт Дәү Хоҙай әмерҙәренә генә буйһоноп, башҡалар ҡаршыһында ғүмер Илаһи азат та, ирекле лә килеш Донъя көткән Үҫәргән-башҡорт тоҡомдары арыуҙарға (арийҙарға) ситтән килмешәкләнеүсе ятбауыр булмыш кемгәлер билде бөгөп буйһоноу, бойондороҡло ҡәүем булып ыҙа сигеү ят булған, үҙ аллыларҙан да үҙ аллы булған ошо башҡорт-арыулыҡ (арийлыҡ) тойғоһо тәбиғәттән үк уның ҡанына һеңгән. Бына шуға күрә лә бит:

Күгәрепкәй ятҡан Урал тауы —

Атай-олатайҙарҙың төйәге.

Ерен-һыуын һаҡлап ҡорбан булған, —

Шунда ята батырҙар һөйәге...

Яҡшы атҡа менеп, ҡулына алып

Уҡ-һаҙаҡҡай тигән ҡоралын,

Аямаған йәнен, түккән ҡанын,

Һис бирмәгән башҡорт Уралын..

Урал.


Тимәк, — үҙ аллылығын! — тип ғорурланып әйтәһе генә ҡала. Бына шул үҙ аллылыҡты һаҡлау юлында башҡорт ҡаны менән даны ҡитғаларҙың ер йөҙөнә дошман ҡандары менән ҡуша юйылмаҫлыҡ яҙылған: Ғайса пәйғәмбәр тыуғанға тиклем үк ер йөҙөндә бер-бер артлы үркегән һәм төңөлгән боронғо империяларҙа ла, унан һуңғыларында ла, гәрсә уларҙың байтаҡтарының байтәхеттәрендә хатта башҡорт үҙе император булып ултырғанында ла, Башҡортостан тигән изге тәүтөйәгебеҙ империя эсендә лә үҙенең йөҙөн юймаған, үҙен йоторға самалаусы аждаһаларға ирек ҡуймаған: бабалар белгән Ер Терәге менән Ер Кендегендәге Илаһтар (хоҙайҙар) һәм арыуҙар (арийҙар) тәүтөйәгенең һаҡлаусыһы, ҡурсалаусыһы икәнлектәрен онотмай, башҡорт халҡы теләгән бер дәүерҙә һәм империя эсендә лә Башҡортостандың үҙ аллы (конфедератив) дәүләт рәүешен ҡулында тотоп килгән (мәҫәлән, Һунҡор (Һунғар), Ҡошан, Бүре-Өфөн
, Төрки Ҡағанат, Хазар, Ҡатай-көҙән империялары осорҙары). Ошо данға һәм ҡанға һеңмеш бөйөк халәт (һәләт) ХIII быуат баштарының татар-монгол ябырылыуҙары осоронда ла, гәрсә империя башлығы Сыңғыҙ-хан һәм уның [image: image28.png]


арҙаҡлы балалары тыумыш-ҡандары буйынса башҡорттоң үҙенең Үҫәргән-Бөрйән ырыуы вәкилдәре булһалар ҙа, уларҙың даулы-ҡанлы сәйәсәте данлы-арыу (арий) бабаларыбыҙҙы уларға ҡаршы торғоҙоп, ҡәҙимгесә үҙ аллы Башҡортостан өсөн дәһшәтле яуға күтәргән: башҡорттар, — тип яҙып ҡалдырған 1236 йылдың йәйендә “Бөйөк Һунҡор” илендә (Башҡортостанда) булып киткән венгр монахы Юлаййән (Юлиан), — “...йылҡы, бүре һ.б.ш. йәнлекктәрҙең итен ашайҙар; бейә һөтө һәм ҡан эсәләр. Улар аттарға һәм ҡоралдарға бай, һуғыштарҙа ифрат батырҙар.

Боронғоларҙың риүәйәттәре буйынса, -- тип дауамлай сәйәхәтсе, -- улар һунҡорҙарҙың (венгрҙарҙың) ҡасандыр үҙҙәренән бүленеп киткәнлектәрен беләләр, ләкин уларҙың хәҙер ҡайҙа икәнлеген әйтә алмайҙар ине. Татар ҡәүеме (татар-монгол илбаҫарҙары. — Й.С.) уларға күрше тора (Башҡортостанға баҫып кермәгәндәр -- хәлдәре етмәгән, тимәк. — Й.С.). Сөнки шул уҡ татарҙар, улар (башҡорттар) менән тәүге бәрелешкән саҡта, уларҙы (башҡорттарҙы) һуғышта еңә алмағандар, ә киреһенсә, беренсе һуғышта уҡ улар [башҡорттар] тарафынан еңелгәндәр. Шуға күрә уларҙы [башҡорттарҙы] үҙҙәренә дуҫтар һәм ҡорҙаштар итеп һайлап алғандар һәм, шулай итеп, бергә ҡушылып, улар 15 батшалыҡты башкөлләй ҡыйратҡандар”...

(Һүрәттә: бабабыҙ Сыңғыҙ-хан).

Боронғо бөйөк Башҡортостандың бөйөк Сыңғыҙ-хан империяһына бына ошолай һуғышып еңелмәйенсә, ә тыныс килешеү арҡаһында (өс быуаттан һуң шулай уҡ уыҫ дәүләтенә “тыныс” ҡушылған кеүек) ҡушылыуын һәм шуның һөҙөмтәһендә күпмелер дәрәжәлә әүәлгесә үҙ аллылығын һаҡлап ҡалыуын; аҙаҡ килеп, Сыңғыҙ-хан бабабыҙ вафатынан һуң, Башҡортостан үҙ аллылығы татар-монголдар тарафынан ҡаты ҡыҫымға алынып (тап хәҙерге Рәсәй империяһындағы үҙ аллылығыбыҙ ҡыҫылғандай), башҡорттарҙың шул үҙ аллылыҡты ҡулдан ысҡындырмаҫ өсөн быуат буйына саяланып һуғышыуын әлегәсә махсус төпсөнгән тарихсы ла, тарих та булмағанлыҡтан, һәм ул әле алға һөрөлмөш Йеҙекәй батыр темаһына тығыҙ бәйләнгәнлектән, ошо урында ошо хаҡта ҡыҫҡараҡ белешмә биреп китеү урынлы. 


Билдәле булыуынса, боронғо Уралдан күсенеп китмеш Үҫәргән-башҡорттарҙың һәм һун-башҡорттарҙың (бөгөнгө башҡорт милләте нигеҙҙә шул ике ҡәүемдән хасил) алыҫ Алтай тауҙары яғындағы ата-баба тупрағында — хәҙерге Монголия далаһында үҙенә башҡа айырымланып көс туплаған Үҫәргән-Бөрйән ырыуы егете Темәсйән (буласаҡ Сыңғыҙ-хан) 1204 йылда Селән-аҡ (Селенга — йәғни аҡ сил, көслө ағын һыу) йылғаһы буйындағы уға ҡаршы ҡырҡышыусы найман-мәркет (хәҙерге Башҡортостандағы наймандар һәм Меңдәр араһындағы мәркеттәрҙең бабалары) ҡәбиләләр берләшмәһен һәм бер ыңғайҙан шундағы ҡан-ҡәрҙәш татарҙарҙы ла еңеп, Көнбайышҡа табан хәрәкәт итә һәм найман-мәркет ғәскәрҙәренең Көслөк-хан (найман) һәм Таҡта-бей (мәркет) улдары башлығындағы ҡалдыҡтарын Башҡортостандың Көнсығыш сиген билдәләгән Иртыш ярына килтереп терәй һәм шундағы хәл иткес бәрелештә уларҙы тамам ҡыйрата “Монголдың нурлыларын төпсөү” (1240 йылда яҙылған) исемле йәшерен хикәйәттең (С.А. Козин. Соҡровенное сказание. М.-Л., 1941. Артабан: Йәшерен хикәйәт) 198-се параграфында әйтелгәнсә, шул ваҡыт “наймандар мәркеттәр менән бергә боролоп ҡасты. Ҡасып барышлай Иртыш аша кискән саҡта, һыуға батып, кешеләренең күп өлөшөн юғалттылар. Иртышты кисеп бөткәс, наймандар һәм мәркеттәр үҙҙәренең ҡотолоп ҡалған аҙ һанлы кешеләре менән артабан төрлө юлдан йүнәлделәр, ә тәғәйен әйткәндә, найман Көслөк-хан уйғыр хурлууттарының ере аша Чуй йылғаһы буйындағы Сартауыл иленә — Ҡара-Ҡатайҙың Ҡара-ханы менән ҡушылырға китте. Ә мәркет Таҡтаның улдары Хоҙайғол (Худу Гал), Селәүсен (Чилаун) һәм башҡа мәркеттәр бөтәһе бергә ҡанлылар һәм ҡыпсаҡтар тарафына йүнәлеш алдылар”. Күренеүенсә, мәркет-башҡорттар үҙҙәренең ҡан ҡәрҙәше Үҫәргән-башҡорттарға (сөнки “ҡанлы” — ҡәҙимге Үҫәргәндең, ә “ҡыпсаҡ” — VII быуатта Үҫәргәндән саталанмыш ҡәрҙәш ырыуҙың ләҡәптәре) килеп һыйынған (хәҙерге Ауырғазы районындағы Мораҙым ауылы мәркеттәре — шуларҙың тоҡомдары). Тимәк, буласаҡ йыһангир Темәсйәндең яуҙа еңелмеш дошмандарының ҡалдыҡтарын (Ҡатай тоҡомо наймандарҙы һәм Үҫәргән тоҡомо мәркеттәрҙе) тәүтөйәгебеҙ Башҡортостан кире-ҡабат үҙ ҡуйынына алған, ә уларҙы эҙәрлекләүсе ғәййәр Темәсйән ғәскәрҙәре Башҡортостан сиктәрен боҙоп керергә баҙнат итмәгән (кире боролоп киткән) — Башҡортостан (ул дәүерҙәге исеме Көбстан йәғни Бүрестан -- Мәхмүт Ҡашғари китабындағы географик картаны ҡарағыҙ) дәүләтенең көс-ҡеүәтен күрһәтеүсе дәлил был.


Шулай ҙа бөтә Башҡортостан көләре
 (батшаһы) Мүйтән-бей Көнсығыштағы был үҙ ырыуҙашы Темәсйән йөҙөндә боронғо Гөрөш (Кир) һәм Искәндәр (А. Македонский) өлгөһөндәге хәтәр яңы йыһангир моронлауын бөтәһенән элек тойомлап белгән һәм, кисекмәҫтән уға итәғәт итеп, уның иң яҡын яранына (уң ҡулына) -- ышаныслы кәңәшсеһенә әүерелгән; сөнки баяғы “Йәшерен хикәйәт”тә (205, 206, 220-се параграфтар) беҙ уны Темәсйән урҙаһының уң ҡанатының бөйөк бейе (нойоны) рәүешендә күрәбеҙ; ә был бик мөһим ваҡиға шулай уҡ Үҫәргән ырыу шәжәрәһендә лә Мүйтән-бейҙең шул Сыңғыҙ-хандың уң яғында түр башында ултырыуы рәүешендә сағыла (Башкирские шежере. Филологические исследования и публикации. Уфа, 1985; 57-се бит). Тарихтан күренеүенсә, фәҡәт 1205 йылда ғына бер йыл буйына Темәсйән һис кем менән дә ҡылысҡа-ҡылыс һуғышмай, ә алдағы үҙенең бөйөк яҙмышына оло әҙерлек алып бара; был йәһәттән уның иң-иң ышаныслы һәм аҡыллы кәңәшселәренең береһе — Мүкле (Мухали)-нойон йәғни үҙебеҙҙең Мүйтән-бей
!.. “Бауырсы (йәғни табынсылар башлығы Бүрекәй — Табын ырыуы башҡорто. — Й.С.) Менән Мухали (Мүкле-Мүйтән. — Й.С.), — тип әйтеп ҡалдырған Сыңғыҙ-хан үҙе, — мин хаҡ эшкә күңел һалыуым менән үк мине шул тиклем дә алға этәрҙеләр ки, ә иһә мин үҙемдең хаҡһыҙлығыма барып ныҡышҡанымда мине шулай уҡ артҡа тарттылар ки, — тап улар килтерҙеләр ҙә инде мине әлеге дәрәжәмә” (205-се параграф). Сыңғыҙ-ханды Сыңғыҙ-хан яһаусылар ҙа тап ошо ике башҡорт, тимәк. Шуға күрә хаҡ бабабыҙ Мухали-Мүйтәндең Сыңғыҙ-хан дәүләтендә тотҡан юғары дәрәжәһе һис тә ғәжәпләндермәй.


Бөтә Башҡортостан көләре (батшаһы) Мүйтәндең һәм уның менән бергә яңы йыһангиргә итәғәт итергә бармыш башҡа башҡорт бейҙәренең Темәсйән урҙаһында оло ышаныс һәм мәртәбә ҡаҙаныуҙарының нигеҙендә, башҡа сәбәптәр менән бергә, Темәсйән менән уларҙың ысын-ысындан ҡан ҡәрҙәшлеге — бер үк Үҫәргән-Бөрйән ырыу шәжәрәһенән сығыуҙары ла яталыр, әлбиттә. Сыңғыҙ-хандың һәм уның нәҫелдәренең “ҡийат-буржигин” ырыуынан икәнлектәрен яҙып, Сыңғыҙ-хан нәҫелдәренең рәсми тарихсыһы фарсы Рашид-ад-дин ошондай аңлатма бирә:


“Ҡийат” (һуңғы хәрефе “т” — күплек ялғауы. — Й.С.) — “ҡийан”дың күплек һанда әйтелеше ул” (Тизенгаузен В.Г. Сборник материалов, относящихся к истории Золотой Орды, т. II. М.-Л., 1941; 153-сө бит. Артабан: Тизенгаузен). Ә дөрөҫөрәге, тип аңлата алабыҙ, хәҙерге фән ҡаҙаныштарына таянып, “ҡийат” йәки Америка индейҙары телендәге “койот” (шулай уҡ башҡорттағы “ҡойто”) — ҡий-ата йәғни бүре-ата тигән һүҙ ул (Күбәләк-Тиләү, Юрматы, Бүрәт, Буртас һ.б. ырыуҙарҙың дәдәме — “тотем”ы). Ә шуның киреһе “ҡийан” йәки “хаин” — тулыраҡ әйтелештәге ҡий-ана йәғни “бүре-әсә” ул (Үҫәргән, Бөрйән, Ҡанлы, фарсы һ.б. ырыуҙарҙың дәдәме — “тотем”ы). Һуңғыһына миҫалдар — “Күсәк-бей” эпосындағы “хаин” (“бүре-әсә”) һәм “Жик-Мәргән”дәге “ҡуйан” (шул уҡ “бүре-әсә”, ләкин ҡуян-заяц түгел!). Хәҙерге һүҙебеҙ “кейек” тә (зверь) асылында шул уҡ боронғо “кийаҡ” (“бүре-аға”) булып тора. Һәм шулай уҡ туғанлыҡ терминдарыбыҙҙан “ҡайн-ата” (бүре-ата) — ҡатындың иренең (бүренең) атаһы (тесть), “ҡайн-ана” (бүре-ана) — ҡатындың иренең (бүренең) әсәһе (теща). XIII быуатта Алтын Урҙаға сәйәхәт ҡылмыш Марко Поло Үҫәргән башҡорттарының байрағында бүре башы һүрәтләнеүен, ҡатындары үҙ ирҙәрен “бүрем” (мой волк) тип хөрмәтләүен, ә иренең (бүренең) аҫтына түшәп ятҡыра торған аҡ йәймәне “бүре астына” (простыня) тип әйтеүен яҙа.


“Хәҙер Дәшт-и-Ҡыпсаҡта йәшәгән күп ҡийаттар (Үҫәргәндәр. — Й.С.), — тип иҫкәртә Рашид-ад-дин, — уның (Сыңғыҙ-хандың)... ырыуынан килеп сыҡҡан. — Һәм ошоно ла өҫтәй: — Ғәмәлдә Сыңғыҙ-хан, уның бабалары һәм ағалары аслан ҡийат (Үҫәргән. — Й.С.) ҡәбиләһенән икәнлегенә ҡарамаҫтан, Сыңғыҙ-хандың атаһы Үҫәкәй-баһадирҙың балаларының ырыу-ләҡәбе ҡийат-буржигин (Үҫәргән-Бөрйән. — Й.С.) булып китте; улар — ҡийаттар ҙа, буржигиндәр ҙә” (Тизенгаузен, 155-се бит). Бында, беренсенән, Бөрйәндең Үҫәргән ырыуынан саталанып килеп сығыуы тарихи хаҡиҡәт булараҡ үҙенә күрә раҫланыу тапһа, икенсенән, бабабыҙ Сыңғыҙ-хан үҙен, хаҡлы рәүештә, Үҫәргән-Бөрйән ырыуы кешеһемен, тип таныған һәм үҙ башҡортоноң зирәкйәндәрен, иң ышаныслы ярҙамсылары рәүешендә, үҙ бауыры аҫтына алған. Был хәл башҡорт шәжәрәһендә яҡшы сағыла: “Ғилем эйәһе Мүйтән-бейҙе хан Сыңғыҙ мөхәббәт итеп, [һөҙөмтәлә ул, Мүйтән-бей] һәр хөкүмәт мәжлесендә булыр ине. Бая әйтелгәнсә, Мүйтән аҡыл эйәһе һәм заманының пәйғәмбәре булғанлыҡтан, Сыңғыҙ-хандың хөрмәтен ҡаҙанып, юғарылыҡлы әҙәмдәрҙең дәғүә-хаслыҡтарын тоғролоҡло һәм үтә күреүсән-зирәк хөкөм менән хәл ҡылыр ине (Мүйтән-бей Сыңғыҙ-хан урҙаһының Юғары Хөкөмдары — Дәүләт Судъяһы булған. — Й.С.). Һәр үлтерелгән һәм үҙ-ара тартышҡан бөйөк йәндәр Мүйтәндең ҡарамағында хөкөм ителгәндәр. [уның эшенән] ысын-камил риза булғанлыҡтарынан, [араларында] “Мүйтән-бәк” тип мәшһүр булмыштыр; бөйөк зирәкйән Сыңғыҙ-хан был бәкте [Мүйтәнде] ғалиҙәр һанынан мәрхәмәт итеп, түбәндә күренгәнсә, маҡсаттарына ярашлы ярлыҡаны... Дүсбә (йәғни Туҡсаба) улы [Мүйтән] үҙе ирешкән ул бөйөк дәрәжәһе уның нәҫеленән башҡаға булмаясаҡ шарт менән... Оран алды бейлек итер өсөн — “Туҡсаба”
 тигән оран, һәм дә ырыу-нәҫеленә турҡа-күлдәктәр (Тимер кәпәс һәм Тимер күлдәктәр. — Й.С.), ер-һыу алды... Һәм киләсәк замандарҙа ошо хоҡуҡтарын үҙҙәрендә һаҡлау өсөн тамға алды” (Муса хәҙрәттең “Үҫәргән тәүәрихе”. — Р.Ф. ФА Б.Р. филиалы китапханаһы, РБ-2279, 56-сы бит. Артабан: “Үҫәргән тәүәрихе”). Мүйтәндең ошо Сыңғыҙ-хан тарафынан танылып раҫланмыш ер-биләмәләре Үҫәргәндең икенсе бер шәжәрәһендә (Башкирские шежере. Филологические исследования и публикации. Уфа, 1985; 57-се бит) теүәлерәк тәфсилләп күрһәтелә:


“Әүәл Аҡ Иҙелдең башынан тамағына саҡлы Аҡ Иҙелгә ҡойған үҙәнләре белән һәм урман вә йылғалары белән; һәм Урал тауының Көнсығыш яғы Уралға яҡын Ишем ҡушылған һыулар, Ирман, Иртыш тигән үҙәнләр, үҙәнләренә ҡушылған бар йылғалары, урман вә ялан белән; йәнә лә Яйыҡ башы Ялпы таулары, Яйыҡдин ике яғы(ндағы) ер, Яйыҡтың Көнсығыш яғы Тубыл һыуына саҡлы һәм Яйыҡға ҡойған ни бары (барлыҡ) һыулар һәм үҙәнләре һәм урманлары вә яланлары, ердән сыға торған мәғдәнләре белән “Туҡсаба” оранлы ошбу башҡортларға — күсеп йәйләгән, ултырып ҡышлау урынларын мәңгелек итеп бирелде”.


Күренеүенсә, Мүйтән көләрҙең (батшаның) ер биләмәләре Иҙелдән алып Иртышҡаса бөтөн Башҡортостанды иңләгән, ул уҙаман, ысынлап та, бөтөн Башҡортостандың батшаһы көләр Мүйтән булған (уның көләр-батша булыуы хаҡында артабан һүҙ барасаҡ). Ә Сыңғыҙ-хан урҙаһындағы уның оло абруйына килһәк, ул, Мүйтән-бей, ысынлап та заманаһының тәрән аҡыл эйәһе, талантлы дәүләт эшмәкәре һәм сәйәсмәне, һәм, шәжәрә һүҙҙәре менән әйткәндә, “пәйғәмбәре” лә булған, ул бөтәһен алдан уҡ тәрән аңлап, төптән күреп эш иткән.


Башҡорттоң икенсе бер тарихнамәһендә лә (Башкирские шежере. Уфа, 1960; 164-се бит) шул уҡ заман һәм ваҡиғалар сағыла:


“Ҡара-Табын аймағы Майҡы-бейҙән таралмыштыр, — тиелә унда. — Майҡы-бей (Мүйтән-бейҙең бер туған ҡустыһы. -- Й.С.) Сыңғыҙ-хан дәүерҙәрендә Урал тауының Миәдәк (Миә-тау хәҙерге Миәс ҡалаһы ултырған ер. — Й.С.) тигән урынында булып, Миәс (Миә-һыу. — Й.С.) йылғаһы буйында мәҡам иткән; ул Сыңғыҙ-ханға бүләк алып барып, уның менән юлдаш булып, Сыңғыҙ-хан менән бер арбала ултырып йөрөгән; исемен Уйшин Майҡы-бей тигәндәр”... Уйшин Майҡы-бейҙең дә, тап Мүйтән-бей кеүек үк, Сыңғыҙ-ханға үҙ теләге менән барып ҡушылыуы тураһындағы хикәйәт башҡорт тәүәрихе “Әхүәл Чыңғыз-хан вә Аҡсаҡ Тимер”ҙә лә (16-сы бит) бирелә һәм шуныһы ҡыҙыҡлы: унда Сыңғыҙ-хан арбаһын уның бейҙәре һөйрәп йөрөтөүе әйтелеп, бындай йоланың булғанлығы үҙ сиратында баяғы “Йәшерен хикәйәт” (55-се бит) тарафынан дөрөҫләнә; йәғни ҙә ки бер һуғышта Сыңғыҙ-хандың аҫтындағы аты йығылып үлгәс, ҡустыһы Балаҡатай уны тиҙ генә башҡа берәүҙең атына мендереп үлемдән ҡотҡара, әммә атҡа мендергәндә ярамаған эш -- уң ҡулы менән түгел, ә һул ҡулы менән күтәрмәкләгәне өсөн яза урынына Сыңғыҙ-хан уны, бер туған ҡустыһын, үҙе ултырған арбаға ат урынына ектерә...


Бөйөк уҙамандарыбыҙ Мүйтәнгә һәм Майҡыға бер юлы ҡағылышлы бер мәғлүмәт Рашид-ад-диндә теркәлгән (Тизенгаузен, 187-се бит):


“Барын ҡәбиләһе. Был Барын ҡәбиләһе Табын ҡәбиләһенә яҡын-ҡәрҙәш, [Табын иһә] Барын ҡәбиләһенән тармаҡланған... Был Барын ҡәбиләһенән сыҡҡан билдәле ҙур әмирҙәрҙән Сыңғыҙ-хан заманында бер әмир булды, уның исеме Найако-нойон (Майҡы-бей. — Й.С.), ул уң ҡанат әмирҙәре иҫәбендә һәм Мухали-нойондан (Мүкле йәки Мүйтән-бейҙән. — Й.С.) бер баҫҡысҡа түбәнерәк ине; ул (Майҡы-бей. — Й.С.) уның [Сыңғыҙ-хандың] гөбөрнатор дәрәжәһендәге хөрмәтле кешеһе булды”. Ысынлап та, үҙ ҡан ҡәрҙәштәре булған башҡорт бейҙәрен Сыңғыҙ-хан үҙенең уң ҡанаты аҫтына алған (башҡа тоҡом ярандары — һул ҡанат)...


Бөйөк Сыңғыҙ-ханды тыуҙырмыш Үҫәргән-Бөрйән ҡәбиләһе кеүек үк, Табын һәм Ҡатай ырыуҙары ла легендар әсәбеҙ “Көн-һауа”ның (“Алан-Гоа”ның) Көн нурынан быуаҙып, нурҙан тапҡан “нурлы” (“нирун”) улының ғәзиз тоҡомдары булып һаналған (Сыңғыҙ-хандың өлкән йәмәғәте Бүртә-ҡатын да үҙебеҙҙең шул Табын ырыуынан), шуға күрә үҫәргәнле Мүйтәндең дә, табынлы Майҡының да (ә был ике бейебеҙ бер үк Үҫәргән батшалар шәжәрәһендә исемләп яҙылған. — “Үҫәргән тәүәрихе”, 37, 56-сы биттәр) Сыңғыҙ-хан түрендә уның иң яҡын кешеләре иҫәбендә ултырыуҙары аңлашыла. Быларҙан тыш, бөйөк Сыңғыҙ-хан бабабыҙға арымай-талмай хеҙмәт итеп империя төҙөшөүсе башҡорт бөйөктәренән йәнә түбәндәгеләре билдәле:


Яуҙарҙа һис еңелеү белмәҫ-бирешмәҫ баш сәрғәскәр (главноҡомандующий) Сүбәдәй батыр — Уран-Ҡатай ырыуы башҡорто. Сүбәдәй батыр үлгәндән һуң урынына баш сәрғәскәр булып уның улы Күкҡужа ҡала, ә икенсе бер улы Уранҡатай ҙа Мәңке-ҡаған (Сыңғыҙ ейәне) заманында данлы баш сәрғәскәр була;


юғары мәғрифәтле һәм талантлы баш вәзир (дәүләт сәркәтибе) Юлай Сос Уй һәм әмир-сәрғәскәр Уҡсы батыр — Ҡатай ырыуы башҡорттары; Юлай Сос Уйҙың Сыңғыҙ-ханға әйткән һүҙҙәре билдәле: “Гәрсә беҙ империяны атҡа атланған килеш яулап алһаҡ та, уның менән идара итеүҙе атҡа атланған килеш башҡарып булмай” (Татаро-монголы в Азии и Европе. М., 1977; 37-се бит. Артабан: Татаро-монголы);


Сыңғыҙ-хандың үтә махсус бойороҡтарын еренә еткереп үтәүсе әмир-сәрғәскәр Сөмөкәй (Пекин ҡалаһын ала) — Һалйыуыт ырыуы башҡорто;


Сыңғыҙ-хандың табынсылар башлығы һәм уның шәхси гвардияһының йөҙбашы Бүрекәй — Табын ырыуы башҡорто. Уның улы Булат-аға ла Мәңке-ҡаған (Сыңғыҙ ейәне) һарайында оло абруйлы әмир, сәсән (кәңәшсе-министр) һәм бауырсы (табынсы) булып, империяның бер өлөшөн тәшкил итмеш Иран дәүләтенә шул Мәңке-ҡағандың ышаныслы илсеһе итеп ебәрелгән; Рашид-ад-дингә “йылъяҙмалар”ын эшләгәндә төп мәғлүмәттәр биреүсе (Ирандың шул ваҡыттағы императоры башҡорт Ҡазан-хан менән берлектә) “бөйөк, абруйлы һәм таныҡлы әмир ул” (Рашид-ад-дин). Ошо Булат-сәсәндең (Пулад-Чженсян) балалары ла ҡағанға бирелеп хеҙмәт итә. Шулай уҡ әмир Мазуҡ (ҡошсолар һәм табынсылар башлығы) ла, Көбиләй-ҡағандың ҡатыны Дөрәсән дә үҙебеҙҙең шул уҡ Табын ырыуынан (Тизенгаузен, 25, 159, 178, 187-се биттәр). Бер үк ваҡытта был Үҫәргән, Ҡатай, Һалйыуыт, Табын ырыуы башҡорттарының Сыңғыҙ-хан империяһына ҡаршы дәһшәтле баш күтәреүҙәре лә билдәле, артабан был ихтилалдарҙы махсусыраҡ төпсөрбөҙ.


Инде ошо әйтелгән заттар ҡатнашлығындағы бөйөк тарихи ваҡиғаларға әйләнеп ҡайтһаҡ, баяғыса, яңы шытҡан йыһангирҙең файҙаһыналыр улар. Тирә-яғындағы иң хәтәр дошмандарын, найман-мәркеттәрҙе һәм татарҙарҙы тамам ҡыйратып бер аҙ тынысланған Темәсйән, әйтеп үтеүебеҙсә, 1205 йылда Мүйтән-бей һымаҡ зирәк аҡыл эйәләре ярҙамында үҙе йәшәгән даланың төрки-монгол ҡәбиләләрен үҙ тыуы аҫтына туплап, буласаҡ бөйөк дәүләтенең нигеҙ таштарын һалып-хәстәрләп үткәрә, дала яҙмышын хәл итәсәк алдағы торған ҡоролтайға әҙерләнә. Һәм, артабан күренеүенсә, әлеге яҡын таяныс-ярҙамсылары (башҡорттар) ҡоролтайҙа уның өҫкә сығыуын, ҡаған (император) дәрәжәһенә ирешеүен уңышлы тәьмин итә:


“Ул [Темәсйән] кейеҙ йортта йәшәүсе халыҡтарҙы хаҡ юлға күндергәс, Барыс йылында [миләди 1206] ҡоролтай саҡырылды, Онон йылғаһы башында йыйылдылар. Ошонда туғыҙ бунсуҡлы аҡ тыу [әләм] күтәрҙеләр һәм ҡаған итеп Сыңғыҙ-ханды атанылар.


Ошонда уҡ Мүклене (Мүйтәнде. — Й.С.) Юғары Хөкөмдар (судъя) итеп атанылар” (“Йәшерен хикәйәт”, 202-се параграф).


Күрәһегеҙ, Мүйтәнебеҙ Сыңғыҙ-хандың үҙе менән бер үк ваҡытта, бер үк ҡоролтайҙа бер төптән дәүләттең иң юғары хөкөм органының башлығы (Юғары Судъя) итеп күтәрелгән һәм ул, моғайын, Сыңғыҙ-хандың атаҡлы йәшәү ҡанунының (“Яса”һының) нигеҙен дә һалғандыр...


Ошонан һуң бабабыҙ Сыңғыҙ-хан ҡорал көсө менән бөтә донъяны яулап алыу бурысын үҙ алдына ҡуя һәм, алдындағы йәйрәп ятмыш киң ҡитғаны (ер йөҙөн), табында ит бүлгәндәй, өлөш-өлөш “ылыҫ”тарға бүлеп (“ылыҫ” — шул уҡ “өлөш” тигән һүҙ, мәҫәлән, ҡарағай-шыршы ботаҡтарының өлөшө, башҡорт һүҙе), һәр улына бер ылыҫты (өлөштө) уның өсөн яулап алыу һәм артабан хакимлыҡ ҡылыу майҙаны рәүешендә билдәләй. Яусы (Жучи) тигән иң яусыл да таҫыллы өлкән улының өлөшөнә был бүленештең “Иртыш йылғаһынан алып Урал тауҙарынаса һәм артабан Көнбайышҡа табан монгол ат тояҡтары барып етә алғанса бөтә ер-һыуҙары” тейә, тимәк, ул заманда Иртыш — Обь дөйөм үҙәненән алып Иҙел — Кама дөйөм үҙәненәсә һәм Төньяҡ Боҙло оҡеандан алып Каспий диңгеҙенәсә йәйрәп ятмыш тарихи Башҡортостаныбыҙ башкөлләйгә Яусы ылыҫы (өлөшө) булып сыға. Атай фарманын мөҡәддәс бойомға ашырмаҡҡа, шанлы Яусы-хандың ғәскәрҙәре төп урҙанан 1207 йылда Көнбайышҡа ҡарай ҡуҙғалып, Себерҙең “урман халыҡтарын” бер-бер артлы еңеп буйһондора-буйһондора, Башҡортостандың көнсығыш сиге булған әлеге Иртыш йылғаһы буйына килеп етә лә сик һыҙығында торған башҡорт ғәскәре менән йөҙгә-йөҙ бәрелешә. Әммә, баяғы Юлиан-монах әйтмешләй, татар-монголдар башҡорттар менән “бәрелешкән саҡта, уларҙы [башҡорттарҙы] еңә алмағандар, ә киреһенсә, беренсе һуғышта уҡ улар тарафынан еңелгәндәр. Шуға күрә уларҙы [башҡорттарҙы] үҙҙәренә дуҫтар һәм ҡорҙаштар итеп һайлап алғандар һәм, шулай итеп, бергә ҡушылып, улар 15 батшалыҡты башкөлләй ҡыйратҡандар”. Тимәк, ошоғаса донъяла еңелеү ҙә, туҡталыу ҙа белмәгән Сыңғыҙ-хан улы Яусы үҙ ғүмерендә тәүге лә, һуңғы ла тапҡыр тап ошонда, Башҡортостан сигендә, етди еңелеүгә дусар була; һәм ул артабан Көнбайыш илдәренә, атаһы бойорғанса, Башҡортостан аша тура дөрөп кереүҙән баш тартып, “башҡорт батшаһы” (исеме билдәһеҙ; был саҡта Мүйтән үҙе Сыңғыҙ-хан урҙаһында Юғары Хөкөмдар булып хеҙмәт иткәнлектән, урынында көләр [батша] булып уның улы Шаҡмал ултырғандыр, моғайын) менән ике ара дуҫлыҡ-туғанлыҡ килешеүе төҙөшөргә лә берләшергә мәжбүр була һәм ошо шарт артабан уға, Юлиан-монах яҙыуынса, башҡа тарафтарға дөрөүендә ҙур еңеүҙәр килтерә.


Күренеүенсә, йыһангир (йыһанды яулаусы) Сыңғыҙ-хандың өлкән улы Яусыға биргән мөҡәддәс фарманы был юлы ярым-йорто ғына үтәлгән: башҡорттар менән бер ни тиклем дәрәжәләге берләшеүгә һәм уларҙан ярҙам алыуға ла ҡарамай, Яусы ылыҫы (өлөшө), Сыңғыҙ-хан бойороғонса Көнбайышҡа табан “ат тояҡтары еткәнсе” дөрөп киңәйә алмаған, ә үҫәргәнле көләр-батша Мүйтән-бей биләмәләренең Көнсығыш сиген тәшкил итмеш Иртыш — Обь дөйөм йылға үҙәндәре һыҙығында һөрлөгөп ҡалған. Был бөйөк тарихи ваҡиға Башҡортостандан көнбайыштараҡ йәшәгән бөтә халыҡтарҙың яҙмышына ҙур ыңғайлыҡ килтерә: татар-монголдар, Майҡы-бейҙең улы Баяндар батыр етәкселегендә үҙҙәренә ярҙамға килгән бер килке башҡорт ғәскәрҙәре менән бергә, Монголияға боролоп ҡайтып китә лә Көнсығыш күршеләре Кореяны, Ҡытайҙы яулап алыу һуғыштарына керешә; шул арҡала Көнсығыш һәм Көнбайыш Европаға ябырылыу ниәттәре тиҫтәләгән йылдар буйынса бойомға ашмай ҡала. Аҙаҡ килеп 1221 йылда ғына Көнбайышҡа яңынан хәрби сәйәхәт ҡылмыш татар-монголдар был юлы ла бөтә Башҡортостанды, эсенә инә алмай, уның баяғы көнсығыш (Иртыш — Обь буйы) сиктәренән көньяҡҡа табан уратып үтергә мәжбүр; һөҙөмтәлә артабанғы Көнбайышҡа ябырылыуҙарын шул көньяҡтағы урау юлдан — Каспий диңгеҙенең ҡибла яҡ ярҙары буйынса Тимер Ҡапҡа (Дербент) аша башҡарырға мәжбүрҙәр; һәм ошо хәл был юлы ла татар-монголдарҙың урыҫ, Литва кенәзлектәрен яулап алыуҙарын күп йылдарға тотҡарлай, ә был иһә шул саҡтағы башҡорт ҡоралының да, дипломатияһының да донъяла тиңе булмағанса оло еңеүен күрһәтә. Ошоноң сәйәси һөҙөмтәһе Яусы-хандың баяғы Иртыш буйҙарына яһаған тәүге хәрби сәфәренән Монголияға кире әйләнеп ҡайтҡас бөйөк атаһына биргән рәсми рапортында сағылып ҡалған (“Йәшерен хикәйәт”тең 239-сы параграфы):


“Ҡуян йылында [миләди 1207] Яусы уң ҡул ғәскәре менән урман халыҡтарына ебәрелде. Юл күрһәтеүсе булып Буға китте...


Яусы бөтә урман халыҡтарын, ә атап әйткәндә, шибир, кесдиин, баит, тухас, тенлек, тоелес, тас һәм башжигит халыҡтарын, шул яҡтан алып үҙебеҙгә тиклем, монгол хакимиәте ҡулы аҫтына ҡабул ҡылды”...


Аталған исемдәрҙең теҙмәһе шул тәртибенсә Себер, Ҡыштым, Баймаҡ, Туҡан, Таналыҡ, Төйәләҫ, Тәсә (река Теча), Башҡорт (тулайм алғанда Башҡортостандың Урал аръяғы яртыһы) икәнлектәрен уҡыусыға баҡтыртып (тимәк, Башҡортостандың Урал бирьяғы — Иҙелгәсә яртыһы — һаман татар-монголдарға буйһонмай ҡалған), бик мөһим һүҙ бәйләнешенә иғтибар йүнәлтәйек: “ҡабул ҡылды”. Тимәк, Башҡортостандың был Көнсығыш яртыһы ла татар-монгол дәүләтенә, өҫтәрәк әйтелгәнсә, килешеү-шарт ярҙамында үҙ теләктәре менән генә ҡушылған, ә ҡорал көсө менән яулап алынмаған. Сыңғыҙ улы Яусы-хандың был зирәк сәйәсәте уларҙың үҙҙәренә лә яҡшы хеҙмәт итә, әлбиттә: һөҙөмтәлә яугир башҡорт ғәскәренең бер нисә төмәне (дивизияһы) Башҡортостан хөкүмәте тарафынан Яусы-ханға ярҙамға беркетелә һәм уның Ҡытайҙағы, Манчжуриялағы артабанғы яулап алыуҙарында әүҙем ҡатнаша: “Сүбәдәй-баһадирҙың Аҙау-хан тигән ике туған ҡустыһы бар ине. Уны сәрғәскәр дәрәжәһендә Байан менән бергә Син һәм Мәсин (Ҡытай һәм Манчжурия. — Й.С.) илдәрен яулап алырға ебәрҙеләр... Ул (Аҙау-хан) әйтелгән батшалыҡты ете йыл буйы һуғышып буйһондорҙо” (Тизенгаузен, 160-сы бит). Етди иғтибар итәйек: Рашид-ад-диндың был Байаны — “Үҫәргән тәүәрихе”ндәге (37-се бит) Байҡы (Майҡы)-бей улы Байандар! (Аҙағыраҡ был батырыбыҙҙы татар-монголдарға ҡаршы дәһшәтле башҡорт ихтилалы етәкселәренең береһе сифатында ла күрербеҙ).

Баяғы әйтелгән Син һәм Мәсин илдәре, ниһәйәт, империяның ҡул араһына кергәс, Сыңғыҙ-хандың сая ҡарашы уның нәфсеһенә тынғылыҡ бирмәүсе әлеге лә баяғы Алыҫ Көнбайышҡа ҡабат төбәлә (һәм Башҡортостандың көнбайышы ла әлегәсә буйһонмаған):


“Сыңғыҙ-хан Яусыға төньяҡ өлкәләрҙе йәғни ҙә ул яҡтарҙың көләр, башгирд, урус, черкес, Дәшт-и-ҡыпсаҡ һәм башҡа өлкәләрен яулап алыу һәм буйһондороу өсөн ябырылырға бойорҙо” (Тизенгаузен, 64-се бит). Бөйөк атай бойороғо — Тәңре бойороғо, тигәндәй, Яусы-хан хәтәр сәфәргә дәррәү ҡуҙғала. Ләкин ул, заманаһының ғәййәр яугире булыуы менән бергә, бөйөк аҡыл эйәһе лә булараҡ, ғәҙәтенсә, атай фарманын үҙ башы менән бойомға ашырып, йәғни атай һыҙған тура юлдан Башҡортостан тупрағы аша ҡылыс-һөңгө ярҙамында емереп уҙырға ымһынмай, бая әйткәнебеҙсә, уны көньяҡтан уратып үтмеш оҙонараҡ юлды һайлай ҙа Дәшт-и-ҡыпсаҡ һәм урыҫ иленә ябырылмаҡҡа Каспий диңгеҙенең көньяғынан Тимер Ҡапҡа (Дербент) тарафына сәфәрләнә, 1221 йылда шундағы бер туған ҡустылары менән бергә юлдағы Ургенчты — Хорезм баш ҡалаһын Камай. Төрөкмән Абу-л-Ғази күсереп яҙған башҡорт тәүәрихенән (Абу-л-Гази. Родословная туркмен. М.-Л., 1958; 44-се бит. Артабан: Абу-л-Ғази) күренеүенсә: “9-сы айҙа Сыңғыҙ-хан улдары ҡаланы алды һәм халҡын бөтөрә ҡырҙы.


[Шунан һуң] Сағатай һәм Үгеҙәй кире боролоп, Термез ҡалаһындағы атайҙары эргәһенә эркелделәр, ә Яусы үҙенә беркетелмеш нөгәрҙәре менән Ургенчтән Дәшт-и-ҡыпсаҡҡа йүнәлде”. Шул барышында Яусы ғәскәрҙәре Тимер Ҡапҡаны (Дербентте) үтеп, Иҙел һәм Дон йылғалары аралына — Дәшт-и-ҡыпсаҡҡа сыҡҡас, “Ҡыпсаҡ халҡы тупланды ла ҡаты һуғыш булды. Яусы-хан еңде һәм ҡулына ҡапҡан бөтә ҡыпсаҡтарҙы ҡырҙы; уларҙың ҡасып ҡотола алғандары иштәктәргә (башҡорттарға. — Й.С.) китте. Хәҙерге иштәктәрҙең (башҡорттарҙың. — Й.С.) ҙур өлөшө шул ҡыпсаҡтарҙың нәҫелдәре булып тора. [Шулай итеп], Әтил һәм Тын (Иҙел һәм Дон. — Й.С.) араһында йәшәгән ҡыпсаҡтар бөтә дүрт тарафҡа таралды. Уларҙың күпселеге черкестар һәм тумандар йортона (Төньяҡ Ҡафҡазға һәм Ҡырымдың Тамань ярымутрауына. — Й.С.) олаҡты”. Ошонда ла Башҡортостандың әле булһа үҙ аллы йәшәп ятыуы, татар-монголдарҙың дошманы булған хәрби ҡасаҡ ҡыпсаҡтарҙы, татар-монголдарҙан һорап та тормай, үҙ еренә тотҡарлыҡһыҙ ҡабул ҡылыуы күренә. Ә ҡыпсаҡтарҙы тар-мар ҡылған татар-монгол ғәскәренә килгәндә, “Яусы-хан, — тип әйтелә баяғы Абу-л-Ғазиҙа (44-се бит), — бөтә ҡыпсаҡ йәштәрен әсир алып, шул ҡыпсаҡ йортонда төпләнде. Монгол иленән ул бында үҙ ғаиләһен һәм атаһынан үҙенә тейгән барлыҡ иләүҙәрен күсерҙе. Үзбәктәрҙең (дөрөҫө асабаҡтарҙың йәғни аҫаба-башҡорттарҙың. — Й.С.) һәр ырыуынан ҡыпсаҡ йортона күсенеүселәр бар ине”. Тимәк, бөйөк Яусы-хан шул осорҙа тамам башҡортлашыуға йөҙ тотҡан һәм боронғо дөйөм башҡорт иле Дәшт-и-ҡыпсаҡты ла яңы заманса башҡорт иле итеп тергеҙергә уйлаған. Быға, моғайын, тәүге осорҙа Сыңғыҙ-хан үҙе лә ҡаршы килмәгәндер, сөнки бай ил Башҡортостан уға ул осорҙа, тыныс юл менән һаҡлап ҡалынған сикләнгәнерәк үҙ аллылығын артабан дауамлар өсөн, татар-монгол ғәскәрҙәрендә хеҙмәт итергә үҙ яугирҙәрен юлландырыуҙан тыш, бик күп матди байлыҡтар ҙа ебәреп торған бит. Әйтәйек, татар-монголдарҙың шул 1221 йыл Урта Азиялағы һуғыштарында “Сыңғыҙ-хандың өлкән улы, — тип теркәлгән Абу-л-Ғазиҙа, — Төркөстан тирәһендә хәрәкәт итеүсе атаһының аттарға ҡытлыҡ кисереүен ишетеп”, башҡорттарҙан алынған “йөҙ мең баш атты... башҡа бик күп бүләктәр менән бергә уға оҙата” (Рычков П.И. Топография Оренбургской губернии 1762 года. Оренбург, 1887; 51-52-се биттәр).


Ләкин... Дәшт-и-ҡыпсаҡтың төньяҡ-көнбайыш сигенә үк барып еткән ерҙә Яусы-хан, атай бойороғо буйынса артабан урыҫ ерҙәренә йән аямай ябырылаһы урында, “ул [Яусы-хан], яугир бурыстан янтайып, башы тартҡан тарафҡа киткәнлектән, Сыңғыҙ-хан сиктән тыш ярһып асыуланды” (Тизенгаузен, 64-се бит). Үҙ аҡылы менән эшләргә яратҡан талантлы яугир һәм сәйәсмән Яусы иһә был ваҡытта, дәһшәтле атай асыуына ла бирешмәй, баяғыса, Иҙел һәм Дон аралындағы Дәшт-и-ҡыпсаҡта ултыраҡланып ил ҡороуын дауамлаған булһа кәрәк. Урыҫтарҙы яулауҙың да атай юлынан айырмалы тынысыраҡ ысулын һайлағандыр ул, бәлки. Һөҙөмтәлә өс йылдан һуң, 1227 йылдың баштарында, талағы ташҡан Сыңғыҙ-хан Яусыны урҙаға саҡыртып ҡайтара ла, риүәйәттәр раҫлауынса, йәшертен рәүештә арҡаһын һындыртып үлтертә һәм шул уҡ йылда, көтмәгәндә, үҙе лә донъя ҡуя. Ә был ваҡыт Сыңғыҙ-хандың төрлө тарафтарҙа башҡа улдары етәкләмеш татар-монгол яуҙарының, Ҡытайҙың һәм Һиндостандың яртыһын, Хорезмды тулыһынса буйһондороп, Дәшт-и-ҡыпсаҡ ерҙәре аша Днепрғаса барып еткән — баяғы урыҫ сиктәрендә ут дөрләткән сағы була. Әммә уларҙы 1223 йылда Аҙау диңгеҙе яҡаһындағы Ҡалҡа йылғаһы буйында уртаҡ бәләгә ҡаршы берләшкән урыҫ-ҡыпсаҡ ғәскәрҙәре һәләк оторо ҡаршылай, ә шулай ҙа ете көн буйы барған ҡанлы һуғыштарҙа урыҫтар һәм ҡыпсаҡтар тар-мар ҡылынып, татар-монголдар Киев ҡапҡаһын ҡаға; ләкин унда дөрөп керергә өлгөрмәйерәк ҡалалар: был осорҙа Төркөстанда (Термездә) урҙаланмыш Сыңғыҙ-хандан ашығыс фарман килеп төшә. Днепрҙы аша сығырға әҙерләнгән татар-монголдар, ниәттәренән төңөлөп, кире-ҡабат Көнсығышҡа боролалар, ашығыс сәфәрҙә юлдарындағы Дон менән Иҙелде кисеп, Башҡортостандың Көнбайыш сигендәге башҡорттарҙың донъяға билдәле халыҡ-ара сауҙа ҡалаһы Болғарға тоҫҡалалар (бөйөк стратег Сыңғыҙ-хан тәүҙә, Днепр аша Көнбайышҡа үтерҙән элек, тәрән тылда тороп ҡаласаҡ ҡурҡыныстан арынырға — әле булһа үҙ алдына йәшәп ятҡан һәм йыһанды яулаусыларға баш бирмәй башлаған Башҡортостанды тар-мар ҡылырға бойорғандыр, моғайын). Ләкин Болғар ҡалаһына етер-етмәҫтән үк башҡорт-болғар ғәскәрҙәренең ифрат ҡаты ҡалҡанына бәрелеп, теге Ҡалҡа буйындағы һуғышта шөйлә хәлһеҙләнгән татар-монголдар, Башҡортостанға артабан кермәйенсә, борон-борондан уҡ башҡорттар сит ил каруандарына тотҡарлыҡһыҙ үтеп йөрөргә рөхсәтләгән һәм заманында Ибне Фаҙлан да гиҙеп үткән түтә юлдан туп-тура көньяҡҡа — үҙҙәренең ял урыны булған Хорезмға тәгәрләргә мәжбүрҙәр. Шулай итеп, Башҡортостан, әүәлгесә, татар-монгол аттарының тояҡтары баҫа алмаған үҙенсәлекле тере утрау көйөнсә ҡала бирә. Әммә ошо татар-монголдар өсөн ғүмерҙә лә күрелмәгән башҡорт феномены бөтә мәсьәләләрҙе лә күҙ асып йомғансы ҡылыс ярҙамында ғына хәл ҡылып күнеккән Сыңғыҙ-хандың тамағына арҡыры һөйәктәй тороп, был феномен башҡа илдәр һәм халыҡтар өсөн яман өлгө булыу ҡурҡынысы тыуҙыралыр, моғайын. Өҫтәүенә, Сыңғыҙ-хан менән килешеп эш иткән башҡорт батшаһы Мүйтән-бей ҙә ҡаған урҙаһынан киткән, Юғары Хөкөмдар итеп унда икенсе кеше — татар Шығай-ҡотаға ҡуйылған имеш (“Йәшерен хикәйәт”, 203-сө параграф), ә Сыңғыҙ-хандың бер туҡтауһыҙ һуғыш алып барыу сәйәсәтен ғәскәр менән дә, матди яҡтан да тәьмин итергә мәжбүр булыуы арҡаһында Башҡортостан ныҡ бөлгөнлөккә төшөп, башҡорт иле уға ҡаршы баш күтәрә башлаған... Ә бит 1224 йылдағы уҡ дөйөм ҡоролтайҙа “Яусы ылыҫы”ның ошо башбаштаҡ өлөшөн ауыҙлыҡлау тураһында ҡарар ҡабул ҡылынып та, йылдар буйына ул һаман үтәлмәгәс (шул ҡоролтай ҡарарынан һуң татар-монголдар, тип яҙа Юлиан, “Бөйөк Һунҡор өйөнә [Башҡортостанға. — Й.С.] баҫып кергән һәм ун дүрт йыл буйына уларға һөжүм иткән, ә ун бишенсе йылда [1236 йылда. — Й.С.] уларҙы алған”), буйһонмаусан Башҡортостан еңелеү белмәҫ бөйөк ҡағандың теңкәһенә ныҡ тейеп, ул, шик-шөбһәләргә бирелеп, баяғыса, өлкән улы Яусы менән бер йылда донъя ҡуйған. Әммә Сыңғыҙ-хан алға һөргән төп бурыс — ҡитғаның Көнбайыш яртыһын да баҫып алыу сәйәсәте мөҡәддәс маҡсат рәүешендә көн тәртибендә ҡала: 1227 һәм 1229 йылдарҙағы дөйөм ҡоролтайҙарҙа шул маҡсатты бойомға ашырыу тураһында ҡарарҙар ҡабул ҡылына, ләкин был юлда баш баяғы бирмәҫ Башҡортостан, дөрләп торған ихтилалдар ояһы, инде Көнсығыш Европала ҡылыс айҡарға өлгөргән һәм Атлантик оҡеанғаса барып етергә сәмләнгән татар-монголдарға бик ҡаты ҡамасаулай, тәрән хәүефкә һала, сөнки улар Хорезмды һәм төньяҡ Һиндостанды яулағанда уларҙың төньяҡтағы дуҫы һәм тәьминәт сығанағы булып килгән Башҡортостан инде уларҙың ҡан дошманы булараҡ күҙаллана. Шуға күрә Сыңғыҙ-хандың урынына ҡалған уның улы Үгеҙәй-ҡаған беренсе сиратта Башҡортостанды тар-мар ҡылыуҙы мотлаҡ шарт итеп ҡуя. 


Һәм тап ошо ҡоролтай ҡарары сығарылған 1229 йылда Үгеҙәй-ҡаған донъяға билдәле еңелеү белмәҫ “Сүбәдәй-баһадирҙы төньяҡҡа (Башҡортостанға. — Й.С.) һуғышҡа юлландырҙы һәм ун бер ил һәм халыҡтарҙы баҫып алырға бойорҙо, бына улар: ҡанлы, ҡыпсаҡ, башҡорт, урыҫ, мишәр, асут (Үҫәргән. — Й.С.), сасут (сыуас-ут — сыуаш. — Й.С.), серкесут (сәркәстәр — Ҡафҡаз халыҡтары. — Й.С.), Кешимир (төньяҡ Һиндостан? — Й.С.), болар (Бүләр, йәки болғар. — Й.С.), рарал (Урал. — Й.С.); күп һыулы Иҙел, Яйыҡ йылғалары аша сығырға һәм шулай уҡ кивамен-кермен (Киев) ҡалаһына тиклем барып етергә. Ошондай бойороҡ менән ул Сүбәдәй-баһадирҙы һуғыш сәфәренә сығарҙы” (“Йәшерен хикәйәт”, 262-се параграф). Тимәк, беренсе сираттағы беренсе һәләкәт — Башҡортостан башына, шунан һуң ғына ябырылырға тейештәр урыҫҡа һәм башҡаларға... Урыҫ йылъяҙмалары хәбәрләүенсә, Башҡортостандың көнбайыш сигендәге халыҡ-ара сауҙа ҡалаһы Болғарҙың шул һөжүмде Яйыҡ буйында ҡаршылаған ҡарауылсы яугирҙәре, беренсе бәрелештә үк ҡыйратылып, урыҫ яғына ҡасалар (Татаро-монголы, 190-сы бит), ләкин бөтөн Башҡортостан илбаҫарҙарға ныҡ ҡаршы тора, уларҙы килгән яҡтарына — Арал диңгеҙе аръяғына кире һөрөп ебәрә. Шунан һуң һутлы Хорезмда бер нисә йыл буйына көс туплап, татар-монголдар һөңгөләрен яңынан төньяҡҡа тоҫҡай — Сүбәдәй-баһадир ғәскәрҙәре 1232 йылда башҡорттоң әлеге халыҡ-ара Болғар баҙарына илтмеш каруан юлы буйлап Башҡортостанға ябырыла; ләкин был юлы ла ажарланып ҡаршы сыҡҡан башҡорт ғәскәрҙәрен еңә алмай, ярты юл өҫтөндә ҡалып ҡышларға һәм һуңынан кире боролоп ҡайтып китергә мәжбүр була. Һөҙөмтәлә 1235 йылда бөтә татар-монголдарҙың тағы дөйөм ҡоролтайы йыйылып, фарсы тарихсыһы Жүвәйни яҙыуынса, “Бату урҙаһына күрше йәшәгән, әле булһа тамам буйһондоролмаған һәм үҙҙәренең күп һанлылығы менән ғорурланған болғар (башҡорттар. — Й.С.), астар (үҫәргәндәр. — Й.С.) һәм урыҫ илдәрен ҡулға төшөрөү тураһында ҡарар ҡабул ҡылына” (Тизенгаузен, 22-23-сө биттәр). Жүвәйниҙең һүҙҙәренең хаҡлылығы “Йәшерен хикәйәт” (270-се параграф) менән дә дөрөҫләнә: “Үгеҙәй, бер туған ағаһы Сағатай менән алдан килешеү буйынса... Бату, Бүре, Мәңке һәм башҡа батша улдарының күмәген бер юлы (Башҡортостанға. — Й.С.) Сүбәдәйгә ярҙамға һуғыш сәфәренә оҙатты, сөнки Сүбәдәй-баһадир Сыңғыҙ-хан заманында уҡ үҙенә яулап алырға тип бойоролған халыҡтар һәм ҡалалар (Башҡортостан. — Й.С.) тарафынан көслө ҡаршылыҡҡа осраны, атап әйткәндә, бына ул халыҡтар: ҡанлы, ҡыпсаҡ, башҡорт, урыҫ, асут (үҫәргәндәр), сесут (сыуаштар), мишәр, кешимир, сергесут (серкәштәр — Ҡафҡаз халыҡтары), булар (Бүләр, йәки болғар), келет (көлә-батшабыҙ Мүйтән-бей тәхеттә ултырған баш ҡалабыҙ Өфө. — Й.С.), шулай уҡ күп һыулы Иҙел һәм Яйыҡ йылғалары аръяғындағы ҡалалар йәғни ҙә Мекетмен (Мекетә. — Й.С.) һәм Кермен-Кеибе (Киев) һәм башҡалар”. Был юлы боронғо Башҡортостандың Һаҡмар буйында урынлашҡан Мекетә (йәки Бәкәтәр) ҡалаһы ла телгә алына: хәҙерге Ырымбур өлкәһенең Ҡыуандыҡ районына ҡараған ул урында әле лә Мекетә (рәсми яҙыуҙа Мөхәмәҙиәр) ауылы (Һаҡмарҙың һул ярында) һәм Бәкәтәр (Һаҡмарҙың уң ярында) ауылдары ирәүән йәшәп ятмыш. Был ҡаланы нигеҙләүсе Абыҙ-Бәкәтәрҙең 420 йылда Ҡафҡаздағы ҡартлы (башҡорт) илендә (хәҙерге Грузияла) ҡартлы (башҡорт) батшаһы Бәхтәң (Вахтанг) менән ҡара-ҡаршы алышыуы һәм шунда һәләк булыуы тураһында “Ерем, кешеләрем” тигән романымда яҙғайным; тимәк, тыуған еребеҙҙәге Мекетә (Бәкәтәр) ҡалаһы унда V быуаттан уҡ көр йәшәп килгән һәм ХIII быуат баштарында татар-монгол илбаҫарҙарына ҡаты ҡаршылыҡ күрһәткән...


“Үгеҙәй-хан үҙенең бойороғона ошоно ҡушарланы: “Дошман илдәр күп унда һәм халҡы (башҡорт халҡы. — Й.С.) үтә дәһшәтле. Шундай кешеләр улар: ярһыған саҡтарында үҙ мөстәренә (мечтарына) үҙҙәре ташланып әжәл алалар. Ә мөстәре уларҙың үткер, тиҙәр. Бына ни өсөн мин, Үгеҙәй-хан, бөтә тарафтарға һөрән һаламын: бөтәбеҙгә лә, өлкән ағайыбыҙ Сағатайҙың һүҙҙәренә ихлас ҡолаҡ һалып, өлкән улдарыбыҙҙы мотлаҡ рәүештә һуғышҡа ебәрергә кәрәк. Һәм бына шуның арҡаһында батша улдары Бату, Бүре, Кейек, Мәңке һәм бөтә ҡалғандарыбыҙ ҙа шул һуғыш сәфәренә юлландырыла” (шунда уҡ). Күрәһегеҙ: Башҡортостанды һ.б. еңеп буйһондороу өсөн татар-монгол державаһы үҙенең бөтә мөмкинлектәрен еккән.


Шулай итеп, Башҡортостанға 1236 йылғы был дәһшәтле ябырылыуға бөйөк Сыңғыҙ-хан нәҫеленең бер юлы “ун дүрт батша улы үҙ ғәскәрҙәре менән ҡатнашҡан” (БСЭ, т. 16; 52-се бит). 


“Батша улдары болғар (Башҡортостан. — Й.С.) тупрағында бергә ҡушылдылар, — тип дауамлай Жүвәйни (Тизенгаузен, 23-сө бит), — ғәскәрҙәрҙең күплегенән ер ыңғырашты һәм геүләне, ә алайҙарҙың күплегенән һәм шау-шоуынан ҡырағай кейектәр һәм йыртҡыс хайуандар тетрәнеп үрә ҡаттылар”...


Ваҡиғаларҙың артабанғы һүтелешен төрлө-төрлө тарихсылар быуаттар буйынса ҡабат-ҡабат күсерелеп һәм эшкәртелеп тәүге яҙылышы йә боҙолған, йә аңлайышһыҙ хәлгә килтерелгән иҫке ҡулъяҙма сығанаҡтарҙан һәр береһе үҙҙәренең милләтенә һәм сәйәсәтенә ярашырлыҡ юрап та, тоҫмаллап та һәм хатта фәстереп тә бер яҡлы бәйән ҡылғанлыҡтан һәм уларҙың ҡайһылыр береһе ошо рәүешле ҡыңғырлатып раҫлағанды икенсеһе үҙ сиратында үҙенә йәтеш таянсыҡ ҡылып, хатаны уғата арттырған һәм артабан һис боҙолмаҫҡа тейешле ҡанунға әйләндереп нығытҡанлыҡтан, тарихтың күп тәңгәлдәрендә ана шулай “ғилми” ҡалыпҡа һалынмыш шаҡ ҡатырғыс ялғанлыҡтар иркенләп хөкөм һөрҙө. Шуға күрә ошо осорҙа татар-монгол ябырылыуына ҡаршы йәндәрен аямай ҡаһармандарса көрәшселәр һәм фажиғәле ҡазаланыусылар сифатында әллә ҡайҙағы урыҫ кенәздәренең һәм Көнбайыштың ҡайһы бер короллектәренең йәнәһе лә тотҡан ҙур урыны, әһәмиәте ифрат та ныҡ ҡалтайтылып, фәстерелеп, үлемесле был көрәште уларҙан да элегерәк башлаған һәм тиҫтәләрсә йылдар буйына өҙлөкһөҙ дауамлаған, шул арҡала Европаны тулайым тар-мар ҡылыныуҙан аралаған Башҡортостан тураһында йә бер-ике ауыҙ һүҙ генә әйтелә, йә бөтөнләй әйтелмәй үк “онотоп” ҡалдырыла. Ә иң аяныслыһы, Башҡортостанда барған дәһшәтле алыштар, әллә яңылышып, әллә алдашып, тигәндәй, Башҡортостандан меңәрләгән саҡрым алыҫлыҡтарҙа — Үҙәк Европала булған ваҡиғалар рәүешендә тупаҫ боҙоп күрһәтелә. Тарих фәнендәге был ташҡүлсәйем “алым” кире ҡаҡҡыһыҙ “хаҡиҡәт” рәүешендә ҡанунлашып, шуға яраҡлашмаусының йоморо башына оторо суҡмар янаһа ла, сығанаҡтарҙы төпсөнөүҙә артабан да бойондороҡһоҙ ҡалырға ниәтләндем, иншАлла.

Иң ышаныслы төп сығанаҡ булып бында, әлбиттә, Сыңғыҙ-хан империяһының рәсми тарихсыһы Рашид-ад-диндең бөйөк хеҙмәте тора, ә башҡорт тарихы мәсьәләһендә был хеҙмәт бигерәк тә әһәмиәтле, сөнки ул тарихын яҙғанда уға башҡорт Булат-сәсән, башҡорт Ҡазан-хандар күпмелер дәрәжәлә уның мәғлүмәтселәре, кәңәшселәре булғандар. Шул уҡ ваҡытта ул үҙенән алдараҡҡы Жүвәйни, Әл-Ғарнати кеүектәрҙән дә тәнҡитле ҡарашһыҙ-ниһеҙ Туп-тура күсереп үҙ хеҙмәтенә йәбештергәнлектән, шул арҡала хеҙмәтендә ҡайһы бер аңлайышһыҙлыҡтар, хаталар ҙа ебәрә. Ә беҙ иһә уның ҡәләме эҙенән күҙебеҙҙе асыбыраҡ барайыҡ.


Әлхасил, “түбәндәге батша улдарына... ул яҡтарҙы яулап алырға бойорола: Толой-хан балаларынан уның өлкән улы Мәңке-хан һәм уның ҡустыһы Бүсәк; Үгеҙәй-ҡаған ырыуынан уның өлкән улы Кейек-хан һәм уның ҡустыһы Ҡаҙан; Сағатай балалаларынан Бүре менән Байҙар; ҡағандың үҙенең ҡустыһы Күлкән; Яусы балалары: Батый, Урҙа, Шәүбән, Танғут; батша улдары эргәһендәге абруйлы әмирҙәрҙән: Сүбәдәй-баһадир һәм башҡа бер нисә әмир.


633 йылға тура килмеш маймыл йылының яҙғы йомаҙи әл-ахыр айында (=11/II — 10/III 1236 йыл) улар бөтәһе бер юлы ҡуҙғалдылар, йәйҙе юлда үткәрҙеләр, ә көҙгөһөн болғар ерҙәрендә Яусы даруғаһынан килмеш баяғы Батый, Урҙа, Шәүбән һәм Танғут менән ҡушылдылар, — улар ҙа ошо яҡтарға тәғәйенләнгәйне” (Тизенгаузен, 34-се бит). Күренеүенсә, тәүгеләре был хәрби сәйәхәткә Хорезмдан Арал диңгеҙенең Көньяҡ яр буйы аша, ә икенселәре төньяҡ ярын буйлап килеп, Турғай далаһы тәңгәлендә бөтәһе бергә ҡушылған да баяғы каруан юлы буйлап төньяҡ-көнбайышҡа — Болғарға табан йүнәлгән. Болғарҙы ылғый ҡайһылай ҡылып алыуҙары тураһында Рашид-ад-дин тәғәйен яҙмаһа ла, Жүвәйниҙә табабыҙ: “Болғар ерҙәрендә батша улдары бергә ҡушылдылар... Тәүҙә улар (батша улдары) көс ҡулланып һәм ябырылып Болғар ҡалаһын алдылар” (Тизенгаузен, 23-сө бит). Ләкин был фарсы автор, башҡорт тәүхоҙайҙары йәшәй тип һаналған һәм тупрағына ятбауыр аяҡтары баҫмаҫҡа тейеш булған башҡорт тәүтөйәк ерҙәренә табан башҡорттоң һәр кем өсөн асыҡ халыҡ-ара баҙар ҡалаһы Болғарҙан ары төпкәрәк уҙа алмаған башҡа байтаҡ ғәрәп сәйәхәтселәреләй, Болғарҙы бөтә Башҡортостан һымағыраҡ итеп һанағанлыҡтан, татар-монголдарҙың Болғарҙан һуң артабан йәнә башҡорттоң “Бүләр, Кернәк, Йүкәтән, Сувар ҡалаларын” (Татаро-монголы, 191-се бит) һ.б. башҡорт тарафтарын айҡағанын тәфсилләп тормайынса, һыпыра алдыра яҙылған шул ыңғайҙан, ваҡыт арауығын боҙоп (икенсе йылда булған ваҡиғаларҙы был йылға — артҡа күсереп), татар-монголдарҙың урыҫ ерҙәренә һөжүмен һөйләй башлай, шуға күрә бөтәһе лә урыҫ ерендә барғандай тәьҫир ҡалдыра, ә унан инде Дунай буйҙарына ла ара бик яҡын ҡала. Рашид-ад-дин ғына аҙ-маҙ ентеклерәк: “Ул ерҙән Батый үҙенең туғандары Шәүбән, Буралдай һәм ғәскәрҙәре менән биләрҙәргә һәм башҡорттарға (тау башҡорттарына. — Й.С.) ҡаршы ҡуҙғалды, шунда уҙҙы һәм ҡыҫҡа ваҡыт эсендә, артыҡ ауырлыҡһыҙ, уларҙы яулап алды һәм уларҙы үлтереү, талау менән шөғөлләнде” (Тизенгаузен, 34-се бит). Ләкин тап бына ошо тәңгәлдә бөтә тарихсылар артабанғы ваҡиғаларҙы һөйләгәндә Жүвәйниҙе лә, Рашид-ад-динде лә яңылыш аңлап һәм юрап ныҡ бутала: Болғар ҡалаһын алғандан һуң татар-монголдар йәнәһе шунда уҡ тура Көнбайышҡа ҡарай дөргән, тип, баяғы Жүвәйнигә һылтанып, шул уҡ ваҡытта боронғораҡ Әл-Ғарнатиҙың: “Һәм бына мин Унҡор Өйө (Һунгария) иленә килеп еттем, ә унда башҡорт тигән халыҡ йәшәй — төркиҙәр иленән сыҡҡан һәм франктар иленә ереккәндәрҙең тәүгеләренән улар, күмәктәр һәм иҫәпһеҙ-һанһыҙҙар. Унҡор Өйө исеме аҫтында билдәле булған улар иле 78 ҡаланан тора... Унда меңәрләгән мәғрибәндәр [башҡорт-бәжәнәктәр] йәшәй, иҫәбе-хисабы юҡ. Һәм унда тағы меңәрләгән хорезмлылар, улар ҙа иҫәпһеҙ-һанһыҙ. Хорезмлылар бындағы батшаларға хеҙмәт итәләр һәм тыштан ҡарағанда христиан динен тоталар, ә йәшерен рәүештә — Ислам динен. Мәғрибәндәр [башҡорт-бәжәнәктәр] һуғыш ваҡыттарында ғына христиандарға хеҙмәт итәләр һәм асыҡтан-асыҡ Ислам динен тоталар” (Путешествие Абу Хамида ал-Гарнати в Восточную и Центральную Европу [1131-1153]. М., 1971; 38-се бит), тигән һәм Дунай буйы (Венгрия) башҡорттарына ҡағылышлы ылғый хаҡ һүҙҙәрен үҙенең хеҙмәтендә саманан тыш ҡыҫҡартып һәм боҙоп ҡулланған Жүвәйниҙең (“Көләрҙәр һәм башҡорттар — христиан динен тотоусы күп һанлы халыҡ, улар франктар эргәһендә йәшәйҙәр, тип һөйләйҙәр”, — Тизенгаузен, 23-сө бит) һәм унан күсермеш Рашид-ад-диндең (“Бүләрҙәр — христиан динен тотоусы күп һанлы халыҡ ине, улар өлкәһе франктарҙыҡы менән сиктәш”, — Тизенгаузен, 34-се бит) тигән текстарын күҙ йома ысынға алыпмы, улар, тарихсылар, “бүләрҙәр” менән “башҡорттар”ҙы хайран ҡалырлыҡ тырышлыҡ менән һәрмәләнеп баяғы-шул һунғор-венгрҙар йәшәгән Карпат таулы һәм Дунайлы Алыҫ Көнбайыш яҡтарҙан эҙләй башлайҙар ҙа, күҙ асып йомғансы, йәһәт табып та бирәләр: “бүләрҙәр” — поляктар, ә “башҡорттар” — Дунай буйындағы башҡорттар йәғни хәҙерге венгрҙар, тип юйылмаҫ мөһөрләп тә ҡуялар... Улар буйынса китһәк, баяғы 1236 йыл көҙөндәге Башҡортостандағы дәһшәтле һуғыш, имеш тә, бөтөнләй ҙә Башҡортостанда түгел, ә хәҙерге Польша һәм Венгрия ерҙәрендә бара... Әгәр ҙә шулай икән, сетерекле бер һорау: йөҙәрләгән меңлек татар-монгол ғәскәрҙәре ҡайһылай итеп шул бер көҙҙә үк күҙ асып йомған арала ғына Уралдан тап Карпатҡаса хәтһеҙ оҙон юл үтергә лә бер ыңғайҙан әллә нисә урында һуғышып еңергә өлгөрә икән — бәлки, ул заман татар-монголдарҙың да һауанан осмалы хәҙерге “боинг” йәки “руслан” һауа караптары булғандыр?!. Өҫтәүенә, шул уҡ татар-монголдар, баяғыса Башҡортостанда һуғышып еңгәндән һуң, шул уҡ көҙгә ялғанмыш ҡышта уҡ йәғни 1237 йылда урыҫтың Рязань, Мәскәү, Владимир, Тверь, Ярославль, Козельск ҡалаларын да бер юлы һуғышып алған, — ә был ваҡытта бит улар, тарихсылар үҙҙәре үк һанағанса, бынан (Башҡортостандан) бик-бик алыҫта, Польшала һәм Венгрияла, һуғышып йөрөргә тейештәр ине ләһә?!. Бер көҙ эсендә нисек бер юлы алыҫ-алыҫ өс тарафта булырға өлгөргәндәр? Ул ғына ла етмәһә, шул уҡ көҙҙә хәл алырға Ҡубан яғына әйләнеп ҡайтып киткәндәр, тип әйтелә бит? Әллә юҡһа өс урында бер үк түгел, ә бөтөнләй башҡа ғәскәрҙәр — Англиянан йә Франциянан баяғы осҡор самолеттарҙа выжлатып килтереп төшөрөлгән хәрби-һауа десанттарылыр улар?!. Замана тарихсыларына ҡараһаң, бына шундайын да ғәжәйеб хәлдәр...


Бынан тыш ғәмәлдә Батый-ханға, шул уҡ көҙҙә, тарихсылар уға таҡҡан Карпат аръяғына елеп кенә барып етерҙән элек, баяғы яулап алынған урыҫ ҡалаларынан Ҡубанға әйләнеп ҡайтҡандан һуң фәҡәт өс йыл үткәс кенә (1240 йылда) Көнбайышҡа табан яңынан сәфәр сығып, был юлы Киев, Владимир, Галич һ.б. урыҫ ҡалаларын һуғышып алырға кәрәк булғанлығын, һәм ни бары шунан һуң ғына артабан көнбайышҡараҡ ҡуҙғалырға форсат тейгәнлеген һис оноторға ярамай. Тимәк, 1236 йылдың көҙөндәге Башҡортостан сигендәге һуғышта уның Болғар ҡалаһы тар-мар ҡылыныу артынса уҡ көнсығышыраҡтағы “Бүләрҙәргә” һәм “башҡорттарға” ябырылыу — Башҡортостандың Көнбайышындағы Биләр һ.б. ҡалаларында, тирә-яҡ ауылдарында йәшәмеш Биләр (“бейҙәр” тигән һүҙ) ырыуҙары башҡорттарына һәм уларҙан көнсығыштараҡҡы тау башҡорттары ырыуҙарына (ҡатайҙарға, барын-табындарға һ.б.) ябырылыу ул.


“Батыйҙың һәм әмирҙәрҙең хәрәкәте тураһындағы хәбәрҙәрҙе ишетеп, — ти Рашид-ад-дин, — улар [башҡорттар] һуғыш монаяттарын әҙерләне һәм 40 томан (400.000) яугирле шанлы ғәскәр менән уларға ҡаршы ҡуҙғалды”. (Жүвәйниҙә был һан “450.000 атлы ғәскәр” тип бирелә. — Тизенгаузен, 23-сө бит). Ғүмер-баҡый дөйөм халыҡ һанының һәр биш кешеһенә бер яугир тура килеүен иҫәпләһәк, ул заманда башҡорт халҡы кәм тигәндә ике миллион йән (400.000Х5=2 млн.) тәшкил иткән... Ошо дүрт йөҙ меңлек башҡорт ғәскәре, моғайын, Иҙелгә ҡоймош Оло Сирмешән йылғаһының һул ярында — хәҙерге Биләр-күл (Татарстан) тәңгәлендә туланған, ә “Биләр-күл” шул боронғо Бүләр тигән башҡорт ырыу исемен шундағы һуғыш урынына бәйләп ошоғаса үҙендә һаҡлап ҡалдырған тәбиғәт ҡомартҡыһы ул... Һуғыш алдынан Батый-хан үҙенең энеһе Шәүбәнде ун меңлек алғасҡы (авангард) ғәскәр менән алғараҡ уҙғарып ебәрә — башҡорттарҙың көс-ҡеүәтен темеҫкенеп белергә. Һәм бына “ун меңлек һыбайлыһы менән алғасҡы булып барған Шәүбән хәбәр итте: улар (башҡорттар) монгол ғәскәрҙәренән ике тапҡырға күберәк һәм улар бөтәһе лә ҡыйыу яугирҙәр”. Быныһы, “ике тапҡырға күберәк” тигәне, ни дәрәжәлә дөрөҫтөр, — уныһын Алла белә, сөнки татар-монголдарҙың Башҡортостанды баҫтырырға барған дөйөм ғәскәр һаны сығанаҡтарҙа бирелмәй. Баяғы йылға буйында (Оло Сирмешәндең уң ярында, тип аңлайыҡ) Батый-ханға татар-монгол ғәскәрҙәренең төп көстәре лә килеп етеп туплана.


“Ике ғәскәр ҡара-ҡаршы теҙелгәс, Батый, Сыңғыҙ-хандың йолаһы буйынса, бер уба башына менде лә тәүлек буйына хоҙайға ялбарып табынды һәм ауыр көрһөндө, ә ғәскәрҙәге мосолмандарға күмәкләшеп доға ҡылырға бойорҙо”. — Батый-хан башҡорт ғәскәрҙәренән ныҡ ҡына шөрләгән, тимәк.


“Ике армияны урталыҡтан оло йылға (Оло Сирмешән. — Й.С.) айырып ағыла ине, — ти Рашид-ад-дин. — Батый менән Буралдай ғәскәрҙәре төндә шул йылғаны кистеләр ҙә һуғыша башланылар; Батыйҙың энеһе Шәүбән шәхсәнә үҙе ҡайнаны һуғыш эсендә. Әмир Буралдай ҙа бөтә ғәскәре менән бер юлы ябырылды”. Батый-хан бында көс-ҡеүәтле, яугир тәбиғәтле башҡорттарҙы үҙенең тиңһеҙ сәрғәскәрлек оҫталығы, хәйләһе менән еңгән тип әйтергә була. Сөнки ул, моғайын, башҡорттарға тәүҙә үҙе маңлайҙан (фронттан) ябырылып, ошоноң менән башҡорт ғәскәрҙәренең бөтә иғтибарын үҙенә тартып, шул уҡ ваҡытта Буралдайҙы һыу түбәнендәрәк йылғаны аша кистерткән дә, башҡорттарҙы һиҙҙертмәй уратып үтеп, көтмәгәндә арттарынан дөрҙөрткән — ошоноң менән еңеүенең маяһын һалған булһа кәрәк. Һәм был маяны ырыҫлатыуға икенсе бер хәл иткес фактор — хөрәфәттәргә артыҡ ныҡ ышанған башҡорттарҙың шул хөрәфәт ярҙамында күрәләтә рухын һындырыу булған. Сөнки шул йәһәттән “улар [татар-монголдар], уларҙың [башҡорттарҙың] батшаһы булған көләр (беҙгә билдәле көләр-батша Мүйтән. — Й.С.) сатырына ташланып, сатыр әйләнәһен ергә беркетеп тотоп тормалы ҡанат-арҡандарҙы ҡылыстары менән сабып өҙҙөләр”. Был урында тағы ла бер нәмәгә иғтибар итәйек: көләр — асылында тәүдин заманындағы Күк ҡабағының тотанағы Көн-хоҙай (Шүлгән башбабабыҙ) ул; Үҫәргән батшалары ҡасандыр (шумер замандарында уҡ) “Саргон” (сәр-Көн — һары Көн) тип ләҡәпләнгәндәй, әле һүҙ барған заманда ла Үҫәргән ырыуынан сыҡмыш батшаларҙы көл-әр (Көн-ир) — көләр тип бөйөкләгәндәр; шулай уҡ батша ләҡәбе король (ҡар-ул — гурул — Урал) — башбабаһы Урал булған башҡорт ырыуынан сыҡмыш батшалар ләҡәбелер. Дәһшәтле һуғыш барған саҡта бына ошо көләр-батша (Мүйтән) сатырын һуғышсыларҙың күҙе алдында ҡылыс менән сабып ҡолатыу — Дәү Хоҙай бойороғо менән башҡорттарҙың ҡолауын, еңелеүен хәбәрләүсе символ булған да инде: “батша сатыры әйләнәһенең түңкәрелеүе һөҙөмтәһендә улар ғәскәренең рухы һынды һәм улар ҡаса башланы. Монголдар, улъяһына ташланған батыр арыҫландарҙай, уларҙың артынан төштө, ябырылды һәм үлтерҙе, шул рәүешле был ғәскәрҙең күп өлөшөн юҡ итте. Ул өлкәләр яулап алынды һәм был еңеү бөйөк эштәрҙең береһе булды” (тимәк, Юлиан-монах Башҡортостанға татар-монголдарҙың ошо еңеүле хәрби сәйәхәте осоронда — 1236 йылдың көҙөндә килгән). Дошман менән дәһшәтле алыш ваҡытында һуғышсыларҙың рух ныҡлығы хәл иткес факторға әйләнеүен заманабыҙҙың чечен-урыҫ һуғышы барышында үҙебеҙҙең күҙ алдында (телевидение бөтә донъяға күрһәтте) Сәлмән Радуев төркөмөнөң ысын тамуҡ эсенән дә донъяны шаҡ ҡатырып еңеп сығыуы асыҡ күрһәтте. Башҡорттар ҙа баяғы һуғышта ошондай уҡ рух ныҡлығы һаҡлаһалар, Батый-хан ғәскәрен тар-мар ҡылырҙар ине.


Ошонан һуң Башҡортостанды тарих битенән һыҙып ташлап та булыр ине, ләкин... “Биләр менән башҡорт ҙур ил тәшкил итә һәм ситтәр үтеп кергеһеҙ ерҙәр булып тора, — тип киҫәтә сығанаҡ. — Уның халҡы, монголдарҙың ошолай уны яулап алыуҙарына ла ҡарамай, яңынан һуғышҡа күтәрелде һәм ул әле булһа буйһондоролоп бөтмәгән”. Рашид-ад-дин был юлдарҙы 1257 йылдар тирәһендә яҙғанлығын иҫәпкә алһаҡ, һәм ул дата һанынан баяғы башҡорттар еңелгән 1236 йылды алып ташлаһаҡ (1257-1236=21), башҡорттарҙың, Оло Сирмешән буйында еңелгәндән һуң да, ҡорал һалмай, шул 21 йыл буйына яуыз илбаҫарҙарға ҡаршы дәһшәтле һуғыш алып барыуы асыҡлана. Ә баяғы 1236 йылғы ябырылыуҙарына тиклем дә татар-монголдар, Юлиан яҙыуынса, “1224 йылдан башлап ун дүрт йыл буйына баш бирмәүсе башҡорттар менән һуғышыуҙарын” да килтереп ялғаһаҡ (14+21=35), Рашид-ад-дин тарихләгән 1257 йылғаса башҡорттарҙың ҡанлы-дәһшәтле көрәше утыҙ биш йыл тәшкил иткән.


Рашид-ад-дин яҙыуынса, баяғы 1236 йылдың көҙөндә башҡорт ғәскәрен уңышлы еңгәндән һуң, “батша улдары һәм әмирҙәр шул йылдың ҡышында Хабан (Ҡубан) йылғаһы буйҙарында туплана” (башҡорттарҙан “ҡотолғас”, урыҫтарға ябырылырға әҙерлек. — Й.С.). Ләкин уларҙың артынса уҡ, — артауыл (аръергард) монгол яугирҙәре Ҡубанға барып етергә лә өлгөрмәй, — Көньяҡ Уралда баҙлап ҡалған торомбаштар ялҡынланып ҡабына: башҡорттар баш күтәргән!.. Албырғанмыш Батый-хан һәм башҡа батша улдары “әмир Сүбәдәйҙе ғәскәре менән әстәр (әсәләр йәғни Үҫәргәндәр. — Й.С.) иленә (“в страну асов”) һәм болғар ерҙәренә һуғышҡа оҙаталар” (“Үҫәргәндәр иле” тигәнебеҙ Башҡортостандың Ағиҙелдән алып Иҙелгәсә һәм Каспий — Аралғаса Көньяҡ-Көнбайыш өлөшө — Эске Башҡорт булыр). Иғтибар итегеҙ: башҡорт ихтилалын баҫтырырға бөйөк Сыңғыҙ-хан империяһының иң күренекле һәм талантлы сәрғәскәре Сүбәдәй ҡабат Башҡортостанға ебәрелә — беҙгә яҡын ХVIII быуатта ла башҡорттарҙы баҫтырырға шулай уҡ Рәсәй империяһының иң данлыҡлы сәрғәскәрҙәре Суворов һәм Румянцев килгән кеүек. Тимәк, бабаларыбыҙ һәр ваҡытта ла үҙ аллылыҡ, азатлыҡ тыуын юғары тотоусы дәһшәтле яугирҙәр булған.


“Улар (Сүбәдәй ғәскәрҙәре. — Й.С.), — ти Рашид-ад-дин, — квик ҡалаһына һәм уның башҡа өлкәләренә барып еттеләр, ундағы ғәскәрҙе тар-мар ҡылдылар һәм уларҙы буйһонарға мәжбүр иттеләр”. Был ҡала исеме Рашид-ад-дин әҫәре күсермәләренең төрлө ҡулъяҙмаларында төрлөсә яҙылып (квик, кезең, күң) йөрөтөлгәнлектән һәм хаттаптар (ҡулдан китап күсереп яҙыусылар) йыш ҡына һүҙ башындағы ғәрәп “а” хәрефен “к”-ға тартым кәкерәйтеберәк яҙғанлыҡтан һәм бер үк һыҙатлы хәрефтәрҙе бер-береһенән айырыусы өҫкө йә аҫҡы төртөктәрҙе ҡуйырға онотҡанлыҡтан, “квик” тигәндең кәкерәйтеберәк һыҙылған тәүге хәрефен — тура һыҙыҡлы “а, ә, э, ө” итеп, ә икенсе “в” хәрефен — өҫкө бер төртөгө оҙон итеп һыҙылған (һәм шуға күрә “к”-ға әүерелгән) “ф” итеп уҡырға хаҡыбыҙ бар: “өфик” — Өфө. Өҫтәүенә, әле күрһәтелмеш был исем варианттарының “күң” (Көн) тигәне лә ҡеүәтләй был фаразды, сөнки ул Өфө ҡалаһының “Көн-Өфө” тигән иң боронғо тулы исеменең “Көн” киҫәге булып тора. Рашид-ад-дингә тиклемге һәм унан һуңғы боронғо авторҙарҙың ҡулъяҙмаларында ла “ике йылға араһындағы утрауға ултырған” был ҡаланың исеме шулай уҡ боҙолоп, “Өфөк” урынына “өкөк” (укек) тип яҙылып йөрөтөлөүен дә элегерәк хәбәр иткәйнек инде. Борон-борон замандарҙан уҡ бөтөн Башҡортостандың баш ҡалаһы булған һәм Афина, Рим ҡалаларынан да элегерәк нигеҙләнгән был мәңгелек изге Өфө ҡалаһында, ХVIII быуат урталарында башҡорттоң арҙаҡлы тәүәрихсеһе Ҡыҙрас Муллаҡаев атаҡлы урыҫ зыялыһы П.И. Рычковҡа бирмеш мәғлүмәткә ҡарағанда, Үҫәргән батшалар шәжәрәһендәге Трә бин баба Төкләҫ (баба Төкләҫ улы Тура) бабабыҙ ҙа баш ҡалабыҙ ошо Өфөлә көләр-батша булып тәхеттә ултырған (П.И. Рычков. Топография Оренбургской губернии 1762 года. Оренбург, 1887; 372-373-сө биттәр). Ә баба Төкләҫ улы Туранан һуң ике быуын аша уның бүләре Мүйтән-бей бин Туҡсаба
 (Туҡсаба улы Мүйтән. — “Үҫәргән тәүәрихе”, 54-56-сы биттәр) тигән көләр-батшаның тәхете лә, әлбиттә, ошо уҡ Өфө баш ҡалабыҙҙа була. Әҙәмиҙәрҙең һәр быуын араһын яҡынса 25 йыл иҫәпләһәк, башҡорттан сыҡмыш Сүбәдәй-баһадир башҡорттарҙы баҫтырырға килгән 1237 йылғаса Өфө тәхетендә ултырмыш Мүйтән-бей бин Туҡсаба менән Тура бин баба Төкләҫ араһы ике быуын — яҡынса 50 йыл тәшкил итә, ә был иһә Өфө батшаһы Тура бин баба Төкләҫ яҡынса 1187 йылда иҫән булған, ә “оҙонлоғо ун саҡрымға һуҙылмыш бөйөк ҡала” (П.И. Рычков) Өфө иһә ул ваҡытта гөрләп торған, тигән һүҙ. Ә был иһә архитектор Б.Ғ. Кәлимуллин уҙамандың хәҙерге Шишмә районы Түбәнге Тирмә ауылы янындағы Тура-хан кәшәнәһен ХI-ХII быуаттар ҡомартҡыһы (Б.Г. Калимуллин. Башкирское Народное зодчество. Уфа, 1978; 114-се бит), тип билдәләүенә тап килә...


Шулай итеп, Сүбәдәй ғәскәрҙәре Өфөгә килеп етә, уны һәм уның өлкәләрен пыран-заран туҙҙырып ҡыйрата, ләкин баш ҡалаһы Өфөлә ултырмыш башҡорт батшаһын (көләр-Мүйтәнде) тота алмағанлыҡтан, шул һуғышта Сүбәдәй менән бергә йөрөгән һәм башҡорт ғәскәрҙәрен бер юлы ғына ҡырып бөтөрөү мөмкин түгеллеген яҡшы аңлаған бөтә “батша улдары”на башҡорттар менән килешеү-солох төҙөшөргә генә ҡала:


“Шул яҡтың юлбашсылары Байан (“Үҫәргән тәүәрихе”ндәге Байҡы-бей улы Байандар! — Й.С.) Һәм Ек (эпосыбыҙ геройы Ек-Мәргән! — Й.С.) килеп, батша улдарына баш эйҙе, уларға (Байан менән Еккә. — Й.С.) бик йомарт бүләктәр бирелде”. Был иһә ғөмүмән татар-монголдар өсөн бығаса донъяла күрелмәгән һәм ифрат ғәҙәттән тыш хәл: баш күтәргән халыҡҡа, баштарын сабып өҙәһе генә урында, “йомарт бүләктәр бирелә”; ошо ғына ла атаҡлы сәрғәскәр Сүбәдәйҙең һәм уның менән бергә килмеш батша улдарының Башҡортостанда мораттарына һис кенә лә ирешмәүе, азатлыҡ һөйөүсе башҡорт халҡын теҙләндерә алмауы хаҡында һөйләй. Сөнки, ти йылъяҙмасы, баяғы Байан батыр менән Ек-Мәргән “йомарт бүләктәр”ҙе алып “ҡайтып киттеләр, ләкин һуңынан ҡабат баш күтәрҙеләр. Уларҙы буйһондороу өсөн унда Сүбәдәй-баһадирҙе икенсе тапҡыр ебәрҙеләр. Шул саҡ батша улдары, кәңәш ҡороп, тегеләрҙе ҡулға төшөрөргә һүҙ ҡуйышып, һәр береһе төрлө яҡтан үҙ ғәскәре менән, йәтмә тартҡандай, илдәрен һөҙөп китте, юлда осраған һәр бер өлкәләрҙе һуғыша-һуғыша алды. Мәңке-ҡаған һул ҡанаттан диңгеҙ (Каспий) яры буйлап эҙәрлекләне”. Күрәһегеҙ, Урта Азия яғынан төньяҡҡа табан Иҙел һәм Иртыш араһындағы Башҡортостанға киң фронт менән ябырыла татар-монголдар; маҡсаттары — башҡорт ихтилалын мәңгегә баҫтырырға. Һәм ошо тәңгәлдә Рашид-ад-диндең рәсми тарихы башҡорттоң тарихи хикәйәте менән шөңгөр ауаздашлана — башҡорттоң ҡыпсаҡ ырыуы батыры Баҫман (партизан) ҡыпсаҡ йәки Бошман-ҡыпсаҡ (Рашид-ад-диндәге Бачман) тураһындағы тетрәткес сәхифәлә. Был дәһшәтле ваҡиғалар тап ошо 1237 йылда, тап ошо Көньяҡ Уралдағы Башҡортостан тупрағында бара һәм ул ваҡиғаларҙы алыҫ Дунай буйҙарына шылдырып ҡуйыусы бәғзе тарихсыларҙың раҫлауҙарының нигеҙһеҙлеген тағы ла бер тапҡыр дәлилләй. 


“Сығышы ҡыпсаҡ халҡынан — Оло-бүрелек (Үҫәргәндең Башбүре араһы. — Й.С.) ҡәбиләһенән булған Баҫманды (Бачманды), ундағы иң оятһыҙ әмирҙәрҙең береһен һәм әсәләр (Үҫәргән. — Й.С.) ҡәбиләһенән Ҡасыр
 улын (Качир-улэ) икеһен әсир итеп алдылар. Эш былай булды: был Баҫман башҡа ҡараҡтар төркөмө менән элгәре бер тапҡыр ҡылыстан ҡотолоп ҡала; уға башҡа ҡасҡындар тупламы ҡушыла. Ул төрлө яҡҡа ташлана һәм ҡулына эләккән һәр бер нәмәне алып китә ине; уның баш-баштаҡлыҡтары көндән-көн арта барҙы. Ул даими бер урында ғына тормағанлыҡтан, монгол ғәскәрҙәре тота алманы уны; ул Иҙел (Ағиҙел. — Й.С.) буйындағы урмандарға йәшенде. Мәңке-ҡаған 200 кәмә яһарға һәм һәр ҡайһына баштан-аяҡ ҡоралланған 100 монгол яугирен ултыртырға бойорҙо. Ул үҙе иһә ҡустыһы Бүҫек менән бергә йылғаның (Ағиҙелдең. — Й.С.) ике яры буйынса (һыу үренә ҡарай. — Й.С.) һөҙөп эҙәрлекләне” (Мәңке-ҡаған үҙе, артабан аңлашылыуынса, Ағиҙелдең уң яры буйлап “утрау”ға — Өфөгә табан бара. — Й.С.). Күренеүенсә, Ағиҙелдән кәмәләрҙә байтаҡ үрләгәс, ҡайһылыр бер тәңгәлдә татар-монголдар кәмәләрҙе ҡалдыралар ҙа йылғаны ике яҡлап ҡоро ерҙән китәләр.


“Иҙел урмандарының береһендә улар ниндәйҙер ашығыс уҙғынсылар туҡталып китмеш бер урындағы мал тиҙәктәренә һәм башҡа сүп-сарға тап булдылар, ә шулар араһында сирле ҡарсыҡ ҡалғып ултыра ине. Унан төпсөнөп белделәр: Баҫман бер утрауға күскән һәм ошоғаса уның яуызлыҡтары арҡаһында уның ҡулына төшкәндәрҙең бөтәһе лә хәҙер шул утрауҙа икән. Кәмә булмағанлыҡтан, Иҙел аша кисеү мөмкин түгел ине Ҡапыл көслө ел ҡубып, һыу ҡотороноп ҡайнай башланы һәм утрауға кисеп сығырға кәрәкле шул тәңгәлдән икенсе яҡҡа китте һыу. Мәңке-ҡағандың бәхетенә күрә һыу төбө-ер күренде һәм ул ғәскәрҙәргә шунан уҙырға бойорҙо”. Был урында хаҡ-мосолман Рашид-ад-диндең риүәйәттәге изге Муса пәйғәмбәр тылсымын шанлы Мәңке-ҡағанға килтереп йәбештереүе фашлана, сөнки бер ниндәй ҙә тылсым булмаған, ә татар-монголдар Өфө “утрау”ына хәҙерге Шөкөр (Шугуровка) йылғаһы башындағы тар ғына арауыҡ-юлдан (ҡоро ерҙән) үткәндәр...


“Улар уны [Баҫманды] тотоп алдылар, уның ҡорҙаштарының ҡайһыһын ҡылыстан үткәреп, ҡайһыһын йылғаға батырып үлтерҙеләр һәм шунда күп байлыҡҡа эйә булдылар. Баҫман үҙенең йәнен алыуҙы Мәңке-ҡағандан үҙенең шанлы ҡулы менән башҡарыуын һораны; ул [Мәңке-ҡаған] үҙенең ҡустыһы Бүҫеккә Баҫманды ҡап-урталай ике өлөшкә яра сабырға бойорҙо. Әсәйҙәр (Үҫәргәндәр. — Й.С.) әмирҙәренең береһе булған Ҡасыр-улын да үлтерҙеләр шул ерҙә”.


Баҫман-ҡыпсаҡ тураһындағы башҡорт тарихи хикәйәтендә ғорур ҡаһарманыбыҙҙың үлере алдынан Мәңке-ҡағандың йөҙөнә бәреп әйткән һүҙҙәре билдәле: “Һинең алда теҙ сүгергә дөйә түгелмен, ә ыласын һауала килеш үлә!” (Тап ошо һүҙҙәр боронғо сығанаҡтан да килтерелә: Татаро-монголы, 214-се бит). Әммә шуныһы үкенесле: 1974 йылда был хикәйәтте халыҡ араһынан яҙып алыусыныңмы (Ғайса Хөсәйенев), әллә уға мәғлүмәт биреүсенеңме әрпешлеге арҡаһында ҡанатлы был әйтем ошо көнгәсә баҫмаларҙа тупаҫ боҙолоп йөрөй: “дөйә теҙ сүкмәй, ыласын ятып үлмәй, тигән ул” (Башҡорт халыҡ ижады. Риүәйәттәр, легендалар. Өфө, 1980; 158-се бит; Башкирские предания и легенды. Уфа, 1985; 96-сы бит), тип яҙыла унда. Ә тап дөйәнең генә хужаһы алдында теҙ сүккәнлеге һәр кемгә лә билдәле...

Баш күтәргән башҡорттар менән эште шулай “бөтөрөп”, татар-монгол илбаҫарҙары Көнбайышҡа, ниһәйәт, иркенләп юл ала.


Был дәһшәтле ваҡиғалар, әйтеп китеүебеҙсә, 1237 йылдың йәйендә була. Һәм ошо йылдың авгусында “Яусы улдары Батый, Урҙа һәм Бүрекәй, шулай уҡ Үгеҙәй-ҡағандың улы Ҡаҙан, Сағатай ейәне Бүре һәм Сыңғыҙ-хан улы Күлкән бөтәһе берлектә муҡшылар һәм аржәндәр [эрзялар] менән һуғыштылар һәм ҡыҫҡа арала уларҙы яуланылар. Шул уҡ 1237 йылдың көҙөндә шунда булған бөтә батша улдары йыйылышып, ҡоролтай үткәрҙеләр һәм, берҙәм ҡарарға килеп, һуғыш менән урыҫтарҙы баҫып алырға киттеләр”...


Өҫтәрәк бер иҫкәртеп үткәйнек инде: был барышлайы татар-монголдар урыҫтарҙың байтаҡ ҡалаларын һуғышып алалар, шулар араһынан Козельск ҡалаһы дошманға ныҡ ҡаршылыҡ күрһәтә: “Батый Козельск ҡалаһына килде, уны ике ай буйы ҡамап тороп та ала алманы. Шунан бында Ҡаҙан һәм Бүре килде, уны [ҡаланы] өс көн эсендә алды. Шунан улар, йылы фатирҙарға урынлашып, хәл йыйҙылар. Шунан һуң, 1238 йылдың көҙөндә, Мәңке-ҡаған һәм Ҡаҙан черкестар иленә (Төньяҡ Ҡафҡазға. — Й.С.) хәрби сәфәргә сығып, ҡышҡыһын ундағы Туҡҡара тигән башлыҡты үлтерҙеләр. Ә Шәүбән, Бүҫек һәм Бүре берлектәге ғәскәрҙәре менән Сысҡан (Чинчакан) ҡәбиләһенең (мишәрҙәрҙең. — Й.С.) Мәрем (хәҙерге Муром) иленә хәрби сәфәргә йүнәлделәр һәм Татҡараны алдылар”.


Тарихсылар ныҡ буталған был урында бер килке аңлатма кәрәк.


Башҡорттоң Үҫәргән ырыуының изге ағасы мышар (миләш) икәне билдәле. Ә был иһә тәүдинебеҙҙәге гермафродит-хөнәсә Дәү Хоҙайыбыҙ Әм-Ир ҡуш кәүҙәһенең Әм тигән ҡатын яҡ яртыһының әс (әсә, әсәк) тигән инәлек-хоҙайбикәһенә табыныусы әр (ир, ирҙәр — кешеләр) йәғни тулыраҡ әйтелештә әм-әс-әр (мәсәр — мишәр — мышар) тигән һүҙ була; бына шуға “әс-әр”ҙең ләҡәбе “Көн”дө килтереп ялғаһаҡ, хасилдыр уғата тулыраҡ әйтелешле әм-әс-әр-көн йәки әм-әсәркөн (әм-Үҫәргән — әм-хоҙайбикәнең Үҫәргәне) йәки әм-Саргон йәки әм-Шүлгән; һуңғы икеһе (Саргон, Шүлгән) — Үҫәргән тәүырыуының ҡарыһүҙи (мифологик) башбабаһының һәм шул башбаба ләҡәбен алған, заманында Месопотамияны һәм Египетты яулаған тарихи батшабыҙҙың (Саргон) исем-ләҡәбе ул. “Мишәр” (хәҙерге Мәскәү яғындағы Мещера) этнонимы ла, күрәһегеҙ, “Үҫәргән”дән килеп сыҡҡан, ә боронғо “Мәрем (Муром) иле” иһә шул уҡ “әс-әм-әр”ем (әсә-Мәрем, Муром) — СәМәрем (шумер-Үҫәргәнем) тигән һүҙ, йәғни боронғо тарихи Сәмәр йәки сәр исемле Үҫәргән иле (баш ҡалаһы Мәрем//Муром) булып тора (ул илебеҙ хәҙерге Мәскәү, Рязань, Владимир өлкәләрен биләгән). Әйткәндәй, венгрҙарҙың боронғо бабалары (башҡорттар) IХ быуатта Ағиҙел буйҙарынан Алыҫ Көнбайышҡа Дунай буйҙарына тубырланып күсенгәндә, юлдарындағы оло һыу кәртәһе Иҙел-кисеү (“Әтил-гүзи” тип яҙып ҡалдырғандар) артта тороп ҡалғандан һуң, тап ана шул Әсәрикән (“Сәрикә” тип яҙып ҡалдырғандар) — Үҫәргән иле аша гиҙеп уҙғандар. Шул Үҫәргән иле буйлап ағылыусы гүзәл йылға ла борон заман үҫәргәндәр ләҡәбе менән әм-әсәк-аба — Мәсәкаба (хәҙерге Москва) тип исемләнгән, һәм ундағы үҫәргәндәр ҙә мәсәктәр, Мәскәүҙәр тип тә ләҡәпләнгән; боронғо автор Птоломейҙа ла сарматтарҙың (юрматыларҙың) “мосх, мош, максобий” тип ләҡәпләнеүе әйтелгән (П.И. Рычков. Топография Оренбургской губернии, 128-се бит). Әлеге мәсәр//мишәр//мышар этнонимын иһә баяғы “сысҡан”лы сығанаҡ авторҙары фарсылар, моғайын, ул иҫке төркисә һәм урыҫса һүҙ, тип — мышь-әр (сысҡан-ир) икән тип аңлап, Үҫәргән-мишәрҙәрҙе шулай “сысҡан ҡәбиләһе” тип үк яҙып ҡуйғандар. Шулай уҡ Жүвәйниҙең әҫәрендәге “Болғарҙы, әсәләр илен (страну асов) һәм русты буйһондороу тураһында хикәйәт”те (Тизенгаузен, 22-се бит), Рашид-ад-диндәге “ҡыпсаҡ, әсәксин [саксин] һәм болғар яҡтарына” (Тизенгаузен, 34-се бит) тигәнде, шулай уҡ “әс ҡәбиләһе”, “әс башлығы” тигән һ.б. “әс”ле урындарҙы уҡығанда ла улар аша баяғы боронғо Мәскәү йылғаһы буйындағы әсәләр -- Үҫәргән илен һәм ғөмүмән үҫәргәндәрҙе аңлап-белергә кәрәк. Үҫәргән-мәсәктәрҙән ҡалмыш ер-һыу атамалары Башҡортостан тупрағында ла (Дүртөйлө, Усалы райондарындағы Мәскәү, шулай уҡ Ҡыйғы, Дыуан, Яңауыл райондарындағы Мәсәғүт ауылдары), Самара өлкәһендә лә (Мәсәк йәки Мәсә йылғаһы) әлегәсә һаҡланған. Геродот тарихындағы массагеттар һәм башҡорт ҡарыһүҙендәге (мифологияһындағы) ҡан эсеүсе мәскәй әбей ҙә (“Урал батыр” эпосындағы Үҫәргәндәрҙең “ҡабырсаҡтан ҡан эсеүсе” башбабаһы Шүлгән) шул уҡ бер тамырҙан; аҙаҡ сиктә барыһы бергә башбабабыҙ Шүлгәнде тыуҙырмыш “уба-әсәк” — Басаҡ // Машаҡ тау исеменә килеп тоташа.


Инде Мәрем (Муром) ҡалаһы артынса уҡ татар-монголдар тарафынан яулап алынған “Татҡара” (бәлки, Таҙғара булғандыр) ҡалаһына килһәк, хәҙерге Мәскәү ҡалаһының унда урыҫ аяғы баҫҡанға тиклемге үк боронғо исеме ул. Урыҫ кенәзе Юрий Долгорукий 1147 йылда шул үҫәргәндәр (“мәсәктәр”) ҡалаһына килеп төпләнгәс, уға шундағы Мәскәү йылғаһының исемен бирә (ләкин татар-монголдар уны үҙенең әүәлге исемендә Татҡара//Таҙғара тип йөрөткән). М. Горбаневский, Г. Смолицкая тигән урыҫ ғалимдары бөтә сығанаҡтарға таянып иҫбатлауынса, “хәҙерге Мәскәүҙең тарихи үҙәгендәге ҡәлғә 1147 йылға тиклем дә бик боронғо замандарҙан уҡ йәшәп килгән һәм... был датаны (1147 йылды. — Й.С.) һис кенә лә ҡаланы нигеҙләү ваҡыты тип һанарға ярамай. Мәскәү тип ул йылға исеменән алып аталған (кенәз Юрий, имеш, шулай тип ҡушҡан)... Археологтар тапҡан ҡомартҡыларға ҡарағанда, славян ҡәбиләләре Мәскәү йылғаһы буйҙарында б.э. беренсе мең йыллығының икенсе яртыһында ғына пәйҙә булғандар. Ләкин улар килгәнгә тиклем ике-өс мең йылдар элек үк был ерҙәрҙә тығыҙ ултыраҡланып башҡа ҡәбиләләр йәшәгән” (“Знание — сила” журналының 1980/11 һаны, 42-43-сө биттәр).


Инде донъяны яулаусы татар-монголдарға килһәк, бөтәһе бер төптән ҡубынған шул бер үк ваҡытта Бүрекәй үҙенең ғәскәре менән Хорезмдан Азов диңгеҙе яғындағы ҡыпсаҡ далаһына ябырылып, ҡыпсаҡтарҙың башлыҡтары Аржымаҡты, Ҡуранбашты һәм Ҡапаранды һәм шулай уҡ Төньяҡ Ҡафҡаздағы Бөркөт-өй иле сәрғәскәрҙәрен әсир итеп ала. Шунан һуң 1239 йылда Кейек-хан, Мәңке-ҡаған, Ҡаҙан һәм Бүре Көнбайышҡа ҡарай артабан дөрөп, Карпат тауҙары яғындағы Моҡас (хәҙерге Мукачево, Көнбайыш Украинала) ҡалаһына килеп етә һәм ауыр ҡыш бауырында, бер ай ҙа ун биш көн дауам иткән ҡамауҙан һуң, уны яулап ала” (Тизенгаузен, 37-се бит).


Ә бына Жүвәйни ул хәрби сәфәр хаҡында нимә яҙа: “Батша улдары урыҫ ерҙәренә йүнәлде һәм уның өлкәләрен Моҡас ҡалаһынаса буйһондорҙо. Улар һәр бер үлтерелгән кешенең уң ҡолағын ҡырҡып ала барырға бойорҙо... Һаналған ҡолаҡтар иҫәбе 270.000 тәшкил итте. Шул урындан (Моҡас — Мукачево ҡалаһынан. — Й.С.) батша улдары кире боролоп ҡайтырға ҡарар ҡылды” (Тизенгаузен, 23-сө бит). Рашид-ад-дин дә шул бер үк тирмәнгә һыу ҡоя: “Улар шул хәрби сәйәхәт барышында уҡ, 1240 сысҡан йылының яҙында, ғәскәрҙәрҙең береһенә яңы хәрби сәфәр билдәләп, улар уны [ғәскәрҙе] Бойҙайға (Буҡдайға) тапшыралар һәм уны Тимер Ҡапҡаға [Дербенткә] ҡайтарып ебәрәләр — уны һәм авар өлкәһен баҫып алырға; ә Кейек-хан һәм Мәңке-ҡаған шул уҡ сысҡан йылының көҙөндә, ҡағандың әмере буйынса, урҙаларына кире боролоп ҡайттылар һәм 1241 үгеҙ йылында һәр береһе үҙ урҙаларында урынлаштылар” (Тизенгаузен, 37-се бит). Шулай итеп, татар-монголдар 1239 йылда үҙҙәренең Европаға ябырылыуҙарының иң көнбайыш нөктәһенә — Моҡас (Мукачево) ҡалаһына барып етәләр ҙә шунан ары китә алмайҙар, гәрсә сапҡын алайҙары 1240 йылдың яҙынаса шул тирәләге боронғо Венгрияның, Чехословакияның, Польшаның, Германияның (Пруссия) көнсығыш сиктәрендәге өлөштәрен айҡарға өлгөрһә лә. Ләкин эскәрәк үтеп керә алмайҙар һәм, әлбиттә, рәсми тарих фәнендә ҡабул ҡылынғанынса, Батый-хандың ғәскәрҙәре һис кенә лә Адриатик диңгеҙ буйынан да гиҙеп уҙмай һәм, шул яҡтарҙан Азов диңгеҙе буйҙарына әйләнеп ҡайтыр өсөн, һис кенә лә хәҙерге Югославия, Болғария, Румыния ерҙәре аша ла сабып үтмәй, сөнки бит улар тап ошо уҡ 1240 йылда бөтөнләй икенсе яҡта — үҙәк урыҫ ерҙәрен яулап алып бөтөрөү менән бик ныҡ шөғөлләнгәндәр. Сөнки Үгеҙәй-ҡағандың фарманы буйынса, 1240 йылдың көҙөндә Кейек-хан һәм Мәңке-ҡаған баяғы Үҙәк Европанан (Моҡас — Мукачево тирәһенән) урҙаларына кире әйләнеп ҡайтырға сыҡҡандарында, тип яҙа Рашид-ад-дин (Тизенгаузен, 37-39-сы биттәр), “батша улдары Батый һәм уның ҡустылары Ҡаҙан, Бүре һәм Бүҫек бергәләшеп урыҫтар һәм ҡарағалпаҡтар иленә (йәғни Киев яғына. — Й.С.) хәрби сәфәргә сыҡты (ә һис кенә лә Адриатик диңгеҙ буйҙарында гиҙмәне! — Й.С.) һәм туғыҙ көн эсендә урыҫтарҙың Манкеркан [Киев] исемле ҙур ҡалаһын алды, ә шунан һуң төмәндәре [дивизиялары] менән Владимир кенәзлегенең бөтә ҡалаларын аулап-айҡап үтте, юлдарында булған бөтә ҡәлғәләрҙе, өлкәләрҙе яулап алды. Шунан һуң улар Өсуғыл-Владимир (хәҙерге Галич) ҡалаһын Каманы һәм өс көндә уны алды. Үгеҙәй-ҡаған үлгән 1241 үгеҙ йылының яҙғы айҙарында улар [батша улдары] Бараҡ-убан (хәҙерге Северные Увалы. — Й.С.) тауҙары аша бүләрҙәргә һәм башҡорттарға йүнәлде”. Тап бына ошо урынды урыҫ һәм Көнбайыш Европа тарихсылары, әллә белеп, әллә белергә теләмәй, тигәндәй, ифрат тупаҫ яңылыштыра ла инде: баяғыса, “бүләрҙәргә һәм башҡорттарға” тигәнде улар “поляктарға һәм венгрҙарға” тип күҙ йомоп һупалай ҙа Батый-ханды, баяғыса, алыҫ Адриатик диңгеҙ буйҙарынан уҡ буйлатып алып китә, ә ғәмәлдә иһә Батый-хан ғәскәрҙәре хәҙерге Кострома өлкәһендәге баяғы Галич ҡалаһынан, салғыйҙарына ут ҡапҡандай ашығыс-ҡабалан рәүештә, әлеге Бараҡ-убан (Северные Увалы) тауҙары аша туп-тура Башҡортостанға ябырылған, -- ни өсөн?! Һәм ни өсөн бөтә татар-монгол ғәскәрҙәре лә баяғы Үҙәк Европанан, уны шул бер һелтәнеүҙә үк тамам Атлантик оҡеанғаса яулап алып бөтөрмәйенсә һәм шул арҡала бөйөк Сыңғыҙ-хан фарманын еренә еткереп үтәмәйенсә, ҡапыл ғына кире боролоп ҡайтҡан?!. Бының беренсе сәбәбе, һис шикһеҙ, салғыйҙарын яндыртыусы әлеге лә баяғы “башҡорт феномены” — татар-монголдарҙың тәрән тылындағы Башҡортостан ерендә дөрләгән нәүбәттәге ихтилал. Шулай уҡ Уралдан Көньяҡтараҡ Хорезмда ла баш күтәреүҙәр йышая: 1238 йылда Бохаралағы ун мең татар-монгол яугирен бер юлы һарыҡтай һуйып һалған Тараби күтәрелешен генә алайыҡ (Татаро-монголы, 215-се бит). “Батый үҙенең алайҙарын Европаға алып барғанда, — ти Л.В. Черепнин, — монгол империяһының төрлө өлөштәрендә яулап алынған, ләкин буйһондоролмаған халыҡтарҙың азатлыҡ көрәше дөрләне... Ошо көрәш монголдарҙың Европа төпкөлөнә хәрби сәйәхәтен уңышһыҙлыҡҡа дусар итте” (шунда уҡ).


Был юлы башҡорт ихтилалы Башҡортостандың мәғрур Урал тауҙарындағы “тау башҡорттары” араһында дөрләп тоҡанды, уның ҡайнар һулышлы оранын Башҡортостан илселәре хатта алыҫ Парижға, Лондонға илтеп еткерҙе.

Татар-монголдарға ҡаршы дәһшәтле башҡорт ихтилалдары өсөнсө тапҡыр ҙа аяуһыҙ баҫтырылғас, шуның артынса уҡ, 1238 йылда, илбаҫарҙарҙың иҙеменән ыҙа сиккән ошо алыҫ Рифей (Урал) тауҙары иленән Францияның баш ҡалаһы Парижға абруйлы илселек килеп етә һәм, тейешенсә хөрмәт менән король һарайында ҡабул ҡылынып, король Людовик IХ Изгегә баяғы илдең етәксеһе “Таубаш Ҡарт” тигән уҙамандың татар-монголдарға ҡаршы берләшеп көрәшергә Көнбайыш илдәрҙе өндәгән һәм саҡырған хитапнамәһен тапшыра. Илселектең бер вәкиле шул арала Париждан Ла-манш боғаҙы аша Лондонға оҙатылып, доҡументтың бер нөсхәһен Англия короле Генрих III ғали йәнәптәренә лә еткерә һәм шул нөсхәнең, үҙе түгел, ә инглизсәгә ентекле иншаһы король архивында һаҡланып ҡалған да Дәү Хоҙайҙың ҡөҙрәте менән беҙҙең көндәргәсә килеп ирешкән (В.И. Матузова. Английские средневековые источники. М., 1979; 111-112, 135-136, 163-сө биттәр).


Кем һуң ул серле VeterIs de monte — Горный Старец? Был, әлбиттә, тау башҡорттарын илбаҫарҙарға ҡаршы йыһатҡа (изге һуғышҡа) күтәргән һәм етәкләгән данлы бабабыҙҙың уға, ата-әсәһе ҡушҡан исеменән тыш, халыҡ тарафынан йә ололап, йә дошмандар белмәһен өсөн томалап бирелгән сәйәси ләҡәбе (псевдонимы) һәм ул ләҡәп бабаларыбыҙ ҡулланған ғәрәп графикалы ҡулъяҙма төп нөсхәһендә (башҡортса), моғайын, бына ошолай сыйып яҙылған булған: таубашҡарт (Тау Башҡорто). Ғәҙәттә тыныш билдәләрһеҙ һәм баш хәрефһеҙ ҡулланылмыш ғәрәп графикаһында ҡулдан йүгертеп яҙғанда һүҙ менән һүҙ ана шулай бергә ҡушылып китеүсән һәм һөҙөмтәлә ошо “тау башҡарт” миҫалындағы ҡушма һүҙ “таубашҡарт” килеп сығыусан. Йәғни иҫке төркисәнән шул ҡушма һүҙҙе сит тел тәржемәселәре, тик үҙҙәре тоҫмаллағанса, ҡап-уртаға (ике һүҙгә) айырып, ысынында “тау-башҡарт” (Тау Башҡорто) булаһы урынға “Таубаш Ҡарт” (тау башы ҡарты — Горный Старец) килтереп сығарғандыр. Һәр хәлдә, татар-монгол ябырылыуын хәбәрләгән рәсми хитапнамә иншаһының “hungarIa major”ҙан (“Бөйөк Һунҡор өйө” Башҡортостандан) бисмиллаланып башланыуы уның тап шул Урал иле Башҡортостандағы башҡорт кешеһе тарафынан яҙылыуына шик ҡалдырмай. Шуға күрә был бик һирәк осрай торған ҡомартҡының заманында уҡ яһалған инглизсәгә иншаһын уның хәҙерге осорҙағы урыҫсаға тәржемәһенән мөмкин тиклем тулыраҡ ауҙарабыҙ.

(1238). Үҙҙәре яғынан ябырылмыш һәм төньяҡ ерҙәрҙе бөлдөрмөш татарҙар тураһында. 
Ошо Көндәрҙә франктар короленә мосолмандарҙың рәсми илселәре килеп, нигеҙҙә Тау Ҡарты исеменән түбәндәгеләрҙе дөрөҫ итеп хәбәрләне: төньяҡ тауҙарҙан (“Ҡаф тауҙарынан” булырға тейеш. — Й.С.) ҡот осорғос һәм кешелекһеҙ ниндәйҙер әҙәми заттар ябырылған һәм Көнсығыштың иркен һәм уңдырышлы ерҙәрен баҫып алған, Бөйөк Һунҡор өйөн (Башҡортостанды. — Й.С.) вайран ҡылған һәм яуыз илселектәре аша тирә-яҡҡа үҙҙәренең янаулы талаптарын таратҡан. Уларҙың башлығы раҫлауынса, ул — Дәү Хоҙайҙың уға ҡаршы баш күтәреүсе халыҡтарын ауыҙлыҡларға һәм буйһондорорға ебәрелмеш илсеһе. Ә уларҙың баштары ифрат ҙур һәм кәүҙәләре менән бөтөнләй ярашмай. Улар сей ит менән, шулай уҡ әҙәм ите менән дә туҡлана. Улар бик шәп уҡсылар. Йылғаларҙы улар теләгән бер ерҙә тиренән яһалған һәм күтәреп йөрөтмәле еңел кәмәләрҙә кисәләр. Улар мыҡты кәүҙәле, кәштә яурынлы, иманһыҙ һәм рәхимһеҙ. Беҙгә (инглиздәргә. — Й.С.) билдәле халыҡтарҙың береһе лә уларҙың телен белмәй. Уларҙың бик күп эре һәм ваҡ малдары, йылҡы өйөрҙәре бар. Ә аттары ғәҙәттән тыш йүгерек, өс көнлөк юлды бер көндә үтә ала. Дошманға арҡа биреп ҡасмаһындар өсөн, уларҙың һуғыш кейемдәре, арҡанан түгел, ә алдан яҡшы көпләнгән. Уларҙың ҡаған тигән башлығы ифрат ҡаты бәғерле. Тар йылғаһы исеменән тартарҙар тип аталмыш һәм ифрат күмәк өйөрөлмөш был йән эйәләре элек төн яғында йәшәп, әллә Каспий тауҙарынан, әллә уға күрше тауҙарҙан (инглиздәрҙең беҙҙең яҡ географияһын белеп еткермәүҙәре сағыла. — Й.С.) кешелек өҫтөнә үләттәй ишерелгән, тип иҫәпләнә; гәрсә уларҙың ябырылыуы (Башҡортостанға. — Й.С.) беренсе тапҡыр ғына булмаһа ла, быйыл ғәҙәттәгенән тыш ҡурҡынысыраҡ ҡотороноп шашындылар...


Һәм бына ошо беҙгә килгән, тулы хоҡуҡтарға эйә һәм затлы ырыу кешеһе булған, тартар янауынан уңышлыраҡ арыныу өсөн Көнбайыш илдәрҙең ярҙамын эҙләгән һәм был хаҡта бөтә Көнсығыш исеменән белдереү яһарға вазифаланып Галлия [Франция] короленә өндәшкән мосолман хәбәрсеһе үҙ янынан Англия короленә бер мосолман хәбәрсеһен юлландырҙы, ул иһә быларҙың бөтәһен королгә аңлатыу өсөн килеп етте һәм ул былай тип әйтте: әгәр улар [мосолмандар] бындай ябырылыуҙы туҡтата алмаһалар, бер генә нәмә ҡала — улар [татарҙар] Көнбайыш илдәрҙе лә шулай уҡ бөлдөрәсәктәр, йәғни ҙә шағир [Гораций Флакк Квинт] әйтмешләй:

Ут күршеңдең диуарын ут ялмаһа,

Тимәк, һинең йортоңдо ла ут ала...

Был хәбәрсе уларҙың бөтәһенә лә ҡурҡыныс янаған ошондай ҙа дәһшәтле мәлдә, мосолмандар үҙ көстәре менән, христиандарҙың ярҙамына ла таянып, баяғыларҙың һөжүмен кире ҡағыуы хаҡына беҙҙең, христиандарҙың, булышлыҡ ҡылыуыбыҙҙы талап итте. Ләкин, тип иҫкәртелә был инглиз иншаһында, осраҡлы рәүештә ул саҡта шунда булған Уинчестер епискобы, тәре менән үҙен тылсымлап, уға [мосолманға] ҡарата тапҡыр яуапланы: “Был эттәргә үҙ-ара талашырға һәм бер-береһен аҡтыҡҡаса дөмөктөрөргә мөмкинлек бирәйек. Ә шунан һуң тере ҡалған был Ғайса дошмандарын бөтөрә ҡырырға барғаныбыҙҙа беҙ уларҙы тамам юҡ итербеҙ ҙә ер йөҙөнән һепереп түгербеҙ. Бөтә донъя берәгәй католик сиркәүгә буйһонһон да бер көтөүсе һәм берәгәй көтөү булһын!”


Был серле Тау Башҡорто — Горный Старец — шәхсәнә кем икән һуң ул, тигән һорауға килгәндә, “Марко Поло сәйәхәте”ндә лә ниндәйҙер ғәжәйеб “Мулект иле” (Муллыҡ-ҡот иле — эпосыбыҙҙағы Самарау иле Башҡортостан!) һәм унда йәшәгән “Тау Ҡарты” хаҡында әйтеп үтелә. Академик В.В. Бартольд был “Тау Ҡарты”ның мосолманлыҡ исеме Ғәләүитдин булыуын һәм ул мосолмандарҙың йәшерен “асасин”дар сектаһының башында тороуын, татар-монголдар тарафынан 1255 йылда тотоп үлтерелеүен яҙа. Ә уның эшен дауамлаусы улын, мосолман исемле Руханитдинде, 1256 йылда шул уҡ татар-монголдар ҡулға алғанлығы билдәле икән (тимәк, башҡорттарҙың илбаҫарҙарға ҡаршы көрәше ана шул йылдарҙа ла туҡталмай дөрләгән).


Аңлайышһыҙ һымаҡ күренгән “асасин” терминын ғәрәпсә “хашишин” — йәнәһе лә ғәшиш наркотигы ҡулланыусылар, тигәндән күсерелгән, имеш, тип юрайҙар бәғзеләр, ләкин бының менән килешеү ҡыйын, сөнки ғәшиштең (наркотиктың) быға — иҫерткесле боҙоҡлоҡто ҡаты тыйыусы Ислам диненә аҙашлығы, бигерәк тә изге сектаның исеме булып әүерелеүе икеле. Был, һис шикһеҙ, әсәсән — сәсән (йәғни “әсәнең әсәһенән – мифик башбаба Шүлгәнде имеҙеп үҫтергән Әсә-Бүре тоҡомо)тигән һәм боронғо Ирандың сәсән батшалар (сасанидтар) шәжәрәһен башлаусының ҡартатаһы булмыш Үҫәргән бәгенең — тарихи Бәк-сәсәндең ләҡәбенән киләлер һәм әйтелгән  татар-монголдарға ҡаршы йәшерен ойошманы (сектаны) шул аҫыл заттар тоҡомо башлап ебәреүен, етәкләүен белдерәлер. Фәһемле икенсе тоҫмал да бар: Әсә-Суна (бында “суна” – бүре тигән һүҙ, шунан килә һүҙҙәребеҙ: суна-әр/суна-ир>сунар/һунар, суна-әрсе>сунарсы/һунарсы). Әгәр ҙә шулай икән, әле һүҙ барған тау башҡорттары ихтилалын тап ана шул сәсән йәки әсә-бүре (йәғни үҫәргән) батшалар тоҡомо һәм ул замандағы Башҡортостандың көләр-батшаһы Ғәләүитдин ҡарт ғали йәнәптәре етәкләгән, ә уның боронғо төркиҙәргә хас күп һанлы исем-ләҡәптәре араһындағы башҡортса бер исеме Мүйтән булған (тәүге осорҙа Сыңғыҙ-хан һарайында оло абруй ҡаҙанып, уның Юғары Хөкөмдары (судъяһы) итеп һайланған һәм “Йәшерен хикәйәт”тә Мүкле (Мухали)-нойон тип яҙылған Мүйтән-бей). Парижға барған илселекте етәкләүсе “затлы ырыу” (батша нәҫеле) уҙаманы ла, моғайын, Мүйтән-бейҙең улдарының баяғы береһе — мосолман исемле Руханитдин булғандыр. Әйтерһең дә, беҙҙең ошо тоҫмаллауға баяғы “Үҫәргән тәүәрихе”ндә күргәҙмә һабаҡ рәүешендә Үҫәргән-башҡорт батшаларыбыҙҙың “донъя яратылғандан уҡ” быуын-быуын һуҙылып килмеш, шул иҫәптән әле беҙҙе ҡыҙыҡһындырған Сәсән бабаны һәм башҡаларҙы ла исемләмеш шәжәрәһе бирелә (унда башҡорт тарихының һәм бөтә кешелек донъяһы тарихының бик күп серле һорауҙарына яуап бар). Баһалап бөткөһөҙ ҡиммәтле был хазинабыҙ тулы килеш матбуғатҡа тәүге тапҡыр сығарыла:

1. Ишек. — 2. Уның улдары: а) Афрасиаб бин Ишек, б) Күриң бин Ишек. — 3. Фаридун бин Күриң. — 4. Уның улдары: а) Мөслим, б) Алсаҡ Айран, в) Түрәҡан Фәкфәдәр. — 5. Ҡаф бин Түрәҡан Фәкфәдәр. — 6. Уның улдары: а) Круз (Һарт иленең батшаһы, Геродоттағы Крез: б.э. тиклем 560-546
) һәм уның улы Таһмәнә Сәбиб; б) Ҡавәб. — 7. Бәширмин бин Ҡавәб. — 8. Сам Сиуар. — 9. Ңал Ңаман. — 10. Бәһлеүән Рөстәм. — 11. Уның улдары: а) Сәһрәб Ширсуан һәм уның улы Бөрзин (Бөрйән) Нирул һәм уның улы Тамыр; б) Манужуһр бин Ирани Таһманиб. — 12. Нәвҙар бин Манужуһр. — 13. Ңаб бин Пузар. — 14. Ғиҡбад. — 15. Кииксарув (Мидия батшаһы, Геродоттағы Киаксар: б.э. тиклем 625-585). — 16. Аҡҡар Әййүб бин Киаксарув. — 17. Кәштә бин Әййүб. — 18. Әсфәндиәр. — 19. Баһуман. — 20. Уның улдары: Драб бин Баһуман (уның нәҫелдәрен айырым алып дауамларбыҙ); Лоҡман (Лоҡман-хәким – бөрйәндәрҙең бабаһы. – Й.С.). — 21. Тағиб бин Лоҡман. — 22. Хан Суғар. — 23. Хан Баҡи. — 24. Уның улдары: хан Сәнкүм (уның нәҫелдәрен айырым алып дауамларбыҙ), Башыҡара бин баҡи. — 25. Хан Ҡантур бин башыҡара. — 26. Хан Турғай. — 27. Хан Байҡу-тархан (Майҡы-бей, 1207 йылда Сыңғыҙ-хан урҙаһында булған). — 28. Хан Байандар (Сыңғыҙ-хандың Ҡытайҙы һәм Манчжурияны яулауында сәрғәскәр булып әүҙем ҡатнашҡан, һуңынан Башҡортостанда татар-монголдарға ҡаршы көрәш башлыҡтарының береһе). — 29. Ауыл Сәхәү-хан...


Инде килеп баяғы киҫәтеүле (аҫтына һыҙып) торғоҙоп ҡалдырылған саталарҙы айырым сиратлап барлайыҡ:


20. Драб бин Баһуман (Баһуман шам
... “Улы юҡтан әҙәм алып тәрбиә ҡылып, Көннур ҡыҙын уға бирҙе; һыуҙан табылғаны өсөн Драб тип исем ҡуйҙы; үҙенән һуң шам булды; Искәндәр Йунан унан тыуҙы, тиҙәр”. — “Үҫәргән тәүәрихе, 35-се бит. Беҙҙең өсөн бында Драб батшаның бәпес сағында “һыуҙан табып алыныуы” тураһындағы риүәйәт бик фәһемле — был хәл уның ысын-ысындан үҫәргәндәр бабаһы булыуын күрһәтә, сөнки үҫәргәндәрҙең легендар бабалары Үҫәргән (Саргон) да, Көн-би ҙә, Муса (Моисей) ҙа, Жик-Мәргән дә ана шулай “һыуҙан табып алынған”дар. Үҫәргән әсәләре иһә ҡыҙыҡһынып төпсөнөүсе бала-сағаларына әлегәсә, “бәпесте һыуҙан табып алып ҡайттым”, тип аңлата). — 21. Уның улдары: а) Искәндәр Сәхиб Юнан (Александр Македонский) һәм уның улы Бурач (бурасы), уның улы Фуч Батамуч (батмуссы), уның улы Дәүҡиануч (дәүбүресе; “был Дәүҡиануч ғайәт залим ине, аҡыл эйәләре унан ҡасып... мәмерйәләргә керҙеләр, — шуның менән мәшһүрҙер”. — 35-се бит); б) Ашиҡ бин Драб (“был Ашиҡ ун йыл шам булды, Искәндәрҙе тәхеткә ултыртҡанда Ашиҡ кескәй ине”. — 35-се бит), уның улы Ашҡан бин Ашиҡ (“был Ашҡан һарыҡ йылында шам булды, Дарийҙы Искәндәр харап ҡылғанда Ашҡан кесе ине, Арғын-бей көслө түгел ине. Искәндәр донъянан киткән йылда Римға һөжүм итте, тар-мар ҡылды”. — 35-се бит), уның улы Һәрмүз бин Ашҡан, уның улы Наржа, уның улы Алтаф, уның улы шам Баһрам, уның улы Нәзир Жорд шам (“Нәзир-йорт шам 20 йыл шам булды, бер мең йөҙ һигеҙгәсә (?), тиҙәр; ғайәт залим ине, үҙ ырыуы харап итте”. — 37-се бит), уның улы Баһрам Күр; в) Сасун (Сәсән нәҫелле батшаларҙың бабаһы йәғни Тура [Тора] таулы Туран иленең [Башҡортостандың] шанлы батшаһы Бәк-сәсән ул, б.э. II быуатында йәшәгән. Сәсән тоҡомдары [сасанидтар] б.э. III-VII быуаттары һуҙымында тәхеттә ултырғандар, улар дәүләте хәҙерге Төрөкмәнстан, Афғанстан, Иран, Әрмәнстан, Грузия, Әзербайжан ерҙәрен иңләп урынлашҡан һәм ғәрәптәр яулап алғанға тиклем йәшәгән. Тулыраҡ мәғлүмәтте “Хәтерхитаб”ымдың икенсе томының “Бөйөк Ҡошан” тигән бүлегендә бирҙем). — 22. Бабсаҡ (Папак) бин Сасун. — 23. Артыш-ир (Ардашир, 224-240 йылдарҙа батша; “Бүре-Өфө-өй”өн — Парфияны һәм “бүре-әсә” — фарсы илен һ.б. яулап алып, Туран иленә [Башҡортостанға] ҡаршы тороусы Иран илен төҙөгән (“Дәүләтебеҙ Бөйөк Ҡошан” тигән хеҙмәтемде ҡарағыҙ). “Үҫәргән тәүәрихе”ндә әйтелә: “Ардашир утыҙ йыл шам булды, фарсы вә ғаҡ вә лаш илдәре уның ҡулы аҫтында ине... Бер вәзире бар ине, Шабурҙың анаһын, йәғни үҙенең ҡатынын, шуның менән боҙоҡлоҡ эшләүсе тип һанай башламыштыр һәм шул Шабурҙың анаһын ҡәлғә диуарынан ташлап, ҡанлы кәлйәмәгә әйләндермештер”. — 35-се бит). — 24. Шам Шабур (339-372 й.й. “шам Шабур утыҙ йыл шам булды”. — 35-се бит). — 25. Шам Фируз (Пероз, 459-484 й.й.). — 26. Шам Ҡыуат (Ҡубад, 488-496 һәм 499-531 й.й. “шам Ҡубад 23 йыл шам булды, Фирдәүси хөкөмөнөң заманында ине”. — 39-сы бит). — 27. Уның улдары:


1) шам Ҡыуат улы ...нау...н, уның улы Жуанир, уның улы Шәһриар, уның улы Мирза-алып, уның улы Һәрмуз (Хормозд III, 457-459 й.й.), уның улы Тиауач, уның улы Жабин; һәм йәнә Жуанир менән бер туған (Ба)һрам, уның улы Ғам, уның улы Сиавуш. — 28. Ғали-хан бин Сиявуш. — 29. Ташбуға-хан. — 30. Хан Суман. — 31. Хан Күсләк. — 32. Хан Айтуп. — 33. Хан Тимерил. — 34. Хан Байкә. — 35. Хан Ылаусы. — 36. Хан Байсиуб. — 37. Хан Ҡара. — 38. Хан Арғырд. — 39. Хан Ҡол-алып. — 40. Хан Байжума. — 41. (..?). — 42. (..?). — 43. Хан Турмали. — 44. Турғай Сәхин. — 45. Тумаул Мәргән. — 46. Дуинбиан. — 47. Хан Буртан. — 48. Хан Буян. — 49. Туҡан-хан (Үҫәкәй улы Темәсйән-Сыңғыҙ-хандың йәш сағында Туҡанда — Арҡайымда торғандағы ләҡәбе; Көнсығышҡа “монгол далаларына” китеп, көс-ҡеүәт туплағас, тирә-яҡ дала халыҡтары, шул иҫәптән башҡорттар, уны йыһангир Сыңғыҙ-хан итеп күтәрәләр). Әйткәндәй, атаҡлы йыһангирҙәребеҙ Сыңғыҙ-хан, Йеҙекәй, Аҡһаҡ Тимерҙәрҙең Үҫәргән (башҡорт) батшалар шәжәрәһенән сыҡҡанлығы беҙҙең замандарҙа Ҡаҙағстанда йәшәгән Ҡорбанғәли Юнысовтың шәжәрәһендә лә раҫлана: “Идегей, Тимур и Тимучин-Чингизхан восходят к одному общему предку, которого звали Кайдада. У Кайдады был сын Байсункар, от которого было девять сыновей. От потомков старшего сына Нотакына родился Кадаркай -- отец Эмира Идегея. От потомков третьего сына Кайдады родился Эмир Тимур. От потомка четвертого сына родился Тимучин, избранный ханом, под именем Чингизхан”... Инде килеп “Үҫәргән тәүәрихе”ндәге баяғы Туҡан-хан (49) шәжәрәһенең дауамы: 50. Уның улдары: а) Жужи-хан (Яусы); б) хан Ҡабил бин Туҡан; в) хан Ҡрыл (Кейек) бин Туҡан, уның улы хан Ҡотби; г) хан Тули, уның улы хан Хулукәтули бин Түли, уның улдары хан Ҡуян, хан Турғай, хан Байду, Абғай-хан;


2) шам Ҡыуат улы Нуширван Ғәҙел (Хосров I, 531-579 й.й. “Нуширван... 20 йыл шам булды, уның шаһлыҡ ҡыры: Төркөстандың мәшриғенән Һиндостан мәғрибенәсә уның хөкөмөндә булды”. — 39-сы бит). — 28. Бируз бин Нуширван Ғәҙел (Хосров II, 628 йылда үлгән). — 29. Шырау-ир (был осорҙа Бируздан ҡалмыш тәхет өсөн ҡанлы тартыштар булып, 628-632 йылдар араһында тәхеттә бер-бер артлы ун батша алмашына. Йездегирд III [632-652 й.й.] тигән берәү тәхетте биләп алғас, сәсәндәр нәҫеленән булған был Шырау-ир үҙенең алыҫ бабаһы Бәк-сәсәндең тыуған еренә — Туран иле Башҡортостанға ҡасып ҡайтып, сал Көн-Өфө [Тура] ҡалаһындағы ата-баба тәхетенә ултыра: бының тап шулай икәнлеген Шырау-ирҙең бүләренең шәжәрәләге “Туран Дархан” тигән батшалыҡ ләҡәбе дәлилләй. Күрәһегеҙ, Шырау-ирҙең Дары исемле данлы бүләһе Туран [Башҡортостан] дәүләтенең баш ҡалаһы Өфө тәхетендә нығынған һәм “Туран Дары-хан” батша ләҡәбен алған, шунан һуң уның нәҫелдәре лә быуындан-быуынға “дары-хан” — тархан ләҡәбен йөрөтөп, башҡорттоң тархандар ҡатламы барлыҡҡа килгән. Туран Дары-хандың ҡарт-ҡартатаһы Өфөгә ҡайтҡан баяғы 632 йыл менән Туран Дары-хан араһында әҙәмиҙәрҙең ике быуын ғүмере 50 [25+25=50] йыл ятҡанлыҡтан, Туран Дары-хан бабабыҙ Өфө тәхетенә яҡынса 682 [632+50=682] йылда ултырған булырға тейеш). — 30. Шәһриәр. — 31. Аршир. — 32. Туран Дархан (баяғы Туран Дары-хан, йәғни Туран иленең Дары исемле ханы, тигән һүҙ; тәхете, әйтеп үтеүебеҙсә, Көн-Өфө — Тура ҡуш ҡалаһында). — 33. Жәзир Жир. — 34. Әбү Алсаҡ (“Алсаҡ-ир бер заман Баратурз дархандың ҡалаларын яулап алды, ҙур ил яһаны. Ғайәт шөҡәтле һәм Искәндәр-сафиуллаға тиң хан ине”. — 58-се бит). — 35. Солтан Ғоҫман бин Әбү Алсаҡ (Ғоҫманлы төрөк империяһы солтандарының бабаһы). — 36. Солтан Жәләлитдин. — 37. Әҙһәм. — 38. Баба Төкләҫ-бей. — 39. Трә (Тура) бин баба Төкләҫ (Тура-хан, ХII быуат. Был Тура-хандың ҡәбер кәшәнәһе уның баш ҡалаһы булған Өфөнән алыҫ түгел Шишмә районының Түбәнге Тирмә ауылы эргәһендә әлегәсә һаҡланған, архитектор-белгестәр уның ҡоролошон ысынлап та ХI-ХII быуаттарға ҡарата — Б.Г. Калимуллин. Башкирское народное зодчество. Уфа, 1978; 114-се бит. Боронғо башҡорт тәүәрихсеһе Ҡыҙрас Муллаҡаевтан заманында атаҡлы П.И. Рычков [Топография Оренбургской губернии, 372-373-сө биттәр] яҙып алғанса, “хан Тура бин баба Төкләҫ оҙонлоғо ун саҡрымға һуҙылмыш бөйөк Өфө ҡалаһының аҙаҡҡы ханы булған”). Иғтибар! -- Үҫәргән тәүәрихендәге батшалар шәжәрәһенең дөрөҫлөгө хәҙерге заман Ҡаҙағстан кешеһе -- баяғы Ҡорбанғәли Юнысов төрлө сығанаҡтарҙан һоҫоп алып төҙөгән һәм атабәҙ Әҙәм менән анабыҙ Һауанан башланмыш шәжәрә менән дә раҫлана (әммә унда ҡайһы бер исемдәр боҙоп яҙылған, ә ҡайһылары төшөп тә ҡалған -- шулары бында йәйәләр эсендә Үҫәргән тәүәрихендәгесә төҙәтеп яҙыла): 66. Әбделхаҡ (34. Әбү Алсаҡ). 67. Осман (35. Солтан Ғоҫман). 68. Джалялетдин (36. Солтан Жәләлитдин). Бер быуын төшөп ҡалған (37. Әҙһәм). 69. Бабатюкляс (38. Баба Төкләҫ-бей). 70. Термя (39. Тура-хан). 71. Каранчи (40. Ҡаҙансы). 72. Самакай (41. Ҡарадә Ҡиә). 73. Кадаркай (42. Ҡотло Ҡиә). 74. Идегей ( 43. Йедек -- Йеҙекәй). Күренеүенсә, башҡорт батыры Йеҙекәйҙең дә, Сыңғыҙ-хан, Туҡтамыш-хан, Аҡһаҡ Тимер кеүек үк, ниндәйҙер татар-монгол ҡәүеменән түгел, ә Үҫәргән (башҡорт) батшалар шәжәрәһенән сыҡҡанлығы беҙгә бәйле булмаған башҡа сығанаҡтарҙан да дөрөҫләнә. Инде алынған шәжәрәне Үҫәргән тәүәрихендәгесә дауамлайыҡ: 40. Уның (Тура-хандың) улдары: Бәрҙебәк солтан бин Тура йәки Нармуйынлы Бәрҙебәк (“Үҫәргән тәүәрихе”, 53,57-се биттәр. Уның нәҫелдәрен айырым алып дауамларбыҙ) һәм Ҡаҙансы бин Тура. — 41. Уның улдары: Ислам Ҡиә бин Ҡаҙансы, Ҡарадә Ҡиә бин Ҡаҙансы (“Иҙел — Яйыҡ араһында хөкөм һөргән”. — 54-се бит; уның нәҫелдәрен айырым алып дауамларбыҙ), — Ду(ҡ)с(а)ба (Туҡсаба) бин Ҡаҙансы (“Иҙел — Яйыҡ араһында хөкөм һөргән... Туҡсаба-хан заманында Буйат-бей — бей ине”, — 54,62-се биттәр; шәжәрәне күсереүсе был урында “Ду(ҡ)с(а)ба”ның ике хәрефен — йәйәләр эсендә күрһәтелмеш “ҡ” һәм “а”-ны яңылыш төшөрөп ҡалдырған; шуға күрә дөрөҫө “Туҡсаба” булыр). — 42. Мүйтән-бей бин Туҡсаба — 43. Шаҡмал бин Мүйтән. — 44. Бүзәк бин Шаҡмал (“Туҡан-хан заманында бәк булып, хөкүмәт ҡылыр ине”. — 60-сы бит). — 45. Йор-уҡ (Жеруҡ, “Туғрил-хан заманында бәк булып, хөкүмәт итер ине”. — 60-сы бит). — 46. Мәңҡут (“Үзбәк-хан заманында (1290-1341) бей ине һәм тәғрифендә булған халыҡтарға хөкүмәт итер ине”. — 60-сы бит). — 47. Урал бин Мәңҡут (“Урал тапҡан Урал-бей”, тирҙәр ине, Жанибәк-хан [һәм Бәрҙебәк-хан] заманында бей булып, хөкөмәт итер ине”. — 60-сы бит. Халҡыбыҙ тарафынан ошондай оло баһаға ирешкән бейебеҙҙең эшмәкәрлеге тураһында анығыраҡ мәғлүмәттәр һаҡланмауы үкенес). — 48. Анжан-бей бин Урал (“Нармуйынлы Бәрҙебәк заманында бей булды, хөкүмәт ҡылыр ине”. — 62-се бит). — 49. Буйат-бей (“Туҡсаба-хан
 заманында бей ине”, — 62-се бит). — 50. Арбан-бей бин Буйат-бей (“Арбан — Туҡтамыш-хан заманында бей булып, хөкүмәт ҡылды һәм, ғәҙел булып, унан һуң еренә Алғыш Сурабан уғлы бей булды, тиҙәр”. — 62-се бит). — 51. Сарыбаш-Мәргән (урыҫ баҫҡынсыларына ҡаршы 1661-1667 й.й. башҡорт ихтилалын етәкләүсе Һары Мәргән шуның исемен ләҡәп итеп алған булһа кәрәк). — 52. Сурабан-бей (“был Сурабан-бей башҡорт халҡы исеменән [кенәз Бикбау] Иван Василичкә
 барып баш һалғанда инабат өсөн мәҙкүр ханға [Яуыз Иванға] аманат итеп бирелгәнлегенән һуң Ҡазан шәһәрендә хан хозурында беренсе йыл торғандан һуң вафат булмыш; һәм шул Сурабан тере заманында шәһәре Ҡазандан татар халҡынан ҡатын алмыштыр, күгәрсен тигән ырыуҙан; ошо Сурабандың нәҫеле (мәҫәлән, беҙҙең заман Башҡортостандың халыҡ шағиры Марат Кәримов) Күгәрсен
 тигән исемдә мәшһүрҙер”. — 64-се бит). Сурабан-бей улдары: Алғыш (“Туҡтамыш-ханға бей булған Арбан-бейҙән һуң уның ерҙәренә бей булды; ә Арбан-бейҙең атаһы Буйат-бей Туҡсаба-хан заманында бей ине”. — 62-се бит); Тимер Ҡара Буға (“хан Көсөк заманында бей ине”. — 62-се бит);йәнә лә шул Сарыбаш-Мәргәндең улы Сарыш-бей (“Сарыш-бей Ҡасим-хан [ул 1524 йылда үлгән] заманында бей ине. Унан һуң Тура-хан
 заманында бей булып хөкүмәт ҡылды”. — 64-се бит). — 53. Аҡмасуҡ бин Сарыш-бей. — 54. Туҡмасуҡ. — 55. Тәтегәс-бей бин Туҡмасуҡ (Юрматы ырыуы шәжәрәһенән: “Тарих туғыҙ йөҙ ҙә етмеш икелә [миләди 1558 йылда] рамаҙан шәрифтең һигеҙенсе көнөндә вафат булды Тәтегәс баба”. [Башкирские шежере. Уфа, 1960; 31-се бит. Артабан: Тәтегәс-бей шәжәрәһе]. Юрматы бейе рәүешендә билдәле булған Тәтегәстең исемен Үҫәргәндәр шәжәрәһендә күреп аптырарға ярамай: Юрматы, Ҡанлы, Бөрйән, Түңгәүер, Күбәләк-Тиләү һ.б. ырыуҙарҙың Үҫәргәндән саталанып сыҡҡанлығын яҙғайныҡ. Әйтәйек, үҫәргәндәр табынған Көндөң (Ҡояштың) тулыраҡ исеме әсәр-Көн-матер [шәре-ҡан-матур] әйтелеп, шуның ҡыҫҡараҡ өлгөләренән әсәр-Көн — Үҫәргән, әсәр-мәте[р] — сәрмәте [сарматы], Юрматы һәм шулай уҡ әсәр-ҡанлы [Үҫәргәнле] тигәндән, яртылаш ҡыҫҡарып, Ҡанлы этнонимдары хасил булған. Шулай уҡ Үҫәргән батшалар шәжәрәһе [Геродоттағы “царские скифы”] шәхестәрен, Үҫәргәндән тыш, башҡа ырыуҙарға ла бей итеп ҡуйғандарын онотмайыҡ, мәҫәлән, Барын-Табын ырыуының бейе — үҫәргәнле Майҡы [Байҡы]-бей). — 56. Тәтегәс-бейҙең улдары: Ҡушай Ҡыуат бин Тәтегәс һәм кенәз Бикбов (Бикбау) бин Тәтегәс булмаҡ. — 57. Кинйә бин Бикбау кенәз. — 58. Уның улдары:


I. Әлебай бин Кинйә, уның улы Ураҙ-Өмбәт, уның улы Туғанаш, уның улы Яппар, уның улы Балсыҡ, уның улы Сәғит Зүрәт Жүдәк; йәнә лә шул Әлебай улы Теләү-Өмбәт, уның улы Азатҡул, уның улы Аҙғул, уның улы Шәриф, уның улы Әлмөхәммәт, уның улы Боҫҡон, уның улы Йылҡыбай, уның улы Байыш; һәм йәнә лә шул Теләү-Өмбәт улы Булаҡ, уның улы Бурағул, уның улы Бесәнсе, уның улы Яҫауыл Аҡбулат...


II. Ҡуңғырбай бин Кинйә, уның улы Түлебай, уның улдары Илембәт, Килдеғол, Ғайан, Ҡусҡар, Атлан һәм дә мәҙкүр Йәнсура (исеме менән Башҡортостандың хәҙерге Йәнсура районы аталған, ләкин рәсми ҡағыҙҙарҙа “Ейәнсура” тип яңылыш яҙылып йөрөй). Шуларҙан:


1) Ҡусҡар улдары: Аҡъйән бин Ҡусҡар, Бикташ бин Ҡусҡар, Аҡбут бин Ҡусҡар, Ағурҙа бин Ҡусҡар;


2) Атлан улдары: Ураҙ бин Атлан, Тутаз бин Атлан, Мәһди, Атҡужаҡ, Ерәнкәй, Аҡҡужа һәм Аҡҡужаның улдары Күҫәкҡол, Бүкәнбай;

Атлан улы Ураҙҙан тыуғандар: Муса бин Ураҙ, Әхмәт бин Ураҙ, Ҡәйүал бин Ураҙ, Ҡоләхмәт, Ғибадәт, Ғибадәт улы Имам; һәм йәнә лә шул Ураҙ улы имам Ғәбидулла, уның улдары: имам Ғиззәтулла, имам Рәхмәтшафиҡ, имам Мөфәз бин Рәхмәтхафиз (Ғәбидулла)...


3) Йәнсура улдары: Исхаҡ бин Йәнсура, уның улы Балъяҡшай бин Исхаҡ; Ҡустыбай бин Йәнсура, уның улы Илбай бин Ҡустыбай; Мәҡсүд бин Йәнсура, уның улы Аҙнабай бин Мәҡсүд; Тимербай бин Йәнсура, уның улы Миңлебай бин (Тимербай); Тимербулат бин Йәнсура, уның улы Бикташ...

Урыны ожмахта булғыры Муса хәҙрәт күсереп ҡалдырған был бөйөк шәжәрәбеҙ, ундағы төрлө дәүер төрлө-төрлө батшаларыбыҙҙың исемдәренән үк асыҡ күренеүенсә, ысынлап та Геродот яҙған “батшалыҡ итеүсе скифтар”ҙың (үҫәргәндәрҙең) батшалар шәжәрәһе булып тора. Был юлдарҙың авторының ата-бабалары һөйләп ҡалдырыуынса, боронғо хан урҙаларының береһенең баш ҡалаһы булған һәм Үҫәргән башҡорттары йәшәгән Сәнкем-Биктимерҙең (ул ауыл хәҙерге Ырымбур өлкәһенең Һарыҡташ районына ҡарай ине) солтандар (хәҙерге Солтановтар) нәҫеленән ҡасандыр бер заман “һыу башы яғына” (Башҡортостандың хәҙерге Йәнсура районына) килен булып төшкән бер һылыуыбыҙ, ата йортонан “бер ниндәй ҙә мал алмай, шул артынан биреләһе мал урынына эт тиреһенә яҙылған шәжәрәне һорап алып киткән” — Муса хәҙрәт тап ана шул “эт тиреһенән” күсереп яҙғандыр, бәлки, үҙенең ошо “Үҫәргән тәүәрихе”н... Был шәжәрәнең ҡиммәте йәнә шунда: бик күп ауылдарыбыҙҙың һәм нәҫел фамилияларыбыҙҙың ундағы ҡайһы кеше исеменә туп-тура бәйлелеге күренә.


Ошонда тағы бер мәсьәләне асыҡлап китеү зарур — бөйөк Туҡтамыш-ханыбыҙҙың ҡартатаһының атаһы “Нармуйынлы Бәрҙебәк”тең атаһы ысынында кем булғанлығын; сөнки сығанаҡтарҙың береһендә лә беҙ уны таба алмайбыҙ, ә был “Үҫәргән тәүәрихе”ндә иһә ул шаҡтай күҙгә салынып ярылып ята; тик, шәжәрәне быуындан-быуынға күсереп ҡалдырыусыларҙыңмы береһенең яңылышыуы арҡаһындалыр, мәсьәлә буталып ҡалған; әммә ошо буталсыҡты сисерлек бәғзе мәғлүмәттәр “тәүәрих”тең үҙендә лә, фарсы сығанаҡтарында ла етерлек.


“Тәүәрих”тәге был буталыштар Сыңғыҙ-хандың беҙгә билдәле өлкән улы Яусының нәҫелдәр ебендәге Үзбәк улы Жанибәк-хан (батшалыҡ итеүе 1341-1357) шәжәрәһен (55-се бит) теркәгәндә ебәрелгән. Беренсенән, унда ысынлап та Жанибәктең улы булған Бәрҙебәк (батшалыҡ итеүе 1357-1360) яңылыш рәүештә уның ейәне итеп — йәғни Жанибәк улы Үсәктең (Көсөктөң) улы итеп күрһәтелгән (57-се бит). Икенсенән, Жанибәк улы Үсәктең (Көсөктөң) улы булырға тейешле Сәйед-Әхмәт (Сәйдәк) һәм уның нәҫелдәре Ҡасим-хан (1524 йылда үлә) һәм уның улы ХАҡназар-хан (Аҡназар-хан тип тә йөрөтөлә, 1524-65 йылдарҙа батшалыҡ итеүе билдәле) теркәлмәй ҡалдырылған. Өсөнсөнән, “Өфөнөң һуңғы батшаһы булған” (П.И. Рычков) һәм ХII быуатта йәшәгән Тура-хан (Трә бин баба Төкләҫ), ныҡ яңылыштырылып, унан байтаҡҡа һуңыраҡ бер осорҙа (1524-1565 й.й.) боронғо Тура-хан баш ҡалаһы Өфөлә ултырып хакимлыҡ ҡылмыш Сыңғыҙ-хан нәҫелле икенсе бер “Тура-хан” — баяғы ХАҡназар-хан менән буталғанлыҡтан, шул боронғо Тура-ханыбыҙ унан һуңғы заманалағы Жанибәк бүләре Ҡасим-хандың улы итеп һыҙыҡсалап беркетелгән, ә беҙ уның, баба Төкләҫ улы Тура-хандың, әлеге Үҫәргән батшалар шәжәрәһендәге 39-сы быуынды биләүен беләбеҙ. Дүртенсенән, Жанибәк улы Бәрҙебәк-хандың улы итеп яңылыш күрһәтелмеш Ишем-хан да ысынында баба Төкләҫ улы Тура-хандың (Трә бин баба Төкләҫтең) улы булырға тейеш, сөнки уның нәҫелдәренең (мәҫәлән, Ҡазан ханлығына ҡаршы аяуһыҙ көрәшкән Айсыуаҡ-хандың) ысын башҡорт хандары икәнлеге рәсми тарихтан уҡ билдәле. Өҫтәүенә, Жанибәк улы Бәрҙебәк, атаһы Жанибәк-ханды үлтереп тәхеткә үрләгәс, бөтә ағай-энеләрен һәм уларҙың нәҫелдәрен (хатта имсәк балаларына тиклем), береһен-бер ҡалдырмай, төп-ҡыра үлтереп бөтөрә, үҙенән дә нәҫел ҡалмай һәм, тарихсылар Ғаффари һәм Аноним Искәндәр яҙыуынса (Тизенгаузен, 129,211-се биттәр), Сыңғыҙ-хан нәҫеленең был тармағы ошо урында ҡырт-өҙөлә. Һәм Жанибәк-ханға һәм уның нәҫелдәренә ҡағылышлы сығанаҡтарҙа бынан башҡа Бәрҙебәк исемле шәхес юҡ. Тимәк, “Үҫәргән тәүәрихе”ндәге (53-сө бит) “Бәрҙебәк солтан бин Тура” — Туҡтамыш-ханыбыҙҙың ҡартатаһының атаһы “Нармуйынлы Бәрҙебәк” тап үҙе булып сыға һәм уны беҙ үҙебеҙҙең ошо Үҫәргән батшалар шәжәрәһендәге тейешле урынына теркәйбеҙ:


39. Трә (Тура) бин баба Төкләҫ (Тура-хан, ХII быуат). — 40. Уның улдары: а) Күсем-хан бин Тура-хан, уның улы Ишем-хан, уның улдары Туғым-хан һәм Айсыуаҡ-хан, Айсыуаҡ-хан улы хан Эйәле, уның улы хан Туҡай, уның улы хан Жиһангир, уның улы хан Иләй, уның улы хан Вәли солтан Баһадир хан, уның улы Ҡаиб-хан; б) Бәрҙебәк-солтан бин Тура йәки “Нармуйынлы Бәрҙебәк” (бөйөк Туҡтамыш-ханыбыҙҙың бабаһы, ХIII быуатта йәшәгән был солтан, аталары Тура-хандан ҡалмыш Өфө тәхете өсөн бер туғаны Күсем-хан менән үҙ-ара талашып, үҙе яҡлы бөрйәндәрҙе эйәртеп, Каспий диңгеҙе буйындағы Сыңғыҙ-хан нәҫелдәре хакимлыҡ ҡылмыш Маңғышлаҡҡа
 — “Төркөстандың Үсәк [Көсөк] ханына һыйынып ҡасты”; Туҡтамыш-хандың атаһы Төкҡужаның ни өсөн “Маңғышлаҡ гөбөрнаторы” булыуының сере ана шундалыр. Был хаҡта “Үҫәргән тәүәрихе”ндә (57-се бит) ҡиммәтле мәғлүмәт бар: “Бәрҙебәк йылдар аша саманан ашты, тора-тороп Яҫы ташта Күсем-хандың уғландарын үлтерҙе. Үлтерелгән уғландарҙың бабалары башҡорт халҡы ине (Тура-хан бин баба Төкләҫтең һәм уның нәҫелдәренең ысынлап та Үҫәргән (башҡорт) икәнлегенә тура ишара. — Й.С.). Улар халҡының бик атаҡлыларынан ине. Улар ғәскәр менән Бәрҙебәк-солтанды үлтермәк өсөн хөсөт ҡылдылар. Шул саҡ Бәрҙебәк-солтан Төркөстанға Үсәк [Көсөк]-ханға һыйыныу өсөн ҡасты, [Үсәк-хандар] — Жанибәк-хан улдары инеләр. Ҡасып барғанда [күрҙе]:Һаҡмар һыуында бер төркөм башҡорттоң үҙенең бәге [бейе] бар ине, Ҡасынҡы сала-бәк
 тип ләҡәпләрҙәр ине, данлыҡлы ине, халҡы мәсәкле
 ине. Унан солтан-Бәрҙебәк һыйыныу үтенде һәм Ҡасаҡ сала-бәк уға хуш күңеллелек күрһәтте. Күсем-хан бәктәренән илсе килеп, Бәрҙебәк-солтанды талап иткәнендә, [сала] халҡы ризалыҡ биреп [уны] йәшерҙеләр һәм алып ҡалдылар. Ләкин Бәрҙебәк-солтан эт холоҡло ине: күпселек йәмәғәт уның иҫенә лә кермәне. Бер көн уға Ҡасаҡ сала әйтте: минең солтаным, һеҙ анаулары-был халыҡҡа ҡатышманығыҙ, беләм сәбәбен, тине. Солтан-Бәрҙебәк: йөрәгем этйән түгел, аңһыҙҙан был халыҡ мине ҡатил итер [үлтерер], тине. Ҡасаҡ сала-бәк уға үҙ халҡынан бер данлы әҙәмдең Субъямал тигән ҡыҙын никахландырҙы. Ирәүән Ҡасаҡ сала-бәкте Бәрҙебәк-хан сәрғәскәр итеп, халҡы уға ризалыҡ бирҙе... Был Бәрҙебәк-солтан яҡшылыҡ ҡәҙерен белмәҫ кафырҙай ине, башҡа хаталыҡтары ла суҡтыр [күптер]”.

Был атаҡлы “Ҡасынҡы сала-бәк” ләҡәпле бабабыҙҙың атаһы Яуынсы Яҫауыл “Күсем-хан заманында уның эргәһендә яҫауыл булып хеҙмәт иткән, тиҙәр”, — 66-сы бит; тимәк, бабабыҙ был Яуынсы Яҫауыл Себер ханы Күсем (ХVI быуат) заманында йәшәгән; уның алты улы — Арынбай, Аҡбай, Күкбай, Сураҡара, Атҡара, Алҡара (“был алты уғыл Яуынсы Яҫауылдың кесе ҡатынынан ине”. — 66-сы бит). Йәнә лә ике улы: а) Ҡасаҡ сала-бәк (“Ҡасаҡ сала-бәк ошбу үҙенең башҡорт халҡына бәк булып, Тора-хан улы Бәрҙебәк [“Нармуйынлы Бәрҙебәк”. — Й.С.] халыҡ башлығы булып торған шул үҙ солтанатында
 ярлыҡанмыштыр”. — 66-сы бит), уның улы Йыуашбай, уның улы Сураш; б) Үҫәргән, уның улдары: 1) Юламан (“ҡунаҡ
 халҡының бабаһы”. — 66-сы бит), уның улдары Ҡоҙаш, Ситкәй; 2) Килдеш (аҡжаҡ
 халҡының бабаһы”. — 66-сы бит), уның улы Юнай, уның улы Көсөкнисә; 3) Субғужа, уның улы Мүскә; 4) Байғужа (“айыу
 халҡының бабаһы”. — 66-сы бит), уның улы Ҡаҙаҡбай-бей, уның улы Ҡаръяу-бей...

Бәрҙебәк-солтандың (ХIII быуат) заманында уҡ ҙур ҡасаба булмыш шул Ҡасынҡы саланан артабан Сәнкем-Биктимер, Һунарсы, Солтанбай, Ырыҫҡол һәм Яңауыл (Яңы Ғафар) ауылдары бүленеп сыҡҡан. — 41. Ҡиас-хан. — 42. Туҡ-хужа-хан. — 43. Туҡтамыш-хан (“Туҡтамыш-хан маҡәме [төп йорто] Сирмешән [Сәрмәсән], Ҡармасан буйында ине һәм ул йәнә Иҙел — Яйыҡ араһында сәхрә тарафында Үҙән
 һыуында булды һәм уның һыуы әсе булғанлыҡтан, саҡ сыҙаны, тиҙәр. Ул ваҡытта яҙ һыу ташҡанда алып ҡалып, бер сула тормош иттеләр: шунда хан йортоноң ҡибла тарафында бер шәре-хауыз
 бар ине, яҙ көнө ҡаҙып һыу ебәрерҙәр ине; һыуы татлы булғаны өсөн шул хауыздың ҡибла тарафында ябыулы бинанан Мәсет-һарай төҙөнө, хозур шәһәр булды
. Һуңынан Йедәк
 бәк менән араларында һуғыш-ҡырылыш булғас, ул ерҙән китеп, Сирмешән [Сәрмәсән] һыуында йорт тотто, ҡәбере шундалыр; ул ҡорбандыр — Йедәк [Йеҙекәй] уғынан ул тәхет кисте, тиҙәр”. — 53-сө бит. Тимәк, бөйөгөбөҙ Туҡтамыш-ханды, уның тыуған һәм һуңғы торған төйәге Сәрмәсән, ә анығырағы — шундағы Төйлән, йылғаһы буйына һөжүм ҡылып, икенсе бер бөйөгөбөҙ Йеҙекәй батыр үлтергән). — 44. Уның улдары: Жәләлитдин, Сәғидалитдин, Ҡадирбирҙе, Хаҡбирҙе (һ.б. күптәр)...

Эйе, башҡорт халыҡ эпосында Туҡтамыш-ханды “затһыҙ хан” тип, Аҡһаҡ Тимерҙе (“Сатмыр-хан”ды) ла “затһыҙ тыуған” тип атау (“Ватандаш” журналы, 1997/2; 55,71-се биттәр) ул дәүерҙәге хакимлек ҡылыусы йыһангир Сыңғыҙ-хан нәҫелдәре күҙлегенән ҡарағанда бик ғәҙел һәм урынлы, сөнки әйтелгән шәхестәр икеһе лә, ысынлап та, “затлы” Сыңғыҙ-хан нәҫеленән түгелдәр, Туҡтамыш-хан үҙе гәрсә, Аҡһаҡ Тимерҙән айырмалы булараҡ, был донъяға Сыңғыҙ-ханды ла бирмеш баяғы бер үк Үҫәргән-Бөрйән ҡәбиләһенән булһа ла...


Йәнә килеп Үҫәргән батшалар шәжәрәһендәге айырым алып дауамлар өсөн алдараҡ киҫәтеп һәм аҫтына һыҙып ҡалдырып торолған бәғзе быуындарҙың нәҫел бауҙарын һуҙыуҙы дауамлайыҡ:


24. Хан Сәнкүм. — 25. Ғри. — 26. Сәмар. — 27. Тим. — 28. Сәғди бин Тим. — 29. Ҡағб. — 30. Гру бин Ҡиас. — 31. Уның улдары: а) Глб бин Гру, уның улы Зөһрә Ғәбид Хәләф, уның улы (?) бин Хәләф; б) Дарам бин Гру, уның улы Ғрам бин Дарам, уның улы Ғәбуан бин Ғрам, уның улы Асаман һәм уның улы Жаир бин Асаман...


Был Асаман — Асамандар (саманидтар) дәүләтенең (875-999 й.й.) батшалар шәжәрәһен башлаусы уҙаман бабабыҙ ул. Был дәүләт Урта Азияла (баш ҡалаһы Бохара) урынлашып, Х быуаттың тәүге яртыһында Мавереннахр, Хөрәсән, Төньяҡ һәм Көнсығыш Иран илдәрен үҙ эсенә ала, уға Хорезм, Систан, Горган (Үҫәргән), Табаристан (Мазендаран) илдәре буйһоноп йәшәй. Иң мөһим ҡалалары Бохара, Сәмәрҡәнд, Нишапур, Мәреү, Ургенч, Ғират, Бәлх, Ғазни булып, Асаман батшалар һарайында Рудаки, Әл-Фараби һ.б. шундай аҫыл заттар ижад иткән. Ул дәүләт Хазар, Иран, Болғар, Ҡытай, урыҫ илдәренә һәм, әлбиттә, Башҡортостанға сауҙа каруандарын йөрөткән...

Ҡалды инде 41-се быуын — Ҡарадә Ҡиә бин Ҡаҙансы һәм уның нәҫел бауы; Йеҙекәй батырға ҡағылышлы бик мөһим был тармаҡты беҙ һуңғараҡ — тәғәйен Йеҙекәй тураһында һөйләгәндә барларбыҙ. Ә хәҙерен Йеҙекәй батырға тиклемге булған һәм ғәмәлдә уның батырлыҡтарының нигеҙ-тупрағын тәшкил иткән боронғо уҙаман бабаларыбыҙҙың баяғы яуыз татар-монгол илбаҫарҙарына ҡаршы дәһшәтле көрәшенең тарих китаптарына кермәй йомолоп ҡалмыш сәхифәләрен ослайыҡ.

Әлхасил, 1241 йылдың иртә яҙында урыҫтың хәҙерге Кострома өлкәһендә тупланмыш Сыңғыҙ-хан тоҡомло батша улдары Батый-хан һәм уның бер туған ҡустылары, шулай уҡ уның менән бергә йәнә уның туғандары Ҡаҙан, Бүре, Бүҫек уҙамандар етәкселегендәге татар-монгол ғәскәрҙәре башҡорттарҙың уларға ҡаршы нәүбәттәге ихтилалын баҫтырырға һәм башҡорт тамырын ҡороторға Бараҡ-убан (Северные Увалы) тауҙары аша Башҡортостанға тоҫҡалып ябырыла... “Урҙа һәм байҙар, — тип яҙа Рашид-ад-дин, — уң ҡанаттан ҡыҙыу хәрәкәт итеп, Ублавун өлкәһенә килеп еттеләр”. Боҙолоп яҙылған был исем, моғайын, (у)блавун — блавуй — Бәләбәй ҡалҡыулыҡтары булырға тейеш (татар-монголдарҙың тап юл өҫтөндә ята). Ошо тәңгәлдә “уларға үҙ ғәскәре менән Берзенам (Бөрйән. — Й.С.) ҡаршы төштө, — тип дауамлай тарихсы, — ләкин улар (татар-монголдар. — Й.С.) уны тар-мар ҡылдылар. Шунан һуң Батый Истарилава (Эстәрлетамаҡ ҡалаһы. — Й.С.) тарафына йүнәлде, унда башҡорттарҙың батшаһы менән һуғышты һәм монгол ғәскәре уларҙы ҡыйратты”. Тимәк, батша (көләр) Мүйтән-бейҙең төп көстәре илбаҫарҙарҙы Эстәрлетамаҡ ҡалаһы янында ҡаршылаған һәм артабан, еңелеп, Урал тауҙарына сигенгән (шуға күрә лә ул Горный Старец ләҡәпле). “Ҡаҙан һәм Бүре сәсәндәр халҡына (баяғы “Тау Башҡорто” йәғни сәсән-батшалар тоҡомо Ғәләүитдин-Мүйтән-бейҙең нәҫелдәштәренә. — Й.С.) ҡаршы ҡуҙғалды һәм өс тапҡыр һуғышҡандан һуң ғына еңде ул халыҡты. Бүҫек, Ҡараулағ (Ҡарауыллыҡ — хәҙерге Әбйәлил районының Таштимер ауылы янындағы Ҡарауыл тауы. — Й.С.) юлы буйлап китеп, шундағы тауҙарҙы үтеп, шул улағ (ҡара-аулаҡ — ҡараулыҡ, тигән һүҙҙән алынған — ҡарауыл кешеләре йәки Ҡара-Табындар. — Й.С.) ҡәбиләләрен тар-мар ҡылды; ә унан, урман һәм Баяҡ-буҡ тауы (Маяҡ-баҡ — Баймаҡ йәки маяҡлы күҙәтеү тауы. — Й.С.) аша Мишлява (Мышылы-уба йәки Мышы-ғыр — хәҙерге Усалы районы Ураҙ ауылы эргәһендәге Мышағыр-тау. — Й.С.) яҡтарына уҙҙы һәм шунда уға ҡаршы һуғышырға әҙер торған дошмандарҙы ҡыйратты. Батша улдары, әйтеп үтелгән биш юл (хәҙерге биш район — Дәүләкән, Ауырғазы, Ҡырмыҫҡалы, Ғафури, Ишембай, Әбйәлил араһынан уҙған һәм шул райондарҙағы Ҡарауылтауҙар һуҙымының бишеһен дә тоташтырған оло юл. — Й.С.) буйынса барып, башҡорттарҙың, мажарҙарҙың (мишәрҙәрҙең. — Й.С.) һәм сәсәндәрҙең (батша тоҡомло үҫәргәндәрҙең. — Й.С.) бөтә өлкәләрен яулап алдылар һәм, уларҙың батшаһын йәғни көләрҙе (баяғы “Тау Башҡорто” Мүйтәнде. — Й.С.) ҡасырға мәжбүр итеп, йәйҙе Төсө
 (хәҙерге Силәбе өлкәһе Ҡоншаҡ районындағы Төсө, йәки урыҫса Теча) йылғаһы һәм Туна (Туна-улаҡ — Таналыҡ, Башҡортостандың хәҙерге Хәйбулла районында) йылғаһы буйҙарында ял итеп үткәрҙеләр. Ҡаҙан үҙенең ғәскәрен алып сәфәргә сыҡты һәм Туҡат (Туҡ йылғаһы, хәҙерге Ырымбур өлкәһендә. — Й.С.), Ыр-бураҡ (Ыр-булаҡ — Ырғыҙ йылғаһы, хәҙерге Самара өлкәһендә. — Й.С.) һәм Саран (Соран йылғаһы буйы, хәҙерге Ырымбур өлкәһендә. — Й.С.) өлкәләрен яулап алды һәм ул илдәрҙең (бөтөн Башҡортостандың. — Й.С.) батшаһы көләрҙе (йәғни баяғы “биш юл” буйҙарындағы һуғыштарҙа еңелеп Туҡ-Соран яҡтарына ҡасҡан “Ҡасыр” Мүйтәнде. — Й.С.) диңгеҙ (Каспий. — Й.С.) ярынаса ҡыуып ебәрҙе. Ул (көләр-батша Мүйтән. — Й.С.) диңгеҙ ярындағы Төләнкөн
 (Тюлень-Көн — тюлендәр Көнгә ҡыҙынып ятыр ваҡ утрауҙар [хәҙерге Тюленьи острова] тәңгәлендә Яйыҡ тамағындағы боронғо ҡалабыҙ — хәҙерге Балыҡшы. — Й.С.) ҡалаһында кәмәгә ултырып диңгеҙгә олаҡҡанлыҡтан, Ҡаҙан кире әйләнеп ҡайтырға юлланды һәм юлда барышлай, күп һуғыштарҙан һуң, Улакут (оло-ҡот — оло ҡот биреүсе хоҙайбикәнең йорто һаналмыш Йағалса тау итәгендәге Темәс; Марко Поло уны, әйтеп үтеүебеҙсә, “Тау Ҡарты йәшәгән Мулекет” [муллыҡ-ҡот] тип атаған; тимәк, был, оло-ҡот — Темәс, “Тау Башҡорто” [Горный Старец] Мүйтән-көләрҙең Башҡортостандағы һуңғы таяныс баш ҡалаһы булған. — Й.С.), Киркин (Курган. — Й.С.) ҡалаларын алды. Ҡағандың вафат булыуы (Үгеҙ-ҡаған 1241 йылдың 11 декабрендә үлгән. — Й.С.) хаҡындағы хәбәр батша улдарына килеп етмәгәйне әле” (Тизенгаузен, 38-се бит). Тимәк, Батый-хан етәкселегендәге татар-монгол ғәскәрҙәре был юлы, Иҙелдән алып Иртышҡаса көнсөғөшҡа табан бөтә Башҡортостанды, йәтмә менән балыҡ һөҙгәндәй, бер мөйөшөн дә ҡалдырмай ҡыйратып-тапап үтәләр. Әйткәндәй, хәҙерге Йәнсура районының Ергәйеш һәм Юлдаш ауылдары араһында Бату күле бар, шунда “Батый-хан ятҡан”, имеш. Юлдаш ауылы янындағы тау башында үткер күҙле өс ҡыҙыбыҙ (береһенең исеме Зөһрә) яу килер юлды ҡарауыллап торған һәм, яу күренеүе менән үк һөрән һалып, хәбәр биргән. Ошондағы башҡорт яугирҙәренең әҙерлекле ҡаршы тороуы арҡаһында татар-монголдар ул юлдан Мүйтән-бей ҡасып ятҡан төбәккә (Ҡаҫмарт тамағындағы хәҙерге Сәнкем-Биктимер ауылына) үтә алмай, йүнәлештәрен ҡырт үҙгәртеп, Һаҡмар йылғаһының Эйек тамағы яғына боролғандар, имеш (тарихсы-эҙәрмән Ф.Ф. Илбулдин яҙып алған мәғлүмәт). Бәлки, баяғы Туҡ-Соран тарафына үтеп бармыш татар-монгол “батша улы” Ҡаҙан ғәскәренең берәй алғасҡы төркөмө булғандыр ул...


Ә хәҙерге Балыҡсы (боронғо Төләнкөн) ҡалаһында кәмәгә ултырып диңгеҙгә олаҡмыш “Тау Башҡорто” көләр-батша Мүйтән яҙмышына килгәндә, ул, Каспий диңгеҙен арҡылы кисеп сығып, Ирандың (боронғо сәсәндәр-әсәбүреләр -- сасанидтар иленең) шул диңгеҙ буйы өлкәһе Мазендерандағы һәм унан көньяҡтараҡ Кухистандағы сәсәндәр-әсәбүреләр сектаһы ҡәлғәләрендә боҫҡан; ә һуңынан, әйтеп үтеүебеҙсә, үҙе лә, һәм үҙе янындағы бер улы ла татар-монголдар ҡулына төшөп һәләк булған...


Инде ҡабат Башҡортостан яҡтарына иғтибарҙы йүнәлтһәк, “ошо ваҡиғаларҙан һуң, — тип әйтелә йылъяҙмала, — 639 барыҫ йылында [миләди 1242] ҡыпсаҡтар, ҙур һанлы көс туплап килеп, батша улы Ҡаҙанға һәм Яусы улы Шоңҡарға ҡаршы һуғышты (Турғай далаларындалыр, моғайын. — Й.С.), ә былар, дәһшәтле һуғышып, шул урында ҡыпсаҡтарҙы ҡыйратты. Көҙөн (Галич янынан көнсығышҡа — Башҡортостанға — ошо беренсе боролоп ҡайтыуҙарынан һуң. — Й.С.) улар икенсегә кире боролоп ҡайттылар (был юлы Башҡортостандан — Хорезмға. — Й.С.), Тимер Ҡапҡа [Дербент] һәм шундағы тауҙар аша (Ҡафҡаздан Көнбайышҡа — ҡабат урыҫтарҙы яулау яғына. — Й.С.) уҙҙылар” (Тизенгаузен, 38-39-сы биттәр). Татар-монголдарҙың ошо хәрби сәфәрендәге ҡаҙаныштары уларҙың “Йәшерен хикәйәт”енең 274-се параграфында йомғаҡлана: “Сүбәдәйгә ярҙамға ебәрелгән батша улдары Батый, Бүре, Кейек, Мәңке һәм башҡа бөтә батша улдары ҡанлы, ҡыпсаҡ һәм башҡорт халыҡтарын буйһондороп, Эчжил (Иҙелбаш, хәҙерге Белорет. — Й.С.), Чжаях (Яйыҡ, хәҙерге Орск. — Й.С.) һәм Мегет (Мекетә-Бәкәтәр, хәҙерге Ырымбур өлкәһенең Ҡыуандыҡ районындағы ауыл. — Й.С.) ҡалаларын емерҙе, шулай уҡ урыҫтарҙы тамам тар-мар ҡылды һәм әсир алды. Улар асуттарҙы (Исәт йылғаһы буйы башҡорттарын. — Й.С.) һәм сесуттарҙы (сыуаштарҙы. — Й.С.), шулай уҡ Белерман (Бүләр. — Й.С.), Керман-Киви (Киев. — Й.С.) ҡалаларының һәм башҡа ҡалаларҙың кешеләрен тулыһынса буйһондорҙо; даруғасылар (солтан-гөбөрнаторҙар, бейҙәр. — Й.С.) һәм танмачиндар (талмассы-тәржемәселәр. — Й.С.) тәғәйенләп, тыуған илгә ҡайттылар”.


1243 йылда Батый-хан баяғы Тимер Ҡапҡа — Ҡафҡаз аша Иҙелдең уң яҡ яры буйындағы үҙенең ылыҫына ҡайтып етеп, төпләнергә ҡарар итә һәм баш ҡалаһы шанлы Һарай-Бату булған, Иртыштан алып Дунайғаса йәйрәп ятҡан Алтын Урҙа империяһын нигеҙләй. Ә уның уйынса башкөлләй тар-мар ҡылынып ҡыйратылған һәм һис ҡасан баш күтәрмәҫ инде, тип иҫәпләнгән, яраланған арыҫландай ҡаны сәсрәп йығылып ятып ҡалған Башҡортостан, тиҙ арала яраларын ҡабат ялап төҙәтеп, үҙенең Каспий диңгеҙе аша Иран яғына ҡасып китмеш көләр-батшаһын (йәки уның нәҫелен) ҡабат Өфө тәхетенә ултыртып, Алтын Урҙа империяһы уртаһындағы хоҡуҡтары сикләнгәнерәк үҙ аллы бер дәүләт килеш (тап бөгөнгө Рәсәй империяһы эсендәге сикленгән үҙ аллы Башҡортостандай!) хатта алдағы быуатта ла ныҡышып йәшәүен дауамлай. Сөнки 1320 йылда “Басҡардия”ға (Башҡортостанға) килеп китмеш Иоганка Венгр тигән монах башҡорттарҙың “ҙур халыҡ” булыуын, унда “бөтөн Башҡортостандың батшаһы” идара итеүен тасуирлай, шул уҡ ваҡытта башҡорттарҙы “татарҙарға (татар-монголдарға. — Й.С.) буйһонған ҙур халыҡ” тип һанай, “башҡорттарҙың хөкөмдарҙары — татарҙар”, тип тә нарыҡлай, ә был иһә бая әйтелгән һәм үҙебеҙгә яҡшы таныш сикләнгән үҙ аллылыҡтың билдәһе. Йәнә килеп Иоганка яҙған ике ҡәүемдең (башҡорттарҙың һәм татарҙарҙың) дингә мөнәсәбәте лә фәһемле: әле килеп үҙҙәренең мосолманлығын 922 йылда Ислам динен ҡабул иткән беҙҙең болғар бабаларға илтеп ялғарға яратҡан татарҙарҙың шул 1320 йылдағы христиан-несториан бабалары, католик Иоганка Венгр һәм уның юлдашының өгөтөнә еңел бирелеп, шунда уҡ католиклыҡҡа ауышҡанда, мосолман башҡорттар үҙ ата-бабалары диненә йәбешеп ята. “Беҙ, — тип яҙа Иоганка Венгр, — бөтөн Басҡордия дәүләтенең батшаһын уның ғаиләһенең ҙур өлөшө менән бергә сарацинлыҡта (ғәрәп мосолмансылығында. — Й.С.) аҙашҡан хәлендә осраттыҡ... Беҙ иһә шул саҡта динебеҙ хаҡында вәғәздәрҙе йышлатып, ундағы мосолман ғалимдарына... уларҙың ҡануны башкөлләй ялған һәм мәжүси икәнлеген дәлилләгәс,... улар, ярһып, беҙҙе үлтереп ташларға йыйындылар. Беҙҙе ҡулға алдылар һәм, Тимер бығауҙар (Уралдың тимер байлығына һәм башҡорт тимерселегенә тура ишара! — Й.С.) менән рәхимһеҙ бығаулап, төрмәгә бикләнеләр һәм беҙ, ҡот осорғос ҡорттар һәм үлемесле һаҫылыҡтар менән мыжғыу төрмә бысрағында аслыҡтан интегеп, әжәлебеҙ килерен һағынып көттөк, ләкин улар, беҙҙең татар-диндәштәребеҙҙән шөрләп, быға баҙнат итмәнеләр. Сөнки татарҙар христиан динлеләрҙе ярата, ә тегеләрҙе күрә алмайҙар һәм эҙәрлекләйҙәр” (Исторический архив, III. М.-Л., 1940; 92-93-сө биттәр).


Иоганка Венгрҙың был яҙмаһындағы “бөтөн Басҡордия дәүләтенең батшаһы”н үҙ күҙҙәре менән күреп шаһитлыҡ ҡылыуы ифрат та ҡиммәтле: тимәк, 1241 йылда “бөтөн Башҡортостандың батшаһы (көләр)” Мүйтән, татар-монголдарҙан һуғышта еңелеп, Каспий диңгеҙе аша Хорезмға (Иранға) ҡасып китһә лә (һәм 1255 йылда юҡҡа сығарылһа ла), башҡорт халҡы барыбер үҙ дәүләтселлеген, өҙөлдөрмәйенсә, һаҡлап ҡалыуға өлгәшкән — Иоганка килгән шул 1320 йылда ла Алтын Урҙа империяһы уртаһында “бөтөн Басҡордия дәүләтенең батшаһы” үҙ тәхетендә ултырыуын күрәбеҙ. Дөрөҫ, уның инде хоҡуҡтары тағы ла нығыраҡ сикләнгән, әммә “сикләнгән үҙ аллылығын” барыбер ул һаҡлаған — Алтын Урҙа империяһына ҡаршы өҙлөкһөҙ башҡорт ихтилалдары арҡаһында яуланған мөмкинлек был. Ә “башҡорт батшаһы” мәсьәләһенә килгәндә, татар-монголдар, боронғо ҡанунға ярашлы, шул уҡ үҙ ырыуҙаштары (Үҫәргән-Бөрйән) Мүйтән-бей нәҫелен ултыртҡандыр тәхеткә; ул башҡорт батшаларының Мүйтән-бейҙән һуң килгән тәүгеһе лә, моғайын, 1256 йылда улар тарафынан ҡулға алынмыш Шаҡмал-Руханитдин (Мүйтән-Ғәләүитдиндең улы) үҙе булғандыр, бәлки, (сөнки шәжәрә сылбыры өҙөлмәгән)... Империя ҡанундары әммә ҡаты: үҙ эсендә бер ниндәй ҙә үҙ аллылыҡҡа (хатта сикләнгән булһа ла!) юл ҡуймаҫҡа бөтә көсөн, яузлығын һала ул; быны Рәсәй империяһындағы Башҡортостандың да күп быуатлыҡ ихтилалдар тарихы ныҡ иҫбатлай. Һәм боронғо үҙ аллы Башҡортостан, аҡрынлап, үҙ аллылығын юғалтыу юлына баҫа ла артабан Алтын Урҙа империяһының күпме генә талаһаң да сикләнмәгән тере көс һәм матди байлыҡ сығанағына әүерелә; хатта Алтын Урҙа тәхетендә үҙенең башҡорт ҡағаны Туҡтамыш-хан ултырғанында ла уның империясылыҡ тәбиғәте үҙгәрмәй:

Туҡтамыш-хан тигәне,

Туҡтамыш-хан тигәне,

Ойошоп ятҡан ҙур йортто

Өрккән ҡуйҙай итте ул,

Арыҫландай ирҙәрҙе

Йыуаш ҡуйҙай итте ул.

Яурыныбыҙҙан уҡ үтте,

Көнөбөҙҙө юҡ итте;

Башы ҡамалы тыуыбыҙ,

Илде һаҡлаған яуыбыҙ,

Урал да тигән тауыбыҙ, —

Бары ла китте, ау, китте...

Иҙеүкәй менән Мораҙым.


Әммә үҙенең донъя яратылғандан уҡ үҙе менән бергә килмеш хөр үҙ аллылығын, дәүләтселлеген хәтерендә ныҡ һаҡлаған ғорур башҡорт халҡы барыбер быуаттар буйынса ла империя ҡыҫымына ҡарышҡан, азатлыҡ хаҡына йәнен аямай көрәшеүсе батырҙарын, уларҙы данлаусы йырҙарын һәм эпостарын тыуҙырған. Һәм бына Күк Уралдың ҡыйғыр шоңҡары — Йеҙекәй батыр башҡорт иленең мәңгелек тарих офоғона ҡарпыған:

Артынан килеп ҡараһаң,

Ике яурын араһы —

Батыр йоҡлар саялай;

Алдынан килеп ҡараһаң, —

Ҡарсыға ҡабаҡ, талғыр күҙ;

Йөрәгенә ингәндәй, —

Батырлығы йөҙөндә,

Ҡырҡыулығы күҙендә;

Уйлап эшләр эшен дә, —

Эйәрле ат ятыр эсендә...

...Иҙеүкәй, Иҙеүкәй тигән һүҙ —

Урал, Урал тигән һүҙ.

Иҙеүкәй китте, тигән һүҙ —

Урал күсте, тигән һүҙ.

Иҙеүкәй — киткәс, китер ул,

Ҡомһорап сапҡан арыҫландай,

Ҡанығып осҡан ҡыйғырҙай,

Шул китеүҙән үтер ул

Оҙон-оҙон оло юл;

Быуат-быуат батырҙар

Шуны буйлап сапҡан юл...


Эйе, хаҡ әйтелә бит эпоста: башҡорт батыры Йеҙекәйебеҙ әле булһа шул хаҡ юлды буйлап саба ла саба, быуат-быуат киләсәктә лә тынғы белмәй сабыр ул...

Башҡорт батыры Йеҙекәйҙең бала сағы һәм үҫмерлеге тураһындағы һаран ғына мәғлүмәттәрҙе донъялағы берҙән-бер сығанаҡтан — башҡорт эпосы (ә башҡа халыҡтарҙағы уның варианттары башҡорттан күскән, тип һанайым) “Иҙеүкәй менән Мораҙым”дан ғына һоҫа алабыҙ. Эпостағы мәғлүмәттәр башҡорт шәжәрәләрендәге һаран ғына мәғлүмәттәр менән ҡуша үрелә, уның шөңгөр тормошоноң мәңгелеккә юғалды, сер булып ҡалды, тигән һүрән осҡондары ла зирәкйәндәрҙең күҙе алдында көслө йәшен сатҡыһылай ҡапыл гөлтләп ҡабына...


Эпостан бер күҙәмә:

Ошо данлы Уралда

Төкләҫ тигән ир торҙо.

...Изге баба Төкләҫтең... [нәҫеленән]

...Бер ир бала тыуҙы, ти...

Ун ике йорт ырыуға
Балам да иҙеү булһын, тип...

Иҙеүкәй исемен ҡуйҙы, ти.


Әҫәребеҙҙең үтеп китмеш бүлектәренең береһендә мөхтәрәм Муса хәҙрәтебеҙҙең “Үҫәргән тәүәрихе” менән танышып өлгөргән уҡыусыларыбыҙға унда бирелмеш Үҫәргән батшалар шәжәрәһенән үк билдәле: эпостағы “изге баба Төкләҫ” — Башҡортостанда ХII быуатта йәшәгән һәм баш ҡалабыҙ Өфө (Тура) тәхетен биләгән тарихи шәхесебеҙҙең — башҡорт Тура-хандың атаһы был. Ул һәм уның нәҫелдәренең Иоганка Венгр үҙе күреп яҙған “бөтөн Башҡортостандың батшаһы” булып ултырыуҙары ла эпостағы бөтөн Башҡортостан халҡы — “ун ике йорт ырыу” (Үҫәргәндең биш ырыуы менән башҡорттоң ете ырыуы. Башҡорт халҡының ысынлап та ун ике ырыуҙан тәшкиллеген ҡарағыҙ: С.И. Руденко. Башкиры. М. – Л. 1955; 50-нсе бит) төшөнсәһе менән дөрөҫләнә. Йеҙекәйебеҙ, тимәк, Үҫәргәндең баба Төкләҫ нәҫелендә үҫәргәнле зат булараҡ донъяға килгән, “ун ике йорт ырыу”ҙың — бөтөн Башҡортостандың бөйөк батыры булған. Уның тәғәйен ҡайһы төбәктә тыуғанлығы эпос батырыбыҙҙың үҙ ауыҙынан әйтелә:

Үҙән-үҙән Үҙән һыу
 —
Бабам ғүмер иткән йорт.

Төйәләҫтең араһы

Төйә менән тулған йорт.

Ҡырыҡтының араһы

Йылҡы менән тулған йорт.

Бейә һауған ҡотло йорт,

Ҡымыҙ эскән ҡотло йорт.

Үҙәкләп һуҡҡан һум Тимер

Миңә хәнйәр булған йорт...

Һәм бына ошо ерҙәр, ысынлап та, ике-өс быуын аша ғына Йеҙекәй менән бер бабалаш үҫәргәнле Мүйтән-бейҙең Сыңғыҙ-хандан рәсми рәүештә ярлыҡатып алған һәм Иртыштан алып Иҙелгәсә йәйрәгән Үҫәргән биләмәләренең мөҡәддәс бер өлөшө булып тора (Башкирские шежере. Филологические исследования и публикации. Уфа, 1985; 57-се бит). Үҙенең ошо тыуған төбәген биш бармағылай яҡшы белгәнгә күрә лә Йеҙекәй 1391 йылда Аҡһаҡ Тимер йыһангирҙең (бабалары яғынан яҡын туғанының -- өҫтә килтерелгән Юнысов шәжәрәһен өҡарағыҙ!) алайҙарын шундағы йәшерен юлдар буйынса үҙенең ҡан дошманы булған Туҡтамыш-хандың ғәскәрҙәренең арт һабағына һиҙҙертмәйенсә үткәрә (хитабымдың “Аҡһаҡ Тимер, Туҡтамыш-хан һәм Ялыҡ-бей” тигән бүлегендә был хаҡта тулыраҡ яҙылды).


Саф башҡорт эпосы “Иҙеүкәй менән Мораҙым” Алтын Урҙа тарҡалғандан һуңғы осорҙарҙа уның айырымланмыш халыҡтары (башҡорт, ҡаҙаҡ, нуғай, үзбәк, ҡарағалпаҡ, татар, төрөкмән) тарафынан уртаҡланып, һәр береһе уны үҙ теленә һәм күңеленә яраҡлаштырғанлыҡтан, ситтәр тарафынан үҙгәйләштерелгән башҡа сифаттар ҡатарында батырыбыҙҙың исеме лә төрлө өлгөләрҙә яҙылып йөрөй: Иҙеүкәй, Йеҙекәй, Йедек, Едигей, Идигу...

Был серле исемдең мәғәнәһе, ябай-ялпы төпсөүе (этимологияһы) буйынса барлаһаҡ, унда беҙҙе ҡыҙыҡһындырған һүҙ “Иҙел” (ҡоро ер сиге — йылға) менән “иҙеү” (күлдәк йырығының сиге — иҙеү) берҙәй күреп аңлатыла:

Ун ике йорт ырыуға

Балам да иҙеү булһын, тип,

Илгә килгән дошманды

Ағиҙелдәй быуһын, тип,

...Иҙеүкәй исемен ҡуйҙы, ти...

Ләкин был исемдең дөрөҫөрәк әйтелеше Йеҙекәй батыр үҙе тере заманда һәм урыҫтар менән яҡын аралашып йөрөгән сағындағы урыҫ йылъяҙмаларына теркәлеп ҡалған — Едигей (урыҫта “ҙ” хәрефе лә, өнө лә булмағанлыҡтан, башҡортса “йеҙ” урынына “ед” яҙылған); шулай уҡ иҫке төркиләштерелгән ғәрәп графикалы башҡорт шәжәрәһендә лә был исем, Йеҙекәй, “әй” иркәлек ялғауы ҡыҫҡартылып, һәм “ҙ” өнө иҫке төркиләштерелеп, “Йедек” яҙылып  йөрөй (“Үҫәргән тәүәрихе”; 54,56-сы биттәр), был иһә тулыраҡ әйтелешле Едигей — Йеҙекәй өлгөһөнөң фәнни дөрөҫлөгөн һәм эпостағы “Иҙеүкәй”ҙең фәстереп юрау икәнлеген иҫбатлай. Ә исем нигеҙендә ятҡан “йеҙ” тәүге ҡарашта ҡушылдыҡлы һары бутал (латунь) булып күренә, ләкин был улай түгел. Сөнки “йеҙ” тип бабаларыбыҙ эсе ҡыуыш (көпшә) һабаҡлы бейек үләнде атаған, “сей” тигән ҡамыш исеме лә шул “йеҙ”ҙән үҙгәреп килеп сыҡҡан; Үҙәк Азия далаларында һыбайлының яурынына тиңәлерлек дәү булып үҫкән был йеҙ (көпшә) үлән — ҡиммәтле мал аҙығы, ә уның кипкән һабаҡтары эшләпә, септә үреү өсөн ҡулланыла; әҫәрен ғәрәпсә яҙған Мәхмүт Ҡашғари уны “Алла ағасы” тип атаған (“Советская тюркология” журналы, Баку, 1976/3; 41-43-сө биттәр). Далалағы ҡара (ҙур) урмандай булып үҫмеш был “йеҙ” көпшәне Үҫәргән-башҡорт тоҡомдары “ҡара-дәү ҡыяҡ” (дәү ҡыяҡлы ҙур үлән) тип йөрөткән, хатта үҙенең балаларына ла шул үлән исемен ҡушҡан:


Ҡара Дәү Ҡыяҡ (шәжәрәләге “Ҡарадә Ҡиә”, — “Үҫәргән тәүәрихе”, 54-се бит) — Йеҙекәй батырыбыҙҙың ҡартатаһының исеме; һәм шул уҡ сатыр сәскәлеләр ғаиләһенән булған, әҙәм балаһының танһыҡ аҙығы итеп ҡулланылған Төкләҫ (йөнтәҫ) һәм молоҡ (һимеҙ) көпшәле үлән (балтырған
, балтырсаҡ) —

Төклө Молоҡ Балтырсаҡ Ҡотло Ҡыяҡ (шәжәрәләге “Ҡотло Ҡиә”, — “Үҫәргән тәүәрихе”, 54-се бит) — Йеҙекәй батырыбыҙҙың атаһының тулы әйтелешле исеме; фарсы сығанаҡтарында ул Төклөбай, Балтырсы (Балтасы) булып йөрөй, ә Үҫәргән шәжәрәләренең береһендә Молоҡ итеп яҙылған;


һәм шулай уҡ әҙәм балаһының танһыҡ аҙығы булып ҡулланылмыш ҡаҡы (ҡымыҙлыҡ) тигән төкләҫ көпшә —


Ҡаҡан Төкләҫ (Ҡаҡы-Төкләҫ) — Үҫәргәндәрҙең киң билдәле бабаһының исеме баба Төкләҫ (“Үҫәргән тәүәрихе”, 55-се бит).


Сатыр сәскәле был үҫемлектең һыу буйҙарын яратыусы бер төрө бар, ул “сей” (жиз -- еҙ һүҙенән килеп сыҡҡан), ә күберәген “ҡамыш” (ҡубыш — ҡыуыш, тигәндән) тип атап йөрөтөлә; әммә М. Ҡашғари яҙған “Алла ағасы” кеүек затлы үлән-көпшәгә бирелмеш “йеҙ” үлән атамаһы башҡорт телендә лә һаҡланып ҡалған:

Таштуғайҡай, һинең ҡамышыңды

Йеҙ ҡурайҡай итеп тартайым...

Таштуғай.
Тимәк, үлемһеҙ моңобоҙ “Таштуғай”ҙың авторы мәшһүрә Көнһылыуыбыҙ, моғайын, үҙе торған ҡыуан далала “йеҙ ҡурайҡай” (йәки Йеҙекәй ҡурайҡай) үләне булмағанлыҡтан, ҡулы осондағы нәҙек Таштуғай ҡамышын “йеҙ ҡурайҡай итеп” ҡулайлаштырып тартҡан. Ә инде теге Үҙәк Азиялағы ҡоро далаларҙа урманланып үҫмәле йеҙ ҡурай — “Алла ағасы”, буйы оҙон булһа ла, һалам кеүек нәҙекәй ҙә ҡурай итеп тартырға төптө яраҡһыҙ булғанлыҡтан, унан эшләпә, септә генә үрәләр, ә донъяла бармы икән һуң йөрәктәрҙең талғын оҙон моңдарын көпшәһенән шаңғыртырлыҡ шыма һәм оҙон булып үҫмәле, ысын-ысындан “Алла үләне” тип әйтерлек йеҙ-Йеҙекәй — йеҙ ҡурай? Ҡайҙа үҫә ул Йеҙекәй?! — бар икән шул, инш Алла, һәм бөгөнгәсә, тамыры ҡоромай, Уралыбыҙҙа бойоҡмай, ҡусҡылланып үҫә икән шул, тере икән шул, бәрәк Алла! Бына уның, ғалимдәр әйтмешләй, сатыр сәскәләр ғаиләһендәге шыма көпшәле үлән-мөғжизәбеҙҙең, бабалар телендә йөрөгән тулы исеме:

Йеҙекәй-дәүҡыяҡ-ҡурай.

Әгәр ҙә ки ошонобоҙҙоң һәр быуынын айырым алып аңлатһаҡ, баяғы “йеҙ”гә иркәләү ялғауы “кәй” теркәлмеш “Йеҙекәй” һүҙен ғилем эйәләре ошолай тип тәфсилләй: “еҙекәй — шыма көпшә” (башҡорт теленең һүҙлеге. М., 1993; I том, 309-сы бит). Ә “көпшә” тигәнебеҙ, — тип аңлата шул уҡ ғалимдар, — сатыр сәскәләр ғаиләһенә ингән ҡыуыш һабаҡлы бер төркөм үләндең дөйөм исеме ул (шунда уҡ, 544-се бит); ә “сатыр сәскәләр” тигәне, ябай ғына әйткәндә, “таҡыя башлылар” тигән һүҙ. Ә өҫтә күрһәтелмеш тулы исемдең икенсе быуыны “дәүҡыяҡ” — дәү (оло) ҡыяҡлы үлән, тигән һүҙ; өсөнсө быуыны “ҡурай” — ана шул дәү ҡыяҡлы Йеҙекәй үләненең ҡурылып кипкән йәғни тын өрмәле музыка ҡоралы итеп шаңғыртып тартырға яраҡлы ҡыуыш һабағы, көпшәһе; ә “дәүҡыяҡ-ҡурай” тигәнебеҙҙән “таҡыя-ҡурай” йәки “таҡыя башлы ҡурай” атамаһы яралған; ҡыҫҡартып уны “йеҙекәй” тип кенә лә, “ҡурай” тип кенә лә әйткәндәр; әле һүҙ барған батырыбыҙға ла яратып шул моңло исемде ҡушҡандар: Йеҙекәй...

Үҫәргән шәжәрәләренең береһендә (Башкирские шежере. Уфа, 1960; 88-се бит) был нәҫел ошолай сағыла: батырыбыҙҙың ҡартатаһы Таукәй (дәүҡыяҡ, тигән һүҙ), уның улы Молоҡ, унан һуң килә Йеҙекәйҙең улы Яҡшыбай (был зат Карамзин тарихының V томының 296-сы битендә күренә); тик был шәжәрәбеҙҙә Молоҡ улы Йеҙекәй үҙе ниңәлер теркәлмәй ҡалған.


Йеҙекәйҙең Молоҡ-Төкләҫ (Балтырсаҡ) ләҡәпле атаһының мосолманса Рәхмәделғәбид тигән исеме лә булған, Йеҙекәйебеҙ шәжәрәгә тап ана шулай “Йедек бин Рәхмәделғәбид” тип яҙылған (“Үҫәргән тәүәрихе”, 54-се бит). Башҡа тарихи сығанаҡтарҙан да яҡшы юллана был бөйөк шәхесебеҙ, Йеҙекәйҙең атаһы. Үҙе батыр йөрәкле лә, мәкерле лә, тәүәккәл дә, фиҙакәр ҙә булған ошо үҫәргәнле-башҡорт уҙаманыбыҙҙы иң элек Алтын Урҙа ханы Жанибәктең (Жанибәк, батшалыҡ итә 1341-1357 й.й.) Баш бейе (премьер-министры) сифатында күрәбеҙ, баяғы төкләҫ-көпшәгә бәйле Төклө-бай (Тоғлу-бай) ләҡәбен йөрөтә ул.


Аноним Искәндәр яҙыуынса, Жанибәк-хандың ғүмеренең ахырында Алтын Урҙаға бойондороҡло “Әзербайжандың солтаны “Әшрәф-ишәк” уға баш бирмәй башлағас, Жанибәк-хан ғәскәре менән Әзербайжанды барып баҫтыра ла “Әшрәф-ишәк”те үлтерә һәм, шулай уҡ Алтын Урҙаға бойондороҡло “Рум, Сирия, Жезир, Диарбәкер, Фарсы, Ираҡ илдәре юлбашсыларының түбәнселекле үтенестәре буйынса, үҙенең өлкән улы Бәрҙебәкте Әзербайжан тәхетенә ултыртып ҡалдырып, ҡайтып китә. Бәрҙебәктең ошо тәхеткә менеүенә алты ай үткәс, — тип бәйәнләй сығанаҡ, — Жанибәк сиргә һабышты. Уның державаһының алтын бағаналарының береһе булған Төклө-бай (Йеҙекәйҙең атаһы. — Й.С.), ашығыс рәүештә Бәрҙебәкте саҡыртып, Әзербайжанға кеше ебәрҙе: атаһы үлеп-фәлән китһә, батшалығы уға ҡалһын, йәнәһе. Бәрҙебәк, Дәшт-и-Берке (Алтын Урҙа. – Й.С.) тәхетен яратыуы сәбәпле, Әзербайжанды ташлап, ашығыс рәүештә Дербент аша урҙаға йүнәлде. Ун юлдашы менән ул төн уртаһында Төклө-бай йортона килеп ҡунды. Көтмәгәндә Жанибәк хандың хәле яҡшыра төштө, ул башын хәстә яҫтығынан күтәрҙе лә иртәгеһен ҡабат һарай мәжлесендә ултырырға йыйынды. Ышаныслы кешеләренең береһе, Бәрҙебәктең ҡапыл ҡайтып төшөүен белеп, шуның айышын Жанибәккә еткерҙе. Жанибәк хафаланды һәм был хаҡта ҡатыны Туғай-Төклө (йәғни Төклө-байҙың ҡыҙы Туғай — Йеҙекәйҙең бер туған һеңлеһе
 — Й.С.) Менән кәңәште. Ҡатыны улын ҡурсалауы арҡаһында был хәбәрҙе ялғанға сығарырға тырышты. Жанибәк иһә икәүләп кенә серләшергә Төклө-байҙы саҡырҙы һәм, был фетнәнең башлаусыһы ул икәнен абайламайынса, ошо сетерекле хәл тураһында һөйләргә кереште. Төклө-бай хәүефләнде, тикшерергә тигән булып сығып китте лә шунда уҡ үҙенең ышаныслы бер нисә кешеһен эйәртеп инде һәм шул урында Жанибәкте келәмгә һалып һуйҙылар [1357 йылда].


Шунан һуң шул сәғәттә үк Төклө-бай Бәрҙебәкте алып килде, уның атаһын һалып үлтергән [ҡанлы] келәмгә [хан итеп] ултыртты һәм ошоға буйһонмаған һәр берәүҙе үлтерҙе” (Тизенгаузен, 128-129-сы биттәр). Киҫәтәйек: Йеҙекәйҙең тап атаһы булды был.


Бар мәсьәләне лә күҙ асып йомғансы хәл итмәле хәтәр был ҡанлы сара, күренеүенсә, шул арҡала атаһы урынына хан булып алған Бәрҙебәккә лә бик оҡшай. Күп тә үтмәй, “Бәрҙебәк уны [Төклө-байҙы] саҡырып алып әйтте: “Һин теге көн Муҡсанды, Ҡарасаны (Ҡара-Табын ырыуының Ҡарас-сәсәне. — Й.С.) юҡ иткәндәй, мин дә ырыуымдың ҡайһы берҙәрен юҡ итәм”. Төклө-бай уның был һүҙҙәрен хупланы. Ул [Бәрҙебәк] батша улдарының бөтәһен үҙенең янына саҡыртып алды ла бер юлы бөтәһен юҡ итте. Тайтулаҡ исемле ҡатыны уның бер туған ҡустыларының һигеҙ айлыҡ ҡына береһен күтәреп алып килде һәм ошо гөнаһһыҙ сабыйға рәхимлек күрһәтеүен ялбарҙы. Бәрҙебәк уның ҡулдарынан бәпесте тартып алды ла ергә һуғып үлтерҙе...


Шулай өс йыл үҙ аллы хакимлыҡ ҡылды ул, ләкин, ниһәйәт, тәхеттән ләхеткә күсте [1360 йылда] һәм Аҡ Урҙа
 солтандары нәҫеленән бер кем дә тере ҡалманы”
 (Тизенгаузен, 129-сы бит). Шунан һуң һарай әмирҙәре (бейҙәре) үҙ-ара килешеп, ниндәйҙер бер бәндәне Жанибәк улы Килдебәк тип атап, тәхеткә ултырталар. Был бәндә лә үҙ именлегенең төп шартын әмирҙәренең һәләкәтендә күреп, һәр береһен берәм-берәм йәшерен рәүештә үҙенә саҡыра ла бер-береһен үлтерергә һөстөрә. “Шулай итеп ошо фетнәлә әмир Мағул-буға, әмир Әхмәт, әмир Маңытай һәләк булды. Шунан һуң... (?)-ҙың (йәйәләр эсендә һорау ҡуйылған урын ҡулъяҙмала танылмай), уның державаһының төп бағанаһы булғандың улы (?) [исеме танылмай], яйын тура килтереп, уны үлтерҙе. Ошонан һуң батшалыҡ тәхетенә, шулай уҡ (?) [исеме танылмай] менән килешеү буйынса, башҡа кеше ултырҙы, ләкин өсөнсө көнөндә ул да үлтерелде” (Тизенгаузен, 129-сы бит). Ул саҡтағы Алтын Урҙа “державаһының төп бағанаһы”, белеүебеҙсә, үҙебеҙҙең баяғы Төклө-бай (шәжәрәләге Тауҡиә), ә уның сая улы иһә Йеҙекәй (шәжәрәләге Йедек) булғанлыҡтан, сығанаҡтағы танылмай ҡалған һәм һорау билдәләре ҡуйылған урындарға шуларҙың исем-шәрифтәрен ҡуйып уҡый алабыҙ: “Шунан һуң Төклө-байҙың, уның державаһының төп бағанаһы булғандың, улы Йеҙекәй яйын тура килтереп уны үлтерҙе. Ошонан һуң батшалыҡ тәхетенә, шулай уҡ Төклө-бай менән килешеү буйынса, башҡа кеше ултырҙы, ләкин өсөнсө көнөндә ул да үлтерелде”. Бынан тарихи һөҙөмтә яһарға мөмкин: беҙгә билдәле Үҫәргән батшалар шәжәрәһе (Геродоттың “батшалыҡ итеүсе скифтар”ы) нәҫелдәренән булған аҫыл затлы башҡорт бейҙәре, гәрсә Сыңғыҙ-хан нәҫелдәре һымаҡ Алтын Урҙа тәхетенә үк үрләй алмаһалар ҙа, “державаның төп бағана”лары — хандан ҡала икенсе дәрәжәләге хакимдары булып килгәндәр, ә Туҡтамыш бабабыҙ хатта хан дәрәжәһенә лә ирешкән.

Хәтәр йәндәр булып сыға был Төклө-бай менән Йеҙекәй!..


Артабан да сығанаҡтарҙа Йеҙекәйҙең шанлы атаһын шул уҡ “державаның төп бағанаһы” сифатында, ләкин үҙенең башҡа төрлө ләҡәбендә күрәбеҙ.


Беҙгә таныш молоҡ-төкләҫ үләненең иртә яҙҙан ярып сыҡмыш йәш бәбәге (ҡыяғы) — “балтырған”, ә төкләҫ көпшәһе “балтырсаҡ” тип әйтелеүен иҫләйек. Аҡ Урҙалағы әле телгә алынған, тоташ егерме йылға һуҙылған үлтереш-болаларҙың аҙағындараҡ Йеҙекәйҙең атаһы үҙенең “төклө” ләҡәбен аҙыраҡ ҡына яңырта — “Төклө-бай”ҙан “Балтырсаҡ” булып китә лә (ҡулъяҙма сығанаҡта был ләҡәптең “р” хәрефе төшөп ҡалып, “балтысаҡ” тип яҙылған), Аҡ Урҙа менән Күк Урҙаны берләштермәккә һуғышыусы Күк Урҙа ханы Урыҫтың (батшалыҡ итә 1361-1375 й.й.) һарайына шулай уҡ “державаның төп бағанаһы” рәүешендә хеҙмәткә күсә, уның улы Йеҙекәй батыр ҙа уның менән бергә йөрөй, әлбиттә. Ә буласаҡ бөйөк ханыбыҙ Туҡтамыштың
 атаһы Туҡ-хужа, Маңғышлаҡтағы Бөрйәндәр менән идара ҡылыусы бей, шул һуғышта ҡатнашыуҙан янтайып, Урыҫ-хан тарафынан үлтерелә һәм ун алты йәшлек Туҡтамыш Сәмәрҡәндкә Аҡһаҡ Тимер ҡанаты аҫтына ҡаса — ошонан һуң Йеҙекәй менән Туҡтамыштың (һәм уларҙың нәҫелдәренең) ғүмерҙәре буйына һуҙылған ҡанлы дошманлығы башлана.


Билдәле булыуынса, 1377 йылда Урыҫ-хан үҙ әжәле менән үлгәндән һуң урынына уның улы Тоҡтоҡыя (төклө-ҡыяҡ! — үҫәргәнле әсәнән тыуған бала) ултыра, ләкин ике генә айҙан һуң ул да үлгәс (Балтырсаҡ менән Йеҙекәйҙең ҡатнашлығында түгелме?!), Урыҫ-хандың Балтырсаҡ-бей ҡыҙына (Йеҙекәйҙең бер туған һеңлеһенә) өйләнгән Тимер-Мәлик исемле икенсе бер улы хан була ла (Балтырсаҡ һәм Йеҙекәй ярҙамындалыр, әлбиттә!), дәүләт менән идара итеү урынына эскелеккә һабыша, тәхетендә лә иҫерек килеш ултыра, һөҙөмтәлә Алтын Урҙа дәүләте менән хан түгел, ә уның баш әмире Балтырсаҡ (Йеҙекәйҙең атаһы) идара ҡыла. Аҡһаҡ Тимер ҡанаты аҫтында ярлыҡанған һәм ғәскәр менән тәьмин ителгән Туҡтамыш тап ошо осорҙа Алтын Урҙа тәхете өсөн ныҡышмалы һуғыштар алып барған була һәм баяғы иҫерек хандан биҙәрләмеш бейҙәрҙең байтағы, Тимер-Мәлик һарайын ташлап, Туҡтамыш-хан яғына ауыша, илдә бөлгөнлөк, ризаһыҙлыҡ көсәйә. Шул арала ҙур ғәскәргә эйә булып өлгөргән Туҡтамыш 1384 йылда хәҙерге Ҡаҙағстандағы Ҡаратал йылғаһы буйында Тимер-Мәликте еңә. Тимер-Мәлик менән баш әмир Балтырсаҡ (улы Йеҙекәй ҙә бергәлер), үҙҙәренең ҡалдыҡ ғәскәр төркөмө менән ҡасып, үҙенең һул ҡанат сәрғәскәре — Аҡ Урҙа (Башҡортостан) менән идара итеүсе ике тыуған ҡустыһы солтан Мөхәммәткә барып кәңәшмә ҡора, уның ғәскәре ярҙамында Туҡтамышҡа ҡаршы кисекмәҫтән һөжүм башлауҙы ныҡышып алға һөрә, ләкин ылыҫтың (улустың) - Башҡортостандың Туҡтамыш яғына ауышыуын яҡшы белгән Мөхәммәт-солтан ағаһын был хәтәр юлға баҫмаҫҡа өгөтләй башлағас, ағаһы булған иҫерек хан уны шунда уҡ урталай сабып өҙә лә: “Мин был хәрби сәфәргә ҡаршы булған һәр кемде ошолай бөтөрәсәкмен!” тип шом һала. Һөҙөмтәлә беренсе бәрелештә үк Тимер-Мәлик-хан менән баш әмир Балтырсаҡ (улы Йеҙекәй ҙә бергәлер) Туҡтамыш тарафынан әсир алына һәм Тимер-Мәлик-хан шунда уҡ үлтерелә. “Баш әмир булған Балтырсаҡты, — тип яҙа Аноним Искәндәр, — әсир алынған һәм бығауланған килеш Туҡтамыш йортона килтерҙеләр. Ул үҙенең тоғролоғо, намыҫлылығы менән дан тотҡанлыҡтан, Туҡтамыш уға әйтте: “Әгәр ҙә һин мине үҙеңдең батшаң итеп таныһаң, башыңдан бер сәс бөртөгөң дә төшмәйәсәк, ә мин үҙеңә лайыҡлы хөрмәт һәм ихтирам күрһәтеүҙән тамсы ла тайпылмай, батшалығым һәм мөлкәтем менән идара ҡылыу теҙгенен хәстәрлекле ҡулыңа тапшырырмын”. Балтырсаҡ нәфрәтле ҡалтыранып яуапланы: “Ҡулдарым бәйле булмаһа, белер инем мин һине ни эшләтергә! Һине үҙемдең батшам урынында күрер булһам, күҙем сыҡһын! Әгәр ҙә ки үҙ хөкөмөң ҡулыңда икән, ошонда уҡ үлтерергә бойор мине лә: батшамдың башын — башым өҫтөнә, кәүҙәһен кәүҙәм өҫтөнә һалһындар, сөнки гәрсә мин унан элек үлмәһәм дә, гүргә булһа ла унан элек керәйем”. Туҡтамыш уның һорауын ҡәнәғәтләндерҙе. Ошонан һуң Үзбәк-хандың дәүләте тулыһынса уның хөкөмө аҫтында ҡалды” (Тизенгаузен, 131-132-се биттәр), йәғни 1376 йылда Туҡтамышыбыҙ Алтын Урҙаға хан булды. Ә Йеҙекәйҙең Туҡтамыш ҡулына әсир төшөүе тураһында һис бер ниндәй мәғлүмәт юҡ; эпосыбыҙҙа иһә, яраланып ҡыйғырлаған бөркөттәй, Урал иңләп уның саңҡып йөрөгәнен күрәбеҙ:

Ҡулына алып һаҙағын,

Армыт та армыт араһын,

Шыр урманлы ҡаяһын, —

Әҙәм аяҡ баҫмаған,

Яман-юлһыҙ тимәне,

Иҙеүкәй Урал буйланы...


Ата-бабаларҙың байман тормошон — Башҡортостандың Алтын Урҙа ҡыҫымында юғалып барған үҙ аллылығын ҡабат аяҡҡа баҫтырыу булғандыр сая батырыбыҙҙың мөҡәддәс мораты:

Ай менән Көндөң үлгәне —

Тонйорап байып барғаны;

Ҡара ерҙең үлгәне —

Ҡар аҫтында ҡалғаны;

Ир-егеттең үлгәне —

Илен дошман алғаны...

Ир үлһә лә дан ҡалһын, —

Бурҫыҡтай боҫоп ятмамын!

Көнгә күҙе сағылған

Ярғанаттай ҡасмамын!

Яу килгәнен күргәндә

Бәпкә йөнөн ҡалҡытып,

Еләҫ иҫкән елдә лә

Шаулап торған уҫаҡтай,

Йөрәктәре ҡалтырап

Яуҙан боҫор мин түгел,

Яуға бармаҫ мин түгел!

...Бай йортомдо ҡол иткән,

Туҡ йортомдо ас иткән,

Яу сабырҙай батырҙың

Барын йыуаш ҡуй иткән

Туҡтамышҡа барайым,

Тәхетен тар-мар ҡылайым!


Аҡыллы-зирәк Туҡтамыштың да уйҙары бик урынлы:

Аяғы төкөш Сатмыр-хан

Затһыҙ тыуған Сатмыр-хан

Сыңғыҙ тоҡомо
 ҡулымдан

Илем тартып алмаҫмы?..

Уралға төбәп яу асһам,

Ике яҡта яу булыр,

Иҙеүкәйҙе буш ҡуйһам,

Ил эсендә яу булыр;

Уны Уралға бей ҡылһам,

Үҙ башыма яу булыр;

Һарайыма алдырып,

Урын бирһәм, — бей булыр,

Күҙ алдымда боларһа,

Юл табырға яй булыр,

Башын киҫеп юҡ итһәм,

Илем эсе һау булыр, —

Тип Туҡтамыш уйланы,

Иҙеүкәйҙе ҙур данлап

Һарайна саҡырҙы.


Тарихтан да, эпостан да берҙәй күренеүенсә, Йеҙекәй батыр ысынлап та, атаһынан айырмалы булараҡ, хан һарайында ҡала һәм Туҡтамыш-ханға тырышып хеҙмәт итә:

Айҙар һанап йыл булды,

Иҙеүкәй ҙур бей булды,

Хан яуына баш булды.

Ҡырымдан килгән яуҙы ла

Тар-мар итте Иҙеүкәй,

Дау сығарып килгәнде

Хөкөм итте Иҙеүкәй.

Туҡтамыштай оло хан

Иҙеүкәй батыр бар саҡта

Яу һәм дауҙан ҡотолдо.

Каруан-каруан ҡыҙыл мал

Һарай тирә тултырҙы.

Биләгәне ҡол булды,

Эҙләгәне мал булды,

Алтын һалған һандығын

Өйөп ҡуйһа, тау булды.

Ашағаны ҡаҙы, ял,

Эскәне һары бал булды.

Иҙеүкәйҙең уйы ни —

Уныһын белмәй хам булды...


Йеҙекәйҙең уйы Туҡтамышҡа һәм уның империяһына ҡаршы ҡоролоуын, барлыҡ ниәте Башҡортостанды Алтын Урҙа иҙеүенән арындыртып ҡотҡарыу һәм ҡәҙимгесә үҙ аллы итеү теләге менән һуғарылыуын ошо бөйөк эпосыбыҙҙан уҡып беләбеҙ һәм быны, әлбиттә, зирәк зиһенле бабабыҙ Туҡтамыш-хан да һиҙмәй йөрөмәгәндер; эпоста әйтелгәнсә, Йеҙекәй менән хисаплашыуҙың уңайлы сәғәтен-минутын ғына көткәндер. Һөҙөмтәлә, бөтә сығанаҡтарҙан мәғлүм булыуынса, һарайҙа Йеҙекәйгә ҡаршы хәтәр хөсөт көсәйә, Туҡтамыш-хандың элекке рәхимле ярлыҡаусыһынан уның ҡан дошманына әүерелмеш Аҡһаҡ Тимер шпиондарының өлөшө ҙур булғандыр быға. Эш сәрғәскәр Йеҙекәйҙе ағыулап үлтереү сараһын уңышһыҙ ҡулланыуға барып етә һәм һиҙгер йән Йеҙекәй, заманында үлемдән ҡасҡан үҫмерйән Туҡтамыштай, бөтәһен ташлап Сәмәрҡәндкә Аҡһаҡ Тимер ҡанаты аҫтына ҡаса, улы Нур-ад-дин (Мораҙым) менән икәүләп оҙаҡ йылдар шунда йыһангиргә тоғро хеҙмәтсе була; кем белә, бәлки, ул, тап Туҡтамыш һымаҡ уҡ, Аҡһаҡ Тимер ярҙамында Алтын Урҙа тәхетенә ултырырға ла шәйләгәндер, сөнки ул кемдән кәм — Туҡтамышты тыуҙырған бер үк башҡорт батшалар шәжәрәһенең ботағы... 1391 йылда уның ҡайһылай хәтәр хөсөтләнеп, Туҡтамыш-хандың төп терәге булған Башҡортостанға Аҡһаҡ Тимер алайҙарын юл күрһәтеп алып килеүен, һөҙөмтәлә үҙенең тыуған башҡорт халҡын ҡара ҡанға батыртып талатыуын “Хәтерхитап”тың “Аҡһаҡ Тимер, Туҡтамыш-хан һәм Ялыҡ-бей” тигән бүлегендә яҙғайныҡ (“Шоңҡар” журналы, 1998/3-4). Бына шул ҡот осҡос яуҙан һуң уның, Йеҙекәйҙең, Аҡһаҡ Тимер менән бергә кире боролоп Сәмәрҡәнд яғына китмәүен, Сыңғыҙ-хан нәҫеленән булған һәм баяғы Туҡтамыш-хан үлтергән Тимер-Мәликтең улы Тимер-Ҡотлоҡ менән икеһе бергә Аҡһаҡ Тимерҙең ризалығы менән Башҡортостанда ил ҡорорға тип тороп ҡалыуҙарын иҫебеҙгә төшөрәйек. Мәрхүм Тимер-Мәлик, әйтеүебеҙсә, үҙенең баяғы атаҡлы баш бейе мәрхүм Балтырсаҡтың ҡыҙына — Йеҙекәйҙең бер туған һеңлеһенә өйләнгән була һәм Тимер-Ҡотлоҡ Йеҙекәйҙең шул бер туған һеңлеһенән тыуа, шуға күрә Йеҙекәй батырыбыҙ шул Тимер-Ҡотлоҡ-хандың әсә яғынан бер туған олатаһы була. Олатай менән улан шулай, ҡулға-ҡул тотоношоп, Иҙел менән Яйыҡ араһында (Башҡортостанда) Алтын Урҙанан бойондороҡһоҙ ханлыҡ ҡороп алалар; Иҙел аръяғындағы Туҡтамыш-хандан ундай-бындай хәтәр ҡупҡанда үҙҙәренең таянысы Аҡһаҡ Тимергә яҡыныраҡ булһын типтер инде, баш ҡалаһы итеп Яйыҡ тамағына яҡын (хәҙерге Гурьев ҡалаһынан 18 саҡрым үрҙәрәк) Һарайсыҡты һайлайҙар. Был заманда Туҡтамыш-хан 1391 йылғы Һаҡмар — Яйыҡ аралында Аҡһаҡ Тимер тарафынан ҡыйратылғандан һуң, Иҙелдең уң ярындағы баш ҡалаһы Һарайҙа яраларын ялап көс туплау менән мәшғүл, ә артабан Ҡафҡаз һуғышы менән башы ҡатып йөрөй, шуға күрә Иҙел — Яйыҡ аралына (Башҡортостанға) ҡулы етмәгән сағы. Ошонан файҙаланып, Тимер-Ҡотлоҡ-хандың баһадир сәрғәскәре һәм ғәмәлдә хан исеменән үҙ аллы идара ҡылыусы булып алған Йеҙекәй батыр Башҡортостан үҙ аллылығын нығыта, аҙаҡ килеп Туҡтамыш-ханды тәхетенән бәреп төшөрөргә лә бөтә Алтын Урҙаның хөкөмдары булырға яҫҡана. Һәм ул көткән сәғәт килеп тә етә һымаҡ: 1395 йылда Аҡһаҡ Тимер ҡабат, бик ҙур көс менән Ҡафҡаз аша Туҡтамыш-хан ғәскәрҙәрен ҡыуа-ҡыуа, Иҙелгә килеп етә, уны кисеп сығып, бер туҡтауһыҙ һаман ҡасып бармыш Туҡтамыш артынан Башҡортостан үҙәгенә ябырыла; Турбаҫлы кисеүенән Ағиҙелдең уң ярына сығып, боронданғы баш ҡалабыҙ Өфө (ҡулъяҙма сығанаҡта яңылыш “Өкөк” тип яҙылған) ҡалаһы янындағы ҙур һуғышта Алтын Урҙа ғәскәрҙәрен тағы ла тар-мар ҡыла һәм, “хисапһыҙ мөлкәт йыйып” (Ә.В. Туған), хәҙерге Сибай ҡалаһы тәңгәлендәге Яйыҡ кисеүе аша Сәмәрҡәндкә ҡайтып китә. Был һуғыштарҙа Йеҙекәй батырҙың туп-тура ҡатнашлығы күренмәй, әммә уның Яйыҡ буйлап Аҡһаҡ Тимер тылын Туҡтамыштан кәртәләп тороусы арҡадашы булғанлығы һис шикһеҙ. Шул һәләкәтле Өфө һуғышында Өфөнөң хәҙерге Ырымбур юлы тәңгәлендә Ағиҙелде көскә кисеп сығып ҡотолған “Туҡтамыш-хан, Тимерләң (Аҡһаҡ Тимер. — Й.С.) ҡайтып киткәс тә, йәнә үҙенең баш ҡалаһы Һарайға ҡайтып, йорт-ер төҙөп, тирә-яҡҡа таралып бөтмөш халайыҡтарын йыйып, идара итә башланы. Әммә бәлә-ҡаза яңғыҙ йөрөмәй: бер бәлә китеү менән, бәхетһеҙ Туҡтамыш икенсе, өсөнсө бәләләрҙән арына алманы. Идегү (Йеҙекәй. — Й.С.) мырҙа, ғәскәре менән килеп, Туҡтамыш-ханға өҙлөкһөҙ сүрәттә һөжүм итте лә торҙо. Бынан бөтөн Һарай һәм Алтын Урҙа халҡының тәҡәте ҡороно. Бәғзе ҡәбиләләр, бынан биҙәр булып, икенсе урындарға күсә башланылар. Ун бишенсе мәртәбә килеп һуғышҡанында, Идегү мырҙа Туҡтамыштан тамам еңелеп ҡасты. Шунан һуң алты ай самаһы ваҡыт Һарай тирәһендә Идегү хаҡында бер хәбәр ҙә ишетелмәне. Һарай халҡы һәм Туҡтамыш уның бөткәнлегенә тамам инандылар (“Ғәжәйеб әл-мөҡәддүр, 62-се бит). Был ваҡытта һәр тарафтағы кенәздәрҙең, бейҙәрҙең һәммәһе тамам итәғәттә торалар ине. Һарай тамам имен хәлдә ҡалған ине. Бер көндө Идегү мырҙа, тамам (баштан-аяҡ. — Й.С.) ҡораллы ғәскәре менән килеп, аңғартмаҫтан Һарайға һөжүм итте. Туҡтамыш-хан, бик аҙ ғына ғәскәре менән бала-сағаларын, хазиналарын алып, Һарайҙан сығып китергә мәжбүр булды. Идегү мырҙа уның урынына Тимер-Ҡотлоҡто хан итеп ҡуйҙы” (Әхмәтзәки Вәлиди Туған. Башҡорттарҙың тарихы. Төрки һәм татар тарихы. Өфө, 1994, 286-287-се биттәр. Артабан: Ә.В. Туған). Хәҙерге тарих фәне ҡабул ҡылыуынса, был бөйөк ваҡиға 1397 йылда була һәм ғәмәлдә “Йеҙекәй бөтөн Алтын Урҙаның ғәскәр башлығы булып китә” (БСЭ, 9-сы том, 63-сө бит). Ошонан уҡ асыҡ аңлашылып тора: теге юлы “тамам еңелеп ҡасҡан”дан һуң алты ай ғына эсендә Алтын Урҙа ғәскәрен тамам ҡыйратырлыҡ көс туплап өлгөрә алған Йеҙекәй батырыбыҙ, һис шикһеҙ, заманаһының бөйөк дәүләт эшмәкәре лә, сәрғәскәре лә булған. Быны шул да дөрөҫләй: теге саҡта Йеҙекәйҙе “тамам еңелеп ҡасырға” мәжбүр ҡылғандан һуң, уны тамам юҡ иткәнсе һуғышмай, тынысланып ҡалған һәм шуның менән үҙен хараплаған Туҡтамыш-хандан айырмалы булараҡ, Йеҙекәй батыр яртылыҡ юлда туҡталып ҡалмай — Алыҫ Көнбайыштағы Литва кенәзлегенә барып боҫҡан Туҡтамыш-ханды Алтын Урҙа дәүләтенең дошманы рәүешендә эҙәрлекләргә тотона. Урыҫ йылъяҙмаларында был осор арыу уҡ мәғлүмәтле сағылған, Н.М. Карамзин үҙенең атаҡлы хеҙмәтенең V томында теүәл килтерә шуларҙы.

1395 йылда баш ҡалабыҙ Өфө (Өкөк) янында Аҡһаҡ Тимер (Тимерләң) менән һуғышып еңелгәндән һуң, “Туҡтамыш, — ти Н.М. Карамзин, — Тимерләңдең үҙ иленә боролоп ҡайтып китеүе менән үк, яңы көс туплап өлгөрҙө: урҙаның элеккенән дә күберәк өлөшө уны үҙенең бөйөк ханы итеп таныны. Ул Һарайға ҡайтты, күрше державаларға илселектәр юлландырҙы һәм үҙен Батый ылыҫтарының (өлөштәренең) берҙән-бер бойороусыһы итеп танытты. Ләкин Тимер-Ҡотлоҡ... (сәрғәскәре Йеҙекәй менән бергә. — Й.С.) көтмәгәндә уға ябырылды, еңде һәм Һарайҙы алды. Туҡтамыш үҙенең ҡатындарын, ике улын, ҡаҙнаһын һәм йортоноң күп һанлы ярандарын алып Киевкә (ул саҡтағы Литва кенәзлегенә. — Й.С.) көслө Витовттың ҡанаты аҫтына ҡасты, ул иһә, ҡәнәғәтләнеп, үҙен шундай ҙа донъяға билдәле ҡасаҡтың ярлыҡаусыһы итеп иғлан ҡылды, уның батшалығын кире ҡайтарып бирергә ғорур вәғәҙә итте... Европа һәм Азияның ҡотон осорған шул халыҡты еңеү һәм Батый тәхетенә ултырыу, һөҙөмтәлә Көнсығышҡа үҙенә юл ярып, Тимерләңдең үҙен тар-мар ҡылыу хыялы биләне уны” (V, 92-93). Витовт бер туған кейәүен — Мәскәү кенәзе Василийҙы ла буласаҡ шул һуғышҡа ылыҡтырырға маташа, ләкин хәйләкәр Василий иһә ҡайныһына бүләктәр тейәүле арба менән ҡатынын (Витовттың ҡыҙын) ҡунаҡҡа ебәреп кенә еңел тайшана, сөнки урыҫтарҙың ҡан дошманы Литва үҙенең биләмәләрен Киев һәм Смоленскигә үк килтереп ялғағанлыҡтан, ҡайныһы Витовттың аҫтыртын ғына Мәскәүҙе лә үҙ салғыйы аҫтына ҡармап алырға яҫҡаныуын үтәнән-үтә күрә: Витовт бит Туҡтамыш-ханға Алтын Урҙа тәхетен һәм уға бойондороҡло Иҙел менән Яйыҡ араһын һәм Яйыҡтың аръяғын, Ҡырымды һәм Азовты кире ҡайтарышып биреү хаҡына Алтын Урҙаның бүленмәҫ бер ылыҫы булған Мәскәү кенәзлеген Литваға алып беркетергә килешкән...


Бына шулай дәһшәтле һуғышҡа полктар (унда айырым Туҡтамыш полкы ла бар) туплап әҙерләнеп ятҡанда, Йеҙекәй батыр белдеге менән Алтын Урҙа тәхетенә ултырып алмыш баяғы Тимер-Ҡотлоҡ-хандан рәсми илсе килеп төшә лә хан исеменән Витовт кенәзгә ошолай тип тәҡдимләй: “Бир һин миңә Туҡтамышты, минең ҡан дошманымды, ҡасандырғы бөйөк батшаны, ә хәҙерге ерәнгес ҡасаҡйәнде — ана шулай алдаусан бит ул бәндәнең тәҡдире!”


Быға яуап итеп, Витовт бөтә ғәскәре менән Киевтән көньяҡҡараҡ — яҡынлап килеүсе “Тимер-Ҡотлоҡ менән [Йеҙекәй батыр был ваҡытта арттараҡ ҡалған була] күҙгә-күҙ ҡарашырға” йүнәлә. “Сулау һәм Ҡороюл йылғалары аръяғында, Бурҫыҡлы һыуының ярында монголдары менән Тимер-Ҡотлоҡ, һуғыштан да бигерәк, тыныслыҡ көҫәп тора ине (Йеҙекәй батыр үҙе түгел бит инде ул — шөрләгәндер. — Й.С.). “Ниңә миңә ҡаршы сыҡтың? — тип еткерергә бойорҙо ул Витовтҡа. — Мин бит бер ҡасан да ҡорал тотоп һинең ереңә баҫып кермәнем”. Литва кенәзе яуапланы: “Хоҙай минең бөтә ер йөҙөнә лә хаким булыуымды теләй. Ә һин иһә минең улым ғына һәм яҫаҡ түләүсем генә бул, юҡһа ҡолом булырһың”. Тимер-Ҡотлоҡ өҙлөкһөҙ солох тәҡдим итте; Витовтты аҡһаҡал итеп тә таныны; хатта уға... йыл һайын күпмелер күләмдә көмөшләтә түләргә лә ризалашты. Литваның ғорур кенәзе, Көнсығыш (мәҫәлән, Аҡһаҡ Тимерҙең. — Й.С.) тәкәбберлеген үҙендә ҡабатлап, баяғыларға өҫтәмә рәүештә монголдар үҙ тәңкәләренә уның тамғаһын йәки мөһөрөн һуғыуын теләне, шул саҡта ғына Туҡтамышҡа ярҙам итмәҫкә вәғәҙә бирҙе. Хан был хаҡта уйланырға үҙенә өс көн биреүҙе талап итте, шул уҡ ваҡытта Витовтты һәр төрлө илселектәр, бүләктәр ебәреп арбаны. Был ғәжәйеб килешеүсәнлек фәҡәт ваҡытты һуҙыу һәм татарҙарҙың етеп килеүсе башҡа алайҙары менән ҡушылыу өсөн хәйлә генә булды, буғай.


Монголдар ыҫтанына үҙенең аҡыллылығы һәм батырлығы менән данлыҡлы сал Йеҙекәй кенәз килеп еткәс кенә бөтәһе лә үҙгәрҙе. Урҙала ул икенсе Мамай
 булып, хан өҫтөнән бойора ине; ҡасандыр Тимерләңгә хеҙмәт иткән һәм уның хөрмәт билдәләрен (ордендарын. -- Й.С.) үҙендә йөрөтә ине. Тимер-Ҡотлоҡҡа Витовт тәҡдим ҡылған солох шарттары менән танышҡас, Йеҙекәй: “Үлеүебеҙ бынан артығыраҡ”, - тине лә Литва кенәзенән күҙмә-күҙ осрашыу талап итте. Улар Бурҫыҡлы ярында осрашты. “Ҡыйыу кенәз! — тине татар юлбашсыһы [Йеҙекәй], — батшабыҙ һине хаҡлы рәүештә үҙенең атаһы итеп таный алыр ине лә ул, әлбиттә: йәшең буйынса һин унан ҡартыраҡ, ләкин минән йәшерәк; тимәк, рәхим итеп миңә буйһон, яҫаҡ түлә һәм Литва тәңкәләренә минең мөһрҙө һуҡтырт!” Был мәсхәрәләү Витовтты сығырынан сығарып ярһытты: ул һөрәнләп һуғыш башланыуын иғлан итте лә полктарын хәрәкәткә килтерҙе... (ул һуғышта Витовт яуы сафтарында, Туҡтамыш-хан полкынан тыш, бик күп урыҫ кенәздәренең полктары ла ҡатнаша. — Й.С.). Ҡот осорғос ҡан ҡойош ҡара төнгәсә дауам итте: монголдар дошмандарын кинәнеп һуйҙылар, тапанылар, йәки теләгән береһен тотоп әсир алдылар. Бындай камил еңеүгә Сыңғыҙ-хан да, Батый ҙа ирешкәне юҡ ине. Литва ғәскәренең өстән бер өлөшөнән аҙырағы ғына ҡасып ҡотола алды. Кенәздәрҙең күпселеге һуғыш ҡырында ятып ҡалды... Тимер-Ҡотлоҡ-хан дошман ғәскәренең ҡалдыҡтарын Днепрғаса ҡыуҙы, Киевтән Литва аҡсаһы менән 3 000 тәңкә көмөшләтә барымта алды, ә Печера монастыренән — үҙенә башҡа 30 тәңкә; унда [Киевтә] үҙенең баҫҡаҡтарын ҡалдырҙы һәм, Витовттың өлкәләрен Луцкиға тиклем үк ҡыйратып үтеп, үҙ ылыҫтарына ҡайтты” (Карамзин,V; 95), — был ваҡиға 1399 йылдың аҙағында була. Бурҫыҡлы йылғаһы буйында литов-урыҫ алайҙары ҡанға батып ҡырылғанда йылғыр йәнле Туҡтамыш-хан үҙенең гвардияһы менән һуғыш ҡырынан яҙлығырға өлгөрә һәм киң далалар, ҡарурмандар аша бер туҡтауһыҙ көнсығышҡа — үҙенең тыуған төйәге Башҡортостанға табан олаға. Был ваҡыт Иҙелдең уң ярында Туҡтамыш-хандан тартып алынған баш ҡала Һарайҙа уның ҡан дошмандары Йеҙекәй менән Тимер-Ҡотлоҡ ултырғанлыҡтан һәм улар баяғы Көнбайыштағы урыҫ, Литва эштәре менән ныҡ мәшғүл булғанлыҡтан, күпмелер ваҡытҡа уны “онота” биреүҙәренән файҙаланып, Туҡтамыш-хан Яйыҡ — Иҙел аралында яңынан баш-күҙ алырға тотона һәм, Яйыҡтың һул ярынан ҡойған Урта Бүртә йылғаһы билендә (хәҙерге Ырымбур өлкәһендә), тауыш-тынһыҙ, боҫоп ятып көс туплай. Ниәтенең асылы — Алтын Урҙа тәхетен үҙенә кире ҡайтарып алыу. Шул Урта Бүртәнең һул ярында (хәҙерге Ырымбур өлкәһе Советский ҡасабаһынан төньяҡ-көнсығыштараҡ һәм Ҡоро-күлдән көньяҡтараҡ) шул саҡтағы “автономиялы” Башҡортостандың Мәсет-Һарайсыҡ тигән баш ҡалаһы ҡалҡып сыға, Туҡтамыш-хан шунан тороп Башҡортостанға идара ҡыла башлай. Ләкин Алтын Урҙа баш ҡалаһын биләгән ҡан дошманы Йеҙекәйҙең оҙон ҡулы оҙаҡламай бында ла оторо һуҙылып, ике арала өҙлөкһөҙ яуҙар йонсотҡас, Туҡтамыш-хан, баш ҡалаһы Мәсет-Һарайсыҡты ташлап “китеп, Сәрмәсән һыуында мәҡәм (йорт. — Й.С.) тотто” (“Үҫәргән тәүәрихе”, 53-сө бит)... Хәҙерге Ырымбур өлкәһендә Йеҙекәй яуы емереп ташлаған шул баш ҡала Мәсет-Һарайсыҡтың мәсете генә һерәйеп ултыра хәҙер (мосолман Йеҙекәйҙең уны емертергә ҡулы бармағандыр). Шул яҡтарҙы яҡшы өйрәнгән тарихсы-эҙәрмән Ф.Ф. Илбулдин әйтеүенсә, “был мәсет 1972 йылда колхоздың бесән келәте итеп ҡулланыла ине”. Урындағы халыҡ уны “Аҡ мәсет” тип йөрөтә, ә урыҫса турист маршруттарына “интересные развалины древнего монастыря” (?!..) тип яҙылған...


Туҡтамыш-хан ҡыҫҡа ғына ваҡыт араһында тағы яңы урында — үҙенең тыуып үҫкән ватансығы Асылыкүлгә яҡын Ҡурсаҡ (хан йәшәгән ҡурсаулыҡ -- заповедник, мәғәнәһендә, Димгә ҡоя) йылғаһы буйында ла үҙенә күрә хан һарайы — баш ҡала һалып өлгөргән һәм, ҡасандыр тәхетендә үҙе ултырған Алтын Урҙа империяһының баш ҡалаһы Һарай исеме менән уны ла Һарай тип атаған, буғай (хәҙерге Әлшәй районындағы Һарай ҡасабаһы). Ләкин ханға бында оҙаҡ йәшәргә насип итмәгән: хәҙерге Дәүләкән һәм Әлшәй райондары аша Димгә ҡойған Төйлән (исеме боронғо яҙма сығанаҡҡа теркәлгән; тарихсылар уның ҡайҙалығын, таба алмай, Төмән яҡтарынан эҙләй) йылғаһы буйындағы ҙур һуғышта 1405 йылдың 28 июнендә бөйөк Йеҙекәй батырыбыҙҙың зәһәр уғы бөйөк Туҡтамыш-ханыбыҙҙың данлы ғүмерен өҙә, хан кәүҙәһе шул тирәлә ерләнә (“Үҫәргән тәүәрихе”, 53-сө бит). Итәгенән шифалы шишмә урғылмыш был убаны хәҙер бындағы халыҡ “Әүлиә зираты”, “Әүлиә шишмәһе” тип ҡәҙерләй. Шулай итеп, Йеҙекәй батыр ҡартлыҡ көнөнәсә йәнен өйкәгән мөҡәддәс мораҙына — атаһын һәм кейәүен үлтермеш ҡан дошманы Туҡтамыш-хандың ҡонон алыуға ирешә.

Бурҫыҡлы йылғаһы буйындағы баяғы бөйөк еңеүенән һуң күп тә үтмәй, 1400 йылда Йеҙекәйҙең тәхеттәге шул баяғы кейәүе Тимер-Ҡотлоҡ ҡапыл ғына вафат була, урынына хандың бер туған энеһе Шадибәк (Тимер-Мәликтең улы) ултыртыла һәм был хан да, урыҫ йылъяҙмаларының әйтеүенсә, “Йеҙекәйҙең кейәүе” булып сыға (Карамзин,V, 108). Тыныс тормош һәм фани донъяның ләззәттәре менән кинәнеп йәшәргә яратҡан Шадибәк-хан да дәүләт менән идара эштәрен ҡәҙимгесә Йеҙекәй ҡулында ҡалдыра. Көнбайыштағы баяғы бөйөк еңеүенән һуң уғата көсәйеп, яңы форсаттарға эйә булған Йеҙекәй батыр Алтын Урҙаның дәүләт эштәрен төбөнән үҙгәртеп ҡорорға һәм илдә ҡаты тәртип урынлаштырырға тотона: ябай-ялпыны талап байыған эреле-ваҡлы хакимдарҙарҙың нәфсеһенә сик ҡуя, һалымдарҙы ҡыҫҡартып, халыҡ торомшон ярайһы еңеләйтә, шул арҡала юғары ҡатламдарҙың асыуын ныҡ ҡабарта. “Йеҙекәй илдә нескәлекле йолалар (тура
) һәм бөйөк ҡанундар (яҫаҡ
) урынлаштырғанлыҡтан, — тип яҙа Аноним Искәндәр, — иркенлектә кинәнеп йәшәүселәр ҡыҫынҡылыҡта ҡалды, шуға күрә уларҙың ҡотҡоһо буйынса Шадибәк-хан уны [Йеҙекәйҙе] йәшерен рәүештә юҡ итергә йыйынды. Ул шулай ниәтләнгән арала, Йеҙекәй уның уйындағыһын белеп алды ла, бола ҡупмаҫы борон уҡ, уның ҡылығын ауыҙлыҡларға теләне. Шуны һиҙенгән Шадибәк батшалыҡ тәхетенән Баҡы Дербенте яғына йомолоп ҡасты” (1409 йылда. — Тизенгаузен, 133-134-се биттәр). Алтын Урҙалағы ошо болаларҙан файҙаланып, яҫаҡ түләмәй башлаған һәм шул арҡала ярайһы көрәйеп, Алтын Урҙаға буйһоноуҙан ҡотолоу өсөн, аҫтыртын саралар күргән, шул йәһәттән мәрхүм Туҡтамыш-хан улдарын (Йеҙекәйҙең ҡан дошмандарын) да үҙенә һыйындырған Мәскәү кенәзлегенә ҡарата Йеҙекәй батыр, был осрҙа һуғышырға көсө етмәгәнлектән, хәйләле сәйәсәт үткәрә: “кенәз Василийҙы ул һөйөклө улым тип атай һәм уға Литваны яулап алырға мәкерле кәңәштәр бирә, шул уҡ ваҡытта Витовтты ла Мәскәү кенәзлеген тамырынан йолҡоп ташларға ҡоторта” (Карамзин, V, 107-108). Үҙ-ара тартышҡан башҡа урыҫ кенәздәренең дә ҡәҙимгесә иң Юғары Хөкөмдары (Судъяһы) рәүешендә эш ҡыла ул, Йеҙекәй: мәҫәлән, Тверь кенәзе Иоан Михайлович унан Тверь кенәзлеген һалдыртып алырға яҫҡаныусы Холм кенәзе Юрий Всеволодовичты 1407 йылда хан хөкөмөнә тарттыра һәм урҙалағы шул хөкөм ултырышында ҡатнашыр өсөн Волга буйлап кәмәлә Һарайға килә, тап шул ваҡыт Шадибәк-хандың тәхетенән ҡасып китеүенең һәм тәхеткә мәрхүм Тимер-Ҡотлоҡтоң улы Булат-хандың ултырыуының тере шаһиты була. Ләкин был яңы хан да, Йеҙекәйҙең әүәлге кейәүе Шадибәк-хан һәм уға тиклемгеләр кеүек үк, тәхетендә үҙ хөкөмөн йөрөтә алмай, дилбегәне ғәскәр башлығы Йеҙекәйҙең ҡулында ҡалдыра, ә ул иһә, баяғыса, Мәскәү кенәзлеге менән Литва кенәзлеген үҙ-ара сәкәләштереү, Алтын Урҙаға яҫаҡ түләмәй башлаған бөтә урыҫ кенәзлектәрен шул рәүешле ҡаты ҡалыпҡа ултыртыу сәйәсәтен үткәрә. “Был хәйләкәр аҡһаҡал, — тип тасуирлай тарихсы, — Мәскәү хакимының һәм Витовттың асыҡтан-асыҡ ике-ара хәл иткес һуғышырға ҡыйыулыҡтары етмәгәнен күреп, ниһәйәт, беренсеһен ҡорал көсө менән үҙе ауыҙлыҡларға уйланы; күп һанлы яу әҙерләп, шул уҡ ваҡытта уға [Мәскәү кенәзенә] тоғролоҡло дуҫ икәнлегенә ышандыртырға тырышты һәм һуғыш сәфәренә сыҡҡас та уға ошолай тип яҙҙы: “Рәсәйгә золом ҡылғаны өсөн һинең Литва дошманыңды язаларға тип, үҙенең бөйөк урҙаһы менән Булат батшаның шанлы китеп барышы был. Батшаға рәхмәтеңде белдерергә ашыҡ: шәхсәнә үҙең килә алмаһаң, улыңды, йәки энеңде, йәки ярандарыңды булһа ла юлландыр” (Карамзин, V, 108).


Алтын Урҙала темеҫкенеүсе урыҫ шпиондары Мәскәүгә эштең асылын хәбәр ҡылған булһа ла, Василий кенәз, шөрләп, был яу ысынлап та Литваға ҡаршы ҡуҙғалғандыр, тип, үҙ-үҙен ышандырырға тырышты, “сөнки Йеҙекәй үҙенең хаҡ маҡсаттарын хатта хан ярандарынан да йәшерә белә ине. Мәскәҙә бер кем дә борсолманы, — тип әсенә тарихсы, — сөнки унда... [тәжрибәле] ҡарт баярҙар аҙ ҡалғайны инде, ә бөйөк кенәздең йәш-елкәнсек кәңәшселәре Йеҙекәй аҡһаҡалды еңел генә төп башына ултырта [алдай] алыуҙары һәм монголдарҙың көстәрен беҙҙең файҙаға йүнәлтә алыуҙары менән ғорурланып әтәсләнде. Әммә Василий Дмитриевич хан ғәскәрҙәренең үтә тиҙ хәрәкәт итеүенән албырғанып, Юрий баярҙы кисекмәҫтән улар ыҫтанына татар сәрғәскәренең (Йеҙекәйҙең. — Й.С.) ысын маҡсаты тураһында мәғлүмәт алырға ебәрҙе; хатта, улай-былай була ҡалһа тип, ҡалаларҙа ғәскәр тупларға бойорҙо. Ләкин Йеҙекәй Юрийҙы үҙендә ҡалдырып, ҙур ашығыслыҡ менән һаман алға дөрөүен генә белде һәм бер нисә көндән хан алайҙарының тап Мәскәүгә тоҫҡалып килеүе мәғлүм булды” (шунда уҡ).


Был хәбәрҙән бөйөк кенәз һарайы ныҡ баҙап ҡалып, Василий үҙе һуғыш ҡырына сығырға ҡыймай, ә, тарихсы әйтеүенсә, бындай саҡтарҙа атаһы Дмитрий Донской ҡыланғанса, баш ҡаланы һаҡлауҙы олатаһы Владимир Андреевичкә, энеләре Андрей менән Петрға һәм күп һанлы баярҙарға, руханиҙарға тапшырып ҡалдырып, ҡатынын, балаларын алып Костромаға ҡаса. Тарихсы билдәләүенсә, Василий Мәскәү диуарҙарының ныҡлығына, туптарының ҡөҙрәтенә һәм ҡаланы оҙаҡ ҡамап тотоу өсөн ул йылдағы зәһәр ҡыштың дошмандарға ифрат ныҡ ҡамасаулаясағына таяна. “Ләкин Мәскәү халҡы башҡаса уйланы, хакимдар фәҡәт үҙен һәм балаларын ғына ҡотҡарып, халыҡты дошманға тапшыра, тип зарланды”. Дон буйындағы һуғыштың ҡарт батыры Владимир кенәз дә рухландыра алманы мәскәүҙәрҙе: “йомшаҡтар төшөнкөлөккә бирелде”. Һәм ошо урында Рәсәй хакимдарҙарының борон-борондан килгән һәм әлегәсә дауамланған үҙ халҡына ҡарата рәхимһеҙлеге, яуызлығы бермә-бер ҡабатланып, түрәләр Мәскәү ҡәлғәһенең тышындағы бөтә булған торлаҡтарҙы ут төртөп яндырырға бойора: “Егәрле граждандарҙың ғаиләләре йәшәгән бер нисә мең йортто бер юлы ялҡын сорнаны... Өйөр-өйөр халыҡ, ай-вай килеп, ҡала ҡапҡалары тарафына ташланды. Ҡышҡы һыуыҡта йорттарынан мәхрүм ҡылынған аталар һәм әсәләр, бала-сағаларын етәкләп тә күтәреп, ҡалалағыларҙан бер генә нәмәне ялбарҙылар — ҡапҡанан үткәреүҙәрен”; ләкин ҡапҡалар асылмай, сөнки, тип аңлата тарихсы, “ҡәлғәләге халыҡ һаны саманан ашһа, аслыҡ булыуҙан ҡурҡтылар. Ҡотосҡос тамаша ине: бөтә ерҙә ҡотороп дөрләй ҡот осҡос ут дәрьялары һәм ҡубарыла төтөн болоттары; тетрәнеү, илау-һыҡтау, өмөтһөҙлөк иңрәтә донъяны. Шул дәһшәткә өҫтәлеп, күп яуыздар ялҡын ялмап өлгөрмәгән өйҙәрҙе таланылар һәм илгә килгән дөйөм ҡазаға ҡотороп шатландылар.


30 ноябрҙә (1409 йылда. — Й.С.) кискә табан һыртта татарҙар күренде, ләкин, ҡаланың утлы туптарынан ҡурсаланып, алыҫта ҡала бирҙе. 1 декабрҙә дүрт батша улы һәм күп һанлы кенәздәре менән бергә Йеҙекәй үҙе килеп етте” (Карамзин, V, 109).


Троицк монастыре йылъяҙмаһында (Карамзин, V, 296) был Йеҙекәй ярандарының исемдәре лә теркәлеп, байтағының ысын башҡорт уҙамандары икәнлеге фашлана:

“Батша улы Бысаҡ,

Батша улы Тәңребирҙе,

Батша улы Алтамыр,

Батша улы Булат” — былары барыһы ла, әсәләре яғынан Йеҙекәй 

суралары булһалар ҙа, аталары Сыңғыҙ-хан нәҫеленән булған хандарҙың улдары. Артабан:

Бөйөк кенәз Йеҙекәй,

Кенәз Мөхәммәт Йосоп-Сөләймән улы,

Кенәз Тәгинә Шәйех улы,

Кенәз Һарай Урусах (Өршәк. — Й.С.) улы,

Кенәз Ибраһим Тимерйәз улы,

Кенәз Яҡшыбей (шәжәрәләге Яҡшыбай. — Й.С.) Йеҙекәй улы,

Кенәз сентәлебей,

Кенәз Бурнаҡ,

Кенәз Ереклебирҙе...

Декабрҙең 1-се көнөндә шәмбелә төшкә тиклем үк Йеҙекәй Мәскәү янына килде, ә был бөйөк кенәз менән батша улы Тәңребирҙе һәм кенәз Яҡшыбей Йеҙекәй улы һәм кенәз Сентәлебей һәм улар менән һайлап алынмыш 30 мең яугир килеп етте”.


Урыҫтар “кенәз” тип теркәгән бейҙәрҙең, башҡорт Йеҙекәйҙән һәм улы Яҡшыбейҙән башҡа, минеңсә, кәм тигәндә түбәндәгеләренең дә саф башҡорт икәнлектәре фашлана:


Һарай Өршәк улы — Башҡортостаныбыҙҙың Өршәк йылғаһы буйын биләмеш бейебеҙҙең Ҡурсаҡ йылғаһы буйындағы Туҡтамыш-хандан ҡалған Һарай ҡалаһын биләгән улы, Мең ырыуының Өршәк-мең тармағынан; Сентәлебей — “бей”, “бай” ләҡәптәрен башҡорттар ғына йөрөтә; Бурнаҡ — юрматы ырыу шәжәрәһендәге Бурнаҡ-бейҙеке кеүек үк, башҡорт йола ҡушаматы; Йереклебирҙе — “йерек” тип башҡорт ҡына әйтә, ә башҡалар “зирек” тиҙәр...


Урыҫтарҙың икенсе бөйөк баш ҡалаһы Владимир һәм йәнә лә биш ҡалаһы өҫтөнән бер юлы хөкөм һөрмөш Литва кенәзе Свидригайло ла, ярҙамға киләм, тип ымһындырһа ла, ҡамауҙағы Мәскәүҙәрҙең өмөтөн һис аҡламай — Йеҙекәй яуҙары тураһында ишетеү менән үк баяғы ҡалалаларынан ҡара урманға сығып һыҙа. Йеҙекәй, Мәскәүҙе ҡамап алып, ҡәлғә диуарҙарын аттыртыу өсөн, үҙенә буйһонмош Тверь кенәзе Иоанн Михайловичтың туптар килтереп еткереүен көтә, ләкин тегеһе, төрлө һылтауҙар табып, уның бойороғон үтәмәй. Ҡасҡалаҡ Мәскәү кенәзе Василийҙың артынан төшөп ҡараһалар ҙа, ҡышҡы ҡалын ҡарҙан уны ҡыуып етә алмай, кире әйләнеп ҡайталар. Йеҙекәйҙең алайҙары шул арала төрлө тарафҡа йылғыр сапҡындар яһап, тарихсы яҙыуынса, урыҫтарҙың “Переяславль Залесский, Ростов, Дмитров, Серпухов, Нижний Новгород, Городец ҡалаларын ала, йәғни уларҙы, кешеләрен әсир ҡылып, сиркәүҙәрҙе һәм монастырҙәрҙе талап, барыһының көлөн күккә осора. Ҡасып ҡотола алған бәндә бәхетле! — тип һыҡтана тарихсы. — Кес кенә лә ҡаршы тороу булманы. Урыҫйәндәр йыртҡыс бүреләр тарафынан өҙгөләнгән һарыҡ көтөүе һымаҡ ине. Ҡала кешеләре лә, ерекмәндәр ҙә варварҙар алдында йөҙтүбән йығылдылар; тилмерешеп, үҙҙәренең яҙмышы хәл ҡылыныуын көттөләр, ә монголдар кинәнеп уларҙың башын киҫте йәки ирмәк күреп атып үлтерҙе; теләгән береһен ҡол итеп алдылар, ҡалғандарын сисендерҙеләр генә: тәрән ҡар араһында зәһәр һыуыҡ һәм бурандарҙың ҡорбаны ҡылып йортһоҙ һәм кейемһеҙ ҡалдырылмыш ул бахырҙар күбеһенсә туңып ҡырылды. Әсирҙәрҙе, эттәрҙәй, барыһын бергә бер оҙон бауға баулап әйҙәнеләр: ҡайһы саҡ бер генә татар ҡырҡлап кешене шулай ҡыуалап бара ине” (Карамзин, V, 110)...


Йеҙекәй, ҡулы аҫтында диуар емерткес туптарҙың юҡлығына ла ҡарамай, ҡамауҙа асыҡтырып булһа ла Мәскәүҙе алырға, ә бының өсөн Мәскәүгә яҡын Коломнала ҡышларға йыйынып, Булат-ханды бер ни тилем ғәскәре менән кире ҡайтарып ебәрә; яугирҙәрҙең күп өлөшө Йеҙекәй батыр менән тороп ҡала. Ошонан файҙаланып, аталарынан ҡалмыш Алтын Урҙа тәхетен кире ҡайтарып алыу уйы менән янған мәрхүм Туҡтамыш-хан улдарының береһе баш күтәрә лә Һарайға ябырыла, ҡарышырға хәле етмәгән Булат-хан Йеҙекәйгә сапҡын ебәреп, кисекмәҫтән ғәскәре менән ҡайтып етеүен ялбара. Әммә был хаҡта һис ни белмәгән урыҫтарҙы хәйләкәр Йеҙекәй төп башына ултырта: әгәр алтынлата өс мең һум сығарып бирһәгеҙ, ҡалағыҙҙы имен ҡалдырып ҡына ҡайтып китермен, тип белдереүе менән үк урыҫтар, хоҙайҙарына рәхмәтле доғалар ҡылып, Йеҙекәйгә ул талап ҡылған аҡсаны тапшыралар һәм ул байлыҡтарын тейәп ҡайтырға сыҡҡанында “хоҙай рәхмәтен данлап ҡыуанышалар”. Йеҙекәй юл ыңғайында шул бер һелтәнеүҙә урыҫтың Рязань ҡалаһын да ала һәм табышын арттыра. Карамзин теркәүенсә, “был ваҡиғаларҙың замандаштары ошолай тип яҙғандар: “Дон йылғаһынан алып Белаозерғаса һәм Галичҡаса бөтә Рәсәй тетрәне был көтмәгәндәге күк күкрәүенән. Тулайым ылыҫтар кешеһеҙ тороп ҡалды. Ә әжәлдән һәм әсирлектән ҡотола алғандары яҡындарының үлемен йәки йорт-ерҙәренең юҡҡа сығыуын әйтеп иланы... Изге иконаларҙың күбеһенән миро аҡты, йәки ҡан тамсыланы”...


Йеҙекәй батыр ошо ҡайтып барышында Мәскәү кенәзе Василийға төбәп яҙған хаты менән урыҫ еренә ажарын һалып үтә (урыҫсаға тәржемәһенән кире ҡайтарабыҙ):


“Йеҙекәйҙән Василийға һәм уның думаһындағы батша улдарына, кенәздәренә сәләм. Бөйөк хан мине, Туҡтамыш балалары ерегеҙҙә ярлыҡаныуын белеп, һинең өҫкә ғәскәр менән ебәргәйне. Шулай уҡ Мәскәү кенәзлегенең өлкәләрендәге ваҡиғаларҙан да хәбәрдарбыҙ: беҙҙең сауҙагәрҙәрҙе рәнйетеүегеҙ, уларҙы төрлөсә ҡыҫыуығыҙ ғына етмәгән, хатта батша илселәренең үҙҙәрен мәсхәрәләйһегеҙ. Улай инеме ни элек? Аҡһаҡалдарҙан һора: урыҫ ере ғүмер-ғүмергә тоғро ылыҫыбыҙ булды; йөрәгендә ҡурҡыу һаҡланы, яҫаҡ түләне, урҙа илселәрен һәм ҡунаҡтарын хөрмәтләне. Һин шуны белергә теләмәйһең һәм нимә ҡыланаһың?! Тимер-Ҡотлоҡ тәхеткә ултырғас, күҙеңде лә күрһәтмәнең һин уға, кенәзеңде лә, баярыңды ла юлландырманың баш эйергә. Тимер-Ҡотлоҡ тәхеттән кисте — Шадибәк һигеҙ йыл хөкөм һөрҙө: һин уның янында ла булманың! Әле өсөнсө йыл инде Булат хөкөм һөрә: һин, урыҫ ылыҫының иң ҡарт кенәзе, урҙаға килеп тә күренмәйһең! Бөтә эштәрең дә һинең хәйерһеҙ. Баяр Феодор Кошка иҫән саҡта һәм хандың һиңә игелектәрен иҫеңә төшөрөп торғанында фиғылдарығыҙ ҙа, эштәрегеҙ ҙә арыу ине. Хәҙер уның игелекһеҙ улы Иоанн — һинең ҡаҙнасың һәм дуҫың: ни тиһә шуға ышанаһың, ә земский аҡһаҡалдарыңдың кәңәшен тыңламайһың. Һәм нимә килеп сыҡты? — ылыҫың бәләгә тарыны... Тыныс ҡына кенәзлек итергә теләйһеңме һин?! Аҡһаҡал баярҙарыңды — Илия Иоановичты, Петр Константиновичты, Иоанн Никитичты һәм думалағы улар яҡлы башҡаларҙы — кәңәшмәңә саҡыр; Жанибәк батшаға түләп килгән боронғо яҫаҡтарығыҙҙы алып, беҙгә килһен шуларҙың береһе — һәләк булмаһын, ниһәйәт, ватанығыҙ. Урыҫ халҡының фәҡирлеге тураһында хандарға яҙғандарыңдың бөтәһе лә шыр-ялған: беҙ хәҙер ылыҫыңды үҙебеҙ йөрөп күрҙек тә күрәләтә төшөндөк: унда һин һәр ике һуҡанан бер тәңкә йыяһың икән — ҡайҙа олаға унса көмөш?!. Хан яҫаҡтарын тәртипле түләһәң, христиандар ере теүәл һәм зыянлыҡһыҙ ҡалыр ине; ә хәҙер үҙең ҡолдай һырт биреп ҡасаһың!.. Уйлан да аҡылға ултыр” (Карамзин, V, 112-113).

Заманаһының ифрат мөһим был хитапнамәһендә Алтын Урҙа империяһының аҡрынлап ҡаҡшауы һәм урыҫ ылыҫын әүәлгеләй ҡулында ҡыҫып тота алмай барыуы, ә иһә урыҫ ылыҫының ул ҡыҫымдан башкөлләйгә ысҡынырға әлегә хәле етмәүе тамсы һыуҙағы балҡыштай асыҡ сағыла.

Ошонан һуң да тынғы белмәй Йеҙекәй: илдәге баяғы баш күтәреүҙе йәһәт кенә баҫтырып, һалҡын ҡыш бауыры үтеү менән үк, ҡабат урыҫ ерҙәренә — был юлы төньяҡтағы Аҡ диңгеҙ буйы ҡалаларына ябырыла, был иһә урыҫтың Никон йылъяҙмаһында 1410 йыл менән тамғаланған: “Йеҙекәй помор ҡалаларын һуғышып алды” (Карамзин, V, 298). Ләкин артабан яҙмыш уға арҡаһы менән боролоп, хәйерһеҙ йылдар башлана Алтын Урҙала: империяның тамам тарҡалыуын яҡынайтасаҡ ҡанлы болалар, фетнәләр, тәхет өсөн батша улдарының боғаҙ сәйнәшеп үҙ-ара тартҡылашыу, үлтерешеү осоро килә, быға беренсе сәбәпсе — мәрхүм Туҡтамыш-хандың уны Йеҙекәй үлтергәндән һуң төрлө илдәрҙә ҡасып-боҫоп йәшәүсе күп һанлы улдары була, ә уларҙың артында торған шул сит илдәрҙең хакимдарҙары уларҙы Европала һәм Азияла үҙ сәйәсәттәрен үткәртмәккә ҡурсаҡтарҙай уйната. Мәҫәлән, урыҫ ерендә боҫоп ятмыш Кәримбирҙене, ә һуңғараҡ Оло Мөхәммәтте урыҫтар үҙҙәренең Көнбайыштағы хәтәр дошманы Литваға ҡаршы ҡуйһа, Литва иһә үҙҙәре йәшереп аҫыраған Йәләлитдинде һәм Көбәкте шул уҡ маҡсатта урыҫтарға ҡаршы ҡуллана; Төркиә лә үҙ сиратында империясыл сәйәсәтен үҙенә һыйынмыш Яппарбирҙе аша үткәрергә тырыша. Шул уҡ ваҡытта Сыңғыҙ-хан нәҫелле батша улдары ла был тәхетте йә үҙ нәҫелдәштәренән, йә Туҡтамыш-хан нәҫелдәренән тартып алыу өсөн ҡыйышып ҡан ҡоя. Әле әйтелгән урыҫ йылъяҙмаһында теркәлгәнсә, “шул ҡышта уҡ [1411 йылда] урҙала тәхеткә Тимер менеп ултырҙы, ә Йеҙекәй кенәз унан еңелеп ҡасты... Шул уҡ йылда Туҡтамыш улы солтан [Йәләлитдин-солтан] урҙа ылыҫтарына ябырылды һәм таланы... Шул уҡ йылдың ҡышында [1412 йылда] Йәләлитдин-солтан тәхеткә менеп ултырҙы, ә Йеҙекәйҙе ҡыуып ебәрҙе... Шул уҡ йылдың йәйендә батша Йәләлитдин-солтандан Твергә уҫал илсе килде, бөйөк кенәз Иван Михайловичты урҙаға алып китте... Шул уҡ йәйҙә Йәләлитдин-солтандан үтенеп үҙ ватандарын бүләккә алмыш Нижний Новгород кенәздәре урҙанан ҡайтырға сыҡты”... Ошбу ҡатмарлы ваҡиғаларҙы уҡыусыға яҡшыраҡ аңлатыу өсөн, 1395 йылда Никополис янындағы һуғышта төрөктәргә әсир төшкән һәм 1427 йылда ғына иленә әйләнеп ҡайта алған Мюнхен немеце Шильтбергерҙың ифрат дөрөҫ мәғлүмәтле “сәйәхәтнамә”һенән бер өҙөк килтерәйек:


“Тимерләңдең ейәне Әбүбәкерҙә Алтын Урҙаның Яппарбирҙе
 исемле батша улы ҡасып йәшәне. Шул урҙаның илселәре уның үҙ ылыҫына кире ҡайтыуын ялбарҙы. Яппарбирҙе унда Ширван, Бурса, Шабран, Дербент, Өрөгәнес (Әдил, Ател йәки Волга йылғаһы утрауында) — юлдағы бернисә татар ҡалаһы аша юлланды. Яппарбирҙе Йеҙекәйгә
 килде, ул иһә хан дәрәжәһен йөкмәгән һәм был “бөйөк король” дәрәжәһенә тиң ине.


Быға тиклем урҙала Шадибәк батшалыҡ иткән: уны ҡыуып, Йеҙекәй Булатты хан итеп ҡуйған, ул иһә йыл ярым батшалыҡ иткән дә Йәләлитдин
 тигән хан тарафынан ҡыуылған. Шунан һуң Тимер
, Булаттың бер туғаны, Йәләлитдинде тәхеттән ҡолатҡан, ләкин 14 ай ғына батшалыҡ иткән: Йәләлитдин яңынан пәйҙә булып, Тимерҙе үлтергән, ә 14 айҙан һуң үҙе лә Көбәк исемле бер туғанының ҡулынан һәләк булған. Уның икенсе, кесе, бер туғаны Кәримбирҙе Көбәкте ҡыуған, ә 5 айҙан һуң Көбәк Кәримбирҙене олаҡтырған; ә шунан һуң Йеҙекәй менән Яппарбирҙе Көбәкте ҡыуғандар. Яппарбирҙе хан булған; 9 айҙан һуң уға һәм Йеҙекәйгә ҡаршы ниндәйҙер Мөхәммәт
 баш күтәргән. Яппарбирҙе ҡыпсаҡҡа (Башҡортостанға. — Й.С.) киткән, ә Мөхәммәт Йеҙекәйҙе әсир алған (был хәл, Йеҙекәйҙең әсир алыныуы, тарихта башҡа бер урында ла сағылмай. — Й.С.). Ләкин тиҙҙән Бораҡ (Ҡойросаҡ улы. — Й.С.) Мөхәммәтте ҡыуған, ә һуңынан Мөхәммәт — Бораҡты, ә һуңынан Дәүләтбирҙе — Мөхәммәтте; ләкин Мөхәммәт өс көндән һуң кире әйләнеп ҡайтҡан да үҙенең дошманын (бер туғаны Дәүләтбирҙене. — Й.С.) үлтергән. Ниһәйәт, Яппарбирҙе килгән, Мөхәммәтте үлтергән һәм үҙе хан булған” (Карамзин, V, 300).


Күренеүенсә, был осорҙа ҡанлы тартышта ҡатнашыусыларҙың бер Бораҡтан башҡалары — барыһы ла Туҡтамыш-хан балалары: Туҡтамыш-ханды тәхетенән ҡәбергә ҡолатмыш Йеҙекәй батырҙың ҡылысының хаҡы Алтын Урҙа империяһы өсөн үтә ҡиммәткә төшкән. “Сәйәхәтнамә”ләге Мөхәммәтте уның бер туғаны Яппарбирҙенең үлтереүе тураһындағы хәбәр генә хаҡиҡәткә тап килмәй: сәйәхәтнамәсе тап шул Мөхәммәт ҡыуылмыш 1427 йылда уҡ иленә ҡайтып киткәнлектән, тулы мәғлүмәт алырға өлгөрмәгәндер; ә иһә Оло Мөхәммәт, билдәле булыуынса, унан һуң да шанлы ғүмер кисерә һәм 1439 йылда Ҡазан ханлығын нигеҙләй; был осорҙа Йеҙекәй батырыбыҙ, әлбиттә, әллә ҡасан уҡ гүр ҡуйынында тупраҡҡа әйләнгән була.


Инде Йеҙекәй батырыбыҙға кире боролоп ҡайтып, Аноним Искәндәр яҙмаларына күҙ йүгертәйек:


“Шадибәк ҡасҡандан һуң Йеҙекәй, уны ҡайтарып биреүҙе талап итеп, гәрсә илселәр ебәреп ҡараһа ла, Шәйех-Ибраһим Йеҙекәйҙең әмерен үтәмәне. Шунан һуң Йеҙекәй, зарурияттан сығып, тәхеткә Тимер-Ҡотлоҡтоң улы Тимер-солтанды ултыртты (атаһына биргән вәғәҙәһе бар ине). Сырхау дәүләт яңынан төҙөкләнде. Шунан һуң Йеҙекәй хөсөтсөләр ҡотҡоһон туғанлашыу ярҙамында кәртәләргә теләп, уға үҙенең ҡыҙын бирҙе. Шулай күпмелер ваҡыт үтте һәм Тимер-солтан-хан кешеләрҙең күңеленә ифрат хуш килеп, улар Йеҙекәйҙе юҡ итеү яғына ауыштылар. Икеһе араһында дошманлыҡ, асыу ҡупты — хатта бер нисә тапҡыр ғәскәрҙәре менән ҡара-ҡаршы һуғышып та алдылар (тимәк, Тимер-солтан-хан баш ҡала Һарайҙа йәшәһә, сәрғәскәр Йеҙекәй батыр, моғайын, Башҡортостанға күскән һәм шунан тороп хан ғәскәрҙәре менән алышҡан. — Й.С.). Үзбәк-хандың халҡында һәр ваҡыт тәхеткә Сыңғыҙ-хан нәҫелдәрен ултыртыу ынтылышы булғанлыҡтан, улар, ҡайһылары кемдәргәлер эйәреп, ә ҡайһылары хөрмәт итеү йөҙөнән Тимер-солтан һарайына хеҙмәткә эркелделәр һәм ул көсәйеп китте. Йеҙекәй иһә әмәлһеҙҙән үҙенең дәүләте менән хушлашты ла Хорезмға ҡасты. Тимер-солтан килеп етеп уны ҡаманы һәм улар араһында бер нисә тапҡыр ҡаты бәрелештәр булды. Тап шул ваҡыт Туҡтамыш улдары Йәләлитдин-солтан, солтан-Хөсәйен һәм Мөхәммәт көтмәгәндә шул ылыҫҡа ябырылды. Уларҙың атаһы Туҡтамыш-хан хөкөм һөргән заманда күп игелек күргән ҡайһы берәүҙәр улар эргәһенә эркелде, уларға эйәреп башҡа ҡайһы берәүҙәре лә килде. Шул арҡала Тимер-солтан Хорезмды ҡамауҙан туҡтаны, ул баяғыларға ҡаршы йүнәлде. Эш шуға барып етте ки, ылыҫ халҡы уның итәге аҫтынан ҡубынды ла тоташлайы менән Туҡтамыш улдарына барып ҡушылды. Әмәлһеҙҙән, тәҡдир теҙгененә буйһоноп, ул [Тимер-солтан-хан] ике юл сатындағы береһен — ҡасыу юлын һайланы һәм ошо бәләлә үлде” (Тизенгаузен, 134-се бит). Ләкин Йеҙекәй батыр тынысландымы һуң? Юҡ, әлбиттә.


“Шул арҡала аҡһаҡал Йеҙекәй ҙә, — ти урыҫ тарихсыһы, — Ҡыпсаҡ (Башҡортостан. — Й.С.) Урҙаһын һәм Иҙел Урҙаһын (Иҙелдең баш ҡала Һарайлы уң яры яғын. — Й.С.) Туҡтамыш улдарына ҡалдырып, бойондороҡһоҙ хакимдар рәүешендә Ҡара диңгеҙ буйы ылыҫтарында хөкөм һөрҙө (баш ҡалаһы Ҡырымда — Баҡсаһарай. — Й.С.). Витовттың электәнге хас дошманы булараҡ, 1416 йылда ул Литваның күп өлкәләрен баҫып алып бөлдөрҙө; нығытылған Киев ҡәлғәһен генә ала алманы, ләкин бер нисә мең ҡала халҡын әсир ҡылып, ундағы бөтә сиркәүҙәрҙе, шул иҫәптән Печера лавраһын, таланы һәм яндырҙы... Киев бөтөнләй кешеһеҙ тороп ҡалды. Ниһәйәт, Йеҙекәй, (ҡартлыҡ көнөндә һиллектә ҡалырға теләп, буғай), Витовтҡа бүләк итеп ҡыҙыл буҫтау бөркәтелгән өс дөйә, 27 арғымаҡ һәм ошондай йөкмәткеле хитапнамәһен ебәрҙе:


“Атаҡлы кенәз! Дан артынан ҡыумыш фани хеҙмәттәр һәм батырлыҡтар өҫтөндә икебеҙҙе лә күңелһеҙ ҡартлыҡ баҫты: тыныслыҡҡа арнайыҡсы ҡалған ғүмеребеҙҙе! Беҙ үҙ-ара үсләшеп һуғыштарҙа ҡойған ҡандарҙы инде күптән ҡара ер ҡуйыны һеңдерҙе; бер-беребеҙҙе рәнйетешкән уҫал һүҙҙәрҙе бәйһеҙ елдәр осорҙо; һуғыш ялҡыны йөрәктәребеҙҙе яуызлыҡтан таҙартты; үрттәрҙе һыу һүндерҙе” (Карамзин, V, 300)...


Ә был саҡта Яйыҡ менән Иҙел араһы һәм Иртышҡаса Урал арты (Башҡортостан) ҡайһылайыраҡ хәлдә йәшәп ятҡан һуң? Ҡыҫҡаса ғына быны асыҡлау өсөн, саҡ ҡына артҡараҡ — ХIV быуат ахырҙарына сигенәйек.


Әйтеп үтеүебеҙсә, 1357 йылда Жанибәк-ханды үҙенең улы Бәрҙебәк-солтан дәүләттең баш бейе (премьер-министры) Төклөбай-Балтырсаҡ (Йеҙекәй батырыбыҙҙың атаһы) ярҙамында яуыздарса үлтергәс, оҙаҡ йылдарға һуҙылған (1380 йылға тиклемге) арауыҡта Алтын Урҙа тәхете өсөн Сыңғыҙ-хан нәҫелдәренең үҙ-ара ҡанлы тартыштары булып ала, шул арҡала Алтын Урҙанан кителгән эреле-ваҡлы төрлө төбәктәрҙең суҡаймыш үҙ хандары, көҙгө йылы ямғырҙан һуң үркегән бәшмәктәрҙәй, бер-бер артлы ҡалҡынып сыға. Иҙел менән Яйыҡ араһында баяғы үлтерелмеш Жанибәктең улдарының береһе Көсөк-хан (йәки Үсәк) күтәрелеп, Яйыҡ йылға тамағындараҡ (хәҙерге Гурьев ҡалаһынан 18 саҡрым үрҙә) баш ҡала Һарайсыҡта тәхетләнеп ултыра: “хан Көсөк бин Жанибәк Һарайсыҡда хан булды, утыҙ уғылы бар ине, дүрт уғылына дүрт виләйәт (өлкә) бирҙе” (“Үҫәргән тәүәрихе”, 55-се бит). Тимәк, Көсөк-хан Башҡортостандың дүрт юлына (Нуғай юлы, Уса юлы, Себер юлы, Ҡазан юлы) үҙенең дүрт улын хан ҡылып ултыртҡан (әүәлге бер бөтөн Башҡортостандың дүрт ханлыҡҡа бүлгеләнеүе), улары иһә ер-һыу өсөн өҙлөкһөҙ үҙ-ара һуғышҡан, халыҡтың ҡанын ҡойған. Ә был осор Көнбайышта Иҙел аръяғында ла шулай уҡ ҡораҡ юрғандай бүленешкән Алтын Урҙаның Һарай тәхете өсөн Сыңғыҙ-хан нәҫелдәренең үҙ-ара аяуһыҙ боғаҙ сәйнәшеп ҡан ҡойошоуы бара, шуға күрә был яҡтарға уларҙың ҡулдары әллә ни етмәйерәк торған ваҡыты була.


Һуңғы сиктә тыуған тупраҡ тартып, буғай, ғүмере буйына яуҙар йөрөп төрлө тарафтарҙың илдәрен баҫып алып, шуға лайыҡ Баҫман тигән ләҡәпкә лә ирешкән, тау бөркөтө һымаҡ салланған Баҫман-Йеҙекәй батыр, баяғы үҙе ҡандар ҡойоп яуламыш “Ҡара диңгеҙ буйы ылыҫтарынан берләштерелгән Ҡырым урҙаһын төҙөп, бер ҡасан да уны үҙ-ара бүлешмәҫкә, бүлгеләмәҫкә васыят итеп, үҙенең күп һанлы улдарына ҡалдыра” ла (Карамзин, V, 199), өлкән улы Нур-ад-дин (эпостағы Мораҙым) менән бергәләп, үҙҙәренә буйһонмош ун ете мең йортло иләүен алып, ата-бабаларҙың тыуған тупрағына — Башҡортостанға ҡайтып китә. Иҙелде кисеп сығыу менән үк Каспий диңгеҙе буйынса Яйыҡҡа табан ыңғайлап, баяғы Көсөк-хан нәҫелдәренән уларҙың биләмәһен һәм баш ҡалаһы Һарайсыҡты тартып алып, ундағы Үҫәргән (нуғай) һәм башҡа ырыу ҡәрҙәштәрен бер тыу аҫтына туплап, Бәләкәй Нуғай
 урҙаһы тигән дәүләт ҡороп ебәрә лә тәхетенә мырҙа итеп улы Нур-ад-динде (Мораҙымды) ултырта. Бәләкәй Нуғай Урҙаһының ер биләмәһе, яҡынса алғанда, Иҙел тамағынан алып Иртыш башынаса Башҡортостандың көньяҡ яртыһы була.


Йеҙекәй-Баҫман батырыбыҙ, үҙенә тейешле йорттары һәм ғәскәре менән төньяҡҡараҡ күтәрелеп, заманында Нуғай юлының мәғлүмәтле старшинаһы Ҡыҙрас Муллаҡаев атаҡлы П.И. Рычковҡа һөйләп биреүенсә (П.И. Рычков. История Оренбургская... 69-сы бит), Яйыҡҡа ҡоймош Һаҡмар тамағындағы мөһәбәт аҡбурлы түбәгә Аҡтүбә тигән баш ҡала ҡороп (ул хәҙерге Ырымбур ҡалаһының эсендә ҡалған), үҙенең дәүләте Ҙур Нуғай Урҙаһын төҙөй. Уның халҡы йәй көндәре Яйыҡтың ике яғы буйлап Бирҙе, Һаҡмар, Һайылмыш, Юшатыр, Ур, Таналыҡ, Ҡыҙыл һ.б. ваҡ йылғалар буйында йәйләп-күсенеп йөрөй, йәтеш урындарға эреле-ваҡлы ауылдарын һалып ерегә. Ҡыш көндәрен улар урманлы һәм ышығыраҡ Урал тауҙарына китеп, һыуыҡ айҙарҙы Ағиҙел, Сөн, Ашҡаҙар, Күгәнәк, Дим буйҙарында ауылдарҙа үткәрә.


Шулай ирәүән генә йәшәп ятҡанда, Йеҙекәй кенәздең билдәле ике мырҙаһы — Алтайҡара һәм Байтирәк араһында ер-һыу өсөн бәхәс ҡубып, эш ҡан ҡойоуға барып етә; Йеҙекәй кенәз икеһен хөкөмгә тарттырып, эште Байтирәк файҙаһына хәл ҡылғас, Алтайҡара, асыуланып, ырыуын Яйыҡ аръяғына алып сығып китә лә, Әмбә йылғаһы буйында төйәкләнеп, Йеҙекәйгә ҡан дошман булған Туҡтамыш-хан балалары менән берләшеп, Йеҙекәйҙең хәтәр дошманына әйләнә.


Ҡыҙрас Муллаҡаев тағы бер ҡиммәтле мәғлүмәт биргән: “Баҫман-хандың” [Йеҙекәйҙең] бер туған ҡустыһы үҙ иләүе менән Башҡортостандың төньяҡ-Көнбайышынараҡ урынлашып, Өфө-Тора (хәҙерге Өфө) баш ҡалаһында тәхетләнеп ултыра, шуға күрә ул, боронғо (ХII быуат аҙағы) Тура-хан бин баба Төкләҫтән һуң икенсе тапҡыр, Тура-хан ләҡәбен ала. Уның ҡарамағындағы ырыуҙарыбыҙ “Дим тамағынан алып Ҡазан юлы буйынса Ағиҙел түбәнендә, Ҡармасан, Сармасан, Көйөш, Баҙы, Сөн, Зәй йылғалары буйҙарында күсенеп йөрөгән” һәм шунда ауылдарын һалып ереккән. Мал бағыуҙан да бигерәк, игенселек менән шөғөлләнергә лә һәүәҫ булған, тиҙәр, был Тура-хан. Мәғлүмәтсебеҙ Ҡыҙрас Муллаҡаев, үкенескә ҡаршы, өҫтә телгә алынмыш Баҫмандың да, уның бер туғаны ошо Тура-хандың да әле әйтелмеш ләҡәптәрен генә атаған, ысын исемдәрен халыҡ хәтере һаҡламағандыр, күрәһең. Әммә эпос ярсыҡтарыбыҙҙың береһендәге Боҫҡон (“Буһҡын”) тап ошо икенсе Тура-ханыбыҙ үҙе булырға тейеш: “Мораҙын — Боҫҡондоң [ике туған] ҡустыһы, батыр ҙа булған. Быларҙың Мораҙыны Бөрйәндә, Ирәндек һыртында, торған. Боҫҡон иген сәсеүгә зауыҡ итеп, Дим буйында йәшәгән.


Мораҙын, ағаһы Боҫҡонға кеше ебәреп: “Бәхетеңде тупраҡҡа болғама! Донъяла мал аҫырауҙан да файҙалыраҡ нәҫтә бармы? Илгә ҡайт!” — тип әйтһә лә, Боҫҡон ер игеүен ташлап ҡайтмаған” (БХИ, эпос III, 67-се бит). Ошо Боҫҡон-Тура-ханға Үҫәргән, Ҡанлы, Юрматы, Мең һәм бөтә көнбайыш башҡорт ырыуҙары буйһонған булып сыға. Үҫәргән батшалар шәжәрәһенең (64-се бит) аҫыл заты, Үҫәргәндән Юрматы ырыуына бей итеп ҡуйылмыш Тәтегәстең тарихи даталары дөрөҫ яҙҙыртылмыш Нуғай ылыҫы һәм Юрматы ырыуы шәжәрәһендә (Тәтегәс-бей шәжәрәһе, 27-31-се биттәр) Шәғәли-бей етәкселегендәге юрматыларҙың һижрә буйынса 811 йылда (=1408) Шадлыҡ (хәҙерге Шәде) йылғаһы буйында “йорттар һалыуы” әйтелә (хәҙерге Шәде ауылы), ә шул ауыл янындағы ҡалҡыулыҡта Шәғәли-бейҙең ҡәлғәһе торған, тиҙәр, — ул урын һаман Ҡалатау тип атала. Йеҙекәйҙең һәм Боҫҡондоң Ҡырым яҡтарынан Башҡортостанға 1416 йылдан һуңыраҡ әйләнеп ҡайтыуҙарын иҫләһәк, әле әйтелгән ваҡиға улар ҡайтыуҙан саҡ ҡына алдараҡ — был яҡтарҙа Сыңғыҙ-хан нәҫелле баяғы Көсөк-хан улдары хөкөм һөргән осорҙараҡ булып сыға. Йеҙекәй ҡустыһы Боҫҡон уларҙы (Сыңғыҙ-хан нәҫелдәрен) Башҡортостандың төньяҡ-көнсығыш сиге аша Иртыш йылғаһы аръяғына ҡыуып ебәргәс һәм боронғо баш ҡалабыҙ Өфө-Тура тәхетенә Боҫҡон Тура-ханыбыҙ булып ултырып алғас, уның иле көнбайыштағы Сулман (Кама) йылғаһынаса һәм көнсығыштағы Иртыш йылғаһынаса йәйерәп, Ҡазан һәм Себер юлдарын иңләп алмыш һәм боронғо Туран иле тупрағында төҙөлмөш яңы Тура-хан иле барлыҡҡа килә, шуға күрә Иртышҡаса Себер яҡтары ла Тура
 иле, Туран иле тип атап йөрөтөлә; боронғо Тура-хан баба Төкләҫ улынан дауамланмыш “хан” дәрәжәһен хаҡлы рәүештә үҙләштереп, был йәйрәү ил тәхетендә (Өфө-Тура һәм Себер-Тура баш ҡалаларында) ултырыусыларҙың бөтәһе лә “Тура-хан” ләҡәбен йөрөткән: Тура-хан Боҫҡон, Тура-хан Тинмәмәт, Тура-хан Ҡасим-Мамай (йәки Шәйех-Мамай), Тура-хан Бикбулат (йәки Борнаҡ)...Шулай итеп, Үҫәргән-нуғай хакимиәте аҫтындағы Башҡортостан, тап боронғо Геродот тарихындағы (IV, 7) өс өлөшлө Үҫәргән-скиф иле Башҡортостандай, өс өлөшкә бүленеп идара ҡылына: Геродот әйткән “алтын-көмөш ятҡылыҡлы һәм төньяҡтағы иң ҙур өлөшө” — Тура-хан нуғай иле, ә ҡалған бәләкәйерәк ике өлөшө — Йеҙекәй-кенәздең Ҙур Нуғай Урҙаһы менән Нур-ад-дин (Мораҙым)-мырҙаның Бәләкәй Нуғай Урҙаһы...


Ҡайҙан килеп йәбешкән был башҡорттарға сәйер “нуғай” атамаһы? — тип һорауы ихтимал уҡыусыбыҙ.


“Нуғай” этнонимының Ислам динен камил ҡабул ҡылмаған һәм үҙҙәренең боронғо тәүдинендәге бүре-эт (бүрәт) хоҙайға йәбешеп ятыусы тап Үҫәргән икәнлеге күп тапҡыр яҙылғайны инде. Шуны уҡ дөрөҫләгес тағы ла бер дәлилде ҡаҙаҡтың боронғо атаҡлы этнографы һәм сәйәхәтсеһе Чоҡан Вәлихановтан күсерәм: “Шуныһы бик фәһемле, — ти ул, — Ғайса пәйғәмбәр тыуғанға тиклемге үк Ҡытай сығанаҡтарында ҡайһылыр бер халыҡ тураһында һөйләгәндә, улар нуғайҙарға хеҙмәт итә, тип әйтелгән” (тимәк, “нуғай” атамаһы, бәғзе берәүҙәр юрағанса, Ғайса пәйғәмбәрҙән һуң мең йылға һуңыраҡ йәшәгән баяғы “Нуғай-хан” ләҡәбенән күсереп алынмаған, ә — киреһенсә! Шулай уҡ “үзбәк” атамаһы — Үзбәк-хан исеменән, тип юраусылар ҙа яңылыша: ул сүрәттә “урыҫ” атамаһы ла үҙебеҙҙең Алтын Урҙа ханы Урус исеменән алынған, тип әйтергә булыр ине. — Й.С.)... Шуға күрә лә фараз ҡылыу ҡыйын түгел, — тип йомғаҡлай Ч. Вәлиханов, — нуғай — “эт” ләҡәбе күскенселәргә уларҙың үҙҙәренең үк ҡан ҡәрҙәштәре булған башҡа төркиҙәр тарафынан тағылған; шулар (“нуғай”ҙарҙың баяғы төрки ҡәрҙәштәре. — Й.С.) Алтын Урҙаның Үзбәк-хан заманындағы Сағатай ылыҫында тарма-Ширин-хан осоронда мосолман динен мөкиббән ҡабул ҡылып, ылыҫтағы “насар мосолман” булған (бүре-эткә табыныуҙарын йәшереп дауамлаған. — Й.С.). Баяғыларҙы уларҙың эткә бәйле бик боронғо риүәйәттәргә һәм иҫке йолаларға йәбешеп ятыуҙары өсөн “эт” (монголса “нуғай”. — Й.С.) Тип атағандар ҙа инде” (Чоҡан Валиханов. Избранные произведения. М., 1986, 85, 235-се биттәр).


Башҡортостан ерендәге ошо “нуғай” тигән үҙебеҙҙең бер үк шәжәрә аҫыл заттары етәкләмеш ханлыҡтың һәм урҙаларҙың етәкселәренең дәрәжәләре лә өс төрлө йөрөтөлгән: хан, кенәз, мырҙа. “Хан” һүҙе яҡшы аңлашылғанлыҡтан (ҡан — Көн), был урында ике Нуғай Урҙаһы етәкселәренең дәрәжәлек терминдарын ғына аңлатып китеү зарурҙыр:


1) Ҙур Урҙа (Йеҙекәй батыр) — баш урҙа булғанлыҡтан, Йеҙекәй батыр үҙе һәм унан һуң тәхеткә ултырмыш нәҫелдәре, Үҫәргәндең күктәге Көн-әсә хоҙайбикәһен ер йөҙөндә кәүҙәләндереүсе булараҡ, Көнәсә йәки Көнәс//кенәз ләҡәбен йөрөткәндәр;


2) Бәләкәй Урҙа (Нур-ад-дин//Мораҙым) — Ҙур Урҙаның “балаһы” (бәләкәй урҙа) булғанлыҡтан, етәкселәре шулай уҡ күктәге Көн-әсәне ер йөҙөндә кәүҙәләндереүсе (уның шәүләһе) тип һаналмыш бүре-әсә йәки мүрәзә//мырҙа йәки бурҙай//мыртый ләҡәбен йөрөткәндәр: Рәсәйҙә киң танылмыш та таралмыш “кенәз”, “мырҙа” ләҡәптәре шулай барлыҡҡа килгән. Үҫәргән башҡорттары әлегәсә ғаиләләге кесерәк ир балаларҙы “мырҙа”, “мыртый” тиҙәр;


3) Ҡубан яғына олаҡҡан һәм башҡортлоғон юғалтҡан нуғайҙарҙа, мырҙалары (принцтары) күбәйеп киткәнлектән, Бәләкәй Урҙа тәхетендә ултырмыш иң юғары мырҙаны, башҡаларынан айырыу өсөн, Йеҙекәйҙең данлы улының — Бәләкәй Урҙаның беренсе тәхет эйәһенең — исеме менән “нурадин” тип, ә унан кесерәк башлыҡты — “кейкуват” (“Үҫәргән тәүәрихе”ндәге бер батшабыҙҙың исеме, — 39-сы бит) тип, ә унан кесерәген “ташбуға” (“Үҫәргән тәүәрихе”ндәге бер батшабыҙҙың исеме, — 17-се бит) тип йөрөткәндәр (А.А. Новосельский. Борьба московского государства с татарами в первой половине ХVII века. М.-Л., 1948, 56-сы бит), сөнки ул замандарҙағы төрки халыҡтары Сыңғыҙ-хан нәҫеленән булмаған әҙәмдең “хан” тип аталыуын күҙ алдына ла килтерә алмаған. Әхмәтзәки Вәлиди Туған иҫкәртеүенсә, “эдүге-маңыт (Йеҙекәй-меңле. — Й.С.) улдары Алтын Урҙа төбәктәрендә әллә нисә быуат хакимлыҡ ҡорһа ла, уларҙың береһе лә батша нәҫеленән тип танылмаған була (сөнки ул саҡта Сыңғыҙ-хан һәм Туҡтамыш-хан нәҫелдәрен генә “батша нәҫеле” һанайҙар. — Й.С.). Уларҙың тарихсыһы Хажи Абдулғаффар әл-Ҡырыми шулай яҙа: “Эдүге-бәк хаҡында халыҡта һәр төрлө имеш-мимеш йөрөй; үзбәк-татарҙар бик ғорур һәм тәкәббер; аҡһөйәктәрҙең сығышына һәм шәжәрәләренә улар бик тәнҡитле мөнәсәбәттә һәм “Эдүге-бәктең сығышы билдәһеҙ” тигән ҡарашта торалар”. Әле телгә алынған Эдүгенең мәшһүр ейәне, ғәмәлдә Алтын Урҙа өлкәләренең хөкөмдары булған Мамай
 мырҙа ғүмеренең аҙағында шулай тип зарлана: “Иҙел менән Яйыҡ — ирҙәр араһында низағ тыуҙырған ике йылға; мин үҙ халҡымдың (башҡорт халҡының! — Й.С.) был ике йылға араһында гегемон булыуын һәм хан һарайҙары төҙөүен, минең исемем менән тәңкәләр һуғыуын теләгәйнем; мин һис юғы бер нисә көнгә генә хан булырға теләгәйнем; бер тапҡыр ғына хан булһам, бәк булып та тормаҫ инем; мин үҙемдең артымдан киләсәк быуындарға үрнәк булырға ғына теләнем”... Катиб Челеби ошондай уҡ һүҙҙәрҙе мәшһүр Тимер һәм уның улдары хаҡында ла әйтә, сөнки улар оҙаҡ йылдар донъя хакимдары булып та, хан тип тә таныла алмайҙар” (“Ватандаш” журналы, 1997/11; 129-сы бит)...


Әлхасил, “нуғай” һүҙенең ул боронғо замандарҙа “Үҫәргән башҡорто” тигән мәғәнәлә йөрөүенә инандыҡ. Шуға күрә боронғо ҡайһы бер авторҙарҙың әҫәрҙәрендә Үҫәргән башҡорттарының мәшһүр йырының шул әүәлге заман вариантында:

Сын ҡурайсы ҡурай, һәй, уйнамаҫ,
Нуғай ҡурайҙары булмаһа...—

(Журнал “Ватандаш” 1996/1, 101-енсе бит)

тип бирелеүенән һис аптырап ҡалырға ярамай, сөнки ул замандағы “нуғай” тигәндәре — Үҫәргәндәрҙең “нуғай” (эт) ләҡәбенән аталмыш Нуғай Урҙаһының башҡорто була; хәҙерге башҡорттан боронғо “нуғай” башҡортон ятбауырҙай ҡырҡып ташлау — донъяға һыймаған гөнаһ, хилафлыҡ. Әйткәндәй, бер башҡорттоң ғына түгел, күп халыҡтарҙың төрлө дәүерҙә төрлөсә аталып йөрөүҙәрен онотмайыҡ: хәҙерге абхаз — боронғо апсуа, әрмән — хай, грузин — картвели, молдован — романи, мордва — моҡша һәм эрзя, марий — черемис, удмурт — ар, вотяк, ә яҡут — саха, ҡытай — хань, хуася, син, сер, ҡатай... Әгәр ҙә, мәҫәлән, һуңғыһының бер атамаһын ғына танып, башҡаларын алып ташлаһаҡ, биш мең йыллыҡ Ҡытай тарихының кәм тигәндә дүрт мең йылы елгә осоп юғалыр ине. Рәсәй империяһының фән офоҡтарында өҫтөнлөк итеүсе ғалимдары һәм уларҙың төрлө милләтле ялағай ялсылары урыҫ булмаған милләттәргә ҡарата нәҡ әнә шундай сәйәсәтте үткәреп, уларҙан үҙ тарихтарын оноттортоп һәм уларҙы тамам маңҡортлаштырып, ошо аҫтыртын геноцидты уларҙың тамырын ҡоротоу маҡсатында, ер йөҙөндә үҙ милләтен генә ҡалдырыу маҡсатында ҡуллана... Тимәк, бәғзе тарихсыларыбыҙҙың баяғы “нуғай” осорона ҡарата: “башҡорт халҡының нуғайҙар тарафынан рәхимһеҙ иҙелеүе”, “башҡорттарҙың үҙ дәүләте булмауы”, “фәҡәт урыҫ дәүләтенә үҙҙәре теләп ҡушылыуҙары арҡаһында ғына Ҡазан ханлығы, Себер ханлығы һәм Нуғай Урҙаһы иҙеменән ҡотолоуҙары” тураһындағы сафсаталары дөрөҫлөккә бигүк тура килеп етмәй, сөнки Ҡазан һәм Ҡырым ханлыҡтары тәхетендә — үҙебеҙҙең башҡорт Туҡтамыш-хан нәҫелдәре, Тура (Себер) ханлығында һәм Нуғай Урҙаларында ла күберәген шулай уҡ башҡорт Йеҙекәй батыр нәҫелдәре ултырған, халыҡтарының күпселек өлөшөн дә үҫәргәнле (“нуғай”) башҡорттары һәм “нуғай” булмаған башҡа башҡорт ырыуҙары тәшкил иткән; ә уларҙың, мәҫәлән, “нуғай” Йеҙекәй нәҫелдәренең, “иҙеүҙәре” үҙ халҡынан шул осорҙоң ғәҙәти дәүләт һалымдарын талап итеү, хатта “ҡоҫтортоп түләтеү” алымы булған (тап элекке һәм хәҙерге Рәсәй империяһындағы һалымдар кеүек!)... Йеҙекәйҙең һәм уның халҡы “нуғай”ҙарҙың — саф Үҫәргән башҡорттары, йәки Ҡыпсаҡ, Ҡатай, Табын кеүек башҡа башҡорт ырыуҙары булауҙарын Йеҙекәйҙең һәм уның нәҫелдәренең Үҫәргән батшалар шәжәрәһендәге баяғы беҙ айырым алып дауамларға тип киҫәтеп ҡалдырған һәм, киң билдәле 38-се быуын баба Төкләҫтән бауланып килә-килә, 41-се быуын аша артабан беҙҙең көндәргәсә һуҙылмыш быуындар теҙмәһе лә күрәләтә дөрөҫләй, бына ул:


38. Баба Төкләҫ-бей. — 39. Тура-хан бин баба Төкләҫ (ХII быуат аҙағында Көн-Өфө-Тура [хәҙерге Өфө] баш ҡалаһында тәхеттә ултырған). — 40. Ҡаҙансы бин Тура-хан. — 41.Ҡарадә Ҡиә бин Ҡаҙансы (“Иҙел — Яйыҡ араһында хөкөм һөргән”. — 54-се бит). — 42. Ҡотло Ҡиә бин Ҡарадә Ҡиә (мосолманлыҡ намы Рәхмәделғәбид). — 43. Йедек (Йеҙекәй) бин Рәхмәделғәбид (“хан Бураҡ [тәхеттә 1422-1427 й.й. — Й.С.] Һарайсыҡта ине. Ғәйәт алып кеше ине. Ҡан ҡәрҙәше [әсәһе яғынан. — Й.С.] Йедек [Йеҙекәй. — Й.С.] унда бей ине. Унан [Йеҙекәйҙән. — Й.С.] Мансур тыуҙы, Мансур ҙа алып кеби булды. Хөсөт итеп, дәдәһе Бураҡты аңһыҙҙан үлтерҙе [1427 йылда. — Й.С.]”. — 55-се бит). — 44. Уның улдары: Ҡасни бин Йедек, Науруз бин Йедек, Мансур (балаларының береһе, көсләп суҡындырылып, урыҫтарҙың кенәз Мансуровтар фамилияһын башлаған) бин Йедек, солтан Нәдерғул бин Йедек, унан тыуған Уаҡҡас бин Нәдерғул (был Уаҡҡастың ошо шәжәрәгә теркәлмәгән Сәғит исемле улы ла булып, ул баяғы баба Төкләҫ улы Тура-хандан тыумыш үҙебеҙҙең Күсем-хандың ғәскәр башлығы булған: “Солтан Күсем-хандан һуң уғландары һәр ҡайһылары ил араларында дәғүә-талаш менән [бер-береһен] үлтерҙеләр... Солтан [Күсем-хан] буҙ күҙле ғәйәт алып кеше ине. Тирандазлыҡта [ғәскәр башында] Уаҡҡас-бәктең улы Сәғит ине”. — 57-се бит). — 45. Муса-бәк (балаларының береһе, көсләп суҡындырылып, урыҫтарҙың дворян Мусин-Пушкиндар фамилияһына ҡатнашлығы бар) бин Уаҡҡас. — 46. Уның улдары: Алсағыр-хан (ҡаҙаҡ Алащ-Урҙаһының беренсе ханы), Ирзал Ураҡ (балаларының береһе, көсләп суҡындырылып, урыҫтарҙың Ураков дворян фамилияларын башлаған), Ҡалын, Зартуш Һары Йософ (ғүмере буйына Мәскәү кенәзлегенә ҡаршы фиҙакәр көрәшеүсе баһадир, Ҡазан ханбикәһе Сөйөмбикәбеҙҙең атаһы. 1554 йылда бер туғаны Исмәғил Хайрас ҡулынан ҡорбан була. Уның нәҫел-нәсәбе, көсләп суҡындырылып, урыҫтың кенәз Юсуповтар фамилияһын башлай. — Н.А. Баскаков, 114-се бит), Мамай-Ҡасим (йәки Себер-Тура ханы Мамай-Шәйех йәки Әстерхан ханы Мамай-Нар-Ҡасим йәки шәжәрәләге “хан Мамай” — бөтәһе лә бер кеше. “Хан Мамай ғәйәт алып йөрәкле, ҡырағай арыҫлан кеби бәһлеүән ине. Хатта, имешләр, ун ир күтәрмәҫ таш илә Әстерхандың йүкечек [кесе булмаған, ҙур] биналарын атып зир-зибәр ҡылды [таш атҡыс туптары ярҙамында Әстерхан ҡәлғәһен алыуы һәм хан булып ултырыуы. -- Й.С.)... Ахыры Исмәғил Хайрас хәйлә илә мәҙкүр ҡәлғәдә [Әстерханда. — Й.С.] ҡатил иттерде [язалатып үлтерҙе. — Й.С.] һәм ҡәбере Кече Үзән [йылғаһы] башындадыр
. Һәм ул заманда Ҡазанда Сураш солтан
, ғәскәре илә барып, бер мәнзил бер ҡалдыҡда [бер туҡталыш ара ҡалған ерҙә. — Й.С.] Мофтһуаз илә [ботарлап язалау аша. — Й.С.] вафат итди; ғали, ғәдел, суҡау [халыҡсан] әдәм иде”. — 58-се бит), Мамай-Нар-Ҡасим-хандың улы Ядкәр Ғоҫман (Нуғай ылыҫы йәки Юрматы ырыуы шәжәрәһенән: “Төньяғындан урыҫ көффар килгәйне. Был ерҙәрҙә урыҫ күп булғас... Ядкәр мырҙа баш булып, һанһыҙ күп нуғай менән Ҡубанға күстеләр... Туғыҙ йөҙ ҙә илле өстә [=1546] ине”. Ә Ядкәр мырҙаның бер туған ағаһы “Бурнаҡ-бей менән тороп ҡалғандары иштәк [башҡорт. — Й.С.] аталдылар. Ошбу нуғайҙан ҡалған буш ерҙә ғүмер һөрҙөләр”. — Тәтегәс-бей шәжәрәһе, 29-сы бит); йәнә лә баяғы мәшһүр Муса улдары: Солтан Сәйдәф, Исмәғил Хайрас (бер туғаны Зартуш Һары Йософто үлтергәненән һуң 1555-1564 йылдарҙағы берләштерелгән Нуғай Урҙаһы кенәзе; шуға тиклем үк Мәскәү кенәзлеге менән рәсми килешеүгә ҡул ҡуйған һәм ахырынаса урыҫҡа тоғролоҡ һаҡлаған зат), Ырыҫ (уның ейәндәре, көсләп суҡындырылып, урыҫтарҙың Урусов дворян фамилияларын башлаған), Урмәмбәт (Тәтегәс-бей шәжәрәһендәге “Сәсле Дәрүиш”), Әмир Иштерәк...


Башҡорт батыры Йеҙекәйҙең тап Үҫәргән шәжәрәһендәге атаҡлы бабабыҙ Баба Төкләҫтән бауланыуын күрһәткән шәжәрә икенсе бер тәүәрихебеҙ “Сыңғыҙнамә”лә лә бар:


...Баба Туклаш уғли Трмә атлиғ иерди. Бу Трмә Әдил -- Жаиҡдә хасил булди. Аның уғли Ҡазанчи атлиғ иерди. Ул һәм Идил -- Жаиҡдә хасил булди. Аның уғли Әсламҡиа. Ул һәм Идил – Жаиҡдә хасил булди. Аның уғли Ҡарадәҡиа. Ул һәм Идил – Жаиҡдә хасил булди. Аның уғли Ҡутлуҡиа. Ул һәм Сәмәрҡандтә пида булди. Аның уғли Йедикәй... Әммә Баба Туклашнең дүрт уғли бар иерди... Әмма Идик би Туҡтамыш ханның өлөшөн бүлди. Идик би уғли Нураҙын Мираздур убласин өлөшин биләди... Ади Үзән – Туҡтамыш ханның йуртидур. Жим (Сим) – Жаиҡ араси Жәнбәк ханның йуртидур. Аҡидел тамағи Ҡара-хан берлән Буғра ханның йуртидур. Аҡтүбә Бачман ханның йуртидур...


Ҙур Нуғай Урҙаһы кенәзе Йеҙекәй батырҙың шәхсәнә үҙенә килһәк, баяғы хаслашып Әмбә буйына олаҡмыш яһил йән — дуҫтан дошманға әүерелмеш Алтайҡара мырҙаның һәм Туҡтамыш-хан улы Кәримбирҙенең урҙаға өҙлөкһөҙ барымталарынан илде ҡурсалар өсөн, Яйыҡ аръяғы далаларында даими ғәскәр тоторға кәрәк була. Шул сәбәпле Йеҙекәй кенәз йәмле Һаҡмар тамағындағы баш ҡалаһы Аҡтүбәне (хәҙерге Ырымбур) мырҙаларының береһенә ҡалдырып, Яйыҡтың һул ярындағы Бүртә йылғаһы тамағына (һул ярында) урҙаның яңы баш ҡалаһын — Ҡыҙыл Һарайсыҡты ҡороп нығына (хәҙерге Ырымбур өлкәһенең Биләй районындағы Красногор салаһы ҡаршыһында, Күмәк ауылы янында харабалары һаҡланған). Шул Ҡыҙыл Һарайсыҡ харабаларынан саҡ ҡына төньяҡтараҡ (Күмәк ауылы эргәһендә) таштан һалынмыш “Йеҙекәй мәсете” һәм Рәсәй империяһына ҡаршы 1675-1683 й.й. башҡорт ихтилалы етәксеһе Сәйет Йәғәфәр батыр Садуровтың исеме уйып яҙылмыш ҡәбер ташы ла бар икән; арымай-талмай ҡыҙырынмыш тарихсы-эҙәрмәнебеҙ Ф.Ф. Илбулдин әйтеүенсә, 70-се йылдарҙа шул мәсеттең иҙәне аҫтынан “Йеҙекәйҙең Тимер күлдәген” һәм бик күп “ҡабырсаҡ-аҡса” тапҡандар; Тимер күлдәктең бер киҫәген ул Өфөгә килтереп, Башҡортостан үҙәк музейына тапшырған...


Сал бөркөттәй ҡыуарып ҡартайған Йеҙекәй батыр 1419 йылда һаман үҙенең ғүмерлек ҡан дошмандары — Туҡтамыш-хан улдарына һәм улар менән берлектә хөсөтләшкән баяғыса яңы дошман Алтайҡара мырҙаға ҡаршы һуғыштарын дауамлай һәм шундай бер алышта, П.И. Рычковҡа (69-сы бит) старшина Ҡыҙрас Муллаҡаев биргән мәғлүмәттәр буйынса, Баҫман [Йеҙекәй] кенәзде шул Алтайҡара мырҙа үлтерә. Шул яҡтағы боронғо ваҡиғаларҙан яҡшы хәбәрдар баяғы Чоҡан Вәлиханов (240-сы бит) боронғо бер сығанаҡтан күсереп алыуынса, был ҡанлы ваҡиға хәҙерге Ырымбур өлкәһенең Илек йылғаһы буйында була: “Андин бариб ир күшә йиҡилди, ани нуҡай Алтай баһадур бариб үлтүрди”. — “унан һуң барып ир-кеше (Йеҙекәй батыр. — Й.С.) йығылды, уны нуғай (үҫәргәнле. — Й.С.) Алтайҡара баһадир барып үлтерҙе”... Тарихсылар барыһы ла Йеҙекәйҙең Туҡтамыш-хан улы Кәримбирҙе ҡулынан шәһит китеүен яҙалар. Ҡанлы фажиғаның бер шаһиты яҙған йәки һөйләп ҡалдырған ошо һуңғы текстан күренеүенсә, Йеҙекәй батыр тәүҙә Кәримбирҙенең зәһәр уғы тейеүҙән яраланып йығылған да Алтайҡара мырҙа барып уның тамам йәнен алған булырға тейеш... Илек буйындағы ҡанлы был алышта атаһына ярҙамға килгән Нур-ад-дин (Мораҙым) да ҡатнаша һәм, “ҡаты еңелгәндән һуң, диван башлығы Ҡатай Ғәли-бей менән бергә Башҡортостанға килә, ошонда йәшәп вафат була” (Ә.В. Туған, 25-се бит). Хәйер, бындай мәғлүмәтте беҙ ”Мораҙын менән Боҫҡон” тигән баяғы бер башҡорт эпосынан да алып биргәйнек...


Йеҙекәй батырҙың ни рәүешле һәләк булыуын уның менән ҡанлы-даулы яуҙарҙа ла, тыныс-имен юлдарҙа ла һәр саҡ бергә йөрөгән, эпосыбыҙҙың заңы менән әйткәндә, һөйөклө “аҡ Нары” ла (бер үркәсле аҡ дөйәһе) күҙ йәштәрен мөлдөр-мөлдөр ҡойоп күреп торғандыр:

...Үлем һис тә аямай,

Иҙеүкәйгә ҡул һалды...

...Иҙеүкәй үҙе әйткәнсә,

Иҙеүкәйҙең кәүҙәһен

Аҡ Нарына артҡан һуң

Нар ҡуҙғалып китте, ти,

Күп ҡаялар үтте, ти,

Күп һыуҙарҙы кисте, ти...


Йола ҡушыуынса үҙ иркенә ебәрелгән аҡ Нар-дөйә Илек йылғаһы буйҙарынан ана шулай, Йеҙекәй мәйетен арҡаһына артмаҡлап, Йеҙекәйҙең баш ҡалаһы Ҡыҙыл-Һарайсыҡ тарафына  төньяҡҡа — Яйыҡҡа табан ыңғайлай, тарихта билдәле ағын һыулы Айғыръял кисеүенән Яйыҡты аша сыға, Яйыҡ менән Һаҡмар аралына йәйрәп ятмыш Яҫы тау һыртынан лапылдап атлай-атлай, хәҙерге Жултый тимер юл станцияһы тәңгәлендә Һаҡмарға барып етеп, Һаҡмарҙы кисмәйенсә кире борола, баяғы Яҫы тау һыртынан лапылдап кире ҡайтып китә; шуға күрә лә ошо дөйә ике тапҡыр ҡаңғырып үткән Яҫы тауҙы ундағылар Дөйәтау тип атайҙар һәм әлегәсә Яйыҡ менән Һаҡмар араһын шул Дөйәтау һыртындағы Яҫы дөйә юлынан гиҙеп йөрөйҙәр... Йеҙекәй батырҙың үле кәүҙәһен артмаҡлаған аҡ Нар-дөйә, шулай итеп кире-ҡабат дала яғына Яйыҡты кисеп сығып, ҡырт ҡына уңға — Йеҙекәй батырҙың баш ҡалаһы тарафына көнбайышҡараҡ — хәҙерге Ырымбур -- Орск араһындағы таш оло юлдан күҙ йәштәрен супырлатып йүнәлә, хәҙерге Бурансы ауылы ултырған Бүртә йылғаһы тамағына дүрт саҡрымдай ҡалараҡ, эпоста әйтелгәнсә, оло юлдың һул яҡ ситендәге ҙур булмаған “бер түбәгә сүкте, ти”, — ата-баба йолаһы буйынса тап бына шунда ҡәҙерләп ерләйҙәр ҙә инде Йеҙекәй батырыбыҙҙы, башы осона исеме яҙылған ядкәр-таш ҡалҡыталар. Серле ғәрәп хәрефтәре сыйылмыш шул хәсрәтле яҙыуҙың “...зүки” тигән күсермәһен уҡыусыға мәғлүм тарихсы-эҙәрмәнебеҙ Ф.Ф. Илбулдин етмешенсе йылдарҙа мин эшләгән “Ағиҙел” журналы редакцияһына килтереп күрһәткәйне; урындағы ҡаҙаҡтар ул изге зиратты “Зюкәй” (Йеҙекәй) тип тә, “Икетас” (Икеташ) тип тә атап йөрөтәләр, имеш... Бурансы ауылының Яйыҡҡа терәлгән осондағы иҫке зиратта тағы ла бер тарихи ҡомартҡы “ҡаҙанбаш” — Сыңғыҙ-хан нәҫеле һүләгүҙәр Иранының башҡорт императоры Ҡаҙан-хандың ҡыуарып бөткән баш һөйәге тап ана шул етмешенсе йылдарғаса сал ҡылған араһында аунап ятҡанлығы ла мәғлүм. Уның тап шулай хан кәүҙәһенән айырылған баш икәнлеге Ә.В. Туғандың “Ибн Фаҙландың юлъяҙмаһы” тигән мәшһүр хеҙмәтендә лә сағыла: “Нуритдин
 Маңыт исемле бейҙең бер принцҡа әйткән һүҙҙәренә ҡарағыҙ: “Ҡан сөйәге кийә деп, ҡандарды ҡойған Сарайчыҡ бабаңдың башын анда акелип ҡойғанмын”. Ә.В. Туған тәржемәһе: “хан һөйәге бәхетһеҙлек килтерә тип, атайыңдың башын Һарайсыҡтағы зиратҡа илтеп ҡуйғанмын” (“Ватандаш” журналы, 1997/11; 131-се бит). Үрҙәге йөмләнең иҫке төрки ҡатыш тел икәнлегенә иғтибарҙы йүнәлтәйек тә, ундағы Ә.В. Туған яңылыш аңлаған иҫке төркисә “кийә” һүҙенең “бит”, “ки”, “ғуй” тигән киҫәксә икәнлеген (кийә — уменьшительно-выделительная частица. — ДТС, 307-се бит) билдәләп, тексты инде ипләберәк уҡыйыҡ: “Хан һөйәге бит тип, хандарҙы ҡуйған (ерләгән) Һарайсыҡҡа
 — бабаңдың башын шунда әпкилеп ҡуйғанмын”... Әйткәндәй, шул тәңгәлдә Яйыҡтың уң яғындағы Һарт (урыҫса Ельшанка) ауылы эргәһендә атаҡлы “Үзбәк-хан зираты” ла бар имеш... Был тарихи ҡомартҡыларыбыҙҙы замана бурҙарынан — ҡыҙыл империя осоронда изгеләрҙән изге Бәндәбикә, Бабсаҡ-баба зираттарын, Асылыкүл буйындағы Сураташтора изге ҡорамының ырын яҙыулы ташын хараплаған зәғиф рухлы археологтарҙың нәүбәттәге баш-баштаҡлығынан ҡурсаларға тейешбеҙ:

Бабаларҙың изге тупрағының

Остоғо ла елгә осмаһын...

Батшалар еренә сәйәхәт

(темаға яңы ҡараш)


Башҡортостан тупрағында мәңгел тыныслыҡ тапҡан императорҙарыбыҙҙың иң һуңғыһы тураһында бара һүҙ.


Алтын Урҙа дәүләтенең императоры Туҡтамыш-хан һәм шулай уҡ император дәрәжәһенәсә күтәрелгән Еҙекәй батыр тураһында ныҡлап ҡыҙыҡһыныуым үткән быуаттың етмешенсе йылдарында мәшһүр “Үҫәргән тәүәрихе”нән (Библиотека Башкирского филиала Академии Наук СССР, ИБ -- 2279, ғәрәп графикалы ҡулъяҙма хәлендә) уҡып, икеһенең дә килеп сығышы үҙемдеке менән бер иш -- Үҫәргән батшалар шәжәрәһенән, икеһе лә үҙем кеүек үк үҫәргән башҡорто икәнлеген белгәс ныҡлап башланды. Салдарҙан-сал тарихыбыҙҙа соҡсоноп сәсем ағарғас танырға тура килә: төрки донъяһында мәғлүм иң реаль, тарихи ерлекле, ышаныслы шәжәрә -- “Үҫәргән тәүәрихе”, сөнки ул тәғәйен Урал -- Иҙел ерлегенән һәм унда беҙҙең эраға тиклем XV быуатта башҡорт-болғар дәүләтен нигеҙләүсе Ишек (икенсе бер яҙылыштарҙа Ижек) бабабыҙҙан башлана (1680 -- 82 йылғы башҡорт ихтилалы етәксеһе бөйөк Сәйет Йәғәфәр Садиров бабабыҙ 1680 йылда күсертеп яҙҙыртҡан тәүәрихте ҡарағыҙ: Бахши Иман. Джагфар тарихы, I, II, III том. Оренбург, 1993 -- 1997). Дөрөҫ, донъяла үҫәргән, хатта башҡорт тигән этнонимдарҙың барлығын да белмәгән (йәки белергә теләмәгән) төрлө милләтле авторҙар (һәм шуларға эйәреп башҡорт ғалимдары!) Туҡтамыш-ханды -- Сыңғыҙ-хан тоҡомло татар-монгол тип, Еҙекәй батырҙы маңғыт (йәнәһе шул уҡ монгол!) тип тә, ҡуңғырат тип тә яҙалар. Ләкин айныҡ тарихсыларға күптән үк яҡшы мәғлүм: Сыңғыҙ-ханды һәм уның кешеләрен хандың ҡан дошманы һаналған этнос исеме менән “татар” тип урыҫтар тамғалаған, ә сығышы менән башҡорт (атаһы -- бөрйән, әсәһе үҫәргән-ҡаңғы башҡорто) бөйөк бабабыҙ үҙенең дәүләтен “мәңге-ил”  (мәңгелек ил) тип атағанлыҡтан, халҡы ла шул мәңге-ил -- монгол исеме менән тирә-яҡҡа танылған. Еҙекәйҙең маңғытлығы һәм ҡуңғыратлығы ла бик ябай аңлашыла: мәңге+т (бында “т” -- күплек ялғауы) маңғыт (“мәңгеләр” мәғәнәһендә) һәм ҡаңғы (шул уҡ үҫәргән)+ир-ат= ҡаңғырат, ҡуңғырат. Тимәк, бер үк ерҙә донъяны яуларға ынтылыусы һәм бер-береһенең ҡанын ҡойоусы йыһангирҙәр Сыңғыҙ-хан, Туҡтамыш-хан, Аҡһаҡтимер, Еҙекәй батыр дүртеһе лә бер үк тоҡом -- башҡортобоҙҙоң Үҫәргән батшалар шәжәрәһенән! (Шәжәрәне ҡарағыҙ: Йыһат Солтанов. Башҡорт батшалары. Сыңғыҙ хандан алып Урыҫ дәүләтенә ҡушылғанғаса. Өфө -- 2007). “Маңғыт”тың үҫәргән-башҡорт икәнлегенә шик ҡалдырмаусы дәлил -- “үҫәргәндар бабаһы”ның эпосыбыҙға “Маңғыт улы Мөйтән-бей” рәүешендә теркәлеүе (Башҡорт халыҡ ижады, VII том, Өфө -- 2004, 258-енсе бит). Әйткәндәй, быйыл ғына бер мәғлүмәтнамәгә юлыҡтым: Ҡаҙағстан Мосолмандар берлегенең вице-президенты, Алматы ҡала адвокаттар коллегияһы ағзаһы Ҡорбанғәли Юнысовтың Әҙәм пәйғәмбәрҙән алып 96 быуынға еткерелгән шәжәрәһе. Тәүге 65 быуыны ҡәҙимгесә фәстерелеп, Мөхәммәт пәйғәмбәрҙе лә биргән ғәрәп шәжәрәһенән өҙөктө ялғау булһа ла, 66-нсынан ҡала быуындар үҙебеҙҙеке -- әле әйтелгән Үҫәргән батшалар шәжәрәһенең айырылғыһыҙ киҫәге (ҡайһы бер исемдәр генә боҙола биргән). Әммә унда әле һаналған дүрт бөйөк затыбыҙ һәм уларҙың тоҡомдашлығы тураһында минең фекерҙе дөрөҫләүсе ҡиммәтле мәғлүмәт бар:

“Идегей (1352-1419), Тимур и Тимучин- Чингизхан восходят к одному общему предку которого звали Кайдада. У Кайдады был сын Байсункар, от которого было 9 сыновей. От потомков старшего сына Нотакына родился Кадаркай отец Эмира Идегея. От потомков третьего сына Кайдады родился Эмир Тимур. От потомка четвертого сына родился Тимучин, избранный ханом, под именем Чингизхан. Соглано закона утвержденного Чингисханом только его прямые потомки вправе были быть ханами. По этому Идегей и Тимур не претендовали на титул Хана, а были Эмирами. Но они оба и их потомки всегда учитывали что Тимучин, то есть Чингиз Хан происходит от 4-го сына, тогда как Идегей от первого, а Тимур от 3-го сына их общего предка. А по лестничной, используемой только тюрками, системе наследования трона, власть переходит от отца к старшему сыну, затем второму сыну и так далее пока все живые сыновья не закончат свое правление. За тем наступает очередь сыновей старшего сына, после них сыновей второго сына и так далее, каждое поколение правителя обязано было править согласно своей очереди. Тимур нарушил этот тюркский принцип наследуемой по лестничной системе власть, ее фактически узурпировал, при избрании его на трон Хана: вместо того что бы уступил трон тому, кому следовала по закону лестничной системе наследования. Это нарушение, прецедент использовался часто в кризисные моменты истории Золотой Орды, и других татарских государствах после распада Золотой орды. Так например после смерти Хана Тауке, вместо созыва общего курултая и выборе законного единого хана в соответствии с лестничной системой выборов, бии всех 5 жузов страны избрали себе своих ханов, разрушив единое государство на пять. Жузы каракалпаков и киргизов видимо уже окончательно отделились от трех других, которые составляют нынешний Казахстан”.

Бабабыҙ Сыңғыҙ-хандың тышҡы ҡиәфәте лә тарих фәнендә беҙгә тылҡылған ҡытай һүрәттәрендәге “типик монгол” түгел, ә V быуатта шул уҡ ҡытайҙар тасуирлап ҡалдырған “зәңгәр күҙле, ерән сәсле” үсүн-үҫәргәндәрҙекенә тап килә; хәҙерге урыҫ ғалимы ла ҡушҡуллап раҫлай быны: “В сохранившихся старинных документах, -- ти ул, -- существуют описание Чингиэ-хана: высокий, стройный, с каштановыми волосами, голубыми (по другим данным -- зелеными) глазами и широкой окладистой бородой. Скажем, не вполне типичный облик для монгола.


Кажется удивительным, но и в описаниях внешности многих основателей тогдашних правящих династий (Рюрик, Аспарух, Меровей, Юстиниан), фигурирует схожий внешний облик. То есть основания считать, что эти создатели династий, упоминаемых впоследствии как “царские”, относятся к одному и тому же старинному правящему роду или правящим родам” (Александр Горохов. Белый царь). Йәғни ҙә ки уларҙың бөтәһе лә “Үҫәргән батшалар шәжәрәһе”нең емеше булып, ни бары төп олондан (башҡорт-болғарҙан) ярған ботаҡтарҙа ғына башҡалана.


Тәғәйенерәк ҡарағанда, өҫтәрәк килтерелгән бөйөк дүрт шәхестең уртаҡ бабаһы (Ҡ. Юнысов шәжәрәһендәге Ҡайдада, дөрөҫөрәге Ҡай-дәдә -- Бүре-баба) Үҫәргән батшалар шәжәрәһендәге (ул “Башҡорт батшалары”нда тулы бирелгән) 26-нсы номерлы реаль шәхескә -- шам Ҡыуат (рәсми тарихтағы Ҡубад, батшалыҡ итеү йылдары 488-496 һәм 499-531; “шам Ҡубад 23 йыл шам булды, Фирдәүси хөкөмөнөң заманында ине”, -- “Үҫәргән тәүәрихе”, 39-ынсы бит) тигән бабабыҙға тап килә. Шуның балаларының береһенән, өҫтәрәк әйтелгәнсә, бөйөк Сыңғыҙ-ханыбыҙҙы биргән тармаҡ айырыла, бына ул: “27. Шам Ҡыуат улы ...нау...н (асыҡ уҡылмай), уның улы Жуанир, уның улы Шаһриар, уның улы Мирза-алып, уның улы Һәрмүз (Хормозд III, 457-459 йй.), уның улы Тиауач, уның улы Жабин; һәм йәнә Жуанир менән бер туған (Ба)һрам, уның улы Ғам, уның улы Сиавуш. -- 28. Ғали хан бин Сиавуш. -- 29. Ташбуға хан. -- 30. Хан Суман. -- 31. Хан Күсләк. -- 32. Хан Айтуп. -- 33. Хан Тимерил. -- 34. Хан Байкә. -- 35. Хан Ылаусы. -- 36. Хан Байсиуб. -- 37. Хан Ҡара. -- 38. Хан Арғырд. -- 39. Хан Ҡол-алып. -- 40. Хан Байжума. -- 41. (?). -- 42. (?). -- 43. Хан Турмали. -- 44. Турғай Сәхин. -- 45. Тумаул Мәргән. -- 46. Дуинбиан. -- 47. Хан Буртан. -- 48. Хан Буян. -- 49. Туҡан-хан (Темәсйән-Сыңғыҙ-хандың йәш сағында Туҡанда -- Арҡайымда торғанындағы ләҡәбе; шул төбәктән Көнсығышҡа ҡасып китеп, көс-ҡеүәт туплағас, тирә-яҡ дала халыҡтары, шул иҫәптән Башҡортостан батшаһы Муйтән-бей һәм уның бер туған ҡустыһы Майҡы-бей етәкселегендәге башҡорттар, үҙҙәренең шул ҡан ҡәрҙәше Темәсйәнде аҡ кейеҙҙә йыһангир Сыңғыҙ-хан итеп күтәрәләр). -- 50. Уның улдары: а) Жужи-хан (Яусы); б) Хан Ҡабил бин Туҡан; в) Хан Ҡрыл (Кейек) бин Туҡан, уның улы Хан Ҡотби; г) Хан Тули, уның улы Хан Хулукәтули бин Тули, уның улдары Хан Ҡуян, хан Турғай, хан Байду, Абғай-хан...


Шәжәрәлә шул уҡ шам Ҡыуаттың балаларының береһенән бөйөк Туҡтамыш-ханды ла, уның ҡан дошманы Еҙекәй батырҙы ла тыуҙырған изге Баба Төкләҫебеҙҙең тармағы дауамлана: 2) шам Ҡыуат улы Нуширван Ғәҙел (Хосров I, 531-579 й.й. “Нуширван... 20 йыл шам булды, уның шаһлыҡ ҡыры: Төркөстандың мәшриғенән Һиндостан мәғрибенәсә уның хөкөмөндә булды”. — 39-сы бит). — 28. Бируз бин Нуширван Ғәҙел (Хосров II, 628 йылда үлгән). — 29. Шырау-ир (был осорҙа Бируздан ҡалмыш тәхет өсөн ҡанлы тартыштар булып, 628-632 йылдар араһында тәхеттә бер-бер артлы ун батша алмашына. Йездегирд III [632-652 й.й.] тигән кемдер берәү тәхетте биләп алғас, сәсәндәр нәҫеленән булған был Шырау-ир үҙенең алыҫ бабаһы Бәк-сәсәндең тыуған еренә — Туран иле Башҡортостанға ҡасып ҡайтып, сал Көн-Өфө [Тура] ҡалаһындағы ата-баба тәхетенә ултыра: бының тап шулай икәнлеген Шырау-ирҙең бүләренең шәжәрәләге “Туран Дархан” тигән батшалыҡ ләҡәбе дәлилләй. Күрәһегеҙ, Шырау-ирҙең Дары исемле данлы бүләһе Туран [Башҡортостан] дәүләтенең баш ҡалаһы Өфө тәхетендә нығынған һәм “Туран Дары-хан” батша ләҡәбен алған, шунан һуң уның нәҫелдәре лә быуындан-быуынға “дары-хан” — тархан ләҡәбен йөрөтөп, башҡорттоң тархандар ҡатламы барлыҡҡа килгән. Туран Дары-хандың ҡарт-ҡартатаһы Өфөгә ҡайтҡан баяғы 632 йыл менән Туран Дары-хан араһында әҙәмиҙәрҙең ике быуын ғүмере 50 [25+25=50] йыл ятҡанлыҡтан, Туран Дары-хан бабабыҙ Өфө тәхетенә яҡынса 682 [632+50=682] йылда ултырған булырға тейеш). — 30. Шәһриәр. — 31. Аршир. — 32. Туран Дархан (баяғы Туран Дары-хан, йәғни Туран иленең Дары исемле ханы, тигән һүҙ; тәхете, әйтеп үтеүебеҙсә, Көн-Өфө — Тура ҡуш ҡалаһында). — 33. Жәзир Жир. — 34. Әбү Алсаҡ (“Алсаҡ-ир бер заман Баратурз дархандың ҡалаларын яулап алды, ҙур ил яһаны. Ғайәт шөҡәтле һәм Искәндәр-сафиуллаға тиң хан ине”. — 58-се бит). — 35. Солтан Ғоҫман бин Әбү Алсаҡ (Ғоҫманлы төрөк империяһын нигеҙләүсе, төрөк солтандарының бабаһы). — 36. Солтан Жәләлитдин. — 37. Әҙһәм. — 38. Баба Төкләҫ-бей. — 39. Трә (Тура) бин баба Төкләҫ (Тура-хан, ХII быуат. Был Тура-хандың ҡәбер кәшәнәһе уның баш ҡалаһы булған Өфөнән алыҫ түгел Шишмә районының Түбәнге Тирмә ауылы эргәһендә әлегәсә һаҡланған, архитектор-белгестәр уның ҡоролошон ысынлап та ХI-ХII быуаттарға ҡарата — Б.Г. Калимуллин. Башкирское народное зодчество. Уфа, 1978; 114-се бит. Боронғо башҡорт тәүәрихсеһе Ҡыҙрас Муллаҡаевтан заманында атаҡлы П.И. Рычков [Топография Оренбургской губернии, 372-373-сө биттәр] яҙып алғанса, “хан Тура бин баба Төкләҫ оҙонлоғо ун саҡрымға һуҙылмыш бөйөк Өфө ҡалаһының аҙаҡҡы ханы булған”). Ҡомартҡынан ап-асыҡ күренеүенсә, башҡорт батыры Йеҙекәйҙең дә, Сыңғыҙ-хан, Туҡтамыш-хан, Аҡһаҡ Тимер кеүек үк, ниндәйҙер татар-монгол ҡәүеменән түгел, ә Үҫәргән (башҡорт) батшалар шәжәрәһенән сыҡҡанлығы төрлө сығанаҡтарҙан дөрөҫләнде. Инде батшалар шәжәрәһен йәнә Үҫәргән тәүәрихендәгесә дауамлайыҡ: -- 40. Уның (Тура-хандың) улдары: а) Бәрҙебәк солтан бин Тура йәки Нармуйынлы Бәрҙебәк (“Үҫәргән тәүәрихе”, 53,57-се биттәр) һәм б) Ҡаҙансы бин Тура (йәйәләр эсендә иҫкәртеп китеү урынлы: Башҡортостаныбыҙҙың хәҙерге Аҫҡын районындағы Ҡаҙансы -- ошо бабабыҙҙың ауылы). Әле генә а) һәм б) билдәләре аша килтерелгән ике уландан тап беҙҙе ныҡ ҡыҙыҡһындырған ике затыбыҙҙың шәжәрә ботаҡтары фашлана: а) 40. Бәрҙебәк солтан бин Тура йәки Нармуйынлы Бәрҙебәк (Үҫәргән тәүәрихе, 53, 57-енсе биттәр), уның улы Ҡиас-хан, уның улы Туҡхужа-хан, уның улы Туҡтамыш-хан (Туҡтамыш-хан маҡәме [төп йорто] Сирмешән [Сәрмәсән], Ҡармасан буйында ине һәм ул йәнә Иҙел — Яйыҡ араһында сәхрә тарафында Үҙән
 һыуында булды һәм уның һыуы әсе булғанлыҡтан, саҡ сыҙаны, тиҙәр. Ул ваҡытта яҙ һыу ташҡанда алып ҡалып, бер сула тормош иттеләр: шунда хан йортоноң ҡибла тарафында бер шәре-хауыз
 бар ине, яҙ көнө ҡаҙып һыу ебәрерҙәр ине; һыуы татлы булғаны өсөн шул хауыздың ҡибла тарафында ябыулы бинанан Мәсет-һарай төҙөнө, хозур шәһәр булды
. Һуңынан Йедәк
 бәк менән араларында һуғыш-ҡырылыш булғас, ул ерҙән китеп, Сирмешән [Сәрмәсән] һыуында йорт тотто, ҡәбере шундалыр; ул ҡорбандыр — Йедәк [Йеҙекәй] уғынан ул тәхет кисте, тиҙәр”. — 53-сө бит. Тимәк, бөйөгөбөҙ Туҡтамыш-ханды, уның тыуған һәм һуңғы торған төйәге Сәрмәсән тирәһенә, ә анығырағы, шуға яҡын Төйлән, йылғаһы буйына һөжүм ҡылып, икенсе бер бөйөгөбөҙ -- үҙенең ҡан ҡәрҙәше Йеҙекәй батыр үлтергән). — 44. Уның улдары: Жәләлитдин, Сәғидалитдин, Ҡадирбирҙе, Хаҡбирҙе (һ.б. күптәр)...


Туҡтамыш-хандың әсәһе, Еҙекәйҙеке кеүек үк, башҡорттоң Ҡаңғы (Ҡуңғырат) ырыуынан икәнлеге сығанаҡтарҙа сағылған; ә хандың үҙен гәрсә “Сыңғыҙ-хан нәҫеленән” тип яҙып килһәләр ҙә, атаһынан артабанғы шәжәрә һуҙымын күрһәтә алыусы юҡ -- тарихсыларҙың көллөһө лә “Яусы (Джучи) тоҡомдарының береһенән булһа кәрәк”, тигән билдәһеҙлеккә төкәтеп сикләнәләр, ә “Үҫәргән тәүәрихе”нә хатта башҡорт тарихсыларының да күпселегенең “теше үтмәй”. Филологтарыбыҙ ҙа был “сәйер” Туҡтамыш исеменең асылын аңлатҡаны юҡ, ә ғәмәлдә унан башҡортлоҡ аңҡый: Төктө Мышы (Төклө Мышы) -- Туҡтамыш, атаҡлы Мышы Улы (уны боҙоп Мөшәүле тип яҙып йөрөтәләр) һымаҡ уҡ! Төктө (төклө) -- мал-мөлкәтле, етешле, бай тигән һүҙ, шунан килә үҫәргән бабалар исеме Баба Төкләҫ, Муйтән (төклө тән) һәм мәҡәл-әйтемдәребеҙ: “Ат аунаған ерҙә төк ҡала” “Төклө аяғың менән” һ.б.... Йәш Туҡтамыштың Алтын Урҙанан Аҡһаҡтимер ҡанаты аҫтына боҫоуының сәбәбен дә “нәҫелдәше” Урыҫ-хан менән тәхет өсөн тартышыуы итеп аңлатыусандар, ләкин эш башҡасараҡ: Аҡ Урҙа
 ханы Урыҫ-хан күрше Күк Урҙаны
 үҙенең урҙаһына ҡушырға яҫҡынғас, Ғаффари тигән боронғо автор яҙыуынса, Маңғышлаҡ бөрйәндәренең бейе Туҡ-хужа, йәғни Туҡтамыштың атаһы, быға ҡаршы төшә һәм шуның өсөн Урыҫ-хан тарафынан үлтерелә, ә Туҡтамыш Аҡһаҡтимер ярлыҡауында ҡотола.
... Һәм б) 40. Ҡаҙансы бин Тура. Уның улдары 1) -- 41. Ислам Ҡиә бин Ҡаҙансы, 2) -- 41. Ҡарадә Ҡиә бин Ҡаҙансы (“Иҙел -- Яйыҡ араһында хөкөм һөргән”, 54-енсе бит). -- 42. Ҡотло Ҡиә бин Ҡарадә Ҡиә (мосолманлыҡ исеме Рәхмәтелғәбид). -- 43. Йедек (Еҙекәй) бин Рәхмәтелғәбид (“хан Бураҡ `[тәхеттә 1422-1427 йй. -- Й.С.] Сарайчыҡта ине. Ғәйәт алып кеше ине. Ҡан ҡәрҙәше [әсәһе яғынан. -- Й.С.] Йедек унда бей ине. Унан (Йедек-Еҙекәйҙән. -- Й.С.) Мансур тыуҙы, Мансур ҙа алып кеби булды. Хөсөт итеп, дәдәһе Бураҡты аңһыҙҙан үлтерҙе [1427 йылда. -- Й.С.]”, 55-енсе бит); 3) -- 41. Ду(ҡ)с(а)ба (Туҡсаба) бин Ҡаҙансы (“Иҙел — Яйыҡ араһында хөкөм һөргән... Туҡсаба-хан заманында Буйат-бей — бей ине”, — 54,62-се биттәр; шәжәрәне күсереүсе был урында “Ду(ҡ)с(а)ба”ның ике хәрефен — йәйәләр эсендә күрһәтелмеш “ҡ” һәм “а”-ны яңылыш төшөрөп ҡалдырған; шуға күрә дөрөҫө “Туҡсаба” булыр). -- 42. Муйтән-бей бин Туҡсаба... Бөйөк шәжәрә олонобоҙ ошолай шанлы Муйтән-бей бабабыҙ аша үтеп, әлегәсә йәшәп килгән бик күп тармаҡтарҙы, шул иҫәптән был юлдар авторының 67 быуынға еткән тармағын да кәүҙәләндерә.


Һорау тыуырға мөмкин: Үҫәргән батшалар шәжәрәһе Ишек баба йәшәгән б.э. тиклем XV быуаттан уҡ башланған икән, ниңә уның быуындары шул 35 быуат һуҙымына тиңәлмәй, ә авторҙың тармағы осланған 67 генә быуынды сағылдыра? Дөрөҫ һорау, сөнки ул 35 быуат эсендә әҙәмдәр ғүмере 140 быуын аша үтергә тейеш. Әммә яҙма шәжәрәләрҙең бөйөктәренең үҙенсәлеген онотмайыҡ: тарихилыҡтан алдағы осорҙар, быуындарҙы тулайым теркәп бөтөү мөмкин булмағанлыҡтан, күпмелер арауыҡ хакимлыҡ иткән батша нәҫелдәре (династиялары) башлыҡтарының ғына исемдәрен атай һәм ул арауыҡ бер юлы 300 йылды ла (мәҫәлән, Михаил Романовтар осоро) һәм 1000 йылды ла (мәҫәлән, Лоҡман-Хәким осоро) тәшкил итергә мөмкин, ә даталар менән билдәләрлек тарихи осорҙар шәжәрәнең һуңғараҡ өлөшөндә булыусан. Бының миҫалын боронғо шумер шәжәрәләрендә, Тажитдин Ялсығол Башғорди һ.б. шәжәрәләрендә күрәбеҙ, Үҫәргән батшалар шәжәрәһенең тарихилыҡ өлөшө иһә Мидия батшаһы Кииксарув хакимлыҡ иткән б.э. тиклем 625-585 йылдарҙан башлана.


“Үҫәргән тәүәрихе”нән әле һоҫолған мәғлүмәт буйынса, Алтын Урҙа императоры Туҡтамыш-хандың тыуған һәм һуңғы төйәге Сәрмәсән һәм Ҡармасан һыуҙары тарафында булған, Еҙекәй ҡулынан китеүе лә, ҡәбере лә шундалыр. Боронғо заман авторҙарына шул яҡтарҙың эрерәк һыуҙары ғына билдәле булып, вағыраҡтары исемһеҙ аҡҡанлыҡтан, шәжәрәбеҙҙә әйтелгән төбәкте яҡынса -- “шундараҡ, шул тирәлә” тип аңлайыҡ. Был, бәлки, әсәһенең иленә -- Ҡаңғы ырыуы башҡорттарының еренә ҡайтып боҫҡан хандың эҙенә төшмәһендәр өсөн, юрый аймылыштырылғандыр. Ә бөгөнгө тарих фәне ысынлап та аймылыш: Туҡтамыш-хандың был төбәккә ҡасып килеүенең сәбәбе булған 1395 йылғы ҡанлы һуғыштың урынын да, тар-мар ҡылынған хандың аҙ һанлы ярандары менән ҡайһы һыуҙы кисеп сығып ҡайһы тарафҡа олағыуын да бутайҙар. Ҡабул ҡылынған рәсми раҫлау буйынса, Аҡһаҡтимер Туҡтамыш-ханды йәнәһе Иҙелдең (Ағиҙелдең түгел!) һул ярындағы Увек (хәҙерге Саратов ҡалаһы һәм Увек тимер юл станцияһы янындағы Увек тауында булған) ҡалаһында ҡыйратҡас... -- уф! тарихсылар йә күрмәгән, йә күрергә теләмәгән ошо буталсыҡты сисәйек: Увек (хәҙерге Саратов) ҡалаһы Иҙелдең һул ярында түгел, ә уң ярында урынлашҡан! Шул уҡ тарихсы маһирҙар йәнә лә шул фарсы-ғәрәп сығанаҡтарынан аңлатып яҙыуынса, тар-мар ҡылынған Туҡтамыш-ханыбыҙ, имеш, баяғы “һул ярҙағы Увек-Үкек” тән (бында тағы аймылыш -- айырым ике ҡаланы, “Увек”те һәм “Үкек”те, бер үк ҡаланың ике төрлө аталышы итеп берләштерәләр!) Иҙелдең, тимәк, уң яғына кисеп сығып, тимәк, көнбайышҡа табан олаға ла Себергә -- Төмән төбәгенә барып боҫа һәм 1405 йылда шул Себерҙең Төмән төбәгендә үлтерелә..., ләкин Себер, әгәр ҙә яңылышмаһам, бөтөнләй киреһенсә, Иҙелдән шөйлә көнсығыштараҡ түгелме ни?!. Ә асылда ошолай күҙаллана: ханыбыҙ, Аҡһаҡтимер яуына ҡаршы Ҡафҡазда уңышһыҙ һуғышҡас, Иҙелдең уң яры буйынса һыу үренә бер туҡтауһыҙ сигенеп (артынан Аҡһаҡтимер яуы эйәреп), шул уң ярҙағы баяғы Увек (хәҙерге Саратов) тәңгәлендә Иҙелдең һул  ярына -- тарихи Башҡортостан тупрағына кисеп сығып, күп аралар үтеп, хәҙерге Өфө эргәһендәге Турбаслы кисеүенән Ағиҙелде ашып, мәркәз ҡалабыҙ Өфөккә (ғәрәпсә хәрефле ҡулъяҙманан яңылыш, ундағы “ф”-ны “к” тип уҡып, “Үкек” тип яҙалар) урынлаша, булған ғәскәри көстәрен шунда туплап, тап шул ҡалабыҙ эргәһендә Аҡһаҡтимер яуы менән дәһшәтле бәрелешә лә (“Башҡорт батшалары” тигән китабымда яҙғанмын), тамам тар-мар ҡылынып, Ағиҙелдең һул ярына кисеп сығып көнбайышҡа (сығанаҡта “Болғар тарафына”) -- әйтелгән Сәрмәсән -- Ҡармасан -- Дим йылғалар арауығына ҡаса (ҡарағыҙ: Йыһат Солтанов. Туҡтамыш-хан, Ялыҡ-бей һәм Аҡһаҡ Тимер. “Шоңҡар” журналының 1998 йыл 3 -- 4-енсе һандары). Урыҫ теленә ауҙарылған боронғо фарсы сығанаҡтары ла (Йыйынтыҡ: Извлечения из персидских сочинений собранные В.Г. Тизенгаузеном и обработанные А.А. Ромаскевичем и С.Л. Волиным. М. -- Л., 1941) тап ошо юҫыҡтан һөйләй:


“Из “Книги побед” Шереф-ад-дина Йезди. Рассказ о выступлении Тимура в набег (илгар) вслед за Токтамыш-ханом. Прибыв к месту переправы через Итиль (Ағиҙел. -- Й.С.) называемому Туратурской (Турбаҫлы. -- Й.С.) переправой... он дал сыну Урыс-хана, Койричак-оглану, отряд..., велел ему переправиться через Итиль (Ағиҙел. -- Й.С.)... Войска подобные судьбе, поспешив по пятам неприятелей, дошли до Укека (Өфөк -- Өфө. -- Й.С.) и многих из них убили... Большую часть их взяли в плен, а немногие из них бросились на плотах в воду и переправились на ту сторону Итиля. Токтамыш-хан бросил ханство, дом и все, что имел... и, опасаясь за жизнь свою, с несколькими людьми бежал, ушел в сторону Булара (Башҡортостан көнбайышына, ә көнсығыш тарафтағы Себерҙең Төмән төбәгенә түгел! -- Й.С.) в лесистую местность (ул яҡтар әлегәсә урманлы. -- Й.С.) и спасся от львиных когтей”. Һәр хәлдә, һуңғы төбәк үҙебеҙҙең Сәрмәсән, Ҡармасан, Дим йылғалары бассейнына тура килә һәм бының да сәбәбе бар:

“Аноним Искандер. Рассказ о царствовании Токтамыша, сына Туй-ходжи-оглана. Мать его была Катун-Кунчек из племени (насл) Конгурат (тимәк, үҙебеҙҙең Ҡаңғы ырыуынан! Шуға ла әсәһенең тыуған яғына -- Асылыкүл тирәһенә һыйынған. -- Й.С.). Он был царем способным, храбрым, с хорошим обращением, красивым. Справедливость и хороший характер его общеизвестны. Однако из-за неблагодарности, которую он проявил по отношению ко двору Тимура, все его хорошие качества и похвальные свойства пропали и погибли... он оказался на границе гибели и исчезновения, лишился крови и дома и, наконец, умер... 807 г. (=10.VII.1404 -- 28.VI.1405) в пределах Тулина”. “Списки устроителя мира” тигән әҫәрендә Ғаффари ҙа шуны уҡ яҙа. Тик фарсынан урыҫсаға ауҙарылышты баҫмаға әҙерләп эшкәртеүсе баяғы икәү, Төйлән тигән йылғабыҙҙың донъяла барлығын белмәгәнлектән, бераҙ баш ватҡандан һуң, был “Тулин”ды, ул, “моғайын, Себерҙәге “Тюмен”дер”, тип бутап аңлатҡан да һөҙөмтәһе башҡа тарихсыларҙың да хеҙмәттәрендә нығынған, шул арҡала Себерҙең Төмән төбәгендә хатта “Туҡтамыш-хан ҡәбере” лә моронлаған...

Батша ерҙәрен барып күреү, мәсьәләгә асыҡлыҡ керетеү күп йылдар буйына тынғылыҡ бирмәһә лә, форсаты сыҡмай ине. Ниһайәт, ошо 2009 йылдың сағыу көнлө 18 октябрендә көткәнем алдыма килде: башҡорт халҡы, тарихы хаҡына фиҙакәрләнеп йәшәгән уҙаман Әнүәр Мансур улы Йомағолов үҙенең “тимер арба”һында елдертеп алды ла китте; 400 километр юл гиҙеп, күрәһеләребеҙҙе күреп, ишетәһеләребеҙҙе ишетеп, йөрөгән аяҡҡа йүрмә йоҡтороп ҡайттыҡ -- һауаплы хәстәре өсөн ҙур рәхмәт уға.

Әлшәй районын иңләп килеп Димгә ҡойған Төйлән йылғаһы буйында, Ҡаҙан ауылы тирәһендә гиҙәбеҙ -- ханыбыҙ тап ошонда үлтерелгән. Төйлән атамаһы үҙе -- төйәклән, төйәкләнеү урыны тигән һүҙҙер, уны, бәлки, Туҡтамыш-хан үҙе ҡушҡандыр. Тәбиғәт ғәжәп матур, ер-һыу бай, борон заман бигерәк тә хозур булғандыр; тәхетенән яҙған императорыбыҙ ул шомло көндә, моғайын, ошо һоҡланғыс сәхрәгә һунарға сыҡҡандыр, сөнки Ибн-Ғәрәбшаһ яҙа: “Тохтамыш был убит Едигеем не в правильном сражении, а во время предательского ночного нападения, когда находился один без войска в загородной местности”. Тимәк, торған һарайынан ситтә, ошонда. Ә ҡайһы тәңгәлдәрәк булған һарайы?

Шуныһы яҡшы мәғлүм: Ғаязитдин (мосолманлыҡ исеме) Туҡтамыштың Иҙел аръяғындағы баш ҡалаһы Һарай аталған, шунан һуң ул Иҙелдең бирьяғында Яйыҡ буйындағы баш ҡалаһын да Мәсет-Һарай исемләгән. Бындағы ҡалаһы ла, моғайын, Һарай булғандыр. Ҡалғанмы шуның эҙе? Ҡалған, бар, тип әйтә алабыҙ -- ошо уҡ төбәктәге Һарай ауылы! Ул Ҡаҙан ауылынан Торонтайыш аша көньяҡ-көнбайыштараҡ урынлашҡан, унда юл, имештер, тауҙар араһындағы хәтәр ҡыҫыҡтан -- Хан тарлауығынан үтә. Үҙебеҙ күреп ышандыҡ: Ҡафҡаз тарлауыҡтарын хәтерләткән тәрән аралыҡ икән был, борон заман әҙәм аяғы баҫмаған төбәккә илткәндер. Юлыбыҙҙың тап осонда хәҙерге Һарай ауылы, тәрән үҙәнгә ҡыҫылмыш Ҡурсаҡ исемле һыуҙы буйлап ултырған. Ә тарлауыҡ асылған ерҙә күккә ашҡан ике бейек тау, улар, ике ҡарауылсылай, бөтөн тирә-яҡҡа өҫтөнлөк итә -- йәтеш ҡарауыл тауҙары! Арғы башҡа һағауыл ҡуйһаң, дошман-фәлән үтеп керерлек түгел, урынды хан яҡшы белеп һайлаған, тип һөйләнәбеҙ. Йылға исеме лә дөрөҫләй быны: Ҡурсаҡ кеше аяғын баҫтыртмай ҡурсау урыны (заповедник) тигән һүҙ... Тарлауыҡтан төшкән юлдың тап ошонда тупаҡланып (тупикланып) өҙөлөүе лә юҡтан түгел...

Тәхетенән тибәрелгән бөйөк шәхесебеҙ бында, әлбиттә, йән аҫырап ҡына ятмаған, ә юғары хакимиәт теҙгенен кире ҡайтарып алыу йәһәтенән Аҡһаҡтимер-йыһангирҙең “ҡылын тартҡан”. Шәрәф-әд-дин дә яҙа: “Тимур обещал Тохтамышу, по окончанию предпринятого похода в Китай, поддержать военной силой его притязания на золотоордынский престол: “После этого похода я, с Божьей помошью, опят покорю улус Джучиев и передам ему”. Тик Ҡытайға сәфәрендә вафат булып, шунан йылдам файҙаланмыш Еҙекәй батыр ҡәрҙәш көндәшенән арыныу сараһын күрә: әлеге Төйлән буйында аңдып тороп, зәһәр әжәл уғын атып, ҡан дошманы Ғаязитдин Туҡтамыштың шанлы ғүмерен өҙә...

Ауылға килеп кергәндә үк ҡаршыбыҙҙа түңкәрелгән табаҡ һымаҡ түп-түңәрәк бейеклек хасил булып, түбәһендә боронғо ҡәлғә-һарайҙы ныҡ хәтерләтеп суҡайған таш бина (янғын һүндереү ҡалансаһы) иғтибарҙы йәлеп итте: ниндәйен дә йәтеш урын, хан Һарайы, моғайын, тап ошонда торғандыр!

Һулдан уңға 1. Хан һарайы торорҙай түбә. 2. Янындағы зыярат күренеше. 3. Боронғо ҡәбер

Тау итәгендә бик боронғо таш буралы ҡәберлектәр тимгелләнеп күренә. Әммә зыяратта күпме ҡыҙырһаҡ та, сал таштарҙан яҙыу эҙләп (улар юҡ!) темеҫкенһәк тә, батша ҡәбере булырҙайы табылманы -- хандың замандаштарының гүрелер. Төйлән йылғаһы буйынан хан мәйетен, моғайын, йола ҡушыуынса тейешле урынына -- батшалар зыяратына илткәндәрҙер Ә ул урын быға күрше Миәкә районында, тигән һүҙ йөрөй ине, тура шунда барып етеү фарыздыр.

Юл буйынса уйланам: әгәр тоҫмал хаҡ булһа, берәй батша күмелгән ҡәбер ташында тейешле яҙыу, һис юғында башҡорт-болғар батша тамғаһы өсйәп (трезубец) осрарға тейеш (һуңғыһы батша гүре өсөн мотлаҡан). Донъяға билдәле был тамға тәүдин замандарынан уҡ таралған һәм мифик өс донъяның (Урта, Аҫҡы, Өҫкө Донъяларҙың) тулы хоҡуҡлы бойороусыһы Дәү Хоҙайыбыҙ Имирҙың (йәки тәүдиндән үркәнләнмеш индуизм диненең баш хоҙайы “яҡташыбыҙ” Шиваның) атрибуты -- Өс Донъяны ла тергеҙергә лә, үлтерергә лә һәләтле мөҡәддәс ҡоралы һаналған. “Шива” исеменең килеп сығышы ла башҡорт теленә бәйле, нигеҙендә Башҡортостандың хәҙерге Эстәрлетамаҡ районындағы изге Өс Убаға (гермафродит Дәү Хоҙай Имирҙың инә яҡ яртыһының ҡуш имсәген, имсәк баштарын һынландырған Ҡуш-тау һәм Йөрәк-тау, Шәке-тау һындарына) табыныу йолаһы ята, быны этимология дәлилләй:

Өсуба -- Асаба (Әсә-Апа) -- Суба/Шива йәки:

Суба -- Сома (зороастризм диненең хоҙайбикәһе) -- Сомай/Һомай/Умай (“Урал батыр” эпосындағы хоҙайбикә). Шулай итеп, Һомай (Умай, Сома), Дәү Хоҙайыбыҙ Имирҙың Әсә (Инә) күкрәгенең изге йәне, бер юлы Өс Донъяны ла ярлыҡап, әҙәми зат ҡиәфәтенән ҡанатлы ҡош ҡиәфәтенә лә күсеп, Ер шарының көньяҡ яртыһында -- аҡ ҡош, төньяҡ яртыһында ҡара ҡош рәүешендә осоп йөрөй. Түбәһенә изге Өс Уба ултыртҡан әҙәми затлы Һомай/Умай һүрәтен ғәзиз бабаларыбыҙ хәҙерге Көньяҡ Ҡаҙағстандағы Кесе Ҡаратау һәм Таулы Алтайҙағы Ҡудырға төбәге ҡаяташтарына яһап ҡалдырған (М.Г. Медоев. Гравюры на скалах. Алма-Ата -- 1979, 57-енсе һәм 60-ынсы һүрәттәр):

[image: image6.jpg]


[image: image7.jpg]S S
f?”\) T 17711/
) <& = ot





Һомай һулдан уңға: 1. Ҡаҙағстандағы. 2. Таулы Алтайҙағы

Һәм йәнә:

Әсә-Аба -- Әсә-Атаҡ (Әсә-Аба -- Шүлгән-апа имгән һул имсәк башы Шәке-тау; Әсә-Атаҡ -- Урал-ата имгән уң имсәк башы Йөрәк-тау) -- Сәбастаҡ/Свастика (башҡорт-арийҙарҙың төп тамғаһы). “Свастика”ның боронғо тулы әйтелеше “ҡушала”: Асаба (Аҫаба) -- Әстәк (Иштәк); былар иһә башҡорт халҡының игеҙәк төп ырыуҙарының исем-атамаларынан ғибәрәт: Аҫаба -- Шүлгән-апа тоҡомо Үҫәргән; Иштәк -- Урал-ата тоҡомо Башҡорт. Шулай уҡ бер оя этнонимдар ҙа ошонан:

өс-уба-әр -- сувар/самар/сумар/шумер/субур/себер. 
Элегерәкке китабымда (Йыһат Солтанов. Хәтерхитап. “Китап” нәшриәте, Өфө -- 2002, 169 -- 171-енсе биттәр) Шиваның тәүҙә үҙебеҙҙең хәҙерге Баймаҡ районы Темәс ауылы эргәһендәге Яғалса (һиндостанлылар яҙыуында Ҡаялса) тауында тилереп йөрөү мажараларын таныта биреп ҡуйғайным, индуизм динлеләр шул “яҡташыбыҙ”ҙың өсйәп тоттортоп яһалған һынына табына. Башҡорт-болғар батшалары бородан уҡ ер йөҙөндә Дәү Хоҙайҙы кәүҙәләндереүсе һаналғанлыҡтан, ошо өсйәп (трезубец) уларҙың да һәм уларҙан бөтә евразия ҡитғаһына таралып батшалыҡ иткән нәҫелдәренең дә (царские династии) хакимлыҡ билдәһе булған, был хаҡта атаҡлы “Сәйет Йәғәфәр Тарихы”нда ентекле мәғлүмәт бирелә.

Өсйәптәр һулдан уңға: 1.Шиваныҡы. 2.Болғар-башҡорттоҡо. 3.Ҡырым ханыныҡы. 4. Украина гербы.

Хәйер, хәҙерге заман урыҫ тарихсылары ла кинәнеп раҫлай быны:

“До принятия религий "моисеева корня" и алфавитов на основе латинской, кириллической или арабской графики, германцы, славяне и тюрки-кочевники из евразийских степей входили в некую общую культурную сферу, отличную от средиземноморской. Все писали рунами, имели схожие законы, в том числе и престолонаследия, внутрисемейный уклад, нередко - близкие по духу верования. И, что нам особенно важно - геральдику, геральдические принципы. Нет, не ту, к которой мы привыкли: изображения на щитах, символизирующие что-либо в виде картинок, а более лаконичную, ёмкую и… жёстко регламентированную. Речь идёт о тамгах или, как стыдливо говорят историки европейской школы, "личных знаках", восходящих к рунической письменности... Трезубец - изображение тамги Чингиз-хана. В полном соответствии с законами тамгаистики, личные знаки его потомков являются модификациями тамги основателя династии, что можно увидеть на монете Батыя. Подобной же тамгой-трезубцем отмечены документы болгарских царей Аспарухидов, Асеней, Шишманов. Родственная тамга (трезубец) легла в основу до-"монгольских" личных знаков русских князей-рюриковичей. Учитывая то, что французские королевские лилии - по сути своей стилизованные трезубцы, возникает мысль о едином корне наиболее влиятельных правящих династий. И этот корень отыскивается в Северном Причерноморье, правители земель которого в начале 1 тысячелетия н.э. обладали всё теми же трезубцеподобными личными знаками. То есть основания считать, что эти создатели династий, упоминаемых впоследствии как "царские", относятся к одному и тому же старинному правящему роду или правящим родам” (А. Горохов. Белый царь)...
Төбәлгән төбәгебеҙгә ана шулай уйлана-уйлана килеп еттек. Административ идаралыҡтарға ял көнө ине, ауыл кешеһенең йорт-ҡурала ла төрлө мәшәҡәттәре күп, ләкин рәхмәт төшкөрө Әхтәм Әүхәҙи улы Ибәтуллин, Әлшәй районының Илсеғол ауыл хакимиәте башлығы, беҙҙең кес кенә экспедицияны ҡәҙер-хөрмәт күрһәтеп ҡаршыланы, арымай-талмай көнө буйына кәрәкле урындарға оҙатып йөрөнө.

“Китеш” (Аҫҡы Донъяға китеү) тауы... Эре-эре яҫы таштарының күбеһе ергә һеңеп бөткән батшалар зыяраты тигәнебеҙ әлеге көндә мал тояғы аҫтында тамам ташландыҡ хәлдә ҡалһа ла, ҙур ғына майҙанды иңләп, сал-боронғолоғо менән һүрҙе зиһенде. Әгәр тоҫмалдарыбыҙ дөрөҫләнһә, төрлө быуын мәрхүм батшаларыбыҙҙан тыш, моғайын, уларҙың туған-тыумасалары, яҡындары ла ерләнгәндер бында. Әммә дәлилләрлек яҙыу остоғо, тамға табылырға тейеш, өҫтәүенә өсйәп тә осраһа, тулы уңыш, тигән һүҙ. Имгәкләп тә үрмәләп төпсөнә торғас, ҡәберташтар яҫыһында юйылып бөтә яҙған берәм-һәрәм сыймаҡтар күҙгә салына башланы һәм -- эврика! -- был ерҙәрҙә һирәк була торған ырын яҙыу ҡалдыҡтары, ә бигерәк тә мөһиме, ике гүрҙә өсйәптәр -- батша билдәләре табылды!

Насар һаҡланған сыймаҡтарҙың ҡулдан күсермәләрен һәм уларҙың хәҙерге графикала уҡылыштарын бирәм; 1-енсеһендә ырын хәрефтәр ҡатарына, сәйерһетеп, ғәрәп һандары килеп кергән -- ырын яҙмала һандар һүҙҙәр менән генә яҙылғанлыҡтан, ҡыҫҡалыҡ һаҡлау ихтыяжылыр, моғайын. Түбәндәге күсермәлә ғәрәп һандары һулдан уңға, ырын яҙыу уңдан һулға ҡарай уҡыла:

Батшалар зыяратындағы ике өсйәп  һәм ырын яҙыу ҡалдыҡтары

Мәғлүмәттәрҙе ҡуйын дәфтәремә ткркәгәндә хәүеф биләне күңелде: беҙҙең эраға тиклем I -- V быуаттарҙа ташҡа сыйып ҡалдырылған Асылыкүл ырын яҙыуҙарын үткән быуат аҙаҡтарында донъяға фашлағайным, күп тә үтмәй, кемдәрҙеңдер яуыз ҡулы ул таштарҙы юҡ итте, быныһы ла шундай яҙмышҡа тарымаһа ярар ине... Шулай ҙа өмөтөм ҙур: юғары мәҙәниәтле Илсеғол ауылы зыялылары, ауыл хакимиәте башлығы вәхшилеккә юл ҡуймаҫ.


Инде ядкәрҙәргә иғтибар итәйек: береһендә ырын яҙыу ҡатарында ғәрәп һандары ҡулланылыуына ҡарағанда, зыярат бик боронғо, ә осорҙоң беҙгә яҡыныраҡ сиге -- был тирәлә ырын яҙма ныҡлы йәшәгән, ғәрәп яҙмаһы ҡулланышҡа керә башлаған заман. Туҡтамыш менән Еҙекәй иһә, гәрсә беҙгә килеп еткән рәсми ярлыҡтары халыҡ-ара аралашыу сараһы булған ғәрәп графикаһында яҙылһа ла, уҙамандарҙың икеһе лә иҫке ырын яҙыу һаман ҡулланыштан сығып бөтмәгән был төбәк кешеләре бит... Инде өҫтә билдәләнгән 1-енсе хан ҡәберенең ғәрәпсә һанлы датаһына иғтибар итәйек: һижрә 782= миләди 1380 йыл. Абруйлы тарихсыларҙың һуңғы заман мәғлүмәттәре буйынса, “Зимой 1379 года Тимур снарядил против Мелека огромное войско по главе с эмирами Урок-Тимуром, Щияс-ад-дином тарханом и др., «чтобы они посадили... на престол в Сыгнаке Тохтамыша». Тохтамыш у реки Карабака напал на Тимур-Мелека и после упорного сражения Тимур-Мелек вместе со своим главным эмиром (эмир-эль-эмир) Балтычаком, отцом Едигея, был взят в плен. Тимур-Мелек был казнен. Балтычаку предложили перейти на сторону Тохтамыша, но он остался верным своему хану и был казнен Тохтамышем. Эта казнь главного эмира хана впоследствии явилась одной из причин раздора между Тохтамышем и Едигеем. Оставшись в зиму 1379—1380 г. в Синей Орде, весной 1380 г. Тохтамыш, «снарядив бесчисленное войско, двинулся в поход, покорил царство Сарайское и область (иль) Мамая)». (Интернеттан алынды, адресы kalitva.ru/2007/11/zolotaja-orda.-voennye-pokhody-timura..html). Уға ҡалһа, мин үҙем дә тап ошо хаҡта “Башҡорт батшалары” тигән китабымдың “Башҡорт батыры Еҙекәй” тигән бүлегендә яҙғайным, әммә Аноним Искәндәргә таянып биргән датам -- 1384 йыл -- әле цитатанан күренеүенсә, яңылыш булып сыҡты, сөнки Аҡһаҡтимер Күк Урҙа ханы Тимер-Мәликкә ҡаршы -- Туҡтамыш-ханға ярҙамға ғәскәрен 1379 йылдан 1380 йылға ҡараған ҡыш айҙарында юлландырған һәм Туҡтамыш шуның ярҙамында һуғышта Тимер-Мәлик-хан менән уның ил әмире (премьер-министры) Төҡхужа-Балтырсаҡты йәғни Еҙекәйҙең атаһын әсир алып, Күк Урҙала (тарихи Башҡортостанда) икеһен дә үлтергән. Фарсы сығанаҡтарында был эпизод ентеклерәк тасуирлана: “Баш әмир булған Балтырсаҡты, — тип яҙа Аноним Искәндәр, — әсир алынған һәм бығауланған килеш Туҡтамыш йортона килтерҙеләр. Ул үҙенең тоғролоғо, намыҫлылығы менән дан тотҡанлыҡтан, Туҡтамыш уға әйтте: “Әгәр ҙә һин мине үҙеңдең батшаң итеп таныһаң, башыңдан бер сәс бөртөгөң дә төшмәйәсәк, ә мин үҙеңә лайыҡлы хөрмәт һәм ихтирам күрһәтеүҙән тамсы ла тайпылмай, батшалығым һәм мөлкәтем менән идара ҡылыу теҙгенен хәстәрлекле ҡулыңа тапшырырмын”. Балтырсаҡ нәфрәтле ҡалтыранып яуапланы: “Ҡулдарым бәйле булмаһа, белер инем мин һине ни эшләтергә! Һине үҙемдең батшам урынында күрер булһам, күҙем сыҡһын! Әгәр ҙә ки үҙ хөкөмөң ҡулыңда икән, ошонда уҡ үлтерергә бойор мине лә: батшамдың башын — башым өҫтөнә, кәүҙәһен кәүҙәм өҫтөнә һалһындар, сөнки гәрсә мин унан элек үлмәһәм дә, гүргә булһа ла унан элек керәйем”. Туҡтамыш уның һорауын ҡәнәғәтләндерҙе. Ошонан һуң Үзбәк-хандың дәүләте тулыһынса уның хөкөмө аҫтында ҡалды” (Тизенгаузен, 131-132-се биттәр). Тимәк, Тимер-Мәлик-хан менән Төҡхужа-Балтырсаҡ, Еҙекәйҙең атаһы, икеһе бер ҡәберҙә ерләнгән, ә ҡайҙа?.. Шул 1379 -- 1380 йылдар ҡышын Туҡтамыш-хан Күк-Урҙала үткәрҙе, тип асыҡ әйтелгән бит, йәғни тарихи Башҡортостан ерендә. Аңлашыла ки, Тимер-Мәлик-хан менән Төкхужа-Балтырсаҡты (Еҙекәйҙең атаһын) хан ҡаршыһына тотоп килтергәс, күпмелер ваҡыт тәфтишләү (допросы), өгөтләүҙәр булғас, тап ошонда ҡәбергә һалғандарҙыр, -- ҡәберташта һаҡланып ҡалған баяғы өсйәп билдәле һәм һижрә менән 782 йыл датаһы шулай һиҙемләргә мөмкинлек бирә. Ирекһеҙҙән уй килә: йолаларыбыҙ буйынса, Еҙекәйҙең йәне булһа ла ата-бабалар еренә, атаһы янына осоп ҡайтырға тейеш...

Аяғөҫтө фекер алыштыҡ:


-- Ә шулай ҙа император ғали янаптары бында юҡ һымаҡ... -- тине Әнүәр юлдашым.


-- Эйе. Туҡтамыш -- ҡануни император, ә Еҙекәй император дәрәжәһендәге шәхес. Ундайҙарҙың урыны Дәү Хоҙайға яҡыныраҡ.


-- Күктәме?.. -- Уйға ҡалды Әхтәм Әүхәҙи улы.


-- Мәҫәлән, заманаһының бөйөк шәхестәренән хәҙерге Йәнсура районында Һарыбил батыр һәм Ерәнсә-сәсән, Усалы районында Берке император, Бөрйәндә Бабсаҡ-бей бейек тау баштарына ерләнгән...


-- Һем... әләйһә, әнә тора ундай ике бейек тау! -- Гиҙҙереүсебеҙ (гидыбыҙ) күгәреп торған үрҙәргә ымлап күрһәтте.

Һулдан уңға: 1. Еҙекәй батыр ерләнгән тау. 2. Туҡтамыш-хан ерләнгән тау


Изге тауҙар егенән урғылып сығып, изге шишмә ағыла, ерле халыҡ уны Еҙекәй шишмәһе тип атаған -- шунан башланыҡ гиҙеүҙе. Сығанаҡты ҡәҙерләп ҡоролған биналары эске һәм тышҡы ҡоймалар бурап ҡурсаланған, бер-нисә гектар майҙанында йәш ҡарағайҙар үҫә. Заманса юғары кимәлдәге төҙөклөк, ҡомартҡыларға ҡарата халыҡ ихтирамы һоҡландырҙы. Изге сығанаҡ (һыуы көмөшлө икән) улаҡ буйлап икенсе күркәм биналағы ҡатын-ҡыҙ һәм ир-ат өсөн айырым бүлмәле ҡойоноу бассейндарын тултыра. Көҙгө көндөң һалҡынса һулышы тойолоуға ҡарамаҫтан, Әнүәребеҙ түҙмәне -- һыуға сумып, шифаһын алып сыҡты.

Һулдан уңға: 1. Изге шишмә. 2. Изге һыуҙа ҡойоноу


“Тимер арба”ларҙы түбәндә ҡалдырып, Еҙекәй тауына үрләйбеҙ. Яҫы таштар тирәсләгән сал ҡәбер бүртек убанан хасил, эргәһендәге ташбүкәндә ғәрәп хәрефле ядкәр ҙә булған, тик уның күп өлөшө ҡулсыр замандаштарыбыҙҙың кириллицалы сыймаҡтары аҫтында юғалып, бөхтә итеп яҙылышлы бер һүҙ генә уҡыла: “...йәмил...”, был (жәмил) иһә ғәрәпсә матур, гүзәл, күркәм, яҡшы, сибәр мәғәнәһендә. Эйе, Еҙекәй баба сифаттары был -- Ибн-Ғәрәбшаһ тасуирлауына ауаздаш:


«Был он очень смугл (лицом), среднего роста, плотного телосложения, отважен, страшен на вид, высокого ума, щедр, с приятной улыбкой, меткой проницательностью и сообразительностью, любитель ученых и достойных людей, сближался с благочестивцами и факирами, беседовал (шутил) с ними в самых ласковых выражениях и шутливых намеках, постился и по ночам вставал (на молитву), держался за полы шариата, сделав коран и сунну да изречение мудрецов посредником между собою и Аллахом всевышним... Дни его царствования были светлым пятном на челе веков, и ночи владычества его - яркою полосою на лике времен».


Асы-аяуһыҙ тәҡдир: бер үк халыҡтың ике титаны ғүмерҙәре буйынса бер-береһенең башына етергә тип, Ибн-Ғәрәпшаһ яҙыуынса, ун алты тапҡыр ҡанығып һуғышһалар ҙа, ахырында шул ҡанығыуҙарының ҡорбаны булһалар ҙа, баҡый донъяла ла йәнәш-ҡаршы торорға яҙған...

Һулдан уңға: 1. Еҙекәй ҡәбере янында Й. Солтанов, Ә. Ибәтуллин. 2. Шундағы яҙыу ҡалдығы

Миңә ҡалһа, “Башҡорт батшалары”нда был бөйөк заттың ҡәберен, юҡтан тарих яһарға һәүәҫ ҡаҙаҡ имештәренә таянып, Ырымбур өлкәһе Биләй районындағы Яйыҡ буйындағы убала, тип аҡҡа ҡара менән яҙһам да, аҙаҡ “Еҙекәй ҡәбере”нең йәнә икенсе бер урында -- Үҙәк Ҡаҙағстандың Олотау түбәһендә лә изгеләштерелеүен белгәс, тәүге раҫлауым һүрелеп, халҡыбыҙ хәтере һаҡлаған ошо тәңгәлгә күҙ төбәй инем, шул уҡ ваҡытта Еҙекәй ҡәбере тигәндәре Туҡтамыш-хандыҡы булыуы ла ихтимал, тигән уй килә ине. Бына әле Әхтәм уҙаман: “Анау торған изге урынды ла зыярат ҡылайыҡ”, -- тип, һулдараҡ ҡалҡынған икенсе тау түбәһенә килтергәс, ундағы оло убаны уратҡан таш бураның бөйөклөгөн күреп иҫебеҙ китте -- Туҡтамыш-хан ҡәбере тап ошолор!

Император ҡәберенең дөйөм күренеше. Уңдан баҫып торғаны Ә. Йомағолов


Тулҡынланып эсле-тышлы тикшерҙек; шуныһы сәйерерәк -- бер ниндәй ҙә яҙыу-фәлән күренмәй: әллә, тим, баяғы Асылыкүлдекеләй, яуыз йәндәр ядкәрташын урлағандармы? Әллә был билдәһеҙлек -- зыяратты мәрхүмдең дошмандарынан ҡурсалау әмәлеме?.. Бура эсендә шомландырғыс оло ям -- Әхтәм уҙамандың аңлатыуынса, 1990 йылда кемдер (исем-фамилияһын Өфөләге Мираҫ Иҙелбаев белә, тиҙәр) сал ҡәберҙе аҡтартҡан, соҡоп сығарылған һөлдәне һәм ҡылыс һабын алып төшөп, баҫыуҙа эшләп йөрөүсе бер-нисә колхозсыға күрһәткән. Имештер ҙә тап шул ваҡиға артынса уҡ СССР дәүләте емерелеүен, бөтә донъя экономик кризисы билгә килтереп һуғыуын бер килкеләр ошо вәхшәткә бәйләп, 1941 йылда Аҡһаҡтимер һөйәктәрен ҡуҙғатыу арҡаһында икенсе бөтә донъя һуғышы башланыуға тиңләй... Һәр хәлдә, мин был бөйөк зыяраттың император Туҡтамыштыҡы икәнлегенә инандым да бәғзе бер урындарҙа ошолай уҡ һөлдәләре соҡоп алып олаҡтырылған Ил Инәһе Бәндәбикә, Бабсаҡ ҡәберҙәренә тиңләнем.


Күреп торабыҙ: бында халыҡ ағыны һис өҙөлмәй, яңынан-яңы быуындарыбыҙ ата-баба тарихтарын ҡәҙерләй. Йәше-ҡарты изге тауҙарға менеп, зыярат ҡылып төшәләр ҙә, изге шишмәнән һыу алып, ҡойоноп та сығалар. Йәне теләгән кешегә ауылда, тән ризығы менән бергә, рух аҙығы ла етерлек -- күркәм мәҙәниәт усаҡтары, кибеттәр, мәҙрәсәле мәсет бар. Республикабыҙ хөкүмәте Башҡортостанда туризмды үҫтереүгә, уны заманса юғарылыҡҡа күтәреүгә иғтибарын арттырҙы -- яҡын киләсәктә Илсеғол ҡомартҡылары ла тейешле баһаһын алыр, ошо гүзәл төбәкте лә район үҙәге менән, федераль трасса менән шыма асфальт юл тоташтырыр тип ышанам.

Ә Ҡара диңгеҙ буйындағы Йеҙекәй батыр үҙе төҙөп, бер ваҡытта ла бүлешмәгеҙ, тарҡалмағыҙ тип, улдарына васыятлап ҡалдырып киткән, Баҡсаһарай баш ҡалалы Ҡырым урҙаһының хәленә килгәндә, тарихсы әйтеүенсә, Йеҙекәйҙең шул игелекһеҙ улдары, атай васыятын тотмай, урҙаны “үҙ-ара бүлешеп алып бөттөләр һәм үҙ-ара һуғыштарҙа береһе лә ҡалмай ҡырылдылар” (Карамзин, V, 199). Был тарихи фажиғаны Йеҙекәй батырҙың ғүмерлек дошманы — Литва кенәзе Витовт йәтеш файҙалана. Иҫебеҙгә төшөрәйек: Туҡтамыш-хан үлтерелгәс, уның улы Йәләлитдин Литваға ҡасып китеп, кенәз Витовтҡа һыйынып йәшәй, бының тап шулай икәнлеге урыҫтың Никон йылъяҙмаһының 1411 йыл бабында ла теркәлгән: “Кенәз Александр Иванович Тверский Тверҙән Литваға сәйәхәт ҡылды һәм Польша короле менән Витовтты Киевтә осратты, һәм Йәләлитдин-солтан да шунда Витовт янында ине” (Карамзин, V, 299). Тап бына ошо Туҡтамыш улы Йәләлитдин атаһының алтын тәхетен Сыңғыҙ-хан нәҫелле Тимер-солтан-хан менән уның сәрғәскәре Йеҙекәйҙән тартып алырға 1412 йылдың ҡышында барлыҡ яугирҙәре менән Алтын Урҙаға ябырылғас, Йәләлитдиндең Польшала ҡасып йәшәгән сағында Троҡы ҡалаһында тыуып үҫкән кесе йәштәге бер улы шунда — Польша короле һәм Литва кенәзе ҡанаты аҫтында торғоҙоп ҡалдырыла. Йәләлитдин-хан был малайын Алтын Урҙаға ҡайтарып өлгөрмәйенсә һәләк була. Шул осорҙа Ҡырым урҙаһында Йеҙекәй батырҙың хакимлыҡ итеүсе улдары, баяғыса, үҙ-ара рәхимһеҙ һуғыштарҙа тамам ҡырылып бөтөп, Ҡырым урҙаһы тәхете бушап ҡалғас, Литва кенәзе Витовттың йылғыр булышлығында 1443 йылда, тип яҙа тарихсы, “Ҡара диңгеҙ буйы монголдары үҙҙәренә хан итеп ун һигеҙ йәшлек... Ази исемле егетте һайланылар; ул, имеш, бәләкәй сағында [тылсымлы рәүештә] әжәлдән ҡотҡарып алып ҡалынған һәм ниндәйҙер ерекмән тарафынан бер төпкөл ауылда тәрбиәләп үҫтерелгән. Шул егет үҙенең миһырбанлы тәрбиәсеһенә рәхмәтле булыуы йөҙөнән үҙенә уның исемен алған да Ази-Гәрәй тип ләҡәпләнгән, имеш: ошоноң иҫтәлеге итеп һуңғы ваҡыттарғаса Ҡырым хандары Гәрәй тип ләҡәпләнәләр” (Карамзин, V, 199). Ҡырым тарихында беренсе Гәрәй булған ошо үҫәргәнле (Туҡтамыш-ханыбыҙ тоҡомо) бабаға был иҫке риүәйәтте һуңғыраҡ быуын Гәрәйҙәренең йәбештергәнлектәре күренеп тора; асылында был иһә борондан уҡ донъяға билдәле Үҫәргән ырыу башбабаһы (Көн-би, Саргон, Моисей, Гәрәй, Жик-Мәргән һ.б.) риүәйәттәренең Ҡырым хандар шәжәрәһе башлығы Ази-ханға йәтешләтеп яңыртылыуы ғына: йәнәһе лә ырыу дошмандары тарафынан әжәлгә дусар ҡылынмыш бәпесте бүре-әсә (“бүре-ази”!) тәрбиәләп үҫтерә лә ул егет (һоробүре улы) ҡурҡыу белмәҫ ырыу башлығы булып китә (шунан килә данлы ләҡәп һоробүри — “храбрый”). Ошо күренекле беренсе Ҡырым ханына бирелгән изге ләҡәптең тәүге яртыһы “ази”, күреүебеҙсә, шул уҡ әсә (Әсә-бүре) булһа, икенсе яртыһы “Гәрәй” тигәне лә легендаға әйләнмеш бик боронғо тарихи шәхесебеҙ Гәрәй-Һоробүре хандың исем шәрифтәренән: б.э. тиклем 129 йылда ул, Гәрәй-хан, үҙенән 200 йыл элегерәк Искәндәр Зөлҡәрнәйен (Александр Македонский) тарафынан яулап алынған һәм аҙағыраҡ Грек-Бәктора батшалығы булып танылған бик боронғо башҡорт дәүләте Бәктораны (хәҙерге Урта Азия һәм төньяҡ Афғанстан, төньяҡ Иран ерҙәрендә) гректарҙан ҡаһармандарса ҡабат һуғышып алып, Уралғаса йәйрәп ятмыш Бөйөк Ҡошан империяһын нигеҙләй, тап ана шул Гәрәй-хандан Үҫәргән-йыуасалыларҙың Гәрәй-Һоробүре (Гәрәйҙәр) батшалар шәжәрәһе башлана (“Дәүләтебеҙ Бөйөк Ҡошан” тигән хеҙмәтемде ҡарағыҙ)... Тимәк, Баҡсаһарайҙа Үҫәргән батшалар шәжәрәһен һәм ғөмүмән башҡорт тарихын яҡшы белеүсе сәсәнебеҙ эш иткән дә яңы ҡоролмош Ҡырым хандары шәжәрәһенең башына ла баяғы “әсә” (Әсә-бүре) һәм “Гәрәй” (герой) ләҡәптәрен бергә ҡушып теркәткән... Ҡырым урҙаһы халҡының төп өлөшөн Йеҙекәй батыр башҡорттары тәшкил иткәнлеген ундағы атаҡлы ырыуҙарҙың исемлеге лә раҫлай: “Ширин, барын, арғын, ҡыпсаҡ, маңыт-Мансур, седжеут” (А.А. Новосельский. Борьба московского государства с татарами в первой половине ХVII века. М.-Л., 1948, 21-се бит). Асылында бына ошолай улар:


Ширин — шәрен, йәғни мифик шәренән яралмыш Үҫәргән; шул уҡ ваҡытта Йеҙекәй нәҫеле Мамай-Нар-Ҡасимдың улы Сура батыр менән бер туған Ширин (Тамъян-Ҡатай ырыуы шәжәрәһенән. — Башҡорт әҙәбиәте тарихы, 1 том. Өфө, 1990, 283-сө бит);


Барын — Барын-Табын;


Арғын (араҡ-ан, араҡ-ты) — Ирәкте;


Ҡыпсаҡ — шул уҡ Ҡыпсаҡ;


Маңыт-Мансур — Мең: бында маң-т — меңдәр, Мең ырыуы; Мансур — Йеҙекәй батырҙың улы; ул бабабыҙ Алтын Урҙа ханы Ырыҫтың Ҡойричаҡ тигән улының улы Бораҡ-хан заманында (1423-1428) уның баш бейе (премьер-министры) булған, ә аҙаҡ Туҡтамыш-хандың улы Күсем-Әхмәт-хан (Кесе-Мөхәммәт) хөкүмәтендә лә шул уҡ вазифа башҡарып, 1439 йылда шул хан тарафынан язалап үлтерелә (“Үҫәргән тәүәрихе”, 55-се бит; Карамзин, V, 151,341; бында яңылыш “мансуп” тип яҙылмыш). Күренеүенсә, бер заман ул башҡорттоң Мең ырыуына ла бей булып торған, буғай: маңыт-Мансур (“меңдәр Мансуры”) тигән ләҡәп шуны иҫкәртә;


Седжеут — Һалъйыуыт...


Әйткәндәй, бөгөнгө Ҡырым татарҙарының теле ошо башҡорт ырыуҙары һәм көньяҡтағы төрөктәр һөйләштәренең ҡатнашлығынан хасил “ҡыпсаҡ төркөмө”нә ҡарай, башҡорт теле кеүек үк...


Һәр хәлдә, 1443 йылда ҡитғабыҙҙа ҡеүәтле яңы дәүләт — Ҡырым урҙаһы пәйҙә булыуының тарихи ерлеген Ҡырымдың шул беренсе ханының замандашы Михаил Литовец асыҡлай: “Ази-Гәрәй Троҡыла тыуҙы һәм шунан был ханлыҡҡа Илаһи Витовт тарафынан оҙатылды” (Карамзин, V, 379). Шуға күрә лә Туҡтамыш-хандың был төньяҡ Ҡара диңгеҙ буйҙарын яулап алып дер һелкетмеш бөйөк ейәне Ази-Гәрәй-хан ғүмере буйына йәшлегендә үҙен ярлыҡаусы Литва кенәзе Витовттың ышаныслы дуҫы була, уның Днепр һәм Днестр тамаҡтарынаса барып еткән биләмәләрен һис бер ҡасан да борсомай. Шулай уҡ үҙе тыуып үҫкән Польша короллегенә лә бик итәғәтле ҡарай: “Папа 1465 йылда Антиох патриархы Людовикты Ази-Гәрәйгә, ул төрөктәргә ҡаршы һуғыш башлаһын тип өгөтләргә ебәргәс, — тип яҙа Польша тарихсыһы Нарушевич. — ул хан уға, мин бөтә эштәремдә лә Польша королен генә тыңларға әҙермен, тип яуаплай” (Карамзин, V, 379). Улай ғына ла түгел: Польша короле Казимирҙың биләмәләренә әленән-әле ябырылыусы Алтын Урҙаға ҡаршы сығып, 1452 йылда Сәйед-Әхмәт-хандың ғәскәрҙәрен тамам ҡыйратып ташлай; туғыҙ улын эйәртеп Литваға ҡасып китмеш Сәйед-Әхмәт-хан шул арҡала Ковно ҡалаһында тотҡонлоҡта интегеп үлә. Һөҙөмтәлә “1502 йылда Ҡырым Гәрәй-хандары Шәйех-Әхмәт-ханды ла тар-мар ҡылып, Алтын Урҙа ҡалдыҡтарын Ҡырым татарҙары урҙаһына ҡуша” (К.Э. Босворт. Мусульманские династии. Справочник по хронологии и гениологии. М., 1971, 205-се бит), ләкин бының шауҡымы Литва һәм Польша өсөн зыянлы була, сөнки уларҙың хас дошманы булған Мәскәүгә иркенлек тыуа. “Иҙел буйы урҙаһын юҡ итеүгә булышлыҡ ҡылып, беҙ шуғаса көсһөҙ булған Рәсәйҙәр йөҙөндә үҙебеҙгә хәтәр дошмандар етештерҙек”, — тип үкенә баяғы тарихсы Нарушевич. Ә урыҫтың тарихсыһы Н.М. Карамзин (V, 199) иһә үҙ сиратында: “Ҡырым татарҙары исеме аҫтында данланмыш был йыртҡыстар ояһы һуңғы ваҡыттарғаса борсоп килде ватаныбыҙҙы”, — тип көрһөнә, сөнки Ҡырым хандары Ази-Гәрәй һәм уның улы Миңле-Гәрәй урыҫтарҙы екһендергән Алтын Урҙаның башына етһәләр ҙә, артабанғы замандарҙа вариҫтары Мәскәүгә яҡты йөҙ күрһәтмәй башлай һәм Ҡазан хандары менән бергәлектә үҙҙәренең уртаҡ бабаһы Туҡтамыш-хандың улы Оло Мөхәммәт-хан нигеҙләгән шул Ҡазан ханлығының урыҫ дәүләтенә ҡаршы тороуында төп таянысына әйләнә, хатта үҙенең Гәрәйҙәрен Ҡазан тәхетенә лә ултырта..


Үҫәргән башҡорто Туҡтамыш-хандың ейәне, Ҡырым урҙаһының беренсе ханы Ази-Гәрәй 1467 йыл вафат булып, алты уланы ҡала: Нурдәүләт, Айҙар, Үҫмәмер, Миңле-Гәрәй, Ямғырсы һәм Молоҡаман. Араларында булып алған ҡәҙимге ыҙғыш-тартыштан һуң, аталары урынына байтәхеткә Миңле-Гәрәй-хан ултыра...

Йеҙекәй батыр, ниһәйәт, үлтерелгәс, болғатылған күстең уҫал һағыҙаҡтарылай төрлө төбәктәрҙә туҙғып йөрөмөш Туҡтамыш-хан балалары аталарынан ысҡынған Алтын Урҙа тәхетен кире ҡайтарыр өсөн үҙ-ара ла, Сыңғыҙ-хан нәҫелдәре менән дә күп йылдар буйынса туҡтауһыҙ ҡан ҡойошҡанлыҡтан, Йеҙекәй батыр нәҫелдәре лә был яуҙарҙан ситтә тороп ҡалмай, әлбиттә. Туҡтамыш улы Оло Мөхәммәт-хан дәүерендә, мәҫәлән, Йеҙекәй улы баяғы Мансур (урыҫ йылъяҙмаларында “мансуп” тип яңылыш яҙылған) Ҡазан ханлығына Көндәш Алтын Урҙа дәүләтенең баш кенәзе (премьер-министры) була һәм Оло Мөхәммәт-ханды тәхетенән бәреп төшөргән Күсем-Мөхәммәт (Оло Мөхәммәттең бер туған ҡустыһы, “кичим”, “кичим-мехмет” тип яңылыш яҙылып йөрөй) ҡулынан шәһит китә (Карамзин, V, 151-се бит). Йеҙекәйҙән һуң Ҙур Нуғай Урҙаһын етәкләгән вариҫтарынан уның улы Нәҙерғол һәм ейәне Уаҡҡас тураһында тарихта эҙ ҡалмаған — әллә ни ҙур ваҡиғалар ҙа булмағандыр, күрәһең. Әммә Йеҙекәй бүләһе Муса кенәз заманында ул кенәзлек иткән Ҙур Нуғай Урҙаһы ҡитғабыҙҙағы Иртыштан алып Днепрғаса ҡан туҙҙырып тулаған һәм Мәскәү, Литва кенәзлектәренең, Ҡазан, Ҡырым ханлыҡтарының гегемонлыҡ өсөн тартыш сәйәсәтен кәүҙәләндергән утлы-ҡанлы өйөрмә эсендә ҡайнай һәм шул тартыштағы төп көстәрҙең етди берекмәне (союзнигы) сифатында әүҙем ҡатнаша, был хәл уның хандар менән никах аша туғанлыҡ мөнәсәбәттәрендә яҡшы сағыла: Алтын Урҙа хандары Әхмәт һәм уның улы Шәйех-Әхмәт, йәнә килеп Ҡазан хандары Илһам һәм унан һуңғы хан Мөхәммәт-Әмин — Мусаның бер туған кейәүҙәре (уның ҡыҙҙарына өйләнгәндәр); Иртыш аръяғындағы Төмән ханы  Ибәк (Ибраһим) — уның бер туған ҡәйнеше (Карамзин, VI, 116,148,264-се биттәр); ә Ҡазан ханы Хәлилдең, унан һуң Ибраһимдың, унан һуң Ҡырым ханы Миңле-Гәрәйҙең ҡатыны (шул уҡ ҡатын — Ҡазан ханы Мөхәммәт-Әминдең әсәһе һәм Алтын Урҙа ханы Әхмәттең бер туған һеңлеһе) булған күркәм Нурсолтан — Муса кенәзгә ике туған олатай (Мусаның атаһы Йеҙекәй менән бер туған оләсәһенең ире) булмыш Тимер-Ҡотлоҡтоң, Алтын Урҙа ханының, ҡыҙы, — тимәк, Муса кенәздең ике туған һеңлеһе булып сыға. Ә Ибраһим-хандың икенсе ҡатыны Суфиянан (Нурсолтандың көндәшенән) тыуған ҡыҙға Муса кенәздең улы Ямғырсы өйләнгәйне... Ошо ғиллә Башҡортостандың ниндәй стратегик әһәмиәткә эйә булыуын, башҡорттар менән туғанлашыуҙың күрше ханлыҡтар өсөн мөһимлеген дәлилләй. Бына ни өсөн ҡазандарҙың бер өлөшөнөң Ибраһим-хан үлгәндәндән һуң уның Суфиянан тыуған улы Илһамды (Муса кенәздең кейәүен) хан итергә ынтылыуын “нуғай хандары ла яҡлай ине” (Ә.В. Туған, 307-се бит), һәм улар был теләккә ирешәләр ҙә: 1479 йылда Илһам яҡлы ҡазандар “нуғайҙар ярҙамында уны тәхеткә күтәрҙеләр, быға Иоандың (Мәскәү кенәзе III Ивандың. — Й.С.) кәйефе бик ҡырылды, сөнки ул Миңле-Гәрәй дуҫының үгәй улы [Мөхәммәт-Әмин] яҡлы булып, Илһамдың Рәсәйҙе күрә алмауын белә һәм өҫтәүенә Ҡазандың нуғайҙар менән тығыҙ берләшеүенән ҡурҡа ине” (Карамзин, VI, 112-се бит). Ысынлап та, Илһам-хан Мәскәүгә лә, Мәскәү яҡлы ҡазандарға ла ярай алмай һәм 1487 йылда Мәскәү ғәскәре ярҙамында ҡазандар уны тәхеттән ҡолатып, әсәһе, ике ҡатыны, ике энеһе менән бергә Мәскәү кенәзенә ҡоллоҡҡа һатып ебәргәс (ә был иһә киләсәктә — 1551 йылда шулай уҡ итеп сабый ғына Үтәмеш-Гәрәй-хан менән уның әсәһе Сөйөмбикәне һатып ебәреүгә әҙерлек-өлгө була), “уның бәхетһеҙ яҙмышы уның менән туғанлыҡ бәйләнешендә тороусы шәйбән һәм нуғай хакимдарҙарын хурландыртып рәнйетте: Ибәк-батша
, мырҙалар Алас
, Муса, Ямғырсы
 һәм уның ҡатыны (баяғы Муса кенәздең кейәүе булмыш Илһам-хандың бер туған һеңлеһе. — Й.С.), шул туғандарын азат итергә кәрәклеген Иоаннға төшөндөрөп, Мәскәүгә хитапнамәләр ебәрҙе” (Карамзин, VI, 115-се бит). Шуға күрә лә башҡорттар (Өфө-Тура иле һәм нуғай урҙалары халҡы) туғандаш Ҡазан ханлығының уны юҡ итергә яҫҡаныусы Мәскәү кенәзлегенә ҡаршы оҙайлы көрәшендә Ҡазанға ярҙамға үҙҙәренең атлы ғәскәрҙәрен ебәреп әүҙем ҡатнаша, байтаҡ башҡорт (“нуғай”) мырҙалары Ҡазан хан һарайының үҙендә даими рәүештә төрлө түрәлек вазифалары атҡара. Сөнки ул замандағы Башҡортостан (Өфө-Тура иле, Ҙур Нуғай Урҙаһы, Бәләкәй Нуғай Урҙаһы) менән ҡәрҙәш Ҡазан ханлығы, хәҙергесә әйткәндә, үҙ-ара конфедератив берлектә йәшәй: һәр береһе ни ҡылһа ла үҙ аллы һәм шул уҡ ваҡытта һуғыш һәм солох, үҙ-ара һәм халыҡ-ара алыш-биреш мәсьәләләрендә бер-береһенә бәйле. Азияны тамам яулап алыуҙы үҙҙәренең мөҡәддәс бурысы итеп ҡуйған урыҫ илбаҫарҙарына ҡаршы көрәште Ҡазан ханлығы етәкләгәне һәм уның төп сығымдарын, ауырлыҡтарын да күтәргәне өсөн, Ҡазан ҡалаһы “конфедерация”ның рәсми булмаған мәркәзе итеп танылған һәм унда, Ҡазан ханы һарайында, Башҡортостандың баяғы өс дәүләтенең дә күренекле вәкилдәре — башҡорт-нуғай мырҙалары яуаплы дәүләт вазифалары башҡарған; Башҡортостандан хан һарайына килен булып төшкән ханбикәләрҙең үҙҙәре артынан алып килмеш башҡорт-нуғай яугирҙәре — шәхси гвардиялары ла булған. 1469 йылдың майында, мәҫәлән, урыҫ ғәскәрҙәре Ҡазандың тышҡы ҡатын яндырып, талап, үрге ҡәлғәғә үтә алмай, Иҙелдәге Һыйыр утрауында хәл йыйып ятҡандарында, Ҡазан ҡәлғәһендәге әсирлектән ҡасып сыҡмыш бер урыҫ уларға Ибраһим-хандың тирә-яҡтан килеп еткән полктарҙы туплауын, улар араһында “башҡорт полктары” ла барлығын хәбәр итә. “башҡорт” тип тәғәйен атап әйткәс, улар Башҡортостандың был төньяҡ яртыһының — Өфө-Тура-хан иленең полктары булыуы бик ихтимал. Ибраһим-хан шул йыйылма ғәскәрҙәре ярҙамында ҡыйыу һөжүмгә күсеп, илбаҫарҙарҙың күп өлөшөн ҡырып ташлай, ҡалдыҡтарын уларҙың үҙ яҡтарына олаҡтыра (Карамзин, VI, 13-14-се биттәр; Ә.В. Туған, 305-306-сы биттәр). Ҡазан ханлығы, шулай итеп, урыҫтарҙың Азияға ябырылыу юлдарын ныҡ бикләп тотоусы йоҙаҡ булып торғанлыҡтан, Мәскәү кенәзлеге ул йоҙаҡты нисек тә булһа ватырға, ә Башҡортостан иһә уны төҙөк килеш һаҡларға тырыша ине; шуға күрә ике яҡ та Ҡазан тәхетенә үҙ кешеһен ултыртырға ҡырҡышты. 1487 йылда Мәскәү кенәзе Иван III тарафынан килтереп ҡуйылмыш Мөхәммәт-Әмин-хан үҙен Мәскәүҙең мөкиббән китеп бирелгән ялсыһы итеп танытып, Ҡазан ханлығы урыҫ иленең бойондороҡло бер өлкәһенә әүерелә барыуынан йөҙәгән халыҡтың нәфрәте тулышып ташҡас, Ҡазан түрәләре яңы хан табып ҡуйыу сараһын эҙләй башлай, күҙҙәре Себер тарафына төбәлә. Башҡорт Муса кенәздең шул заманда Ҡазан хан һарайында хеҙмәт итмеш ғәййәр улы Ирзал
 Ураҡ һәм уның яҡлыларҙан Кәлмәт, Садыр
, Агиш
 мырҙалар саҡырыуы буйынса, 1496 йылда Ҡазанға Төмән ханы Ибәктең (Ибраһимдың) бер туған ҡустыһы Мамыҡ-солтан бер ус ғәскәре менән сабып килеп етә, хан тәхетенә ултыртыла. Ләкин ул үтә лә йүнһеҙ — илде талап бөлдөрөүсе ҡараҡ хан булып сыға ла 1497 йылда ҡазандар тарафынан Төмәненә кире ҡыуыла һәм юлда үлеп ҡала (Карамзин, VI, 293-сө бит; Ә.В. Туған, 309-сы бит). Албырғау ҡазандар хан йоратын йәнә лә шул яғымһыҙ Мәскәүҙән үтенергә һәм үҙҙәре үк яратмай ҡыуып ебәрмеш Мөхәммәт-Әминдең бер туған энеһе Ғәбделлатифты ялбарып алырға мәжбүр булалар. Мәскәүҙең ошолай Ҡазан ханлығы эштәренә өҙлөкһөҙ ҡыҫылыуына нәфрәтләнгән башҡорт мырҙаһы Ирзал Ураҡ (әлбиттә, Башҡортостандағы атаһы һәм Төмән ханы менән берлектә), Мәскәү ялсыһы Ғәбделлатифты ҡолатыу өсөн, Себер яғынан баяғы йүнһеҙ Мамыҡ-хандың бер туған энеһе Ағалаҡ-солтанды бер ус ғәскәре менән саҡырып килтерә. Быны ишеткән Иван III иһә Ағалаҡ-солтанға ҡаршы кенәз Федор Бельский һ.б. етәкселегендә ҙур ғына ғәскәр юлландыра, урыҫтарҙы еңеренә күҙе етмәгән Ағалаҡ-солтан үҙ ылыҫына боролоп ҡайтып китә. Федор Бельский ҙә Мәскәүенә юллана, ләкин Михайло Курбский һәм Лобан Ряполовский тигән кенәздәр етәкселегендәге урыҫ ғәскәрҙәре Ғәбделлатиф-ханды башҡорттарҙан һаҡлар өсөн Ҡазанда тороп ҡала. Юҡҡа ғына түгел был: күп тә үтмәй, 1500 йылда Муса кенәз үҙе һәм улы Ямғырсы етәкләгән башҡорт ғәскәрҙәре Ҡазанды килеп ҡамай, ләкин, өс аҙна самаһы һуғышып та, ҡәлғә эсендә нығынмыш урыҫ-татар ғәскәрҙәрен еңә алмайынса, сигенергә мәжбүр булалар. Шунан һуң кенәз Иван III Ҡазанға, даими күҙ-ҡолаҡ итеп, үҙенең урыҫ вәкилен урынлаштыра, ләкин был да Мәскәү ялағайы Ғәбделлатифҡа һис ярҙам итә алмай. “Ҡазан халҡы Ғәбделлатифтың өҫтөнән Иванға: “Золомдан башҡа һис йүнле идара эшен белмәй, уның урынына Мөхәммәт-Әминде ебәр”, — тип шикәйәт иттеләр. Иван Ғәбделлатифты, ғәскәр ебәреп, Мәскәүгә алдырҙы, 1502 йылда Белое озеро монастыренә яптырып ҡуйҙы” (Карамзин, VI, 175, 297-се биттәр; Ә.В. Туған, 309-сы бит)...ләкин оло сәйәсәттә башҡорт хандарының һәм кенәздәренең үҙҙәренең дә яһил урыҫ ҡулындағы уйын кәртенә әүерелеү осраҡтары ла күп булған...


Ул заманда инде һүрелеп бөтөп бармыш Алтын Урҙа ханлығы Иҙелдән алып Донға тиклем арауыҡта урыҫтарҙың Ҡазан һәм Башҡортостан аша Азияға ябырылыуҙарын үҙ иңе менән кәртәләп, Алтын Урҙа империяһының яҫаҡ түләүсе бер ылыҫы һаналған һәм шулай ҙа Алтын Урҙаға баш бирмәй башлаған шул урыҫ илен ҡабат ҡаты итеп аҡылға ултыртыр өсөн, урыҫ ерҙәренә бер-бер артлы барымталар яһаған, ике арала даими һуғыш барған. Мәскәү кенәзлеген үҙенә ҡушырға яҫҡаныусы Литва кенәзлеге Мәскәүгә ҡаршы Алтын Урҙа менән берләшһә, Алтын Урҙаға йотолоуҙан ҡурҡмыш ҡан ҡәрҙәш Ҡырым ханлығы иһә Алтын Урҙаға ҡаршы Мәскәү кенәзлеге яғында тороп һуғышҡан (һәм ул аҙаҡ Алтын Урҙаның башына ла еткән). Ғөмүми хакимлыҡҡа ирешеү өсөн үткәрелгән сәйәсәттә һис бер ҡан ҡәрҙәшлек тә, хатта яҡын туғанлыҡ та иҫәпкә алынмаған (был әлегәсә шулай).


1480 йылда Алтын Урҙа ханы Әхмәт (Муса кенәзебеҙҙең бер туған кейәүе) Мәскәү кенәзе Ивандың тәкәбберлеген баҫтыртыу өсөн хәрби сәфәргә сыға (Литва кенәзе Казимир менән һүҙ беркетеп). Ләкин Ҡырым ханы Миңле-Гәрәй, урыҫтарҙың тоғролоҡло берекмәне, Иван менән алдан һөйләшеп ҡуйып, Литваға һөжүм ҡыла, урыҫтарға ҡаршы Әхмәт-ханға ярҙамға килергә тейешле Казимирҙың ҡулдары бәйләнә шул арҡала. 7 ноябрҙә Уғры йылғаһы буйында урыҫ ғәскәрҙәре менән йөҙгә-йөҙ торған Әхмәт-хан ғәскәрҙәре, Литваның ярҙамға килеүен көтөп ала алмай, урыҫтарҙан ҡурҡып ҡыҙыу сигенә; урыҫтар ҙа, унан ҡурҡып, арттарына әйләнеп тә ҡарамай, үҙҙәре яғына тая. Литваларға асыуланған Әхмәт-хан, Литва яғына дөрөп, ун ике ҡалаһын талап, ҙур улъялар менән ҡайтырға сыға. Үҙенең ылыҫы Аҙауға (Азовҡа) килеп еткәс, шунда ҡышларға ҡалып, уландарын ғәскәрҙәре менән һәр ҡайһыһын ылыҫтарына оҙата. Был заманда Алтын Урҙа ханы Әхмәт (Юрматы ҡәбиләһенең ханы Әмәт Хәмәттең тоҡомо) менән Төмән ханы Мамант (Марҙың икенсе бер ейәне) араһында ла ҡитғала өҫтөнлөк итеү өсөн йәшерен көрәш барған; урыҫ йылъяҙмаларында Ибәк (Өфөк) тип ләҡәпләп йөрөтөлгән шул Мамант хан, мәҫәлән, кенәз Иванға яҙған хаттарында үҙен — ысын Сыңғыҙ-хан нәҫеле, ә Әхмәтте икенсе сортлы һанап, Алтын Урҙа тәхетендә фәҡәт үҙенең ултырырға тейешлеген иҫбатлай торған булған. Бына шул «Ибәк-хан», Башҡортостандан Муса кенәзде һәм уның улы Ямғырсы мырҙаны ла ғәскәрҙәре менән ҡуша эйәртеп, Алащ-Урҙаның ун алты мең ҡаҙағын да ылыҡтырып, 1481 йылдың 6 ғинуарында төндә көтмәгәндә Әхмәт-хан урҙаһын килеп баҫа, хандың аҡ тирмәһенә үтеп кереп, йоҡлап ятҡан Әхмәт-ханды үҙ ҡулы менән һуя. Һөҙөмтәлә һуғышһыҙ-ниһеҙ урҙаны һәм Әхмәт-хандың ҡатындарын, ҡыҙҙарын, хазиналарын һәм ундағы Литва әсирҙәрен ҡулға төшөрөп, Иҙел аша кисеүҙән ҡайтып китәләр. Төмәнгә ҡайтып етеүе менән «Ибәк-хан», урыҫ иленең яуыз дошманын ҡәбергә кереттем, тип, кенәз Иванға тантаналы хитапнамә юлландыра. “Ошонан юҡҡа сыҡмаһа ла, Иҙел буйҙарында Әхмәттең уландары үҙҙәренең батша исемен һаҡлап ҡалдырһалар ҙа, — тип йомғаҡлай урыҫтың рәсми тарихсыһы, — урыҫ иле инде уларға буйһонманы, ә хандарға ике йөҙ йыл буйына кенәздәребеҙ ҡолдарса ялағайланып баш эйгән атаҡлы Батыйҙың баш ҡалаһы харабаларға әйләнде... Шунан алып шәйбәни татарҙары, шулай уҡ ылыҫтары Быҙаулыҡ йылғаһы менән Арал диңгеҙе араһында ятҡан нуғайҙар беҙҙең тарихтың һәм Мәскәү менән бәйләнештәрҙең фәҡәт ҡатнашсылары булып киләләр һәм йыш ҡына Мәскәү сәйәсәтенең ҡоралы рәүешендә хеҙмәт итәләр” (Карамзин, VI, 98, 264-се биттәр). Асыҡ күренеүенсә, ғәзиз бабаларыбыҙ, үҙҙәре лә һиҙмәҫтән, үҙҙәре ултырған ботаҡты үҙҙәре сабып өҙгәндәр ҙә үҙ ҡулдары менән урыҫ боғалағын үҙ муйындарына һалғандар...


Әхмәт-хандың урыҫ гегемонсылығына ҡаршы көрәшен уның улдары Мортаза (1485 й.), Шәйех-Әхмәт, Сәйет-Әхмәт хандар дауамлай. Шәйех-Әхмәт тә, атаһынан тол ҡалған үгәй әсәһенә өйләнеп, башҡорт кенәзе Мусаның бер туған кейәүе була, шул гөнаһы өсөн һарай әһелдәре уны хатта тәхетенән осороп, урынына бер туған ҡустыһы Сәйет-Әхмәтте күтәрәләр; ләкин оҙаҡламай Шәйех-Әхмәт ҡабат тәхеткә менеп ултыра ла бер талай ҡустылары Мортаза, Сәйет-Әхмәт менән өсөһө берлектә идара ҡыла.


1491 йылда кенәз Иван, Ҡырым ханы менән берләшеп, Алтын Урҙа хандары Сәйет-Әхмәт менән Шәйех-Әхмәткә ҡаршы ғәскәр ебәрә; ләкин һис бер уңышҡа ирешә алмай, Донец йылғаһы буйынан кире әйләнеп ҡайта (Карамзин, VI, 126-сы бит). Әммә Алтын Урҙа менән берлектә идара ҡылыусы баяғы өс таған араһында низағтар башлана — бер ҡаҙанға ике тәкә башы ла, өс тәкә башы ла һыймайҙыр шул...Ҡырым ханы Миңле-Гәрәйҙең һарайына оялап алған һәм һуғыштарҙа ла хан артынан ҡалмай эйәреп йөрөгән Мәскәү илсеһе 1501 йылда Иван кенәзгә хәбәр итеүенсә, Мортаза-хан, сиркәш кенәзе Әзекәй менән берлектә Төмәнгә — Алтын Урҙаның дошманы Ибәк-хан ҡанаты аҫтына ҡасҡан, ә Шәйех-Әхмәт менән Сәйет-Әхмәт, илгә килгән йот йылдарҙа мал-тыуарҙары ҡырылыуҙан һәм иген уңмауҙан халҡы бөлгөнлөккә төшөп, Дон йылғаһы буйына күскән дә Ҡандауыз тигән ерҙән ун меңлек һыбайлы яугирен Ҡырым еренә барымтаға ебәргән. Ҡырым ханы Миңле-Гәрәй, тиҙ генә ғәскәр туплап, урҙаға ҡаршы ҡуҙғала; ләкин ошо иң ауыр һәм халыҡ яҙмышын хәл иткес осорҙа, Ҡырым ғәскәренә берҙәм ҡаршы тороу урынына, тәхеттәге ике бер туған ханлыҡты бүлешеп алыр өсөн үҙ-ара ҡырҡышып талаша; ахырҙа Сәйет-Әхмәт, ғәскәрҙәре Донға етер-етмәҫтән, дөйөм көстән үҙе яҡлыларҙы айырып алып, Әстерханға ҡайтып китә; ғәскәре яртылашҡа кәмегән Шәйех-Әхмәт дошмандарға ҡаршы яңғыҙ үҙе торорға мәжбүр була. Хоҙай Тәғәлә шулай ҙа яҡты йөҙөн күрһәтә кеүек уға: Ҡырым ханы Миңле-Гәрәй, сиреүенә ашатыр аҙығы бөтөү һәм Мәскәүҙән вәғәҙә ителмеш ярҙам килмәүе сәбәпле ярты юлда туҡталып, өҫтәүенә Шәйех-Әхмәткә Башҡортостандан ярҙам — уның бер туған ҡәйнеше (Муса кенәздең улы) Шәкем мырҙаның ғәскәр алып килеп етеүен ишеткәс ҡурҡыуға төшөп, 1501 йылдың 12 авгусында үҙенең Ҡырымына боролоп ҡайтып китә. Шул 1501 йылдың декабрендә Мәскәүгә Шәйех-Әхмәт-хандың илселәре — “кенәз Хаз Согер
 үҙенә беркетелгән Тәвәкел
 һәм уның кешеләре менән бергә” килеп етә. Шәйех-Әхмәт-хан улар аша Мәскәү менән дуҫлашырға һәм Мәскәү файҙаһына Литваға ҡаршы һуғышырға әҙер тороуын белдереп, бының өсөн иһә Мәскәү Ҡырым ханы Миңле-Гәрәйгә ҡаршы Алтын Урҙа менән берләшергә тейешлеген шарт итеп ҡуя. Иван быны кире лә ҡаҡмай, шул уҡ ваҡытта өҙөп кенә ризалыҡ та бирмәй ымһындырта; әммә Миңле-Гәрәйгә эште тумбытып һәм уның менән берекмәнлеккә мәңге тоғро ҡаласағын белдереп, Шәйех-Әхмәт-ханға ҡаршы аҫтыртын эш йөрөтә — уның төп ниәте Ҡырым ханлығы менән берлектә тәүҙә Алтын Урҙаны емереп ташлау, шунан һуң Ҡырым ханлығын да юҡҡа сығарыу була, әлбиттә (тора-бара быға өлгәшәләр ҙә).


1502 йылдың яҙында һуңғы бер нисә йыл буйына аслыҡ-йоттан, һуғыш афәттәренән тамам бөлөп ҡаҡшаған Алтын Урҙаға Ҡырым ханы Миңле-Гәрәй ныҡлы әҙерләнгән ҙур ғәскәре менән ябырыла һәм Шәйех-Әхмәт-хан ғәскәрҙәрен тулыһынса ҡыйрата, ҡалдыҡтары ғына Башҡортостан яғына (“нуғай далаларына”) ҡасып ҡотола. Хәл иткес еңеүен тантаналы билдәләп, Миңле-Гәрәй-хан кенәз Иванға: “борон-борондан маһайып йәшәп килеүсе Алтын Урҙа инде йәшәүҙән туҡтаны!”, — тигән тантаналы хитапнамә ебәрә. Төркиҙәрҙең үҙҙәренән үҙҙәрен һыу эскеһеҙ туҡматҡаны өсөн шатлығы эсенә һыймаған кенәз Иван, төркиҙәргә ҡарата мәкерле сәйәси уйынын дауамлап, Шәйех-Әхмәтте бынан һуң Литваның мәңгелек дошманы, ә Ҡырым ханының теләктәше булып ант иттерергә тырышып ҡарай — бының хаҡына уға Әстерханды “ҡалдырырға” вәғәҙәләй. Был шартҡа яҡын да килмәгән Шәйех-Әхмәт, бер туған ҡустылары Күҫәк менән Халиҡты эйәртеп, ярҙам һорап Төркиәгә юллана, ләкин Ҡырым ханын яҡлаған төрөк солтаны Баязит уларҙы, ил сигенән дә үткәртмәй, “Миңле-Гәрәйҙең дошмандары өсөн төрөк империяһына юл ябыҡ”, тип әйтергә бойороп, кире бороп ебәрә. Миңле-Гәрәйҙең улдарының ғәскәрҙәренән ҡаты эҙәрлекләнеп, улар Литва ҡалаһы Киевкә ҡаса, ләкин элекке дуҫтарынан ярлыҡалыу урынына зинданға барып ҡаба: Литва кенәзе Александр бөлмөш ханды берекмән итеүгә ҡарағанда уны аманат рәүешендә зинданда тотоу Ҡырым ханлығы менән тыныслыҡ һаҡлауға яҡшы хеҙмәт итәсәк тип иҫәпләй. Һөҙөмтәлә Алтын Урҙаның һуңғы ханы Ковно ҡалаһында тотҡонда үлә. Шул уҡ ваҡытта Шәйех-Әхмәттең Әстерханда урыҫ усын ялаусы хан булып ултырмыш ике туған ҡустылары (Сәйет-Әхмәт улдары) Йосоп менән Шәйех-Әүлиәр ғүмерлеккә “бөйөк кенәз Иванға хеҙмәткә ялланыуҙары, уның мәрхәмәтен яулауҙары менән маҡтана” икән (Карамзин, VI, 188-191-се биттәр)...


Ошонан һуң Мәскәүҙең былай ҙа оҙон ҡулы саманан тыш оҙайып, Алтын Урҙанан бушанып ҡалған Иҙел һәм Дон арауығы аша Ҡазанға ла, уны уҙып Әстерханға һәм Башҡортостанға ла бер ниндәй ҙә тотҡарлыҡһыҙ һуҙыла. Мәскәү ялағайы Ғәбделлатиф-хандан һуң 1502 йылда Ҡазан тәхетенә элекке бер ялағайын — Мөхәммәт-Әмин-ханды икенсе тапҡырға килтереп ултыртҡас, Карамзин яҙыуынса, 17 йыл буйынса ул үҙенең урыҫ ағаһына, ул ни бойорһа шуны үтәп, тоғролоҡло хеҙмәт итә һәм урыҫтар быға тамам күнегеп, Ҡазан ханлығын “Мәскәүҙең бер өлкәһе” итеп һанайҙар. Ләкин 17 йыл үткәс, урыҫтар һис көтмәгәндә, хәлдәр ҡырҡа Мәскәүгә ҡаршы үҙгәрә, урыҫ рәсми тарихында “измена царя казанского” тигән оторо билдәләү барлыҡҡа килә. Иҫ китмәле икән шул: Мәскәү усын ялап күнеккән ялағай — Мәскәүгә хыянат ҡыла!.. Нисек, ни өсөн?!


Бының сәбәбе, баҡтиһәң, аҫаба башҡорттоң йәмле Һаҡмар, Яйыҡ буйҙарының моңло һандуғастар йырын тыңлап үҫкән, шунан Ҡазан ҡалаһына килен булып төшкән башҡорт батшалар нәҫеле ҡыҙының хандарҙы ла теҙләндертеп әсир иткес наҙлы һылыулығында икән.


Өҫтәрәк әйтеүебеҙсә, Ҡазан ханы Илһамдың икенсе бер йәш кенә ҡатыны баяғы башҡорт кенәзе Мусаның ҡыҙы була һәм 1487 йылда Ҡазандар Илһам-ханды бөтә ғаиләһе менән ҡуша урыҫ кенәзенә әсирлеккә һатып ебәргәс, ире менән бергә Вологда ҡалаһында ҡоллоҡ кисерә. Илһам шунда интегеп үлгәс, Илһамдың аталаш бер туғаны булған һәм Мәскәү тарафынан икенсе тапҡыр Ҡазан тәхетенә ултыртылған баяғы мөкиббән Мәскәү ялсыһы Мөхәммәт-Әмин-ханға Мәскәү кенәзенең рөхсәте менән кейәүгә сыға. Шулай итеп, элекке Илһам-хан кеүек үк, Мөхәммәт-Әмин-хан да башҡорт кенәзе Мусаның бер туған кейәүенә әйләнә һәм Мәскәүҙән тыш Нуғай Урҙаһы сәйәсәтенә лә иғтибарын бүлергә мәжбүр була. Ә был сәйәсәт — Ҡазан ханлығының “Мәскәү өлкәһе” булыуына сик ҡуйыу, уның боронғо үҙ аллылығын тергеҙеү ине. Мәскәү алдында рухи ялағайлыҡ кисереп әлһерәгән Мөхәммәт-Әмингә Ҡазан хандары ғорурлығын ҡайтарыуҙа әле әйтелгән наҙлы һылыубикә хәл иткес тәьҫирен һала ла инде: “тәүге иренең яуыз дошмандары рәүешендә урыҫтарҙы күрә алмаусы ханбикә, уларҙан ҡон алыу үсе менән эстән янып, быны бойомға ашырыу саралары тураһында Ҡазан түрәләре менән йәшерен һүҙ беркетте лә, Мөхәммәт-Әминде ысын, бойондороҡһоҙ хан булырға сәмләндереп, ҡолаҡ итен ашаны. “Кем һин? Мәскәү тиранының ҡоло! — ти ине уға ханбикә. — Бөгөн — тәхеттә, иртәгә ләхеттә: ағайың Илһам кеүек, зинданда үләсәкһең. Батшалар һәм халыҡтар бөтәһе мыҫҡыл итәләр һине. Түбәнселектән бөйөклөккә күтәрел: иҙелеүеңдән арын йәки дан ҡаҙанып үл!” Уның йәнде арбап алып әсир иткес иркәләүҙәре таҫма теленән дә көслөрәк тәьҫир итте: йылъяҙмасының һүҙҙәренә ҡарағанда, ул көнө-төнө иренең муйынына аҫылынып наҙланы, шул арҡала мораҙына иреште. Ивандың, хөрмәтле рәсми атаһының, игелектәрен һәм уға биргән антын онотоп, Мөхәммәт-Әмин уға, һөйөклө ҡатынына, Рәсәйҙән айырымланырға һүҙ бирҙе; ләкин һаҡлыҡ күрһәтеп, үҙенең түрәләренең береһе булған Өфө кенәзен
 Мәскәүгә” шул хаҡта һөйләшеп килешергә юлландырҙы (Карамзин, VI, 205-се бит). Ләкин Иван был хаҡта хатта ишетергә лә теләмәй, өҫтәүенә, сығырынан сыҡҡан хеҙмәтсеһе Мөхәммәт-Әминде ҡалыпҡа кире ултыртырға бойороп, Ҡазанға евангелиялы һәм тәреле яһил бер баҫарманын — дьяк Михаил Кляпикты ебәрә, был иһә Ҡазан халҡын да, хан һарайын да ифрат нәфрәтләндерә. Шул 1519 йылдың 24 июнендә, мосолман динле Ҡазанда барған һуңғы ун ете йылдағыса, христиандарҙың Иоанн Предтеча тыуыуы байрамына бағышлап, ҙур славян йәрминкәһе асыла, Мәскәүҙән һәм башҡа урыҫ ҡалаларынан бик күп урыҫ сауҙагәрҙәре йыйыла. Тап шул тантаналы мәлдә, көтмәгәндә, Мөхәммәт-Әмин-хан әмере менән баяғы тәреле баҫарман һәм ҡулға эләккән бөтә урыҫ сауҙагәрҙәре йә үлтерелеп, йә зинданға яптыртылып, йә булмаһа күрше Нуғай Урҙаһына (Башҡортостанға) ҡоллоҡҡа оҙатылып (тимәк, был ваҡиға туп-тура башҡорт-нуғай ҡатнашлығында булған!), һатырға килтерелмеш аҫыл малдары хан ҡаҙнаһына тартып алына. Ә.В. Туған (310-сы бит) самалауынса, зыян күреүсе урыҫтарҙың һаны ун биш меңгә тиңәлгән.


Ниһәйәт үҙ асылына ҡайтып ҡаны ҡыҙышҡан Мөхәммәт-Әмин-хан бының менән генә мөрәхәтһенмәй, “ҡырҡ меңлек Ҡазан ғәскәрен ҡоралландырып, егерме меңлек нуғай (башҡорт. — Й.С.) ғәскәрен саҡырып, Рәсәйгә дөрөп барып керә, барышлайы бер нисә мең ерекмәнде үлтерә, Нижний-Новгородты ҡамай һәм тирәһендәге бөтә биҫтәләрен яндыра”. Ҡаланыҡы урыҫтар, дары һәм ут ҡоралдары күп булһа ла, үҙҙәре йүнле ата белмәгәнлектән, үҙҙәрендә әсирлектә ятмыш һәм мылтыҡтан мәргән атыусы өс мең литвалыны, азатлыҡ һәм байлыҡ вәғәҙә итеп, мылтыҡтар тоттороп ҡәлғә диуары башына мендерәләр һәм улар “байтаҡ дошманды, шул иҫәптән ҡәлғә диуарына яҡын тороп ҡәлғәғә һөжүм барышы менән идара итеүсе нуғай кенәзен — Мөхәммәт-Әмин-хандың ҡәйнешен атып үлтерә. Уның әжәлен күреп, нуғай полктары артабан һөжүмде туҡтата; һөҙөмтәлә ҡазандар менән улар араһында ыҙғыш ҡубып, хатта ҡан ҡойошоуға барып етә. Мөхәммәт-Әмин-хан уларҙы көскә яраштырып, ҡамауҙы туҡтата ла ҡайтыу яғына олаға” (Карамзин, VI, 206-207-се биттәр).


Бында шуға иғтибар итеү фәһемле: Ҡазан ғәскәре сафындағы башҡорт-нуғай полктары, ХIII быуат башында Сыңғыҙ-хан ғәскәрҙәре сафындағы һәм “аҡ батша”лы Рәсәйҙең беренсе Ватан һуғышында һәм йәнә “ҡыҙыл батша”лы Рәсәйҙең Бөйөк Ватан һуғышында урыҫ ғәскәрҙәре сафындағы “доброволь” башҡорт төмәндәре кеүек үк, иң дәһшәтле алғы һыҙыҡтағы ут эсенән башҡаларға күкрәк менән юл ярып барырға һәм хисапһыҙ күп ҡорбандар бирергә тейеш була. Һәм әле һүҙ барған 1519 йылғы Нижний-Новгород ҡәлғәһе төбөндәге һөжүм ваҡытында башҡорт-татар аңлашылмаусылығының нигеҙендә лә тап ана шул тарихи ғәҙелһеҙлек ятҡанға оҡшай, ә ошо ғәҙелһеҙлекте ҡандарын ҡойоп кисергән башҡорт яугирҙәренең күҙҙәре алдында ғәскәр башлығы кенәздәренең күрәләтә ҡорбан булыуы дарыға осҡон сәсрәгәндәй тәьҫир итәлер, моғайын... Һорау тыуа: ә ул юғары дәрәжәле һәм бөтә йыйылма (татар-башҡорт) ғәскәр менән идара итергә һәләтле оло тәжрибә эйәһе ҡаһарманыбыҙ кем икән? Урыҫтар теркәгән “кенәз” ләҡәбе буйынса фараз ҡылһаҡ, ул саҡтағы кенәз Муса булырға тейеш һымаҡ, сөнки уның һ.б. кенәздәрҙең улдары “мырҙа” булған бит. Ҡәлғә аша ҡарап ҡына күренгәндәрҙе теркәүсе урыҫ йылъяҙмасыһы уның исемен атамайынса, башҡорттарҙың иң юғары дәүләт башлығы кенәз икәнлеген һәм Миңле-Гәрәй-хандың ҡәйнеше (“шурин”) булыуын ғына әйтә. Ләкин “шурин” һүҙе бында “ҡайны” һүҙенең “ҡайныш” тип яңылыш аңлашылыуынан килеүе ихтимал. Йәғни мәғлүмәт биреүсе Ҡазан татарҙарының “хан ҡайнысы” (тесть хана) тигәнен “ҡайнышы” (шурин) тип ҡабул итеп яҙып ҡуйыуҙары бар. Әгәр ҙә шулай икән, бөйөк Муса кенәзебеҙ ошо яуҙа — 1519 йылда шәһит киткәндер, тип фараз ҡылабыҙ. Ә әгәр ҙә инде “кенәз”де “мырҙа”нан айыра алмаған йылъяҙмасы тарафынан “мырҙа” урынына яңылыш “кенәз” теркәлеп, шул уҡ ваҡытта ундағы “шурин” һүҙе лә ысынлап та “ҡәйнеш” булһа, Муса кенәздең улы һәм Мөхәммәт-Әминдең баяғы наҙлыһылыу ҡатынының бер туған ҡустыһы тураһында һүҙ баралыр — бының төбөнә туҙ ҡуйыу —арпалыҡлы
 тарихсыларыбыҙҙың бурысы...


Мусанан һуң уның данлы улдарының — Ҙур Нуғай Урҙаһы кенәзе Исмәғил Хайрастың, Бәләкәй Нуғай Урҙаһы мырҙаһы (аҙаҡ кенәз) Зартуш Һары Йософтоң, Тура иленең мырҙаһы Аласағырҙың (һуңынан ул Себерҙәге ҡаҙаҡтарҙың Алащ-Урҙа ханы булып таныла) һәм уларҙың нәҫелдәренең ҡанлы-даулы тарихтары башлана. Был заманда Башҡортостан Мәскәү һәм Ҡазан тартышына уғата нығыраҡ йәлеп ителеп, бер үк ваҡытта Башҡортостандың үҙендәге эске һәм тышҡы ҡаршылыҡтар ҙа ҡырҡыулашып көсәйә. Сөнки иленә терәлеп торған һәм үҙенә гегемонлыҡ дәғүәләгән Ҡазан ханлығының даими баҫымына ҡарышырға дусар ителгән Ҙур Нуғай Урҙаһы кенәзе Исмәғил Хайрас, Ҡазанға телһеҙ ҡол булыуҙан ҡотолоу сараһын эҙләп, Ҡазан ханлығының хас дошманы Мәскәү менән берләшергә мәжбүр була; шул уҡ ауыр хәлгә төшкән уның бер туған ағаһы — иленә ут күрше Алащ-Урҙа тәхетендә ултырмыш Аласағыр-хан да Ҡазанға ҡаршы уның менән берҙәм сәйәсәт үткәрә. Ә Бәләкәй Нуғай Урҙаһының мырҙаһы Зартуш Һары Йософҡа килгәндә, уға ярым бойондороҡло һәм ут күрше Әстерхан ханлығына урыҫ ҡулы даими һуҙылғанлыҡтан, һәм үҙенең дә муйынынан алырға иткән урыҫтан ҡурсаланыу өсөн, Зартуш Һары Йософ Мәскәү-илбаҫарға ҡаршы уның ҡан дошманы булған Ҡазан ханлығы менән тығыҙ берләшә. Шул рәүешле, хәҙерге заман урыҫ тарихсыларының аныҡ билдәләүенсә: “кенәз Йософ — Ҡазан ханбикәһе Сөйөмбикәнең атаһы — Мәскәүҙең әүҙем дошманы ине, ә уның бер туған ағаһы Исмәғил ғүмеренең ахырынаса Мәскәүҙең тоғро берекмәне булып ҡалды. Уларҙың Мәскәү хөкүмәте ҡатнашлығындағы үҙ-ара һуғышында Йософто Исмәғил үлтерҙе” (Казанская история. М.-Л., 1954, 190-сы бит. Артабан: Ҡазан тарихы). Бик боронғо (Геродот скифтары заманындағы) бабалар йолаһы буйынса өскә бүленеп идара ителмеш Башҡортостандың башлыҡтары булып тороусы был бер ата (Муса кенәз) балалары араһында ер-һыу өсөн, хакимлыҡ ҡылыу даирәһен киңәйтеү өсөн үҙ-ара ыҙғыштар ҙа ифрат көсәйә; быларға өҫтәп, баяғыса, стратегик әһәмиәткә эйә Башҡортостанда үҙ сәйәсәттәрен үткәрергә яҫҡаныусы Мәскәү кенәзлеге, Ҡазан ханлығы бындағы хакимдар ағай-энеләр араһында сүп өҫтөнә сүмәлә өйөп ҡуҙ һала. Йеҙекәй нәҫелдәренән Исмәғил Хайрас иң яуызы, иң мәкерлеһе булып, үҙ ғүмерендә үҙенә яҡын туған тейешле хан һәм кенәздәрҙең, мырҙаларҙың утыҙының башына еткәнлеге билдәле (“Үҫәргән тәүәрихе”, 58-се бит).


Исмәғил Хайрастың атаһы Муса кенәз аҫырап үҫтергән туғаны (асылда Мамант хандың улы) Мамай-Нар-Ҡасим да, атаһы һәм ҡартатаһы кеүек үк, хәтәр йән булып сыға. Сөнки бит ул, Мамант хан, заманында Башҡортостандың Себер юлының баш ҡалаһы Тураға (хәҙерге Төмәнгә) һөжүм итеп, ҡаланы ер менән тигеҙләп, унда ултырған Уаҡҡас (йылъяҙмаларҙағы Өфөк/Упаҡ/Ивак) ханды үлтереп (1450 йыл), Башҡортостандың көнсығыш сиге булмыш Иртыш һыуының аръяҡ ярына уҡ (Тубыл тамағына ҡаршы) үҙенең яңы баш ҡалаһы Себер ҡәлғәһен (хәҙерге Тобольск ҡалаһына яҡын) ҡороп ултырғайны. Мамант хандан һуң ул тәхеттә уның улы Мамай-Нар-Ҡасим ултыра, шунан тороп көнбайыштағы Ҡариҙел йылғаһынаса һуҙылған шул көнсығыш Тура иленә (Себер ханлығы)үҙ хөкөмөн йөрөтә. Ә боронғо дөйөм Тура иленең ошонан ары Ҡариҙел һәм Дим тамаҡтарынан алып Сулманғаса (Камағаса) көнбайыш яртыһы менән иһә уның аҫырап үҫтереүсе атаһы Муса кенәз (шул уҡ Өфөк/Упаҡ/Ивак хан) Көн-Өфө-Тура (хәҙерге Өфө) баш ҡалаһында ултырып идара ҡыла...


1554 йылда Исмәғил Хайрас, баяғыса, үҙенең бер туғаны Зартуш Һары Йософто үлтереп, Ҙур һәм Бәләкәй Нуғай урҙаларын, шулай уҡ Тура иленең баяғы Дим тамағынан алып Сулманғаса (Камағаса) көнбайыш өлөшөн берәгәй Оло Урҙаға берләштерә лә үлгәненсә шуның кенәзе (1555 — 1564) була. Тура иленең Көн-Өфө-Туранан алып Иртышҡаса баяғы Көнсығыш яртыһы Себер ханлығы тип атала башлай һәм унда Мусаның аҫырау улы баяғы Мамай-Ҡасим йәки Мамай-Нар-Ҡасим йәки Шәйех-Мамай (бөтәһе бер үк шәхес) хан итеп ултыртыла (1540 йылға тиклем). Оло Урҙала Исмәғил Хайрас үлгәндән һуң уның улы Тинәхмәт (1564 — 1580), ә унан һуң уның улы Урмәмбәт (1580 — 1601, ҡәбере хәҙерге Ырымбур өлкәһенең Һарыҡташ районы Сәнкем-Биктимер ауылының көнбайыш һыртында) кенәз була. Ентеклерәк теҙгәндә, үҙ заманында башҡорт илен берләштереп, Башҡортостанды ғәмәлдә үҙе теләп Рәсәй батшаһының ҡулы аҫтына кереткән Исмәғил Хайрастың нәҫел быуындары түбәндәгесә баулана:


1. Исмәғил Хайрас. — улдары: а) Тинбай, уның улы Бииш (башҡорт күренеклеләре Биишевтарҙың шул иҫәптән В.И. Ленин менән бергә Ҡазан университеты талиптарының болаһында ҡатнашҡан Хәсән Биишевтың, бөйөк әҙибәбеҙ Зәйнәб Биишеваның һ.б. бабаһы); б) Ырыҫ (көсләп суҡындырылып, урыҫ кенәздәренә әүерелмеш Урусовтарҙың бабаһы), уның улдары Йән-Арыҫлан (кенәз, генерал-лейтенант, Ырымбур комиссияһының башлығы, 1737 — 1740 йылдарҙағы башҡорт болаларын ҡанға батырып баҫтырыусы палачтарҙың береһе Василий Аексеевич Урусов), Ураҡ (кенәз Петр Урусов), Төкмөхәммәт (кенәз Иван Урусов); в) Тинәхмәт, Тинәхмәт улдары: Йәштерәк, уның улы Ҡарасай, уның улдары: Туған (башҡорт бөйөгө Әхмәтзәки Вәлиди Туғандың бабаһы булһа кәрәк), Солтан-Морат (Ҡубанда мырҙа булып торған 1707 йылғы башҡорт болаһында урыҫтарҙың Терек [хәҙерге Грозный] ҡәлғәһен ҡамауҙа ҡатнашҡан), уның улы Тинмәмәт, уның улы Йәнмәмәт, уның улы Ямғырсы, уның улы Ҡантимер (урыҫтың билдәле сатирик шағиры һәм илсеһе Антиох Дмитриевич Кантемирҙың бабаһы) һәм в) Урмәмбәт, уның улы Арыҫлан, уның улы Дивай, уның улы Шаһиморат Диваев, уның улы Әхмәтйән Диваев, уның улы Әбүбәкер Диваев (1855 — 1933, Үзбәкстанда үлгән, башҡорттоң атаҡлы фольклорсы ғалимы)...

Хан Мамай-Нар-Ҡасим йәки Себер ханы Шәйех-Мамай. “Үҫәргән тәүәрихе”ндә (58-се бит) Муса улы итеп күрһәтелһә лә, асылында Муса кенәздең аҫырау балаһы — Төмән ханы Марҙың ейәне ул.

Себер ханы Мамай-Нар-Ҡасим йәки Шәйех-Мамай, тынғы белмәҫ батыр йән, Себер-Тура тәхете менән генә мөрәхәтһенмәй, үҙенең туғандары бойороп ултырмыш Ҙур Нуғай Урҙаһының, Бәләкәй Нуғай Урҙаһының биләмәләренә ғәййәр сапҡындар яһай, үткән бер ерендә бөтә нәмәне ватып-ҡыйратып йөрөй, сөнки уға ҡартҡартатаһы Исмәғил Хайрастың Мәскәү менән сетерекле дуҫлашыуы — үҙ муйынына үҙе теләп урыҫ ҡороғон һалдыртыуы һис кенә лә оҡшамай. Эпосыбыҙҙа (БХИ, эпос III, 44-45-се биттәр) мәргән әйтелеүенсә, “Мамай яу сабырға яратыр, һәммәһен ҡырыр-ҡыйратыр, барсаһын баш эйҙереп үҙенә ҡаратыр иманһыҙ бер яу батыры булған. Мамай үткән һәр ерҙә халайыҡ ҡырылған, ауыл үртәлгән, ҡаланың көлө күккә осҡан. Ураҡ (Мамай-Ҡасимдың бер туғаны Ирзал
 Ураҡ. — Й.С.) атлы бер ғәскәр башы Мамайҙың тоғро юлдашы булған. Улар икәүләп днъяның аҫтын өҫкә килтереп йөрөгәндәр”. Шул уҡ ваҡытта ут күрше һәм ҡан ҡәрҙәш Ҡазан ханлығына ла тынғы бирмәй был батыр: ундағы Мәскәүгә ҡаршы булған “Ҡырым яҡлылар” фирҡәһен тотанаҡлап, ә “Мәскәү яҡлылар”ҙы эҙәрлекләп, һуңғылары әгәр өҫтөнлөк алһа, Ҡазанды ла пыран-заран килтереү менән янай... Әйтәйек, 1519 йылда “Мәскәү яҡлылар” еңеп, элекке Алтын Урҙа ханы Әхмәт мәрхүмдең урыҫтарға ялланмыш һәм шуларҙың һатлыҡ йән төркиҙәр өсөн торор урын итеп тәғәйенләнмеш Ҡасим ҡалаһында “батша тоҡомо” рәүешендә йәшәп ятмыш ике туған ҡустыһы Шәйехғәли (1506-1567) Ҡазан тәхетенә хан итеп саҡыртылғас, ошо Себер-Тура ханы Мамай-Нар-Шәйех-Ҡасим, ҡаны ифрат ҡыҙышып, үҙенең өлкән улы Сура батырҙы ғәскәре менән Ҡазанды алырға ебәрә (ул хаҡта айырым яҙырбыҙ)... Шул рәүешле “үҙеңдеке — үҙеңә яу” булып йөрөүе арҡаһында Ҙур Урҙаның башҡорттары унан екһенеп, уны Нар
 тип ҡушаматлайҙар һәм был ҡушамат шанлы Ҡасим батырыбыҙҙың ләҡәптәренең береһенә әйләнә. Ошо ханға бойондороҡло Алаш-Урҙа ҡырғыҙ-ҡаҙаҡтары иһә Нар батырҙы, уларҙың йәйрәү далаһын төньяғынан урыҫ хөсөтөнә ҡаршы кәртәләп торғанлыҡтан, хөрмәтләп, “үҙебеҙҙең Жағылбайлы
 нәҫеленән Нарек мырҙа” тип йөрөтәләр, сөнки заманында Алаш-Урҙа ҡаҙаҡтары беҙҙең Яғыл-бай (Ялыҡ-бей, ә ҡаҙаҡса Жағылбай) ғәскәрендә хеҙмәт иткән һәм был билдәләү уларҙың “үҙебеҙҙең Үҫәргән тоҡомо” тигән һүҙе булалыр. Шуны ла әйтергә кәрәк: боронғо яҙма сығанаҡтарҙа “Мамай ханды “урыҫҡа хафа һалыусы” һәм “Мамай” тиерҙәр ине. Урыҫ ҡалаларын фәтих ҡылды (яулап алды)”, — тиелә (“Үҫәргән тәүәрихе”, 51-се бит). Һаран ғына ошо йөмләләр Мамай-Нар-Ҡасим-хандың төп сәйәсәтен асып һала: уның үҙ алдына ҡуйған мөҡәддәс бурысы — Алтын Урҙаның башына етеүсе урыҫ дәүләтен ҡаҡшатыу һәм Уралда, Башҡортостан тупрағында, Алтын Урҙаны алмаштырырҙай үҙ аллы бөйөк дәүләт төҙөп ҡалдырыу. Һуңғы һүҙҙеренә иғтибар ҡылығыҙ: “Иҙел менән Яйыҡ — ирҙәр араһында низағ тыуҙырған ике йылға; мин үҙ халҡымдың был ике йылға араһында гегемон булыуын һәм хан һарайҙары төҙөүен, минең исем менән тәңкәләр һуғыуын теләгәйнем... Мин үҙемдең артымдан киләсәк быуындарға үрнәк булырға ғына теләнем” (“Ватандаш” журналы, 1997/11, 130-сы бит)... Шул бөйөк маҡсатын бойомға ашыра барып, Себер-Тура ханы Мамай-Нар-Ҡасим Себер-Тура ханлығы тәхетенә үҙенең ике тыуған олатаһы Урмәмбәт (Ҡаса йәки Сәсле Дәрүиш) тәрбиәләп үҫтергән Бикбулат-Борнаҡ исемле улын хан итеп ултыртып ҡалдыра ла, бер туған олатаһы Ирзал Ураҡ менән берлектә, үҙҙәренең яҡын туғандарының Ҙур Нуғай Урҙаһы һәм Бәләкәй Нуғай Урҙаһы аша юлдарындағы бар нәмәне ватып-ҡыйратып үтеп, Ирзал Ураҡты Бәләкәй Нуғай Урҙаһының мырҙаһы (нурадины) итеп ҡалдырып, Иҙел тамағына килә һәм Алтын Урҙа хакимы Әхмәт-хандың урыҫ усын ялаусы ялағай нәҫелдәре (Әбделрахман) хан булып ултырмыш Әстерханды дөбөр-шатыр яулап алып, үҙе хан булып ултыра: “Хажитархандан
 бер турыбтан [тарафтан] уҡ атты, [уҡтары] ҡәлғәнең крепусын уҙа торғанда, халыҡ хафа итеп [хафаланып] мотиғ булдылар [буйһондолар]”. — “Үҫәргән тәүәрихе”, 51-енсе бит).


Себер-Тура тәхетенә Ҡаса Шәйех-Ғали бей йәки Сәсле Дәрүиштең аҫырау улы Бикбулат-Бурнаҡ нисәнсе йылда ултырыуын аныҡлауҙа Тәтегәс-бей шәжәрәһе лә (28-29-сы биттәр) һиҙелерлек ярҙамлай. Унда, мәҫәлән, Сәсле Дәрүиштең “олуғ улы Бурнаҡ — би булды, Ядкәр — мырҙа булды. Аның ҡардәшләре барча мырҙа булдылар, ыруғы күп ирде. Әммә ул заманда Тәүкай хан ирде. Тәүкайға мөһөр бирелде”, тигән юлдар бар һәм шул Тәүкайҙың хан булыу ваҡыты беҙгә билдәле Бикбулат-Бурнаҡтың, ул һуңынан Себер-Тура ханы булыуына тиклем, нисәнсе йылда Башҡортостандың төньяҡ-көнбайыш (Өфө-Тура) өлөшөнөң бейе (кенәзе) булып тәғәйенләнеүен билдәләй. Был йылды белер өсөн, Тәүкайҙың кем икәнлеген һәм нисәнсе йылда уға хан мөһөрө бирелеүен асыҡлау кәрәк. Ул, моғайын, ҡыҫҡа ғына бер арала хан булып, әммә Ҡазан өҫтөнән бойороусы Мәскәү тарафынан хан итеп танылмағандыр, шул рәүешле рәсми тарихҡа ла кермәй ҡалғандыр. Ә уның даими тәржемәи хәлен шәжәрәбеҙ үҙе белдерә: “Тәүкай мең дә сиксән биш [йорт] ҡазаҡға [күскенсегә] баш булды, һәр тарафҡа күчеб йөрделәр, ғиш-ғәшрәт ҡылдылар, ғаделлек берлән йорт көттиләр”. Тимәк, үҙебеҙҙең йәйҙәрен йәйләүҙәге күсмә тормошта йәшәгән Үҫәргән-нуғайҙарыбыҙҙың хан дәрәжәһенә ирешмеш күренекле бер мырҙаһы булып сыға һәм ул, Тәүкай, Ҡазан хан һарайында хеҙмәт иткән күренекле Үҫәргән-нуғай мырҙаһы Тәүкилгә тап килә (был зат башҡорт Муса кенәздең яҡын туғаны булып, хәҙерге күренекле башҡорт ғалимы академик Р.Ғ. Кузеевтың алыҫ бабаһы булыу ихтималлығын һәм уның элегерәк Алтын Урҙа ханы Шәйех-Әхмәткә хеҙмәт иткәнлеген әйтеп үткәйнек). 1530 йылда Ҡазан ғәскәрҙәре урыҫтарҙан еңелгәс, ғәҙәттәгесә, Ҡазандағы “Мәскәү яҡлылар” Тағай һәм шул Тәүкил мырҙалар етәкселегендә Ҡырым заты Сафа-Гәрәй-ханды тәхеттән ҡолатып, Мәскәү кенәзе Василий менән солох төҙөшөү өсөн, оҙаҡҡамы, әллә ваҡытлысамы, Тәүкил мырҙаны, уның элекке Алтын Урҙа ханы Шәйех-Әхмәттең ылыҫ башлығы (премьер-министры) булыуын һәм 1501 йылда Мәскәүгә илсе булып та барыуын (Карамзин, VI, 187, 307-се биттәр) иҫәпкә алып, буғай, уны Мәскәү менән эш итмәле хан итеп һайлап ҡуялар. 1531 йылда ике мырҙа шул эш менән Мәскәүгә китә. Ләкин кенәз Василий был Тәүкил мырҙаның “хан”лығын һис танымай, юлдашы Тағай мырҙа менән икеһен Мәскәүҙән ҡыуып ҡайтара; урыҫҡа ныҡ бойондороҡло ҡазандар иһә Мәскәүҙән икенсе бер хан һорарға һәм һөҙөмтәлә Мәскәү ялсыһы Йәнғәлиҙе хан итеп алырға мәжбүр булалар. Тап бына шул ҡыҫҡа ваҡытлы Тәүкәй (Тәүкил) хан 1531 йылда төньяҡ-көнбайыш башҡорт иләүенә Бикбулат-Бурнаҡты бей итеп раҫлаған (мөһөр биргән) булырға тейеш. Шунан һуң ул, Бикбулат-Бурнаҡ, туғыҙ йыл бей булып торғас, 1540 йылда атаһы Мамай-Нар-Ҡасим йәки Шәйех-Мамай-Ҡасим уны үҙе урынына Себер-Тура тәхетенә ултыртып ҡалдырған да үҙе иһә Әхмәт хандың урыҫтарға итәғәтле ейәне Әбделрахмандың тамырын киҫергә — Әстерханды яуларға киткән, сөнки Ә.В. Туған (26-сы бит) Шәйех-Мамай-Ҡасимдың Әстерхан ханы булыу осорон 1540-1548 йылдар менән билдәләй...


Иҙел тамағындағы стратегик әһәмиәткә эйә Әстерханды ана шулай үҙенең хәрби төйәге (плацдармы) яһап алып, Мамай-Нар-Ҡасим Көнбайышҡа — төркиҙәрҙең үҙ аллылығының төп дошманы булып танылған урыҫ иленең ҡалаларына сапҡын-артынан сапҡын яһап бөлдөрә, урыҫтың хәтерендә ныҡ ҡалған боронғо ҡурҡыныс Мамай
 ҡабат терелгәндәй ҡабул ҡылына — Нар-Ҡасимға Мамай ләҡәбе урыҫтарҙан тағыла, буғай... Тик Мәскәү ҙә йоҡлап ятмай: үҙенең хас дошманына әүерелгән Мамай Ҡасим батырҙы башҡорттарҙың үҙҙәренән юҡ иттертеү әмәлен эҙләп таба. Ул осорҙа Башҡортостандың көтөлмәгән ауыр хәлгә ҡалыуы ла Мәскәү файҙаһына була. Юрматы шәжәрәһендә (28-29-сы биттәр) аныҡ бәйән ителеүенсә, “бер заман йылдар ҡытлыҡ булды. Ҡыш бик оҙаҡ булды, өс йылғаса йылҡы, ҡуй бөттө, игендәр һис уңманы, күп халайыҡтар дарманһыҙ булдылар, вә күп халайыҡ ас-яланғас булдылар. Нуғайҙар йыйылып кәңәш ҡылдылар. Боронғо аталарыбыҙ Ҡубандан килгән
 ине, ер-һыу тип; һалҡын ер, һалҡын һыу эҙләп килгәндәр, әммә ҡыш һыуығы көн эҫелегенән яман имеш. Әммә һыуыҡ тәжрибәһенән дә яманы — төн яғынан урыҫ көффар килгәйне. Был ерҙәрҙә урыҫ күп булғай. Беҙгә был ер лайыҡ түгел тип, һанһыҙ [күп] нуғайҙар боҫор булдылар. Әммә ярлы-ябағалары Бурнаҡ бейгә килеп әйттеләр: яҡшы ваҡытта бергә торҙоҡ, инде заман яманайғас, беҙҙе ҡайҙа ҡуйып китәһегеҙ, беҙ ҡайҙа барайыҡ, тип бик ялбарҙылар иһә, Бурнаҡ-бей күсмәҫ булды. Энеһе Ядкәр мырҙа баш булып, һанһыҙ [күп] нуғай менән Ҡубанға күстеләр. Әммә туғыҙ йөҙ ҙә илле өстә (=1546), Ағиҙелдең буйында үрге осо — Нөгөш, түбәнге осо Күкүш, шуларҙан сыҡҡан таралма һыуҙары, яландары менән биләп торалар ине [нуғайҙар]. Өс йөҙ нуғай ырыуҙары менән [башҡалары Ядкәрҙән ҡалғас], улары дәхи ҙә Ҡубанға боҫтолар. Бурнаҡ-бей менән ҡалғандары иштәк
 аталдылар”...


Бына ошо ауыр-билғауыр заманда Әстерхан ханы Мамай-Нар-Ҡасимдың да, уның бер туғаны һәм Мәскәүгә ҡаршы көрәшендәге берекмәне булған Бәләкәй Урҙаның кенәзе (нурадины) Ирзал Ураҡтың да хәлдәре мөшкөл, ғәскәрҙәре ғәйрәтһеҙ була, әлбиттә. Күберәген урыҫ ҡулына ҡарап торған Ҙур Урҙаның (Көн-Өфө-Тораның) кенәз йортона әленән-әле мәскәүҙән бүләккә килә торған аҫыл малдарҙы ҡан-ҡәрҙәшлектән дә өҫтөн күрмеш “яуыз” Исмәғил Хайрас, форсаттан файҙаланып һәм Мәскәү теләген үтәп, 1548 йылда Әстерханды аҫтыртын килеп баҫа ла туғанлыҡ хәйләһе менән ҡәлғәғә үтеп кереп, Мамай-Нар-Ҡасим-ханды язалап үлтерә; бер ыңғайҙан Бәләкәй Урҙаның кенәзе (нурадины) Ирзал Ураҡ та юҡ ителә, буғай. Ошо ҡанлы эштә уға, Исмәғил Хайрасҡа, уның бер туған ағаһы Ямғырсы һәм бер туғаны Зартуш Һары Йософ мырҙалар ярҙамлашҡан булһа кәрәк, сөнки шул ҡанлы 1548 йылда Ямғырсы мырҙа — Әстерхан ханы, ә Зартуш Һары Йософ мырҙа Бәләкәй Урҙаның кенәзе (нурадины) итеп ултыртыла. Мәскәү усын ялау хаҡына ҡорбан ҡылынған Мамай-Нар-Ҡасим батырҙы туғандары, ата-баба йолаһы ҡушыуынса, уның тыуған тупрағына — хәҙерге Саратов өлкәһендәге әлегәсә Үҫәргән башҡорттары йәшәгән Кесе Үҙән йылғаһының башына ҡайтарып ерләйҙәр (“Үҫәргән тәүәрихе”, 58-се бит). Эпоста иһә (45-се бит) мәңгелеккә ил өҫтөндә тороп ҡала батырыбыҙҙың һуңғы һүҙҙәре:

“Иҙел башы Ирәмәл тау —

Минең атам
 Мусаның

Иле ҡунған ере ине;

Яйыҡ башы ҡара урман —

Минең атам Мусаның

Йәй йәйләгән ере ине;

Ҡыҙыл, Өйсүк, Биштамаҡ —

Минең атам Мусаның

Ҡыш ҡышлаған ере ине.

Табаны яҫы тарлан буҙ —

Минең атам Муса-хан

Менеп йөрөр аты ине.

Даусы менән даулашыр,

Даулашыр ҙа яу асыр —

Минең атам Муса-хан

Шундай дана зат ине.

Иле илегеп ҡунған ер,

Ҡышын ҡышлап торған ер,

Йәйҙәрен йәйләгән ер,

Бейәләр бәйләгән ер,

Билгә ҡылыс таҡҡан ер,

Киреп уғын атҡан ер,

Күп ғәскәргә баш булып,

Алыҫтарға сапҡан ер, —

Бары ла ҡалған ата-бабайҙан,

Бары ла ҡала хәҙер Мамайҙан...


Бына ошо һуңғы һүҙҙәрен әйткәс, ир яманы Мамайҙың башын өҙә сапҡандар, ти”...


Был эпосты ижад иткән һәм “Нуғай Урҙаһының нуғайҙары” тип йөрөтөлгән аҫаба башҡорт бабаларыбыҙҙың ысынлап та Үҫәргән-башҡорт икәнлектәрен шул Үҫәргән-башҡорттарҙан бүленеп китеп аҙмыш һәм башҡа халыҡҡа әүерелмеш хәҙерге заман нуғайҙарҙың да хәтерендә был әҫәрҙең бер үк килеш тип әйтерлек һаҡланыуы дәлилләй:

Идел басы Ирәмән тау

Мәнем атам Мусадың

Иле ҡунған жире иде;

Жайыҡ басы ҡара урман

Мәнем атам Мусадың

Яз яйлаған жире иде...

Йәки нуғайсанан тағы бер үрнәк:

Йапалаҡ ҡуслар маҡтанар

Йардан шышҡан алдым деп,

Ийтелге ҡуслар маҡтанар

Ийтсиз ҡоян алдым деп;

Жаман киси маҡтанар

Йахшы адамның йағасынан алдым деп.

Йахшы киси маҡтанар

Сол йаманнан бойын сатып алдым, дер.

Башҡортсаһы ла уның бер тип әйтерлек:

Көйгәнәк ҡош маҡтанһа,

Ярҙан сысҡан типтем, тир;

Ҡара бөркөт маҡтанһа,

Ҡаянан ҡуян типтем, тир;

Яман әҙәм маҡтанһа,

Ишектән ингән кешене

Эттән алып һүктем, тир;

Яҡшы кеше маҡтанһа,

Һәр ваҡытта, халҡым, тир;

Утын-һыуын үттем, тир...

Сура батыр — Мамай-Нар-Ҡасим улы. Өҫтәрәк яҙыуыбыҙса, Себер-Тура ханы Мамай-Нар-Ҡасим бабабыҙ, 1519 йылда Ҡазанда “Мәскәү яҡлылар”ҙың еңеүен һәм хан тәхетенә Мәскәү ялсыһы Шәйехғәлиҙең ултыртылыуын ишеткәс, ҡаны яман ҡыҙышып, үҙенең кесе улы Сура батырҙы, атлы ғәскәр биреп, Ҡазанды алырға юлландыра, был иһә баяғы китаптағы “Сура батыр” исемле башҡорт эпосының (69-70-се биттәр) бер ярсығында дәһшәтле сағылдырылған:

Яуға китеп барамын,

Ҡазан илен аламын,

Ҡазанға китеп барамын!

Мин Ҡазанға барғансы,

Ҡар яумағай, ҡан яуғай;

Мин Ҡазанға барған һуң,

Ҡан яумағай, ҡар яуғай!

Ҡанатбайҙың алаты —

Ҡултығында ҡанаты —

Яуҙы күрһә, сәйнәй
, ти,

Ҡуй-һарыҡтай әйҙәй, ти.

Анауыл менән мынауыл,

Ике уртаһы ҡарауыл.

Буҙса турғай булайым,

Ҡапҡаһына ҡунайым,

Тулып ятҡан дошмандың

Ҡайһы береһенә булайым?..

Өйҙә бармы ир заты,

Йортта бармы ир заты?!

Ир-ат — батыр ҡанаты,

Ир-ат — яуҙың ҡанаты.

Өйҙә ята ҡыҙ-ҡортҡа,

Түрҙә ята ҡыҙ-ҡортҡа;

Ҡатын булһа, сара юҡ, —

Әгәр ҙә иркәк булғанда,

Булыр ине бер тотҡа!

Яуға китеп барамын!

Ҡазан илен аламын!

Ҡазан илен алған һуң

Ҡайтып ҡылысым һаламын!..

Ләкин уға ғүмеренең ахырынаса ҡылысын һалмай йәшәргә яҙған икән. Сура батыр ысынлап та Ҡазанды яулап ала (Шәйехғәли-хандан риза булмаған күпселек Ҡазан халҡы быға булышлыҡ ҡыла), Мәскәү ялсыһы Шәйехғәли менән Мәскәү илсеһе бер урыҫ Ҡазандан ҡыуып ебәрелә, ә хан итеп Ҡазан халҡының күпселеге теләгән һәм башҡорт Себер-Тура ханы үҙе хуплаған әҙәм — Ҡырым ханы Мөхәммәт-Гәрәйҙең ҡустыһы Сәхиб-Гәрәй тәхеткә ултыртыла. Сәхиб-Гәрәй-хан Сура батырҙы Ҡазан иленең сәрғәскәре итеп хеҙмәткә ала һәм ул бында ғүмеренең ахырынаса шул вазифаһында ҡалып оло абруй ҡаҙана.


1521 йылда бер-береһенә ярҙамға килмеш Ҡырым һәм Ҡазан ғәскәрҙәре урыҫ яғына оло яу сәфәренә ҡуҙғала. Бергә ҡушылып, Мәскәүҙе ҡамап алалар, ҡоттары осҡан урыҫтарҙы, ҡамаусыларҙың шарттарына ризалашып, Ҡырым менән Ҡазанға файҙалы солохҡа ҡул ҡуйырға мәжбүр ҡылалар. Ошо уңыштан башы әйләнеп иҫергән һәм нәфсеһен тыя алмаған Ҡырым ханы Мөхәммәт-Гәрәй 1522 йылда Бәләкәй Нуғай Урҙаһына бойондороҡло Әстерханды килеп баҫа, ләкин берләшкән нуғай ғәскәрҙәре Ҡырым сиреүен ҡыйратып, 80 йәшлек ханын үлтереп ташлайҙар. Ҡан ҡәрҙәш һәм урыҫҡа ҡаршы берекмән тип һаналыусы ҡырымдарҙың Иҙел тамағындағы был башҡорт-нуғай мәнфәғәттәренә оторо ҡылығы бөтә Башҡортостанда һәм Ҡазан ханлығында ла халыҡ нәфрәтенә юлыға. Быға иһә Ҡазан — Ҡырым берлеген өҙөргә тырышыусы Мәскәү шпиондары ла ҙур өлөш кереткәндер, әлбиттә. Һөҙөмтәлә Ҡазан хан һарайындағы “Ҡырым яҡлылар” фирҡәһенә күпселек ҡаршы төшөп, ошоғаса ҡырымдар яҡлы булған атаҡлы сәрғәскәр Сура батыр ҙа мәкерле ҡырымдарға ҡарата нәфрәт хисе менән һуғарыла һәм “Мәскәү яҡлылар” тарафына ауыша, буғай, сөнки ғүмеренең аҙағындағы ваҡиғалар ана шул хаҡта һөйләй. Һәм быға, моғайын, Туҡтамыш-хан нәҫелдәре (Ҡырым Гәрәйҙәре) менән Йеҙекәй батыр нәҫелдәре (Нуғай Урҙалары кенәздәре) араһындағы быҫҡып ятмыш ҡан дошманлыҡ уты ла өҫтәлгәндер...


1530 йылда Мәскәү кенәзе Василий, ул саҡтағы Азияның ҡапҡа йоҙағына әүерелмеш Ҡазанды алырға нисәмә-нисәнселер тапҡыр яҫҡанып, күренекле воеводалары кенәз Иван Бельский, кенәз Михаил Глинский-Львович, кенәз Михаил Суздальский-Кислый, кенәз Иосиф Дорогобужский, кенәз Федор Оболенский-Лопата, кенәз Иван Оболенский-Овчина, кенәз Михаил Кубенский һ.б. (бөтәһе 30 воевода) етәкселегендә Иҙел буйына оло ғәскәр ебәрә. Ҡазан ханы Сафа-Гәрәй яһил урыҫ ябырылыуының хәтәрлеген дөрөҫ билдәләп, үҙенә буйһонмош һәм берекмеш бөтә тирә-яҡ халыҡтарынан (шул иҫәптән башҡорттарҙан) йыйылма ғәскәр туплай, Ҡазан шәһәренең тышына өҫтәлмә рәүештә яңы ҡәлғә ҡорҙорта. Ҡазандың үҙенең 60 меңлек ғәскәре — төп ҡәлғәнең эсендә, ә Бәләкәй Нуғай Урҙаһынан һәм Өфө-Тура, Себер-Тура яҡтарынан килмеш 30 меңлек башҡорт-нуғай ғәскәрҙәре баяғы тышҡы ҡәлғәлә һаҡта тора. Әммә урыҫтар отҡор ҙа, тапҡыр ҙа булып сыға: тышҡы ҡәлғәне уның һаҡсылары төнгө табындан һуң иҙерәп йоҡлап ятҡанында таң тишегенән килеп баҫалар: имән ҡоймаларын һумалалап һәм ут төртөп яндырып, еҙ борғолар һөрәне шаңында эскә дөрөп керәләр ҙә ҡәлғә ғәскәрен сүп урынына ҡырып ташлайҙар, бөтә тирә-яҡ биҫтәләрҙең дә көлөн күккә осоралар. Шул осорҙа Ҡазанда хан әсире булмыш һәм хан һарайында хеҙмәт итмеш баяғы урыҫ тарихсыһының яҙыуынса, “1530 йылдың 15 июлендә унда булған бөтә мосолмандарҙы — 60 мең Ҡазан кешеләрен һәм батыр яугир нуғайҙарҙы (башҡорттарҙы. — Й.С.) хайуан урынына һуйҙылар. Һәм Ар яланын ябып ятҡан уларҙың, нуғайҙарҙың (башҡорттарҙың. — Й.С.), үле кәүҙәләрен кинәнеп эттәр ашаны” (Ҡазан хикәйәте, 55-се бит)...


Ҡазан янындағы ошо ҡанлы алышта ҙур уңышһыҙлыҡҡа осраған һәм Ҡазандарҙың фетнәһенән башын саҡ алып ҡасҡан Сафа-Гәрәй-хан, үҙенең дүрт ҡатынын
, бала-сағаларын тейәп, тыуған йорто Ҡырымға юлды урыҫтар киҫкәнлектән, һуғыштағы үҙенең тоғро берекмәне булған Бәләкәй Нуғай Урҙаһына — Башҡортостанға тая, Яйыҡ буйында Зартуш Һары Йософ мырҙаның йортонда йыл ярым самаһы һыйынып йәшәй. Шул осорҙа Зартуш Һары Йософ менән Ҡазанды алырға ла баралар, ләкин, ҡәлғә диуарҙарын ваттыртырға утлы туптары булмағанлыҡтан, эскә үтеп керә алмай, буш ҡул боролоп ҡайтып китәләр (Ҡазан хикәйәте, 67-се бит). Ә шул арала тәхеткә кемде ултыртырға ла белмәй албырғанмыш ҡазандар, Мәскәү ультиматумына бирешеп, урыҫтың теге Ҡасим ҡалаһындағы икенсе бер ялсыһын — баяғы Шәйехғәлиҙең ҡустыһы Йәнғәлиҙе үҙҙәренә хан итеп һорарға мәжбүр булалар. Һәм бына: “Йәнғәли-хан нуғай ханы Йософ мырҙаның ҡыҙы Сөйөмбикәгә никахланырға рөхсәт һораны. Василий, нуғай менән ҡоҙалашыуҙан килер файҙаны шәйләп, рөхсәт бирҙе” (Ә.В. Туған, 318-се бит). Тимәк, Ҙур Нуғай Урҙаһы кенәзе Исмәғил Хайрасты төрлө хөсөт һәм бүләктәр ярҙамында Мәскәүгә баш эйҙертеп йәшәткән урыҫ кенәзе уның бер туған энеһе — Мәскәүгә баш бирмәүсе Бәләкәй Нуғай Урҙаһы мырҙаһы Зартуш Һары Йософто ла әлеге никах ярҙамында ауыҙлыҡларға самалай. Һәм тап ошо 1533 йылдан алып Ҡазанға килен булып төшкән башҡорт һылыуы Сөйөмбикәнең ҡайғы-хәсрәт менән тулы асы яҙмышы башлана. Сөнки кейәүе Йәнғәли-хандың Мәскәүгә мөкиббән ялсылығы Сөйөмбикәнең атаһы Зартуш Һары Йософҡа ла, Ҡазандың “Ҡырым яҡлылары”на ла һис тә оҡшамай һәм “1535 йылда нуғай мырҙаһы Зартуш Һары Йософтоң туп-тура хөсөтө менән Йәнғәли-хан үлтерелә” (Ҡазан тарихы, 184-се бит). Урынына икенсе тапҡыр хан итеп саҡыртылмыш дүрт ҡатынлы Сафа-Гәрәйҙең артабанғы ғүмере Сөйөмбикә һылыу ғүмере менән ни рәүешле үрелеүен бәйәнләүҙе махсус бүлеккә ҡалдырып, әле һүҙ барған Сура батырға ҡағылышлы ваҡиғаларҙы ҡыҫҡа ғына һүткәндә, 1546 йылда Ҡазан хан һарайында ҡабат “Мәскәү яҡлылар” өҫтөнлөк алып, Сафа-Гәрәй-ханды ҡыуып ебәрәләр, урынына баяғы билдәле Мәскәү ялсыһы Шәйехғәлиҙе саҡырып килтерәләр ҙә, бер ай ҙа үтер-үтмәҫтән, ҡабат бәреп төшөрәләр. Ҡазандың атаҡлы ғәскәр башлығы булмыш Сура батыр Нар-Ҡасим улы (Ҡазан хикәйәтсеһе уны Ҡазан татарҙары теленән “Чюра Нарыкович” тип күсергән, ә урыҫ тарихсылары иһә чура Нарович тип атаһының “Нар” ләҡәбен дөрөҫләберәк яҙа — Ҡазан хикәйәте, 68, 516-сы биттәр) был ваҡытта башкөлләйгә Мәскәү ялсыһы Шәйехғәли-хан яҡлы була: “Һәм хоҙайыбыҙ ҙур кенәз Сура Нарыҡ улының, Ҡазан хакимдарының, йөрәген христиандар хаҡына ыҙалар сигеүсе ошо тоғро батшаға (Шәйехғәли-ханға. — Й.С.) ҡарата миһырбанлылыҡ хисе менән һуғарҙы” (Ҡазан хикәйәте, 68-се бит). Һөҙөмтәлә Сура батыр Шәйехғәлиҙе сығырынан сығып ярһыған ҡазандарҙың ҡылысынан аралап ҡалып, ашығыс рәүештә Мәскәүенә ҡасыра, ун көндән һуң үҙе лә шул яҡҡа тайырға ниәтләнә. Ҡазанда иһә халайыҡтарҙың “бөтәһе лә батшаны үлтертмәгәне өсөн Сураға асыулана, артынан янап тештәрен шыҡырлата. Бәғзеләре иһә уның бөтә ҡалаға танылған батырлығы һәм бөйөк аҡыллылығы өсөн хөрмәтләй. Сура иһә алдан билдәләп ҡуйылған тәғәйен ваҡытында барса ҡатындары һәм бала-сағалары менән оҙон сәфәргә йыйнала; ҡоралланған һәм яҫҡанған 500 хеҙмәтсе-ҡоло ла янында була; йәнуҙаҡ 1000 яугирен һәм эйәрсендәрен уларҙың һәм үҙенең бөтә байлығы, ҡатындары һәм бала-сағалары менән бергә алып, йәнәһе лә тынсыу Ҡазандан бер аҙ хәл йыйырға үҙ ауылына юлланмыш кеше булып, Мәскәүгә табан ҡаса”. Ләкин ҡазандар уны эҙәрлекләп ҡыуып етәләр “һәм үҙҙәренең батыр сәрғәскәре Сура Нарыҡ улын уның улы менән һәм барлыҡ ейәндәре менән бөтәһен бергә үлтерәләр... Фәҡәт ҡатындары ғына ҡол ҡыҙҙары менән бергә Ҡазанға әйләнеп ҡайта” (Ҡазан хикәйәте, 69-сы бит). Сура батырҙың ул үлтерелгән баяғы Ҡазан аръяғында ҡасып-боҫоп иҫән ҡалмыш балаларының нәҫел шәжәрәһендә лә был фажиғаның Ҡазан — Мәскәү юлындағы хәҙерге Татарстандың Зеленодольский районы Ҙур Ҡарағужа ауылында булғанлығы һәм сәбәбе лә тасуирлана: “Сура-бейҙе Ҡазан ханына хыянаты өсөн ауыҙына иретелгән көмөш ҡойоп үлтерәләр: “Мә, һиңә етмәгәйне байлыҡ, ал!” — тип. Сура-бей Мәскәү батшаһына серҙәрҙе һатҡан була. Уның ҡәбере Ҙур Ҡарағужа ауылында яңы зиратта” (Шәжәрәләр, 34-се бит). “Үҫәргән тәүәрихе”ндә иһә (58-се бит) был ваҡиға Сураның атаһы Мамай-Нар-Ҡасим-ханға бәйле фажиғәле текстың дауамы рәүешендәрәк бәйән ҡылына: “Һәм ул заманда Ҡазанда Сура-солтан, ғәскәре менән барып, [Ҡазандан] бер туҡталыш-ара ҡалған урында ботарлап вафат ителде... Ғали, ғәҙел, халыҡсан әҙәм ине”...


Иғтибар итәйек: Сураның солтан — хан улы булыуы аныҡ әйтелә бында, шуның менән уның башҡорт батыры Мамай-Нар-Ҡасим-хан улы икәнлеге тағы ла бер ҡат дөрөҫләнә. Урыҫтың атаҡлы телсе ғалимы Н.А. Баскаков (241-се бит) урыҫ дворян фамилияһы сурин башҡорттоң Сура исеменән килгәнлеген асыҡлай. Сура батырҙың урыҫ араһына ҡасҡан һәм көсләп суҡындырылған берәй улының фамилияһылыр был, моғайын.

Сөйөмбикә һылыу — Зартуш Һары Йософ ҡыҙы. Башҡорт һылыуы Сөйөмбикә был донъяла, бөйөк ғалимыбыҙ Ризаитдин Фәхритдинов билдәләүенсә, 1519-1557 йылдарҙа йәшәгән. Уның 1533 йылда Ҡазан ханына — Мәскәү ялсыһы Йәнғәлигә кейәүгә бирелеүен әйткәйнек инде. Ләкин йәш хандың Мәскәүгә мөкиббән ялсылығы Ҡазан хан һарайның “Ҡырым яҡлылар”ының һәм мосолман ябай-ялпының да күпселегенең асыуын ныҡ ҡабарта; кейәүе ханды ошо никах ярҙамында Мәскәүгә ҡаршы аяҡландырырға ниәтләнмеш ҡайныһы — Бәләкәй Нуғай Урҙаһы нурадины Зартуш Һары Йософтоң да был йәһәттән өмөттәре аҡланмай; һөҙөмтәлә Мәскәүҙең ипкә килмәҫ дошманы Зартуш Һары Йософтоң туп-тура хөсөтөндә 1535 йылда Йәнғәли-хан Ҡазанда үлтерелеп, шул һарай болаһы шауҡымында һылыуыбыҙ Сөйөмбикә үҙенең башҡорт-нуғай шәхси гвардияһы менән атаһының йортона — Бәләкәй Нуғай Урҙаһына ҡайтып киткән булырға тейеш...


Зартуш Һары Йософтоң баяғы аҫтыртын өмөтө оҙаҡламай бойомға аша башлай: үҙенең ҡазандары тарафынан ҡыуылып, урыҫтар юлды бикләү сәбәпле Ҡырымына ла тая алмай, Бәләкәй Нуғай Урҙаһында боҫоп ятмыш Сафа-Гәрәйҙе ҡазандар үҙҙәренә икенсе тапҡыр хан итеп саҡыралар. “Сафа-Гәрәй, хан булғас та, Йәнғәли-хандан тол ҡалған Сөйөмбикәгә никахланды” (Ә.В. Туған, 319-сы бит). Ә ваҡиғаларҙың шаһиты булған Ҡазан йылъяҙмасыһы былай яҙа: Сафа-Гәрәй-хан “нуғайға — Яйыҡ аръяғына ҡасып, Яйыҡ аръяғы кенәзе Йософҡа һыйынып, уның алһыу Көндәй һылыу, аҡыллы ҡыҙын кәләш итеп алып, уның менән бергә уның күскенсе ылыҫтарындағы халайыҡтарына эйә булды” (Ҡазан хикәйәте, 67-се бит), — Бәләкәй Нуғай Урҙаһы менән Ҡазан ханлығының ошо никах нигеҙендә урыҫ баҫҡынсыларына ҡаршы көрәштә тығыҙ берләшеүенә ишаралыр был...


Шунан һуң тиҫтә йыл буйына Сафа-Гәрәй-хан мәскәүҙәрҙең Ҡазандағы һарай хөсөтө менән дә, әленән-әле Ҡазанды алырға ебәрелмеш ҡораллы көстәре менән дә бер туҡтауһыҙ көрәшә, үҙе лә Муром яҡтарына ҡарымта яһап ҡайта. 1546 йылда урыҫ ғәскәрҙәре тағы Ҡазан янына уҡ килеп етеп, уның тирә-яҡ ауылдарын талап һәм көлөн күккә осороп ҡайтып киткәс, Сафа-Гәрәй-хан һарайҙағы һатлыҡ йән “Мәскәү яҡлылар”ҙы язаға тарттыра башлай һәм шул арҡала уға ҡаршы ҡеүәтле фетнә ҡуба. Һәм Сафа-Гәрәй-хан, үлтерелеүҙән ҡурсаланып, бөтә ғаиләһе менән тағы ҡайныһы Зартуш Һары Йософ ҡанаты аҫтына Башҡортостанға ҡаса. Шул еңеүҙән ҡанатланмыш “Мәскәү яҡлылар” электән мәғлүм Мәскәү ялсыһы Шәйехғәлиҙе Ҡазанға саҡырып килтереп, өҫтәрәк әйтелгәнсә, икенсе тапҡыр тәхеткә ултырталар. Ләкин бер ай үтер-үтмәҫтән кинәт кенә “Ҡырым яҡлылар” еңеп, Шәйехғәлиҙе тәхеттән осоралар һәм ул үҙенең урыҫ ағалары иленә башын саҡ алып ҡаса; ә Ҡазан тәхетенә Сафа-Гәрәй-хан өсөнсө тапҡыр ҡайтып ултыра. 1549 йылда Сафа-Гәрәйҙән Сөйөмбикәнең үҙ ғүмерендәге берҙән-бер улы Үтәмеш-Гәрәй тыуа. Шул уҡ йылда көтмәгәндә әжәл сиренә һабышҡан Сафа-Гәрәй-хан, Ҡазан ханлығының тәхетен сабый улы Үтәмеш-Гәрәйгә һәм уның әсәһе Сөйөмбикәгә тапшырып, ә ҡалған өс ҡатынының һәр береһен үҙҙәренең тыуған илдәренә ҡайтарып ебәреүҙе васыят ҡылып, яҡты донъянан китә (Ҡазан хикәйәте, 71-се бит). Үтәмеш-Гәрәй кесе йәштә булғанлыҡтан, уның өсөн ханлыҡ менән Сөйөмбикә һылыу үҙе идара итә, ә Ҡазандағы Ҡырым алайының башлығы булған һәм Мәскәү баҫымына ҡыйыу ҡаршы торған Ҡушаҡ батырҙы үҙенең төп ярҙамсыһы итеп билдәләй. Ханбикә һылыу мәрхүм ире Сафа-Гәрәй-хандың ҡырымдарға таяныулы сәйәсәтен үткәреүҙе дауамлай, шул арҡала “Мәскәү яҡлылар” уға ҡаршы яңынан-яңы фетнәләр ойоштора — Ҡазан ханлығын юҡ итеүҙе үҙенең мөҡәддәс бурысы итеп алған Мәскәү кенәзе Яуыз Ивандың оҙон ҡулы Ҡазан ханлығын эстән емертеп ҡаҡшата. Өҫтәүенә, Ҡазан ҡапҡаһы төбөнә (Свияжск ҡалаһына) үҙенең тоғро ялсыһы Шәйехғәли-хан башлығында урыҫ ғәскәрҙәрен ебәреп төпләндертә, Ҡазан менән Свияжск араһында өҙлөкһөҙ рәүештә Сөйөмбикә һәм Ҡазан ханлығы өсөн хәтәр аҫтыртын һөйләшеүҙәр, хыянатсыл хәбәрләшеүҙәр бара, шпиондар һәм фетнәселәр менән мыжғыу Ҡазан ҡалаһы һары һағыҙаҡ ояһылай ҡайнаша. 1551 йылда Сөйөмбикәнең баяғы төп таянысы Ҡушаҡ батыр Ҡазандан сығып ҡасҡас, һәм, юлда урыҫтар тарафынан тотолоп, иҫән ҡалған бөтә юлдаштары менән Мәскәүҙә язалап үлтерелгәс, Яуыз Иван тарафынан Ҡазан тәхетенә Шәйехғәлиҙең тәғәйенләнеүенә һис шик ҡалмай. Шул уҡ ваҡытта Яуыз Иван Мәскәүгә ҡаршы фидакәр көрәшеүсе Зартуш Һары Йософто, Сөйөмбикәнең атаһын, уның Мәскәү яҡлы бер туған ағаһы Исмәғил Хайрас ҡулынан юҡ иттертеү өсөн дә хәйләкәр һәм аҫтыртын дипломатик уйындар алып бара (был маҡсатына ул өс йылдан һуң ирешә). Ул йылдарҙағы ҡоролоҡ-ҡытлыҡ, башҡорт халҡының байтаҡ өлөшөнөң Ядкәр Ғоҫманға эйәреп Ҡубан яғына һыҙыуы Зартуш Һары Йософтоң да хәлен яман ҡаҡшата, ә был иһә тап баяғы Яуыз Ивандың Ҡазанға һөжүмен уғата көсәйтә генә. Өҫтәүенә бер туғаны Исмәғил Хайрастың Мәскәү менән бер төптән ҡылмыш мәкерҙәренән һис кенә лә арына алмаған Зартуш Һары Йософ һәм уның уландары, ни ҡылырға ла белмәй йөҙәп, Яуыз Иван менән нисектер ваҡытлыса ғына булһа ла килешеү, шуның арҡаһында Исмәғил Хайрас яһиллығынан бер аҙ ҡотолоу яйын эҙләйҙәр; ахырҙа, Йәнғәли-хандан тол ҡалмыш Сөйөмбикә һылыуҙы бына-бына Ҡазан ханы булырға торған Мәскәү ялсыһы йәмһеҙ Шәйехғәлигә үҙҙәре үк яусылап, Яуыз Иванға бер нисә хат атҡаралар. “Һәм инде һеҙгә тура һүҙебеҙ ошо, — тип яҙа Зартуш Һары Йософ. — Беҙ һеҙҙең менән быға тиклем дә дуҫ инек. Ә Шәйехғәли-батшаның энеһе Йәнғәли кейәүебеҙҙең тәҡдире иһә хоҙай ҡулында булды. Ә хәҙер Шәйехғәли-батша менән дуҫлыҡта һәм туғанлыҡта булырға теләйбеҙ һәм ҡыҙыбыҙҙы уға бирергә ризабыҙ” (Ҡазан тарихы, 184-се бит). Сөйөмбикәнең шәхси хәрби таянысы Ҡушаҡ-уландан арынғастын Ҡазан түрәләре лә күпмегәлер үҙ-ара боғаҙ сәйнәшеүҙән туҡтап, берҙәм ҡарарға киләләр ҙә Ҡазан ханлығы исеменән Яуыз Иванға түбәнселекле хитапнамә атҡаралар: “бадишабыҙҙан
 Шәйехғәли-батшаны беҙгә хан итеп биреүен, ә Үтәмеш-Гәрәй-ханды әсәһе менән бергә бадишабыҙҙың
 үҙенә алыуын һорайбыҙ”, — тип асыҡ әйтелә унда (Ҡазан тарихы, 185-се бит). Шулай итеп, башҡорт Туҡтамыш-хан нәҫеленән булмыш Ҡазан ханы Илһам-ханды 1487 йылда ике ҡатыны, әсәһе һәм ике энеһе менән бергә Мәскәү кенәзе Өсөнсө Иванға тоттороп һатып ебәргән ҡазандар (Ә.В. Туған, 307-308-се биттәр) ошо юлы ла шул уҡ башҡорт Туҡтамыш-хандың нәҫеле Сафа-Гәрәйҙән һәм башҡорт Йеҙекәй батырҙың нәҫеле Сөйөмбикәнән тыуған сабый ғына Ҡазан ханы Үтәмеш-Гәрәйҙе һәм уның әсәһе Сөйөмбикәне, ҡанлы күҙ йәштәре менән һыҡтатып та сеңләтеп, Мәскәү батшаһы Яуыз Иванға малдай һатып ебәрәләр (Ҡазан хикәйәте, 329-331, 333-337, 502-506-сы биттәр). Уларҙы ҡоллоҡҡа алырға килмеш

Серебряный
 сығып китте Ҡазандан.

Ә артынан Ҡазандың йәш ханбикәһен

Ҡултыҡлап эйәрттеләр.

Һәм ханбикәнең алдынан, күтәреп,

Хан улы-сабыйҙы бала бағыусылар илттеләр.

Шунда ханбикә ялынып-ялбарҙы

Мәрхүм ире ҡәберенә, бәхилләшеп,

Һуңғы тапҡыр күҙ йәштәрен түгергә.

Воевода һағауылдар менән ебәрҙе уны,

Үҙе көтөп торҙо кире ҡайтыуын.

Ә ханбикә буҙарынып керҙе мәсет эсенә —

Мәрхүм хәләл ефете зиратына;

Аҫыл затлы аҡ ҡалпағын быраҡтырып башынан,

Тарта йыртып күлдәгенең иҙеүен,

Тырнаҡтары менән битен һыҙырып,

Белештермәй йолҡоп гүзәл сәстәрен,

Күҙ йәштәрен ҡойҙо ҡәбер ташына.

Түҙә алмай туҡмап тиртеү күкрәген,

Әрнеүенә сыҙай алмай сеңләне:
“Сафа-Гәрәй, хужам, һөйөклө ханым!

Һылыу ҡатындарыңдың бөтәһенән

Артығыраҡ һөйгән ханбикәңде күр!

Ҡол хәлендә әйҙәлә ул... Эй ханым,

Улың менән бергә, аҡтыҡ яуыздай,

Ытырғаныс телле урыҫ еренә...

...Йәшәнең бит минең менән күп йылдар, —

Ханым! Ташлап киткән алатубаң
 мин!

Сибәрлегең ниңә иртә һүрелде,

Күреп туймай, керҙең ниңә ҡәбергә?

Ниңә мине тол иттең йәш көйөмә,

Ә улыңды үкһеҙ йәтим ҡалдырҙың?

Ҡара ләхетеңә мине алһаңсы,

Хәләл йәрем менән йәнәш ятһамсы!

Эй бәғерем! — ишетмәйһең, белмәйһең,

Ханым минең! — һөйөклө ҡатыныңдың

Һатылыуын һинең ҡан дошманыңа —

Мәскәүҙең яһилына!

Ҡарышырлыҡ инде хәлем ҡалманы

Яһил ғәскәрҙәренә!

Ярҙамсыларым да инде юҡ минең —

Инде урыҫ-яһилдың бер ҡоло мин!

Бәғеркәйем! — үҙ мосолманым ханға

Әсир төшөр инем сикһеҙ ҡыуанып...

Ә хәҙерен... Аһ бәғерем!.. Һөйөклө ханым минең!

Асы һыҡтауыма ҡолаҡ һалһаңсы,

Тәрән ләхетеңде миңә асһаңсы,

Тереләтә үҙ яныңа алһаңсы!

Ләхет булһын ине никах түшәге

Һәм зиннәтлә хан һарайы төштәге!..

Бәғеркәйем! — ауырып ятҡаныңда

Әйтмәнеме бикәң — Себер ҡатының,

Мәрхүмдәрҙең йәки тыумағандарҙың

Хәленә, тип, ҡыҙығырҙар ҡазандар! —

Юрауҙары, аһ, бәғерем, юш килде!..

Ханым быны белмәйһең шул инде һин —

Ҡайғы-хәсрәт беҙҙең ниндәй икәнен...

Ханым, ал пак ҡатыныңды яныңа,

Ҡалмаһын ул кафырҙарҙың ҡулына!

Үҙеңдән һуң йәберләргә Мәскәүгә

Илтмәһендәр уны урыҫ еренә,

Тартмаһындар уны кафыр диненә,

Үҙ телкәйен оноттортоп мәсхәрә

Ҡылмаһындар, тылҡып яһил-ят телен!

Хужаҡайым, һөйөклө ханым минең!

Әсе күҙ йәшемде унда кем һөртөр?

Хәсрәтләнеп үкһеүемдә кем баҫыр?

Йәнемә кем алсаҡлығым ҡайтарыр?

Йөрәгемде хисе менән һуғарыр?!.

Таба алмам инде мәңге тыныслыҡ!..

Хәсрәтемде илап кемгә һөйләйем?

Улымамы — гөнаһһыҙ сабыйыма?

Атамамы? — ул Яйыҡ аръяғында!

Һөйләйемме ант боҙған ҡазандарға,

Керһеҙ ханын дошманға һатҡандарға?

Сафа-Гәрәйем, һөйөклөм, ниңә һин

Ҡатыныңа яуап өнө бирмәйһең?!

Күрһәң ине: тора ишек төбөндә

Һаҡсыларым, — йыртҡыстар, әйтерһең дә, —

Мин бахырҙы һинән алып китергә!..

Бәғеркәйем! Бикәһе инем бит мин

Әле генә бар Ҡазан ханлығының.

Ә хәҙерен — ҡурсаусыһыҙ ҡол ҡыҙмын

Һәм Мәскәүҙең яҡлаусыһыҙ ҡоломон!

Булған бәхет, ҡыуаныстарым өсөн

Ҡанлы йәштәр түгеп инде илайым.

Булған наҙлыҡ, алсаҡлыҡтарым өсөн

Ҡанлы йәштәр түгеп инде илайым.

Йәштәр булып күҙҙәрем аҡты инде —

Һуҡырайып, ҡарыуым ҡайтты инде,

Өнһөҙ ҡалып, бәғерем ҡатты инде!..

”

Торғоҙҙолар уны ерҙән күтәреп

Һәм күрҙеләр ҡарап торған күптәре

Үкһеүҙәрҙән шешенгән һылыу йөҙөн...

Бер кем дә бит ярандарынан уның

Дәүләт эше менән барып кергәндә

Ҡыйып тура баҡмай ине йөҙөнә, —

Күрмәгәйне улар саф һылыулығын

Хәҙер инде илгә асыҡ йөҙөнөң...

Һәм был Ҡазан ханбикәһе шундай ҙа

Һылыу, зирәк, аҡыл эйәһе ине —

Уға тиңләшерлек сәскә булманы

Ҡазан ҡатын-ҡыҙҙары араһында!

Хатта беҙҙең баш ҡала Мәскәүҙә лә

Кенәз ҡатын-ҡыҙҙары даирәһендә

Табылмаҫтыр уға көндәш булырлыҡ...


Сөйөмбикә һылыуыбыҙ үҙенең тыуған халҡының бер йолаһы булараҡ башҡарған һәм шуны һүҙмә-һүҙ дәррәү отоп алып ҡалған халыҡ теленән урыҫ йылъяҙмасыһы ирекле (рифмаһыҙ) шиғыр рәүешендә урыҫ теленә күсермеш был сеңләү жанры башҡорт фольклорының мөҡәддәс бер өлөшөн тәшкил итеп, әлеге осраҡта ул, моғайын, үҙенең иң юғары нөктәһенә барып ирешкән. Халҡыбыҙҙың шундай уҡ “батшалар кимәлендәге” ауыҙ-тел ижады өлгөһөн — Сөйөмбикәнең ҡан ҡәрҙәше һәм замандашы булған атаҡлы бей “Шәғәли Шаҡманға һыҡтау” (“Ватандаш” журналы, 1996/1, 164-се бит) тигән сеңләү әҫәрен быға сағыштырып ҡарау фәһемле булыр:

Беҙҙе ниңә ташлап киттең,

Аҡ шоңҡарым, атабыҙ?

Беҙҙе ниңә йәтим иттең,

Аҡ шоңҡарым, атабыҙ?

Һинән башҡа көнөбөҙ ҡара,

Төнөбөҙ һалҡын беҙҙең.

Һин күктәге Ҡояш инең,

Һин төндәге Ай инең...

Әй! Әй! Әй! Әй-й!..

Аҡ шоңҡарыбыҙ, Шаҡманыбыҙ,

Онотма беҙҙе, ҡайта йөр,

Яҡшы һүҙең әйтә йөр!

Әй! Әй! Әй! Әй-й!..

Беҙ иламай кем илар, —

Йорт башыбыҙ һин инең.

Ил иламай кем илар, —

Ил эсендә бер инең.

Һин бит батыр ир инең.

Ил ҡашында бер инең.

Күктә шоңҡар һин инең,

Ерҙә толпар һин инең!

Ил-йортобоҙ ҡорҙоң һин,

Яу ҡайтарып торҙоң һин,

Ил дошманын ҡырҙың һин.

Бөтәбеҙгә баш булдың,

Күҙ өҫтөндә ҡаш булдың...

Ауыр тупрағың еңел булһын,

Баш аҫтыңа яҫтыҡ булһын,

Ил ағаһы Шәғәле!..

Әй! Әй! Әй! Әй-й!..


Кенәз Серебряный-Оболенский һәм Ҡазандан башҡа оҙата барыусылар, был сеңләүҙән үҙҙәренең дә күҙ йәштәре мөлдөрәп, өҙөп алынған томбойоҡтай бөгөлөп төшкән Сөйөмбикәне йыуатырға итәләр:

Шомланмасы бер үк ханбикә һылыу!

Хафаланма ла илама, һағышыңдан һығылып.

Илтмәйбеҙ бит һине мәсхәрәләргә,

Йәки үлтерергә Мәскәү еренә.

Бөйөк хөрмәт көтә һине урыҫта —

Ҡәҙимгеләй бойороусы булырһың,

Булғаныңдай Ҡазаныңда ханбикә...

Йәш хан улдары күп беҙҙең Мәскәүҙә —

Үҙең менән диндәштәр һәм тиңдәштәр —

Бер Шәғәли генә түгел донъяла!

Оҡшағанын үҙең һайлап алырһың.

Шәйехғәли ҡартайған шул, — күренә

Олатайҙай... Ә һин — гүзәл сәскәһең.

Шуның өсөн Шәйехғәли тартына

Һине алып, һулытырға сәскәне...

Донъя — Мәскәү батшаһының ҡулында:

Ни теләһәң — шуны эшләр ул бында...


Сабый ғына үҙ ханын һәм һылыуҙарҙан һылыу ханбикәһен уларҙың яуыз дошманына үҙҙәре ҡол итеп һатып ебәреү — донъяла һис булмаған, фәҡәт фетнәсел Ҡазан ханлығында ғына була торған шомло хәл; шуға күрә йыуатыу һүҙҙәре һыҡтаусының ҡолағына инмәне, йөрәгенә һеңмәне...

Кереттеләр уны затлы кәмәгә

(Сафа-Гәрәй ауға йөрөгән ҡайыҡ ул) —

Осҡор ҡоштай тиҙ йөрөшлө, һәр тошо

Алтын-көмөш ялатылып биҙәлгән.

Урталыҡта ханбикәнең урыны:

Тирә-яҡҡа нур балҡытыш шәмдәлдәй,

Шау-быяла көптән ине тирмәһе,

Семәрләгән буталдарға ниргәһе.

Япа-яңғыҙы ханбикә донъяла —

Нәҙек кенә шәмдәй һыҙып ултыра...

...Иҙелдән күҙ төбәп Ҡазан еренә,

Күмелә ул бәхилләшеү сеңенә:
“Ләғнәт яуһын, ләғнәт - ҡанлы ҡалаға!

Ҡуҡырайып ултыраһың ҡаяла,

Ханың тажы ауғанын да һиҙмәйһең!

Биғәйни һин етем ҡалған тол ҡатын...

Хаким инең — булдың инде хеҙмәтсе,

Ханлыҡ данын инде мәңге күрмәҫһең!

Башы өҙөк яныуарҙай ҡатҡанһың.

Оялһаңсы! — Вавилондың ҡапҡаһын

Йә Рим ҡәлғәләрен ҡороп ҡуйһаң да,

Имен ҡалмаҫ инең ҡотһоҙ донъяңда...

Ҡаланың бит түгел ныҡ диуарҙары, —

Аҡыллы хан тотоп тора дәүләтте.

Ғәскәр көслө — шәп сәрғәскәрҙәр менән:

Диуарһыҙ ҙа дошманды улар еңә!

Һинең ғәййәр хандарың шул мәрхүмдәр,

Ғәскәр башлыҡтарың шул әргендектәр,

Ҡазан халҡы йонсоу әмәлһеҙлектән.

Башҡа дәүләттәрҙән ярҙам килмәне, —

Шуға урыҫтар еңелеү белмәне!..

Аһ, сеңлә ҡушылып миңә, гүр-ҡала, —

Шанлы көндәреңде инде үрт ала!..

Ҡайҙа аш-һыуҙарың, шуҡ байрамдарың,

Шат һәм уйын-көлкөлө замандарың!..

Йылғаларың балланып ағыр ине,

Шәрбәт-шараптарың урғылыр ине...

Аға инде йылғалай күҙ йәштәрең,

Урғылып та ҡойолалыр ҡандарың,

Урыҫ мөстәре
 өҙәлер йәндәрең...

Эй хоҙайым! Бирһәң ине ошонда

Әҙәм телен белгән осҡор ҡошоңдо!

Осһон ине ул ҡош атам-инәмә,

Ҡыҙҙарының хәсрәткәйен һөйләргә...

Хоҙай орһон Шәйехғәли-яһилды —

Минең рәнйетеүсем һәм дошманымды,

Төшһөн уға ләғнәтем! Һәм — бәддоға

Мине һатып ебәргән ҡазандарға!..

Ни өсөн һуң мине меҫкен хәлемдә

Илтәләр был харам Мәскәү еренә?!.

Батшаһынан өмөт юҡ... Аһ, ҡурҡыныс!..

Бирһен ине миңә тик кескәй ылыҫ

Ҡазан еренән. Көтөп әжәл-өлөш,

Ҡалыр инем шунда зарлы тол килеш!

Йәки мине ҡайтарһасы урҙаға —

Атайыма, нуғай Йософ мырҙаға:

Атам-инәм йортонда торор инем,

Үлгәнемсә йәтим-тол ҡалыр инем...

Ул Мәскәүгә ҡол булырға барғансы,

Әсе әжәлемде генә алһамсы!..


Татар халыҡ ижадында һыҡтау һәм сеңләү жанрҙарының бөтөнләй булмауы тураһында татар ғалимдары үҙҙәре үк яҙалар һәм Сөйөмбикәнең һыҡтауын, сеңләүен уларҙағы берҙән-бер, көтөлмәгән өлгө итеп һанайҙар. Ләкин башҡорт халҡында был жанрҙар бит борон-борондан уҡ бик киң таралған һәм ошо көндәрҙә лә бар; башҡорт һылыуы Сөйөмбикәнең Ҡазандағы ошо һыҡтап-сеңләүҙәре шуның тик бер өлгөһө булып тора...

...Һәм Ҡазандың ханбикәһе бер мәлде

Үҙен үҙе үлтерергә теләне.

Ләкин һаҡсылары һиҙгер, ныҡ ине —

Быны ҡылырға һис ирек бирмәне...


Мәскәүҙә, урыҫтарҙың яһил йолаһы буйынса, Сөйөмбикәне, имеш, диненән яҙҙыртырға, суҡындыртырға итәләр, ләкин ханбикә бынан ҡырҡа баш тарта — ата-баба диненә тоғро ҡала. Шунан уны, Яуыз Ивандың үҙенең әмере буйынса, һылыулыҡтың хас дошманына — Ҡасим ҡалаһында йәшәүсе баяғы атаҡлы урыҫ ялсыһы Шәйехғәлигә нисәнселер ҡатынлыҡҡа бирәләр. “Был никах Мәскәү хөкүмәтенең сәйәси аҙымы ине. Шәйехғәлигә Сөйөмбикәне күҙәтеү аҫтында тоторға һәм уның атаһына, ағаларына яҙған хаттарының күсермәһен алырға бойоролдо” (Ҡазан тарихы, 185-се бит)...

Ҡазан ханбикәһен алды Шәйхғәли,

Иремәне тик саф һылыулығына...

Үҙенән айырым тотто һылыуҙы

Һалҡын, ҡараңғы төрбәлә ҡол итеп.

Теләмәне уның менән йоҡларға, һөйләшергә...

Шәйехғәлигә мөкиббән бирелгән

Бер ҡол ғына һәм ҡатыны ҡуйылды

Ханбикәне ашатырға, ҡарарға.

Үлтерергә Шәйехғәли ҡыйманы,

Батшабыҙҙың асыуынан һаҡланып...

Ә Үтәмеш-Гәрәйҙе
, хандың улын,

Суҡындырып, уҡытырға бирҙеләр.

Һәм ул һыуҙай эсте урыҫ ғилемен,

Аҡыл эйәләрен хайран ҡалдырып.

Һәм бер кем дә ғалимдар араһында

Уның менән ярышырға баҙманы!


Ошо гүзәл шәхесебеҙҙҙең аяныслы яҙмышына ҡағылышлы башҡа фараздар ҙа бар, мәҫәлән, баяғы Ҡаҙағстанлы Ҡорбанғәли Юнысовтың шәжәрәһенән уҡыйбыҙ: “по одной версии Сююмбека тайно приняла крещение и стала Ириной Годуновой, вышла замуж за Ивана Васильевича, который был младшее ее на 15 лет, а Утямышгерей стал Борисом Годуновым, в последствии, по предсмертной воле Ивана Васильевича стал Царем Борисом. Сююмбека, как и Кадича (555-620) жена Пророка (САС) (555-633), была дважды вдовой, разница в возрасте супругов так же была 15 лет. Только Кадиче, когда она выходила за пророка (САС) было 40 лет, а Сююмбике 36 лет, Ивану Васильевичу 21 год, а пророку (САС) 25 лет, и не следует забывать о самом главном, Царица Сюмбика была одной из самых красивых женщин в истории человечества, если не самой красивой. По другой, возможно более достоверной версии Иван Васильевич в 1552 году по татарскому закону амергенства (левират), после взятия Казани и за участия в покорении Казани Касимовского хана, выдал Сююмбеку замуж за Касимовского хана Шахгали (1505-1567), родного брата её первого мужа, но вскоре она умерла. Шахгали ранее дважды был ханом в Казани. В ханской усыпальнице города Касимова есть надгробие, где якобы похоронена Сююмбека, но на надгробном камне ни какого текста нет. По этому достоверно, где покоится ее прах не установлено. Средств для проведения генных экспертиз ученные пока найти не могут”...

Сөйөмбикә һылыуыбыҙ ана шулай ғүмеренең ахырынаса тотҡон хәлендә интегеп, үҙен һәм улын яуыз урыҫҡа һатып ебәргән һәм ул үҙе ҡанлы күҙ йәштәре менән ләғнәтләгән Ҡазан ханлығының да, үҙе һымаҡ уҡ, тамам урыҫ ҡулына ҡалыуын күреп, ни бары утыҙ һигеҙ йәшендә донъянан да ҡол хәлендә киткән булырға тейеш. Сөнки Ҡасим ҡалаһында әлегәсә һаҡланып ҡалған, Шәйехғәлиҙең үҙе төҙөткән кәшәнәһендәге уның һәм ҡатындарының гүрҙәре араһында Сөйөмбикә һылыуҙың ҡәберташы юҡ...

Ҡазанды алырға ҡәһәтләнгән Яуыз Иванға халыҡ-ара уңайлы форсат тыуа: Рәсәйҙең сит илдәр менән һуғыштары туҡтатылған (Ҡазан ханлығының төп таянысы булырҙай төрөк солтаны менән дә дуҫлыҡ солохо төҙөлгән), Ҡазандың үҙ аллылыҡ билдәһе булырҙай хәләл ханы Үтәмеш-Гәрәй менән уның әсәһе Сөйөмбикәне ҡазандар үҙҙәре үк Мәскәүгә һатып ебәреп, урынына Мәскәү ялсыһы Шәйехғәли-ханды ултыртҡан һәм ул ханлыҡты эстән емереү әмәлдәрен күрә башлаған... “Бер көндө Шәйехғәли Ҡазандың барлыҡ туптарын эштән сығарып боҙҙо, дары һандыҡтарының һәммәһен бикләп, йәшерен рәүештә Зөйә
 ҡалаһына ебәрҙе. Бынан үҙе, үҙенең хеҙмәткәрҙәрен һәм Ҡазан ҙурҙарының бәғзеләрен алып, янындағы урыҫ ғәскәре менән, балыҡ тоторға тип ялғанлап, Ҡазандан сығып китте. Ҡазандан киткәс, янындағы Ҡазан мырҙаларын: “Һеҙ мине ханлыҡтан төшөрөргә тырыштығыҙ”, — тип оҙон итеп орошто. Зөйәгә барғас, был мырҙаларҙың барыһын да үлтертте” (Ә.В. Туған, 328-329-сы биттәр). Был ваҡыт Ҡазан халҡы исеменән илсе булып Мәскәүгә барған Каширов, Ғәлимәрҙән тигән түрәләр Яуыз Иванға күңелле тәҡдим яһай: “Әгәр кенәз хәҙрәттәре, Шәйехғәлиҙе төшөрөп, уның урынына Мәскәүҙән бер урыҫ наместнигын
 ҡуйһа, халыҡтар бик яҡшы итәғәт итерҙәр ине. Беҙ, ҡаланан сығып, ауылдарға таралып ултырыр инек” (Ә.В. Туған, 328-се бит). Яуыз Иван быны шөйлә хуп күреп, Свияжск воеводаһы кенәз Микулинскийҙы ҡазандарға хакимдар итеп ебәрә. Тынысланған ҡазандар “наместник Микулинскийға хан һарайын әҙерләргә керештеләр. Шәйехғәлиҙең ғаиләһен Зөйәгә оҙаттылар, кенәз Микулинскийҙы саҡырҙылар. Кенәз килде. Халыҡ уны Иҙел буйына төшөп ҡаршы алды” (Ә.В. Туған, 329-сы бит). Ләкин әүәлерәк Ҡазандан ҡасып китеп Мәскәүгә хеҙмәт иткән һәм инде килеп ҡазандарҙың саҡырыуы буйынса кире ҡайтҡан Сапҡын һәм Бурнаш тигән түрәләр, көтмәгәндә: “Урыҫтар һеҙҙе тамам ҡырып, тамырығыҙҙы ҡороторға килделәр!” — тип яр һалып ҡапыл эште боҙғас, ҡазандарҙың Мәскәүгә ҡарашы ҡырҡа үҙгәрә; 1552 йылдың 24 мартында ошо хаҡта хәбәр алмыш Яуыз Иван, “христиан динлеләрҙең рәхәте өсөн Ҡазанды тапарға, христиан динен юғары күтәрергә ваҡыт етте!” тип оранлап, оло ғәскәр менән Ҡазанға һуғыш сәфәренә сыға. Ошо хәлдәрҙе ишетеп аҡылын йыя башлаған төрөк солтаны ла, ниһәйәт, ҡан ҡәрҙәштәренең яҙмышы иҫенә төшөп, урыҫ кафырға ҡаршы изге һуғышта Ҡазан ханлығы менән берләшергә саҡырып, башҡорт иленә үҙенең илсеһен юлландыра. Кенәздәр һәм мырҙалар төрөк солтанының бай бүләктәрен ихлас ҡабул ҡылһалар ҙа, оторо яуаплайҙар: “Һин, бөйөк бадиша-солтан, беҙҙе түгел, ә үҙеңде ҡайғыртаһың. Һин беҙгә батша ла түгел, етмәһә, сөнки беҙҙең ерҙә һис ни ҡормайһың, беҙҙең менән идара ҡылмайһың һәм беҙҙән алыҫта — диңгеҙ аръяғында йәшәйһең; байһың, көслөһөң, мөлкәттәрең башыңдан ашҡан — бер нәмәгә лә мохтажлығың юҡ; ә беҙ иһә фәҡирбеҙ, барлы-юҡлы торабыҙ. Әгәр кәрәк-яраҡтар менән еребеҙҙе Мәскәү батшаһы тәьмин итмәһә, бер көн дә йәшәй алмаҫ инек. Һәм шул игелеге өсөн беҙ хәйләкәр һәм алдаҡсы ҡазандарға ҡаршы уның көрәшендә уға ярҙамға килергә тейешбеҙ. Гәрсә улар [ҡазандар] менән телебеҙ ҙә, динебеҙ ҙә бер булһа ла, хаҡиҡәт яғында беҙ” (Ҡазан хикәйәте, 98-се бит)... Был оторо хитапнамәне төрөк солтанына, моғайын, Мәскәүҙең тоғро берекмәне һәм Ҙур Нуғай Урҙаһының кенәзе Исмәғил Хайрас ойошторғандыр. Был ғына ла етмәһә, Исмәғил Хайрастың Әстерхан ханы булып ултырған бер туған ағаһы Ямғырсы, “Русиәгә дуҫлыҡ күрһәтеп, ғәскәр менән ярҙам бирә; Әстерхандың ҙур кенәздәренән Ҡайбула
 мырҙа, Мәскәүҙә Йәнғәли-хандың ҡыҙына өйләнеп, рәсми ҡайнатаһы булған кенәз Иванға һәр төрлө булышлыҡ итә ине” (Ә.В. Туған, 330-сы бит). Өмөтһөҙлөккә төшә башлаған ҡазандар ҙа ярҙам һорап нуғай урҙаларына илселек ебәреп ҡарайҙар, ләкин кенәздәр һәм мырҙалар уларҙы, бай бүләктәрен ҡабул ҡылып алһалар ҙа, буш ҡуллай ҡайтарып ебәрәләр: “Мәскәү батшаһына ҡаршы һуғышырға яугирҙәребеҙҙе һеҙгә ебәрә алмайбыҙ, — ти улар. — Һеҙгә ярҙамға күп тапҡырҙар ғәскәр ебәреп ҡараныҡ, ләкин уларҙың бөтәһе лә урыҫ ҡулынан ҡырылды, береһе лә әйләнеп ҡайта алманы; һәм беҙгә аш менән атҡан Мәскәү хакимдарына таш менән атһаҡ, Хоҙай Тәғәлә орор; ...киреһенсә, һеҙҙең кеүек хәйләкәр һәм иманһыҙ бәндәләргә ҡаршы барыусыға ярҙам итергә әҙербеҙ” (Ҡазан хикәйәте, 142-143-сө биттәр). Ауыҙҙары бешеп башҡорттарҙан ҡайтып килмеш илселәрҙе Ҡазанға етәрәк урыҫ яугирҙәре тотоп, Яуыз Иванға килтергәс, уларҙың Ҡазанға ҡайһындай хәбәр илтеүҙәренән ҡыуанған кенәз илселекте иҫән-имен Ҡазанға керетеп ебәрә, һәм тегеләр баяғы шомло хәбәрҙе унда еткергәс, Яуыз Ивандың үҙҙәренә күрһәткән мәрхәмәтенән иреп, фетнә ойошторалар ҙа төн эсендә үҙҙәре яҡлы 3.000 кешене ҡатындары, бала-сағалары менән эйәртеп, Ҡазан ҡәлғәһе ярығынан Яуыз Иван ыҫтанына ҡасалар. Шомға ҡалған башҡа ҡазандар ҙа һәр төн һайын төркөм-төркөм улар юлынан тая. Әйткәндәй, төрлө йылдарҙа ҡасып китеп урыҫ усын ялаған Ҡазан түрәләре уларҙан башҡа ла күп була, Яуыз Иван ғәскәрҙәре сафында улар үҙҙәренең татар ғәскәрҙәре менән Ҡазанды алыуҙа әүҙем ҡатнаша. Әммә Башҡортостандың Тура-хан иле — Өфө-Тура һәм Себер-Тура виләйәттәре Ҡазан яғында булғанлығын шунан күрәбеҙ: урыҫ ябырылыуынан Ҡазанды һаҡлап баһадирҙарса һуғышыусыларҙың ғәскәр башлыҡтары араһында Үҫәргәндең атаҡлы Яҫауыл Яуынсы (Ябынсы) фамилияһын йөрөткән Яуынсы мырҙаның һәм Бүләр бейе Сөнсәләйҙең (шәһит китә) булыуы, шулай уҡ Ҡара-Табындың билдәле сәсәне Ҡарас фамилияһын йөрөткән Ҡарас мырҙаның һәм Мамай-Нар улдарының береһе Нарыҡов мырҙаның булыуы быны асыҡ һөйләй. “Шул ваҡыт Ҡазандың Камай исемле бер мырҙаһы, Иван янына килеп, Ҡазан эсендәге йөмлә эштәрҙән хәбәр бирҙе. Ул: “Беҙ, ике йөҙләп кеше, Русиәгә шул көйгә генә бирелергә теләнек. Улар беҙҙең һәммәбеҙҙе тотоп алдылар. Мин яңғыҙым ҡасып ҡотолдом... Ҡазандың утыҙ меңлек үҙ ғәскәре, ике мең ете йөҙлөк нуғай ғәскәре бар. Бер миҡдар ғәскәр менән Яуынсы мырҙаны ғәскәр йыйыу өсөн Арча тарафына ебәрҙеләр. Ҡазанда солох теләүсе берәү ҙә юҡ
”, — тип һөйләне” (Ә.В. Туған, 332-се бит).


Төрөк солтанынан да, уға бойондороҡло Ҡырым ханынан да, башҡа яҡтарҙан да хәрби ярҙам килеренә өмөтөн өҙгән ҡазандар һуңғы сара итеп, урыҫтарға ҡарышыуҙы етәкләргә ҡөҙрәтле хан ебәреүҙе һорап Бәләкәй Нуғай Урҙаһына мөрәжәғәт итәләр һәм Зартуш Һары Йософ нурадин тарафынан ҡайнар теләктәшлек табалар. 1551 йыл аҙағында беҙгә билдәһеҙ сәбәптәр арҡаһында урыҫ иленә сығып китеп, кенәз хеҙмәтенә ялланған һәм 1552 йылда уға Яуыз Иван бүләк иткән Звенигород ҡалаһында “батша” булып йәшәп ятҡан “ата башҡорт” Тинәхмәт (Исмәғил Хайрас улы) йәки Тәтегәс-бей шәжәрәһендәге Ғали Дәрүиш (урыҫса Дервиш-Али
)ҡатарында уның беҙгә яҡшы билдәле ейәне Ядкәр Ҡаса улы
 ла йәш кенә көйөнсә Мәскәүгә ялланып хеҙмәт итеп йөрөгән, ләкин 1552 йылда Яуыз Ивандың Ҡазанға ябырылыуында ҡатнашыуҙан янтайып, Бәләкәй Нуғай Урҙаһына олатаһы тейешле Зартуш Һары Йософ йортона ҡайтып һыйынған икән. Заманында урыҫ ҡалаларының ҡотон осроп йөрөгән башҡорт батыры Мамай-Нар-Ҡасимдың улы һәм шундай уҡ баһадир, тәүәккәл егет Ядкәрҙе тейешенсә баһалап, Зартуш Һары Йософ уны, ҡазандарҙың үтенеп һорауын ҡәнәғәтләндереп, Ҡазан ханлығын Яуыз Ивандан аҡтыҡҡаса ҡурсаларға хан итеп тәғәйенләй һәм, толпарҙарға атланған, яҡшы ҡоралланған биш йөҙ яугирен биреп, ашығыс рәүештә оҙата. Башҡортостандағы урыҫ шпиондары был хаҡта Яуыз Иванға хәбәр итеп, яңы ханды тотоп алып юҡ итмәккә Ҡазан юлына ғәскәрҙән көслө кәртә ҡуйыла, урыҫ воеводалары затлы улъяны эләктерергә күҙ йоммайынса көтә. Ләкин, тарихсыбыҙҙың һүҙҙәре менән әйткәндә, “Ядкәр шул әҙ генә ғәскәре менән урыҫ ғәскәренең уртаһынан ярып үтеп китте. Урыҫтар бер ни ҙә итә алмай ҡалдылар... Ҡазан халыҡтары Ядкәргә тоғролоҡҡа ант иттеләр. Ядкәр Рәсәй менән иң ахырғы һулышына тиклем һуғышасағына ант итте” (Ә.В. Туған, 331-се бит). Һәм Йеҙекәй нәҫеленән булған был башҡорт батыры, аҙаҡҡаса антына тоғро ҡалып, Яуыз Ивандың ун биш тапҡырға артығыраҡ ғәскәренә ҡаршы ҡазандарҙың ҡаһармандарса һуғышын етәкләне. Төрки халыҡтарының был ҡитғалағы һуңғы ханлығын һәләкәттән һаҡлап алып ҡалыу өсөн йән аямай һуғышыусыларҙың фиҙакәрлегенең миҫалы итеп тарихсыбыҙҙың китабынан башҡорт яугирҙәренә ҡағылышлы тағы ла бер өҙөктө килтерәйек: “29 августа Яуынсы мырҙа үҙенең бер аҙ ғәскәре менән кенәз Халиҡов (татар) командаһындағы ҙур фирҡәғә һөжүм итте. Икенсе фирҡәләр килеп етеп, урыҫтар күбәйгәс, Яуынсы урман эсенә кереп китте. Бынан һуңғы көндәрҙә лә Яуынсы мырҙа шундай һөжүмдәрен дауам итте. Ҡазан эсендәге халыҡтар, манара башынан уға ымлап, һөжүм өсөн һәр бер уңайлы урынды күрһәтеп торалар ине. Шуға күрә лә Яуынсы урыҫ ғәскәре өсөн бик ҡурҡыныслы бер бәлә булды. Ахырҙа Иван, ғәскәрен икегә бүлеп, бер өлөшөн — Ҡазанға, икенсе өлөшөн Яуынсыға ҡаршы ҡуйҙы. Һуңғыһының да, яртыһын йәшереп, яртыһын ғына Яуынсыға ҡаршы ебәрҙе. Яуынсы алдына ҡаршы килгән ғәскәргә һөжүм итте, урыҫтар еңелеп ҡастылар. Яуынсы уларҙы хатта йөктәр араһына тиклем ҡыуып килде. Шул ваҡыт әлеге йәшеренгән ғәскәр уларҙың арттарында ҡалғайны, Яуынсыны уратып алдылар. Ике арала бик ҡаты һуғыш булды. Яуынсы ғәскәренән бик аҙы ғына ҡотолдо, бер миҡдары әсир төштө. Кенәз Иван быларҙы ҡала халҡының күҙе алдында бағаналарға бәйләп ҡуйҙырҙы ла уларға, ҡала халҡына ҡарап: “ҡаланы бирегеҙ!!!” — тип ялынып ҡысҡырырға ҡушты. Ҡазан халҡы, кафыр ҡулында шул ҡәҙәре яфа күргәнсе, үҙ ҡулыбыҙҙан үлегеҙ тип, был әсирҙәргә мылтыҡтарҙан аттылар. Иван Ҡазандарҙың был тиклем намыҫлы, урыҫтарға был тиклем дошман булыуҙарына хайран ҡалды” (Ә.В. Туған, 333-334-се биттәр)... Ике яҡтың да иҫәпләүҙәре буйынса, Ҡазан өсөн барған аяуһыҙ һуғышта Ҡазан яғынан — 190.000 һәм Мәскәү яғынан 15.355 яугир шәһит китә (Ҡазан хикәйәте, 182-се бит). 1552 йылдың 2 оҡтябрендә, ниһәйәт, Ҡазанды урыҫтар ала. Танырға теләйбеҙме, теләмәйбеҙме, ҡитғабыҙҙың бөтә төрки донъяһы өсөн фажиғәле көн булып ҡаласаҡ был...


Ниһәйәт, “басурман”дарҙың һуңғы бастионын алғас, шатлығы эсенә һыймаған Яуыз Иван тантаналы рәүештә Мәскәүгә ҡайта. Ҡала биҫтәләренә етер-етмәҫтән үк, ҡаланың бөтә сиркәү дөңгөрҙәре дөңгөрҙәп, тәре күтәрмеш урыҫтар урам ҡырыйҙарына ҡоймаланып тороп ҡаршылай. Бөйөк еңеүенең ләззәтен халҡына тулыһынса татытыр өсөн, Яуыз Иван, урамдар буйлатып, һуғышта әсир төшкән меҫкен Ҡазан ханын һәм уның ярандарын илле меңлек меҫкен ғәскәре менән ҡуша үҙенең алдынан ебәрә (шунан күрә яңы заман яуызы Сталин да, Сталинградты алғас, немец әсирҙәре колоннаһын Мәскәү урамдары буйлатып үткәртә бит!). Был “басурман” йәндәрҙе аҙаҡ йә көсләп суҡындырып, һуғыштарҙа урыҫ ғәскәрҙәренең алдынан юл ярып барыусы “пушка ите” яһайҙар, йә ҡырып бөтөрәләр. Ҡазандың һуңғы шанлы ханы Ядкәр ҙә, христиан диненә күсеп, Яуыз Иванға хеҙмәт итеүсе “царь Симеон Касаевич Казанский” булып китә. Яуыз Иван Ҡазанды алған иң атаҡлы воеводаларын, мәҫәлән, И. Пронскийҙы, П. Щентяевты, Д. Немой-Оболенскийҙы язалатып үлтерткән, М.И. Воротынскийҙы һөргөнгә ебәргән, А. Курбскийҙы сит илгә ҡасырға мәжбүр ҡылған кеүек үк (Ҡазан тарихы, 187-се бит), Сталин да граждандар һуғышында еңеп сыҡҡан маршалдарын һәм командирҙарын бер ыңғай юҡ иттертә, йәки Колымала баштарын серетә...

Ҡазан ханлығы ауғандан һуң рәсми килешеү аша урыҫ дәүләтенә конфедерация берәмеге рәүешендәрәк ҡушылып, ҡәҙимге “сикләнгән үҙ аллылығын” һаҡлай биргән Башҡортостанға тәүге осорҙа үҙ ғәскәрҙәрен туп-тура керетергә баҙмайыраҡ тора урыҫ хөкүмәте. Яуыз Ивандың тарихсылары, моғайын, татар-монголдар яулауына ла бирешмәгән Башҡортостан тарихын яҡшы белгәндер һәм шуларҙан һабаҡ алғандыр. Һәр хәлдә, Мәскәү башҡорт боғаҙына һалынған ебәк боғалаҡты өҙә тартырға ашыҡмай, сөнки урыҫҡа ҡушылыр-ҡушылмаҫтан уҡ дөрләп ҡабынған башҡорт ихтилалдары ла быға ныҡ ҡамасаулай; шуға күрә колонизациялау аҡрын алып барыла һәм ҡан ҡойошло ике быуатҡа һуҙыла. Ҡазан ханлығы ауғандан һуң Иҙел буйында өҫтөнлөк алған һәм тәхетендә Йеҙекәй тоҡомло башҡорт ханы Ямғырсы ултырған Әстерхан да ҡомһоҙ урыҫ ҡулына артабан Иҙел аша һуҙылырға ҡамасаулай, сөнки Ямғырсы-хан Ҡазанды алыуҙа Яуыз Иванға ғәскәре менән яҡшы ярҙам итһә лә, аҙаҡ иҫенә килеп, буғай, күберәген Төркиә һәм Ҡырым яғына ҡарай, төрөк солтанының урыҫ иленә һөжүмдәренән урыҫ илен күкрәге менән ҡапларға һис йыйынмай. Ошоноң арҡаһында сикһеҙ ҡәнәғәтһеҙләнгән Мәскәү хөкүмәте яһил ғәскәрҙәрен Иҙел тамағынаса йөрөтә башлай, унда “нуғай мырҙа
 ҡулы аҫтында күп заман хеҙмәт иткәнлектән нуғай таифәһе тип аталып китмеш” (Башкирские шежере, 94-се бит) Үҫәргән-Ҡыпсаҡ ҡәбиләһенә ауыр зыян килтерә. Ямғырсы-хандың бер туған ҡустыһы Ҡушҡар-бей, урыҫ афәтенән арыныр өсөн, “60 сатыр кеше эйәртеп, Иҙелде арҡылы сығып, Яйыҡҡа ҡойған Һаҡмар тамағына килеп урынлашмыш” (94-се бит) — заманында Йеҙекәй бабалары ҡорған һәм һуңынан Ырымбур ҡалаһының эсендә ҡалған Аҡтүбә ҡалаһына... Ә Әстерхандағы Ямғырсы-хандың урыҫ менән араһы уғата ҡырҡыулашып, 1554 йылда урыҫ ғәскәрҙәре Әстерханды килеп баҫа һәм, Ямғырсыны тәхетенән ҡолатып, урынына уның 1551 йылдан биреле урыҫ илендә Яуыз Иванға бирелеп хеҙмәт итеүсе ике туған ҡустыһын — Тинәхмәтте (Дәрүиш Ғалиҙы) хан итеп килтереп ултырталар (БСЭ, т. 2, 339-сы бит) һәм үҙ аллы Әстерхан ханлығын Яуыз Ивандың бойондороҡлоһона әйләндерәләр. Ләкин башҡорт Тинәхмәт (Дәрүиш Ғали) үҙенең Мәскәү хеҙмәтсеһе икәнлеген онотоп, башҡорт мәнфәғәттәрен яҡлап, Мәскәүгә баш бирмәй башлай. 1556 йылда бик ҙур урыҫ ғәскәре ҡабат килеп, Әстерхан ханлығын бөтөрөп, Рәсәйҙең бер гөбөрнаһына әйләндерә. Ә ике йыл элек кенә тәхетенән ҡолатылған Ямғырсы-хан шул йылында уҡ Башҡортостанға баяғы Һаҡмар тамағындағы Аҡтүбә ҡалаһына ҡайта. Шунан һуң, тип әйтелә шәжәрәлә (94-се бит), “Ҡушҡар-бей балалары Ҡыпсаҡ йорто аталып, Ямғырсы-бей балалары... Нуғай-Ҡыпсаҡ аталдылар. Беҙҙең Һаҡмарҙың Яйыҡҡа ҡушылған һәм шул йылғаларға ҡойған ыуаҡ-ыуаҡ йылғалар буйына ҡыпсаҡ халҡы аталған халыҡлар... Ҡушҡар-бейҙән таралмышларҙыр. Ҡушҡар-бейҙең... бер улы Бөрйән аталып, шул сәбәпле беҙҙең ырыу Бөрйән-Ҡыпсаҡ аталмыш”...


Ҡазан ханлығын тамам ҡыйратҡандан һуң Яуыз Иван, Көнсығышҡа бәйле ике ҡулы тиң бушанып, арҡаһын ныҡҡа терәп, урыҫ империяһын элекке Алтын Урҙа сиктәрендә артабан үҫтереүҙе тотҡарлаусы Көнбайыш дошманы Литваға һуғыш аса, был саҡта инде Мәскәү ялсыларына әйләнгән байтаҡ башҡорт кенәздәре, мырҙалары һәм “батша”лары ла был һуғышта “пушка ите” рәүешендәге үҙ ғәскәрҙәре менән әүҙем ҡатнаша. Мәҫәлән, 1562 йылда урыҫ ғәскәрҙәренең Смоленскиҙан Литва ерҙәренә һөжүмендә алғасҡы полкты — Ҡырым солтаны Туҡтамыш, ә һағауыл полкын — Себер-Тура ханы Бикбулат-Бурнаҡ етәкләп бара. Шул уҡ йылда Полоцк ҡалаһы янындағы һуғышта “царь Симеон Касаевич Казанский” (Ядкәр-хан) — “уң ҡул ғәскәрҙәре”нең, ә баяғы Бикбулат-Бурнаҡ — алғасҡы полктың, ә уның яҡын туғандарының береһе Ҡайбула — “һул ҡул ғәскәрҙәре”нең, ә заманында башҡорт Тинәхмәт (Ғали Дәрүиш) Себерҙән Иртыш аръяғына олаҡтырған элекке Төмән ханы Ибәк (Ибраһим) — һағауыл полкының башлығы була (Ҡазан тарихы, 188-се бит), ә ябай башҡорт яугирҙәренең иҫәбен алыусы ла юҡ. 1563 йылғы Полоцк ҡалаһын алыуҙа урыҫ ғәскәрҙәре сафында Бикбулат-Бурнаҡ та, уның Себерҙән олаҡтырылмыш дошманы Ибәк (Ибраһим) да ҡатнашмай — илдәрендә ниндәйҙер мөһим ваҡиғалар ҡубынып, ҡайтып киткәндәр, күрәһең. Был ысынлап та шулай: төп ғәскәре урыҫ батшаһының Көнбайыш һуғышында тороп ҡалған Себер-Тура ханлығына Ҡаҙаҡ Урҙаһының Күсем ханы (Ибәк-Ибраһимдың ейәне) ҙур ғәскәр менән ябырылып, баш ҡаланы баҫып ала, башҡорт Бикбулат-Бурнаҡ-хандың башына етеп, тәхетенә үҙе менеп ултыра (Бикбулат-Бурнаҡтың улы Сәйед-Әхмәт [Сәйдәк] Бохараға ҡаса); шул рәүешле Сыңғыҙ-хан тоҡомо шәйбәниҙәр ҡулына күскән һәм Иртыштан алып көнбайышҡа Өфө-Тура ҡалаһынаса йәйрәп ятҡан был аҫаба башҡорт ханлығы артабан урыҫ ауыҙынан “Себер батшалығы” тип аталып китә лә “Себер батшаһы” Күсемдең һәм уның нәҫелдәренең шул батшалыҡты үҙ ҡулдарында һаҡлап ҡалдырыу, ә артабаныраҡ тергеҙеү өсөн урыҫ дәүләтенә ҡаршы нәҡ 1740 йылғаса һуҙылған һәм шул Күсем нәҫеле Байбулат-Ҡараһаҡал (Солтан-Гәрәй) етәкселегендәге ҡанҡойошло башҡорт ихтилалы менән тамамланған оҙайлы тартышы башлана...


Башҡортостандың көньяҡ һәм көнбайыш кенәзлектәре был осорҙа тарихыбыҙға исеме яҡшы яҙылып ҡалған ХАҡназар-ханға бойондороҡло була, шуға күрә уның нәҫел-нәсәбен аныҡлайыҡ:


1. Сыңғыҙ-хан. — 2. Яусы. — 3. Урҙа — 4. Ҡорбаҡай. — 5. Таҡта — 6. Тоғрул. — 7. Үзбәк. — 8. Жанибәк. — 9. Сәйед-Әхмәт (Сәйдәк). — 10. Ҡасим. — 11. (Х)Аҡназар (1564-65 йылдарҙа вафат). — 12. Ҡасим...

Башҡорт риүәйәттәрендә әйтелгәнсә, (Х)Аҡназар-хан зерә ҡөҙрәтле булып, Башҡортостандан тыш “Ҡазан, Себер, Әстерхан батшалыҡтары, Бохара, Хива, Ташкент һәм башҡа илдәр менән” теге йәки был сүрәттә идара ҡылған (Ә.Н. Усманов, 61-се бит). Тырнаҡ эсенә алынмыш һуңғы мәғлүмәтте килтермеш тарихсыбыҙ уны “шапыртып әйтеү” (фәстереү) тип һанаһа ла, ғәмәлдә ул, (Х)Аҡназар, Ҡазан ханлығын урыҫ ҡолатҡанға тиклемге бер осорҙа тап ана шундай киң хакимиәтле хан булған, быға баяғы Ҡазан һәм Себер ханлыҡтарын ҡаҡшатыусы тарихи шарттар сәбәпселек иткәндер. Юҡҡамы ни (Х)Аҡназарҙың замандашы фарсы Мөхәммәд Ғаффари ҙа уны, “хәҙер ул — [бөтә] Дәшт-и-ҡыпсаҡтың хакимдары”, тип һанай (Тизенгаузен, 212-се бит)... (Х)Аҡназар-хандың тәхете бик боронданғы баш ҡалабыҙ Өфөлә урынлашып (Ә.Н. Усманов, 60-сы бит), уның ҡулы аҫтындағы башҡорт-нуғайҙар был шәхесте үҙҙәренсә, исеменең баштағы “х”-һын юйылтып, Аҡназар-хан тип әйткәнлектән, тарихсыларыбыҙ бер үк хандың исеменең ошолай ике төрлө (ХАҡназар һәм Аҡназар) әйтелешен абайлап еткермәйенсә, айырым-айырым ике хан итеп бутай, өҫтәүенә, уны “нуғай хандары” (йәғни үҫәргәнле башҡорт Йеҙекәй) нәҫеленән, тип раҫлай, ә бының һис тә улай түгел икәнлеген әле генә уның нәҫел-нәсәб шәжәрәһенән күрҙек.


Үҙ заманында Башҡортостан үҙәгендә “Өфө-Тура-хан” булып бойороп ултырмыш ХАҡназарҙың ҡайһылыр бер осорҙа ҡаҙаҡ далаларына сигенеп, 1564-65 йылдарҙа (Исмәғил Хайрас үлгәндән һуң) Башҡортостан менән күпмелер дәрәжәлә ҡабат идара ҡылғанлығы, “халыҡты ныҡ иҙгәнлеге” билдәле. “Башҡорт шәжәрәләрендә, риүәйәттәрендә Аҡназарҙың ҡаты күңеллелегенә баҫым яһала. Нуғай юлы старшинаһы Ҡыҙрас Муллаҡаевтың хикәйәтендә Аҡназарҙың башҡорттарға мөнәсәбәтен күҙҙә тотоп, шулай тиелә: “Хан уларҙы төрлөсә ыҙалаған, хәлһеҙләндергән, хатта өс йортҡа бер генә ҡаҙан аҫырға рөхсәт иткән, мал-тыуарҙы ла, балаларҙы ла үҙенә алған, ерҙәргә хужа булған, хатта Ағиҙел аръяғына сығырға рөхсәт итмәгән, кем дә кем һунарға йөрөһә, берәр һуҫар яҫаҡ түләткән” (Ә.Н. Усманов, 61-се бит). Ләкин был Рәсәй империяһы сәйәсәтендә тәрбиәләнгән һәм уның рәсми “тарих”ынан белем алған хөрмәтле тарихсыларыбыҙҙың: “Башҡортостан урыҫ дәүләтенә үҙ ирке менән ҡушылғандан һуң ғына башҡорт халҡы нуғай иҙеүенән, Ҡазан һәм Себер ханлыҡтары иҙеүенән ҡотолдо”, тигән ярамһаҡ вәғәздәрен нигеҙләргә көсәнеү генә булып тора. 


Билдәле булыуынса, 1557 йылда Башҡортостан “үҙ ирке менән” урыҫ дәүләтенә ҡушылғандан һуң Сыңғыҙ-хан нәҫелдәренең Башҡортостандағы хакимиәт шәжәрәһе ХАҡназар-хандың улдарының береһе Әхмәт-Гәрәй-хан быуынында өҙөлә; уларҙан арынған һәм донъя йөҙөндәге иң боронғо ҡалаларҙың береһе булған баш ҡалабыҙ Өфөлә 1574 йылда колонизатор урыҫтарҙың Башҡортостанды, Себерҙе һәм Урта Азияны тамам яулап алыу өсөн таяныс нөктә рәүешендәге хәрби ҡәлғәһе суҡайтыла һәм ул ҡәлғә үҙебеҙҙең сал-боронғо баш ҡалабыҙ Өфөнөң изге исеме менән үк аталып китә; үҙ тарихын белмәгән беҙ бахырҙар (маңҡорттар), шул шомло урыҫ хәрби ҡәлғәһе суҡайтылмыш 1574 йылды “Өфө ҡалаһын нигеҙләү йылы” итеп шанлы юбилей байрамдары яһайбыҙ. Эш былайға китһә, Урал тауын урыҫтар өйгән, тип тә байрамларбыҙ әле... Ләкин “үҙ ирке менән урыҫ дәүләтенә ҡушылған” башҡорттарҙы иҙеүҙә был империя вәкилдәре үҙҙәренең беҙгә ҡылған яуызлыҡтарын Сыңғыҙ-хан нәҫелле баяғы яуыз ХАҡназар-хандан да күп тапҡырға арттырып ебәрәләр: 1704 йылда Өфөгә килмеш батша яҫаҡсылары А. Жихарев менән М. Дохов башҡорттарға, өҫтәмә рәүештә, 72 төрлө яңы яҫаҡ һала, шул иҫәптән ҡара күҙле, күк күҙле булған өсөн дә айырым яҫаҡтар ҡарала; мәсеттәрҙе христиан сиркәүҙәре рәүешендә төҙөргә тип, һәм өйләнешкәндәрҙе никахлағанда мосолман мулла эргәһендә урыҫ побы ла һерәйеп торорға тейеш, тип талап ителә (История Уфы. Уфа, 1976, 54-се бит). Ә иҫәпһеҙ башҡорт ихтилалдарын ҡанға батырып баҫтырған һайын тиҫтәләрсә меңәрләп-меңәрләп үлтерелгән һәм урыҫ гөбөрнәләренә, урыҫ хәрби флотына, Көнсығышты яулау полктарына ғүмерлек ҡол итеп ебәрелгән башҡорт ир-аттарын, бала-сағаларын һанай китһәң, сәстәрең үрә торорлоҡ...


Өҫтәрәк әйтелгәнсә, баяғылай, үҙ иркебеҙ менән урыҫ дәүләтенә ҡушылғандан һуң да тәүге осорҙа, хатта ХVII быуат урталарынаса, Башҡортостандың “туҙға яҙылмаған” конфедератив хоҡуҡтары” һаҡлана бирә, унда кенәздәр һәм бейҙәр, килешелгән күләмдә Рәсәйгә яҫаҡ түләһәләр ҙә һәм Рәсәйҙең сит илдәр менән төрлө һуғыштарында Рәсәй яҡлы булып ҡатнашһалар ҙа, илдең эске тормошо менән үҙ аллы идара итәләр. Шул уҡ ваҡытта ҡаҙаҡ далаһы яғынан Сыңғыҙ-хан нәҫелдәре хандарының әленән-әле ябырылыуҙарынан (бында Рәсәй хөкүмәтенең хөсөтө лә ҙур була) йонсоп һәм башҡорт халҡының бер өлөшө нуғай урҙалары рәүешендә Ҡубан яғына күсеп киткәндән һуң ғәскәре ныҡ кәмеүҙән ауырлыҡ кисереп, көслө ғәскәрле урыҫ дәүләтенең ҡанаты аҫтына кереү теләгенә йылдар үткән һайын нығыраҡ тартылалар (хәйләкәр урыҫ батшалары ла был йүнәлештә халыҡ-ара аҫтыртын сәйәсәт үткәрә).


Беҙгә мәғлүм элекке башҡорт ханы Тинәхмәттең (Ғали Дәрүиштең) улы Урмәмбәт (Сәсле Дәрүиш) кенәз ХVI быуат аҙаҡтарында хәҙерге Ырымбур өлкәһенең Һаҡмар һәм Яйыҡ буйҙарында иле менән йәйләп йөрөгәнлеге, ә кенәз ыҫтаны (“баш ҡалаһы”) Ҡаҫмарт йылғаһы тамағындағы “биш ауылға” йәғни боронғо беҙгә таныш Ҡасынҡы сала
 һәм унан бүленеп сыҡмыш Сәнкем-Биктимер
, Һунарсы, Солтанбай, Этбай (Ырыҫҡол) ауылдарына урынлашып, Урмәмбәт кенәз үҙе, ҡарттар хәтерләүенсә, Сәнкем-Биктимерҙә ыҫтанланып торғанлығы билдәле. Был осорҙа Урмәмбәт кенәзгә күрше булып Турғай далаларында ҡаҙаҡ Урҙаһының ханы Ҡасим йәшәй; был икәүҙең араһында Яйыҡ һыуы аръяғындағы Илек, Әмбә йылғалары буйҙарындағы хозур ер-һыу өсөн әленән-әле низағтар, ҡанлы барымталар һәм ҡарымталар булып тора. Әйтелгән Ҡасим-хан шанлы Сыңғыҙ-хан нәҫелдәренең бер сыбыҡ осо булғанлыҡтан, ул атаһы ХАҡназар-хан күптән түгел бойороп йәшәгән Башҡортостанды кире-ҡабат үҙ ҡулы аҫтына алырға, атаһы һымаҡ уҡ шөһрәтле хан булырға дәғүәләй, ләкин Урмәмбәт тә уның башына етергә теләй. “Үҫәргән тәүәрихе”ндә (58-се бит) әйтелеүенсә, “Был Урмәмбәт Урыҫ-хандан (дөрөҫө — кенәздән. — Й.С.) һуң булды, заманында ир-арыҫлан (Ҡасим-хан ХАҡназар улы. — Й.С.) менән араларында һуғыш булып, халҡы ике ҡәүемгә [төркөмгә] айырылды: береһе Ҡасим ир-арыҫланға табиғ булып [буйһоноп], нуғай (Үҫәргән. — Й.С.) халҡы ине; береһе береһенә ҡаршы торҙолар. Һаҡмар һыуы буйында бер урында ғазем [киҫкен] үлтереш булды, Урмәмбәт-ханды язалап үлтерҙеләр
; ул ваҡытта нуғай (Үҫәргән. — Й.С.) халҡының баш ҡалаһы Һаҡмар һыуында ине, — әле хәҙер ҙә Ҡаҫмарт тамағы, тиҙәр, — шул биш ауыл урындан нуғай (Үҫәргән. — Й.С.) халҡы таралдылар — һәр ҡайһы һәр тарафҡа киттеләр... Иҙел һыуына тиклем ил араһы бер заман шөйлә буш ҡалды
, ахыр башҡорт хужа булып, 1617 йыл тарихтә ил тота башланылар
”...


Сәнкем-Биктимер ауылының көнбайыш осонда (“Ярыш юлы”ның уң яғында) сал ҡылғанлыҡ араһында яҫы ике таш ҡаушарып ҡуйылған уба бар, — “Әүлиә зираты” тип йөрөтәләр, — тап шул тарихи Урмәмбәт кенәздең ҡәберелер (ҡаушарылған ике ташын һуңғы замандарҙа Һарыҡташта йорт һалыусы әрмән “шабашник”тары алып киткән).


Ҡасим-хан, кенәз Урмәмбәтте үлтереп, уның урҙаһына ла хан булып алғандан һуң, шул тәңгәлдә Һаҡмар менән Яйыҡтың бер-береһенә иң яҡын килешкән ифрат хозур ер-һыулы аралында — хәҙерге тимер юл станциялары Жултый һәм Дубиновка араһындағы бер күркәм тау итәгендә (ул тауҙы әле лә шул Ҡасим-хан исеме менән Ҡасим тауы тип, ә тау егенән урғылып сығып, Яйыҡҡа табан ағылған һәм урыҫтың билдәле Верхнеозерная ҡәлғәһен уҙып шундағы бер күлгә ҡойған йылғаны Ҡасим йылғаһы тип атайбыҙ) хәҙерге Сулпан һәм Бахмут ауылдары янында баш ҡала ҡороп ултыраҡлана (тарихсы-эҙәрмән Ф.Ф. Илбулдин әйтеүенсә, ҡала ҡалдыҡтары бар). Был “Ҡасим-хан... нуғай-башҡорт халҡына хан булып, наһәр [йылға] Иҙел [Ағиҙел] менән Самар һыуы араһында хөкүмәт итәле хан ине” (“Үҫәргән тәүәрихе”, 55-се бит). Ошолай башҡорт ханы булараҡ үлгән Ҡасимдың ҡәбере лә, моғайын, шундағы Дубенское (Гипсрудник) ҡасабаһы янындағы иҫке зиратталыр. Ундағы “ҡырҡ нуғай батыры”ның ултырған сүрәттә гипсланып ҡатырылған һындары (Ф.Ф. Илбулдиндан), моғайын, шул Ҡасим-хан язаһынан ҡалғандыр һәм төркиҙәрҙең хан ҡәбере эргәһенә үлтерелгән дошмандарының һындарын балбаллап ҡуйыу йолаһын үҙенсә атҡарыуҙыр...

Башҡортостандың һуңғы “Себер ханы” Байбулат-Ҡараһаҡалдың тәржемәи хәле лә, уның ниндәй нәсәпкә ҡарағанлығы ла һәм ҡанлы башҡорт ихтилалында ҡайһылай рәүешле ҡатнашыуы ла әлегәсә серле томан артында йәшерелеп, башҡорт тарихсыларының һәм яҙыусыларының был шәхесте йә Сыңғыҙ-хан нәҫеленә, йә ябай юрматы башҡортона ҡаратыр булғанлыҡтарынан, шул юҫыҡта төпсөнөүҙе туп-тура уның киң билдәле рәсми шәжәрәһенән башлайыҡ (Ә.В. Туған һәм “Материалы по истории башкирской АССР, часть I, М.-Л., 1936” йыйынтығындағы мәғлүмәттәр һ.б. буйынса):


1. Сыңғыҙ-хан. — 2. Яусы. — 3. Шәйбан. — 4. Яусы-буға. — 5. Баҙарғол. — 6. Миңтимер (Мәлик-Тимер). — 7. Уның улдары: а) Илбәк, уның улы Ҡанбай (хан ыҫтанын хәҙерге Йәнсура районының Ишпай йылғаһына ҡойоусы Күгәҙе//Күгыҙма йылғаһы буйына ҡорған, үҙ тәңкәләрен һуҡҡан. Туҡтамыш-хандың замандашы); б) Бикҡунды. — 8. Ғәли бин Бикҡунды. — 9. Хажимөхәммәт. — 10. Мәхмүдек. — 11. Ибәк (Ибраһим, Төмән ханы, 1499 йылда вафат). — 12. Мортаза (1481 йылда Аҡ Урҙа ханы, бер туғандары Шәйех-Әхмәт һәм Сәйед-Әхмәт менән берлектә). — 13. Күсем (1563-1598 й.й. Себер ханы). — 14. Ишем (Ибәк-Гәрәй-хан, Ишем йылғаһы буйында күсенеп йөрөгән. — Материалы... 205, 492-се биттәр. Артабан: Материалы). — 15. Уның улдары: а) Бүгәй, уның улдары: 1) Дүдүбәк (1677 йылда ике туған ҡустыһы Көсөк Аблаев менән жунғарҙарға барымта яһап, әсир төшә, ә Көсөк үлтерелә. 1678 йылда жуңғар ханы Галдан-тайши Дүдүбәкте ҡалмыҡ ханы Әйүкә өҫтөнән бойорорға хоҡуҡ биреп, уны үҙенең бойорманы итеп билдәләй), уның улы Ибраһим (шул жуңғарҙарҙа хан ыҫтанында аманат булып йәшәй); 2) Тәвәкел (ғәрәпсә “ҡыйыу” тигән һүҙ; һуҙынҡыларға һаран ғәрәпсә яҙылышы “tvkl” [латин хәрефтәрендә] булғанлыҡтан, төрлөсә уҡыйҙар уны: “Тәүкил”, “Тукил”, “Тәфкил” [шунан килә “Тәфкилев” — “Тәфтиләү”], “Тевкел” [“Тевкелев”]... 1635 йылда был Тәвәкел Бүгәйев, Өфөләге урыҫ ҡәлғәһен юҡ итеү һәм Башҡортостандың Себер һәм Нуғай юлдарында үҙҙәренең “Себер батшалығы”н ҡабат тергеҙеү өсөн, ике туған ағаһы Аблай Ишемов менән Өфөнө алырға ғәскәр менән киләләр, ләкин Өфөнөң Ҡариҙелдәге Ташкисеүенә ун биш саҡрымдай ҡалараҡ [хәҙерге Аблай урманы янында] һуғышта берләштерелгән башҡорт-урыҫ ғәскәре тарафынан тар-мар ҡылынып, Аблай шунда үлтерелә, ә Тәвәкел, әсир алынып, Мәскәүгә оҙатыла [Очерки по истории БАССР. Уфа, 1956, 105-се бит. Артабан: Очерки]. Мәскәҙән уны төрки һатлыҡ йәндәренең атаҡлы төйәге булған Ҡасим ҡалаһына үҙенең әсир туғандары янына йәшәргә ебәрәләр; был Тәвәкелдең улы Мәмәт йәки Мортаза йәки Ҡотломөхәммәт Тәфтиләү йәки генерал-майор Алексей Иванович Тевкелев [1675-1766] — башҡорт халҡының ҡанэскес палачы булып таныла. Әсир ителгән атаһының, үлтерелгән ике туған ағаһының һәм тергеҙелмәгән “Себер батшалығы”ның ҡонон алған ул башҡорт халҡынан); б) Аблай [Баҡты-Гәрәй-хан]. — 16. Көсөк Аблаев (Дәүләт-Гәрәй-хан, Ишем йылғаһы буйында күсенеп йөрөгән, 1667 йылда ҡалмыҡ Әйүкә-тайши тарафынан үлтерелгән. — Материалы, 205, 238-се биттәр). — 17. Уның улдары: а) Ибәксеүәк (Солтан-Хажи йәки “Өфө яҡ башҡорто Абдрахман” йәки ялған Солтан-Морат — Рәсәйҙән айырылыу һәм үҙ аллы ханлыҡ төҙөү өсөн 1707-1737 йылдарҙағы башҡорт болаларының “башҡорт ханы”); б) Ишемсеүәк (ҡараҡалпаҡтарҙа хан). — 18. Хәсән Ишемсеүәков. — 19. Байбулат Хәсәнов (Солтан-Гәрәй йәки Ҡараһаҡал йәки Суна — Рәсәйҙән айырылыу һәм үҙ аллы ханлыҡ төҙөү, ә дөрөҫөрәге -- бабалары ҡулынан ысҡынған Себер ханлығын кире ҡайтарып алыу өсөн 1740 йылғы ҡанлы башҡорт болаһының “башҡорт ханы”)...


Ләкин быға ҡарата бәхәсем бар: был рәсми шәжәрәнең ҡәҙимгесә Сыңғыҙ-ханға илтеп тоташтырылған беренсенән алып ун беренсе быуындар өлөшөн, ул өлөш ғәмәлдә Әхмәт улы (ә Ибәк улы түгел!) Мортазаға ҡағылышһыҙ, уның өсөн яңылыш булғанлыҡтан, яңылышлығын танып, алып ташларға һәм, дөрөҫ өлөшөн ялғап, төҙәтеп бирергә тейешлемен, сөнки Мортазаның атаһы, «Ибәк-Ибраһим» түгел, ә Алтын Урҙа тәхетендәге Әхмәт-хан икәнлеге, һәм ул Үҫәргән ҡәбиләһенең Әмәт Хәмәт (Әлмөхәммәт) хан тоҡомо икәнлеге асыҡлана (“Себер ханлығы һәм башҡалар” тигән хеҙмәтемде ҡарағыҙ). Һөҙөмтәлә шәжәрәнең Мортазаға тиклемге быуындары, Сыңғыҙ-хан тоҡомо булмайынса, ҡыҫҡаса ошолай күҙаллана: 1. Әмәт Хәмәт. — 2. Һалсы. — 3. Әхмәт. — 4. Мортаза... Һәм артабан шәжәрәләге быуындар дауам итә. (Был, әлбиттә, минең һуңғы осор ҡарашым; ә элегерәк мин дә әле өҫтә бирелгән рәсми шәжәрә яҡлы һәм шуның буйынса фекер йөрөтә инем).

Тарихтың әсе көлөүе алдыбыҙҙа: башҡорт Әмәт Хәмәт нәҫеле булған Күсемдән Ишем тыуа, Ишемдең Бүгәй һәм Аблай тигән ике улы була. Беренсеһе Бүгәйҙән — Тәвәкел, Тәвәкелдән — Ҡотломөхәммәт Тәфтиләү йәки ҡанэскес палач Алексей Иванович Тевкелев тыуа.


Шул Ишемдең баяғы икенсе улы Аблайҙан — Көсөк тыуа, Көсөктөң иһә Ибәксеүәк (Солтан-Морат) һәм Ишемсеүәк тигән улдары була; Ишемсеүәктән — Байбулат (Солтан-Гәрәй йәки Ҡараһаҡал) тыуа. Шәжәрәнән күренеүенсә, 1707-1740 й.й. башҡорт ихтилалдарының “хан”дары Солтан-Морат — ике быуын аша, ә Солтан-Гәрәй йәки Ҡараһаҡал — өс быуын аша ғына шул ихтилалдарҙың рәхимһеҙ баҫтырыусыһы, башҡорт халҡын йыртҡыстарса ҡырыусы ҡанэскес палач Ҡотломөхәммәт Тәфтиләү йәки Алексей Иванович Тевкелев менән бер үк ата (Ишем) балалары. Тимәк, бабалары башҡорт (Үҫәргән-Юрматы ырыуынан) булған был ағай-энеләрҙең берәүҙәре — башҡорт халҡының ялған “ханы” булып, икенсеһе ҡанэскес палачы булып бер юлы ҡан ҡойғандар...


1707-1740 йылдарҙағы ҡораллы башҡорт халыҡ күтәрелештәренең үҙәк заңын тәшкил иткән “хан эҙләү” һәм “хан күтәреү” мажараларының төп сәбәбе — ҡырағай Рәсәй империяһының башҡорт халҡына ҡарата сыҙай алмаҫлыҡ вәхшилеге, иҙеүе ине, әлбиттә. Шуны саҡ ҡына күҙаллатырлыҡ миҫал итеп Себер юлы башҡорттарының Рәсәй батшаһы Михаил Романовҡа яҙған зарлы хатының 1633 йылдың февралендә яһалмыш урыҫса иншаһынан бер өҙөк килтерәйек:


“Били нам челом Верхотурсково уезду ясачные Башкиры сотник Яшинбайко Кулушев и во всех товарищев своих Уфинской волости место, а сказали: платили де они в нашу казну кунишной оброҡ по книгам, сколько на него положено, ежегод безпереводно; а как де зима станет и к ним де с Верхотурья воеводы Присылают для ясачново сбору стрельцов; а тех де они стрельцов возят нартами на себе, потому что у них зимою санных дорог нет, что место лесное, и те де верхотурские стрельцы живут у них, переменяясь, во всю зиму безпереводно; а как они (башҡорттар үҙҙәре. — Й.С.) жвут на промыслах для ясаку, и те де стрельцы без них жен их и детей бьют, и позорят, и деньги у них вымучивают, и куницы у них для себе емлют, и ясак на их правят для своей корысти с лишком, не против книг, а тем де лишним ясаком де служилые люди сами с воеводы корыстуютца и всякое насильство им чинят. А как они с ясаком Приходят на Верхотурье, и им де воеводы ясачных книг не кажут, а емлют де ясак с лишком, что у кого какой мяхкой рухляди найдут, то де у них и возьмут и тем самым корыстуютца; и они (башҡорттар. — Й.С.) де от тово насильства вконец погибли, и многие задолжали великими долги, и жены де и дети поиззакладывали и разбрелись врозь” (Материалы, 69-сы бит)...

Күрәһегеҙ, илдең иңе күтәрмәҫлек яҫаҡ һалып, түләй алмаһалар, башҡорттоң ҡатындарын һәм балаларын урыҫ түрәләре ҡоллоҡҡа алып китер булған... Түҙеп торғоһоҙ был афәттән нисек тә ҡотолоу өсөн бер генә сара ҡалған — ҡулға ҡорал тотоп Рәсәй иҙеменән арыныу, үҙ ханыбыҙҙы күтәреп, ата-бабаларҙың боронғо үҙ аллы һәм бойондороҡһоҙ Башҡортостанын тергеҙеү. Ул заманда хан ителер зат халыҡ-ара рәсми танылыу тапһын өсөн мотлаҡ Сыңғыҙ-хан нәҫеленән булырға тейешлектән, ә ундай зат тамырҙары Башҡортостандың үҙендә ҡоротолғанлыҡтан, башҡорт уҙамандарының сая ҡарашы урыҫ ҡыҫымы аҫтында Себерҙән ҡасмыш баяғы Күсем-хан бала-сағалары менән мыжғыу ҡаҙаҡ далаларына, ҡараҡалпаҡҡа һәм Бохара яҡтарына, Йеҙекәй батыр нәҫелдәре (солтандар) олағып һеңмеш Ҡубан буйҙарына, Туҡтамыш-хан нәҫелдәре Гәрәй-хандар хакимлыҡ итмеш Ҡырым тарафтарына төбәлә. Был хәрәкәттең башында Петр I батша һуғыштарының данлыҡлы баһадиры, Нуғай юлы старшинаһы Алдар-тархан Иҫәкәйев торған: хан булырҙай зат эҙләп үҙ кешеләрен баяғы йүнәлештәргә саптыртҡанлығы, үҙенең дә шул яҡтарҙы, төрөк солтанының вәкиле унда булыу форсатын тура килтереп, гиҙгәнлеге билдәле (Материалы, 52, 225, 253, 258, 298-299, 323-сө биттәр). Алдар-тархандың был сәйәсәтенә Башҡортостандың бөтә дүрт юл башҡорттары ла, тип әйтерлек, теләктәшлек белдереп, бик күп старшиналар, батырҙар, абыҙҙар шуны бойомға ашырыу өсөн хәйләкәр һәм аҡыллы Алдар батыр етәкселегендә аҫтыртын эш атҡара, был иһә урындағы урыҫ түрәләрен, бигерәк тә Ҡазан комиссары Стефан Вараксинды, ҡаты ҡурҡыуға һала — бер-бер артлы юҡ ителеп онотола барған Ҡазан һәм Себер ханлыҡтарына алмашҡа күҙ менән ҡаш араһында төркиҙәрҙең ҡөҙрәтле яңы ханлығының тыуыуы һәм артабан урыҫтарҙың Урта Азияны, Һиндостанды яулау юлын бикләүе бик ихтимал!.. Рәсәй тәнендә хасил булмыш ошо яман шеште тулышып эренләмәҫе борон уҡ ярырға — башҡорт халҡының һөт өҫтөндәге ҡаймаҡтай иң аҫыл вәкилдәрен, ихтилалды йәшерен әҙерләүселәрен һәм етәкселәрен, хәйлә менән ваҡытынан элек һәм тарҡау-тарҡау баш күтәртеп фашларға ла себен урынына ҡырып ташларға, шул рәүешле алыҫ Санкт-Петербурҙағы император ғали йәнәптәренең бөйөк күрһәтмәһен артығы менән еренә еткереп үтәргә... Һәр хәлдә, Башҡортостанда “башҡорт ханы Солтан-Морат”ҡа, “башҡорт ханы Солтан-Гәрәй”гә бәйле булған, әлегәсә тарихсылар тағатып бөтә алмаған ытырғаныс серле лә, ҡанлы-мажаралы ла бөйөк спектакль башлана...


“Башҡорт ханы” Ибәксеүәк йәки ялған Солтан-Морат. Уның тәржемәи хәлен уны урыҫтар 1707 йылдың 12 февралендә Терек (хәҙерге Грозный йәки Жохар) ҡәлғәһендә ҡулға алғандан һуң Әстерхан Приказной палатаһында тәфтишләгән һәм 1708 йылдың 20 апреле менән тамғаланған ҡағыҙҙан (Материалы, 238-243-сө биттәр) һ.б. доҡументтарҙан асыҡлау мөмкин. Шунан утыҙ йыл элгәре йәғни 1677 йылда уның атаһы Көсөк Аблаев (Дәүләт-Гәрәй-хан), Иртыш йылғаһы буйында күсенеп йәшәгән зат һәм Себер юлы менән Нуғай юлы башҡорттарының ханы иҫәпләнмеш Күсемдең бүләһе (Очерки, 110, 113-сө биттәр), әйтеп үтеүебеҙсә, ҡалмыҡ ханы Әйүкә-тайши менән һуғышта үлтерелә. Көсөктөң ике туған ҡустыһы Дүдүбәк Бүгәйев шул осорҙа уларға күрше йәшәгән жуңғар ханы Галдан-тайши ҡулына әсир төшөп, байтаҡ ваҡыт уның урҙаһында ғүмер кисергәс һәм жуңғарҙар менән сәйәси өлкәлә уртаҡ тел тапҡас, 1678 йылда Галдан-тайши был Дүдүбәк-солтанды хөрмәтләп уның иленә — Иртыш йылғаһы буйына ҡайтарып ебәрә; өҫтәүенә, кесе урҙа (ҡалмыҡтар) булып үҙенән айырылған һәм уға һүҙһеҙ буйһонған, хатта дер-ҡалтырап унан, Оло Урҙа ханынан, ҡурҡҡан ҡалмыҡ ханы Әйүкә-тайшиға бынан һуң барлыҡ эштәрендә Дүдүбәкте тыңларға һәм, иң мөһиме, бергәләшеп “башҡорттарға ҡаршы һуғышҡа барырға” бойора (был, моғайын, Рәсәй хөкүмәтенең хөсөтө). Шунан саҡ ҡына элегерәк (1662-1664 й.й.) башҡорттарҙың Ишмөхәммәт Дәүләтбаев
, Һары Мәргән етәкселегендә Күсем бүләһе Көсөк-хан һәм ҡалмыҡ ханы Әйүкә-тайши менән берлектәге ихтилалдары (Очерки, 110-111, 113, 205-се биттәр) Рәсәйҙең Башҡортостан тәненә батып кергән тамырын ныҡ ҡаҡшатып, Уралдағы, Урта Азиялағы, Төньяҡ Ҡафҡаздағы төрки халыҡтарҙың Рәсәйгә ҡаршы берләшә башлауы уғата ныҡ хәүефләндергәнлектән, Рәсәй хөкүмәте был көрәштә Башҡортостан менән унан көньяҡтараҡтағы баяғы халыҡтар араһына шына ҡағырға һәм уларҙы бер-береһенән айырырға, ә ахырҙа бер-береһенә ҡаршы ҡуйып ҡанһыратырға тигән сәйәсәт ҡора. Ҡытай манжурҙары тарафынан ҡаты ҡыҫырыҡланған һәм теле, дине буйынса төркиҙәргә ятбауыр булған жуңғар-ҡалмыҡ урҙаларын шына итеп бик йәтеш файҙалана — уларға тәүҙә Башҡортостанды көньяҡлап әйләнеп үтеп Иртыш һәм Яйыҡ араһына, унан һуң — Яйыҡ һәм Иҙел араһына, ә аҙаҡ Иҙел һәм Дон араһына күсенергә ирек бирә. Был арауыҡтарҙы күптән инде үҙенеке итеп һанаған йәки шуға яҫҡанған Петр I император быны юҡҡа ғына эшләмәгән, әлбиттә: жуңғар ханы Галдан-тайши менән төрки халыҡтарға ҡаршы йәшерен шарт төҙөшөүҙәре ап-асыҡ. Һөҙөмтәлә жуңғарҙар һәм ҡалмыҡтарҙың ҡораллы көстәре Рәсәй өсөн хәтәр мәлдәрҙә һәр саҡ башҡорттарға ҡаршы һәм Рәсәй файҙаһына эш ҡыла: ҡалмыҡ ханы Әйүкәнең ҡайһы саҡта башҡорт ихтилалсылары менән ваҡытлыса берләшеүе — аҙаҡ башҡорттоң арҡаһына бысаҡ ҡаҙарға йәтешләнгән яһил күҙ буяу ғына...


Әстерхан воеводаһы, һуңынан Ҡазан һәм Әстерхан гөбөрнаторы П.М. Апраксин 1707 йылда Петр I император ғали йәнәптәренә: “Ҡырағайҙарға ҡаршы ҡырағайҙарҙы файҙаланыу маҡсатында, ҡалмыҡ ханы Әйүкә-тайшигә офицерҙарҙан Бахметовты ебәреп, 20 мең ҡалмыҡты башҡорттарға ҡаршы йүнәлтергә тәҡдим иттек. Ул быны ҡабул ҡылды”, — тип яҙған... Әгәр ҙә Шәреҡтә башҡорттарҙың, ҡалмыҡтарҙың һәм Күсем нәҫелдәренең Себерҙән Дағстанға тиклемге аралыҡты биләгән көслө күтәрелеше менән Төркиә һәм Ҡырым да файҙаланырға тырышһа, 1709 йылдың 27 июнендә Петр I Украинала Полтава янында швед короле ХII Карлға ҡаршы һуғышта еңеү ҡаҙана алмаған булыр ине” (Ә.В. Туған, 72, 79-сы биттәр). Һәр хәлдә, үҙенә бойондороҡло ҡалмыҡтарҙы элегерәк башҡорттар менән берлектә Рәсәйгә ҡаршы барырға һөстөрткән Галдан-тайши, Дүдүбәк-солтан миҫалында өҫтә күренеүенсә, сәйәсәтен ҡапыл ғына ҡапма-ҡаршы яҡҡа үҙгәртеп, “башҡорттарға ҡаршы һуғышҡа барырға” бойора. Был, әлбиттә, тарихи осорҙа урыҫтарҙан һәм башҡорттарҙан йәберләнгән Дүдүбәк-солтан мәнфәғәтенә лә тап килә: ҡулдан ысҡынған Себер ханлығын кире ҡайтарып алыу өсөн урыҫ баҫҡынсыларына ҡаршы көрәштә Күсем-ханды һәм уның нәҫелдәрен яҡламаған һәм уларҙың Себерҙән ҡыуылып китеүенә сәбәпселек иткән элекке “ҡол”дары башҡорттарҙан үс алынырға тейеш. Башҡорттан үс алыуҙың гәрсә хас дошман урыҫ тирмәненә һыу ҡойоуы ла әлли ни мөһим түгел: башҡорт менән ҡуша урыҫ та ҡаҡшаһа һәм Башҡортостандан, ниһәйәт, табан тайҙырһа, Күсем-хан нәҫелдәренә “ҡол”лоҡҡа унда боҫоп тороп ҡалған халайыҡтар ҙа етерлек... Себер юлы менән Нуғай юлында урыҫ хакимиәте тамам нығынып етмәгән был осорҙа шулайыраҡ фекерләргә лә урын бар. Һөҙөмтәлә Дүдүбәк-солтан жуңғар ханы Галдан-тайшиҙың ғүмерлек бойондороҡлоһо булып ҡала һәм уға тоғролоғон аҡлар өсөн Ибраһим тигән бер улын шул жуңғар урҙаһына аманатлыҡҡа бирә. Галдан-тайшиҙың бойороғо еренә еткереп үтәлә: Дүдүбәк-солтан күҙәтселек итмеш Әйүкә-хан ҡалмыҡтарының 40 меңлек ҡәскәре 1682 йылда Башҡортостанға ябырыла, ошо уҡ хәл 1683 йылда ла ҡабатлана. 1708-1710 йылдарҙағы башҡорт болаларын баҫтырыуҙа ла Әйүкә-хан алайҙары урыҫ ғәскәрҙәренә ярҙамға ашыға (Очерки, 121-122, 169-сы биттәр). Ҡанлы ҡалъяға ташланған ҡоҙғондарҙай, урыҫы ла, ҡалмығы ла Башҡортостанды умыра тешләп талай. “Башҡорттар урыҫ һөжүмен көнбайыштан һәм төньяҡтан көткән хәлдә, ҡалмыҡтарҙың хыянаты һөҙөмтәһендә, һөжүм һис уйламағанда көньяҡ тарафтан башҡорт иленең ҡатын-ҡыҙ һәм бала-сағаларына ҡаршы йүнәлтелде” (Ә.В. Туған, 79-сы бит). Ҡалмыҡ ғәскәрен башҡорттарға ҡаршы асыҡтан-асыҡ файҙаланыуҙан тыш, Ҡазан комиссары С. Вараксин һәм ул саҡтағы жуңғар ханы Чаган-Раптан башҡорт халҡын ҡанһыратырға бик мәкерле йәшерен уйын да башлағандар булһа кәрәк: Башҡортостанға туп-тура шул жуңғар урҙаһынан йүнәлтеп ебәрелгән һәм башҡорттар араһында “башҡорт ханы” булып йөрөгән Ибәксеүәк — ялған Солтан-Мораттың һәм Байбулат — икеләтә ялған Солтан-Гәрәйҙең (Ҡараһаҡалдың) тәржемәи хәлдәре шуны күрһәтә.


Көсөктөң (Дәүләт-Гәрәй-хандың) вафатынан һуң 20 йыл үткәс, тип әйтелә баяғы тәфтишнамәлә, тимәк, 1697 йылда, Ибраһим-солтан ҡараҡалпаҡтағы ултырырға тәхет таба алмай тилмереп йөрөгән ике туған олатаһы Ибәксеүәк Көсөковты (буласаҡ ялған Солтан-Моратты) үҙенең эргәһенә жуңғар йортона саҡыртып ала; был ваҡытта Галдан-тайши үлгән, урынына Чаган-Раптан-тайши ултырған була. Шунда өс йыл йәшәгәс, тимәк, 1700 йылда, шул жуңғар урҙаһына, өс иптәшен эйәртеп, Башҡортостандан Бесем Хәйбуллин тигән сая сауҙагәр килә: жуңғар ханының йәшерен темеҫкене һәм вәкиле рәүешендә башҡорттар менән даими хәл белешеп торған Ибраһим-солтандың ҡотҡоһонда башҡорттарға “хан” эҙләргәлер, моғайын. Бесем Хәйбуллин Ибәксеүәккә “уның атаһының
 милке булған Өфө ҡалаһы янында йәшәүен”, урыҫ хөкүмәтенең башҡорттарҙы ҡаты иҙеүен һәм шуға һис сыҙар әмәл ҡалмауын, ә башҡорттарҙың үҙҙәре һайлап ҡуйған хакимы юҡлығын һөйләп, уға, Ибәксеүәккә, “башҡорттарҙың бойороусы солтаны булырға кәрәк ине һиңә”, тигән тәҡдим еткерә. Ибәксеүәк тәҡдимде ҡабул ҡылып, башҡорттарға эйәреп китә, ләкин баштан уҡ, нәҡ ысын шпиондарса, бик аҫтыртын һәм хәйләкәр эш ҡыла (уны алып китеүсе Бесем Хәйбуллин да жуңғар ханының шпионы булыуы бик ихтимал): ошоға тиклем Башҡортостанда Күсем-хан нәҫелле солтандарҙың баҙары бик түбән булыуын (үҙенең улдарынан Көсөктө башҡорттар үлтерә, Ҡансөйәрҙе һәм Сөнсәләйҙе
 урыҫтарға тотоп бирә) яҡшы хәтерләп, тәүге мәлдә солтанлығын йәшерә лә үҙен “Абдрахман исемле башҡорт” итеп таныта (Материалы, 491-се бит). “Яйыҡ буйында элек үҙенең атаһының ҡулы аҫтында булмыш башҡорттарҙа өс ай” йәшеренеп йәшәгәс һәм, моғайын, башҡорт телендә һупалауын яҡшы ғына шымартҡас, Себер юлы һәм Нуғай юлы башҡорттары араһында бер нисә йыл буйына үҙенең “Өфө яҡ башҡорто Абдрахман”лығын нығыта
, фәҡәт шунан һуң ғына хаҡ солтанлығын таныта башлай. Ә был ваҡытта башҡорттарҙың урыҫҡа ҡаршы баш күтәреү, йәки солтан, хан һайлау ҡайғыһы юҡ: урыҫ золомона түҙә алмайынса, “Ҡырым ханының ҡулы аҫтына күсеп китеү” тураһында һүҙ бара һәм был яңы хасил булмыш солтанды ла үҙҙәре менән бергә шунда китергә димләйҙәр. Ләкин халыҡтың күпселеге йортон-ерен ташлап Ҡырымға олағыуҙан баш тартҡас, китеү яҡлыларҙан 2.000 кеше, имеш, Яйыҡ казагы Толомбәттән алынмыш саҡырыу буйынса, ҡалмыҡ урҙаһына барымтаға тип ҡуҙғала, “Абдрахман”-солтанды ла үҙҙәре менән ала. Был ваҡиғаның ғәмәлдә нисәнсе йылда булыуын асыҡлар өсөн, ҡайһы бер доҡументтарға таянайыҡ.


Әстерхан воеводаһы П.М. Апраксин 1708 йылдың 20 мартында Петр I императорға белдермәһендә: “Үҙен солтан тип атамыш Өфө башҡорто башҡорт хыянаты буйынса Истамбулда һәм Ҡырымда булып һәм былтырғы 1707 йылда Ҡубанға — Терек ҡәлғәһе янында йәшәгән тау халыҡтарына килеп,... үҙен туп-тура башҡорт солтаны тип һәм ләғнәт төшкөрө мосолман ҡанунының изгеһе итеп атап, улар өҫтөнән хакимлыҡҡа иреште” (Материалы, 232-се бит). Тимәк, был “туп-тура башҡорт солтаны” (һуңынан изге хажи-солтан йәки Солтан-Морат) Төньяҡ Ҡафҡаздағы урыҫ ҡәлғәһе Теректе, тарихсыларҙың күбеһе йыйынтыҡтағы 104-се номерлы доҡументтың яҙылыу датаһына таянып юрағанса, 1708 йылда түгел (бының ялған дата икәнлеген һуңғараҡ күрһәтербеҙ), ә бер йылға алдараҡ — “былтырғы 1707 йылда” ҡамаған һәм буласаҡ “Солтан-Морат” та тап шул йылдың (ә 1708 йылдың түгел!) 28 февралендә урыҫтар тарафынан әсир алынған. Ошоно уҡ шул уҡ П.М. Апраксиндың 1709 йылдың 22 февралендә яҙған белдермәһе лә дөрөҫләй: башҡорттар, ти ул, “миңә тиклем өс йыл элгәре үк һәм хәҙер ҙә үҙҙәренең шул золмәтле ныҡышмалылығында торалар, хәҙер ҙә уларҙың атаҡлы ҡарағының (Алдар батырҙың! — Й.С.) саҡырыуы буйынса ҡараҡалпаҡтан үҙен солтан (“хан улы”) тип танытмыш бер ҡараҡ килгән” (Материалы, 252-се бит). Тимәк, 1709 минус 3 була 1706 йыл — “башҡорт солтаны” Ибәксеүәк ысынлап та Төркиәлә һәм Ҡырымда йөрөгән ваҡыт... Шулай итеп, 2.000 башҡорт баяғы “башҡорт солтаны” менән бергә Яйыҡ казактарына табан 1706 йылдың яҙ башында юлланған икән.


Яйыҡ ҡалаһына етергә алты көнлөк юл ҡалғас, уларҙы Өфө урыҫтарының һәм татарҙарының 800 кешелек әтрәты ҡыуып етә һәм, “башҡорттарҙың урыҫтарға ҡаршы түгел, ә Яйыҡ казактары менән берлектә ҡалмыҡтарға барымта яһарға китеп барыуын ишеткәс, кире борола”, бына ғәжәп!.. Башҡорттарҙы кем (Ибәксеүәк) етәкләүен белеү менән үк, тынысланып, һис зыян килтермәйенсә, тороп ҡалыуҙарына ҡарағанда, Өфө әтрәте үҙҙәренең шпионы булған солтандың именлеге өсөн генә артынан оҙатып килгәнгә оҡшай. Урыҫ берекмәне булған ҡалмыҡтарға Яйыҡ казактарының барымта яһауҙан баш тартыуы, ә ҡалмыҡтар, башҡорттарҙың күпселеге кире боролоп ҡайтып киткәндән һуң, Ҡырым ханына хат илтергә тип ҡалдырылған 50 генә яугирҙең артынан Царицын һәм Ҡараяр араһындағы кисеүгәсә бер тотам ҡалмай эйәрә килеп тә, уларға зыян тейҙермәүҙәре (солтанды һаҡлағандарҙыр!), һайлап алынмыш 8 башҡорт менән солтаныбыҙ иҫән-имен Иҙелде кискәс кенә, ҡалған 42 башҡортто күҙ асып йомғансы ҡырып ташлауҙары, ә баяғы 8 башҡортло солтаныбыҙ урыҫтарҙың ҙур гарнизондары торған һәм кисеүҙе күҙ ҡараһындай аңдыған Царицын һәм Ҡараяр (хәҙерге Каменный яр янында) ҡәлғәләрен уҙғанда, шулай уҡ Ҡафҡаз юлын дүрт күҙ менән күҙәткән ҙур ғәскәрле һәм хәтәр Әстерхан янынан уҙғанда ла бер урыҫ һалдатының да осрамауы, һис кемдең арҡыры тормауы баяғы шикте ныҡ арттыра. Сөнки был юлдарҙы урыҫ хөкүмәте башҡорттарҙан ныҡ ябып тотҡанлыҡтан, 1662-1664 йылдарҙағы башҡорт ихтилалын етәкләүсе Ишмөхәммәт Дәүләтбаевтың (“Ишмөхәммәт аға”ның) 1704 йылда төрөк солтанына юлландырған илсеһе Сәйет Мөхәммәтҡол (“пеһливан ҡол”) Истамбулға урау Урта Азиянан Бағдад аша барырға ла ҡайтырға мәжбүр булған бит (Очерки, 110-сы бит, Ә.В. Туған, 74, 82-се биттәр). Ибәксеүәктең был илселек сәфәре аша, моғайын, ул саҡта шведтар менән ауыр һуғыш алып барған һәм арт һабағының именлеген ҡайғыртҡан урыҫ хөкүмәте үҙенең солохташы Ғоҫман империяһының (Төркиәнең) һәм уның бойондороҡлоһо Ҡырымдың шул солох шарттарын һаҡлау-һаҡламауҙарын, Рәсәй империяһының арт һабағын уҡытырға йыйыныу-йыйынмауҙарын да һәрмәштереп белергә тырышҡандыр (төрөк солтаны ошоно шәйләп, буғай, Ибәксеүәккә һис яҡты йөҙ күрһәтмәй)...


Ҡубандағы Үбә-аға һәм Амаһу-Бату тигән ил ағалары алыҫ юлдан килеп еткән Ибәксеүәкте башҡорт солтаны рәүешендә ҡабул ҡылып, Ҡырымға тиклем оҙатып ҡуйырға ышаныслы ике кешеһен эйәртеп ебәрә. Ләкин Ҡырым ханы, башҡорттарҙан солтан тапшырған хатты уҡып ҡарап, үҙенең төрөк солтанына бойондороҡло булыуын, ә Төркиә менән Рәсәй араһында солохҡа ҡул ҡуйылыуын, шуға күрә мәсьәләне үҙ аллы хәл ҡылырға хаҡы юҡлығын белдерә лә, үҙенән дә хат өҫтәп, оҙатыусылар биреп, һигеҙ көн тигәндә илселекте Төркиәгә юлландыра.


Төрөк солтаны, беҙгә аңлайышһыҙ тотҡарлыҡтарҙан һуң, илсене ҡабул ҡылһа ла, баяғы сәбәптән урыҫҡа ҡаршы ярҙам итә алмауын әйтеп, Ҡырым ханына тапшырырға хат бирә: башҡорттарҙың, әгәр ҙә теләһәләр, Ҡырым ханлығына күсеп килеүселәрен ҡабул ҡылырға. Истамбулда шулай ай ярым самаһы ятҡас, солтан ҡаҙнаһынан аҡса, бүләктәр алып, Ҡырымға әйләнеп ҡайталар, ләкин Ҡырым ханы төрөк солтанының игелекле кәңәшен үтәргә һис йыйынмай. Ике ай бушҡа өмөтләндертеп көттөрткәс, алыҫтағы боласыл башҡорттарҙы үҙ ҡанаты аҫтына алырға теләмәй, ә шулай ҙа илселекте, ылау һәм оҙатыусылар биреп, килгән юлдарынан Ҡубанға атҡара.


“Башҡорт солтаны” Ҡубандағы нуғай мырҙалары (борон заман Башҡортостандан күсеп киткән башҡорттар — Йеҙекәй батыр нәҫелдәре!) менән һүҙ беркетә: әгәр ҙә ки ошо көндәрҙә Башҡортостанда урыҫтарға ҡаршы яу башланһа, бергәләшеп (бөтәһе 104 кеше) башҡорттарға ярҙамға барырға; әгәр яу башланмаһа, Иҙел буйы ҡалмыҡтарына барымта яһап, Ҡубандыҡылар — Ҡубанға кире ҡайтырға, ә “башҡорт солтаны” ҡабат үҙенең яғына — ҡараҡалпаҡҡа (доҡументта шулай) тайырға тейеш... Әстерхандан Иҙел үренә воевода Шереметьев ғәскәре килеүен ишетеп, кире боролалар: “башҡорт солтаны”, Иҙел буйы һил булғансы ҡышларға тип, Ҡабардыға йүнәлә; унда дүрт көн торғас, Ҡубандан уны эҙәрлекләп “Ҡалға-солтан яуы” килеүен ишетеп, Чечняға тая, ундағы әмир Амза-бейгә һәм ярандарына үҙенең хан улы икәнлеген танытып, шунда өс ай ҡышлай. Урыҫтарҙың Терек ҡәлғәһенә балыҡ һатырға барып ҡайтып килмеш нуғайҙарҙан Терек ҡәлғәһенең бөлөңкө хәлен, ғәскәренең аҙ һәм әргендек булыуын ишетеп, “улар йәғни бей һәм мырҙалар, шулай уҡ Морат та
, бөтә чечендәр, мичкистәр, аҡсайҙар, таулылар, Әндрәй ауылы ҡумыҡтары һәм Йәштерәктең күскенсе нуғайҙары һәм йылға аръяғы мырҙаһы Солтан-Морат һәм башҡа мырҙалар менән бергә, бөтәһе 1600 кеше, Теректе алырға китәләр”...


Бындағы һуңғы ике исемгә ныҡ иғтибар итәйек — икеһе лә заманында Уралдан Ҡубанға күсеп китмеш аҫаба башҡорт тоҡомдары — Йеҙекәй батыр нәҫелдәре, шул уҡ ваҡытта, минеңсә, бөйөгөбөҙ Әхмәтзәки Вәләди Туғандың ғәзиз бабалары бит улар, бына ҡыҫҡаса шәжәрәләре:


1. Исмәғил Хайрас. — 2. Тинәхмәт (Тәтегәс-бей шәжәрәһендәге Ғали Дәрүиш йәки урыҫ тарихындағы Әстерхан ханы Дервиш-Али). — 3. Йәштерәк. — 4. Ҡараҡасай. — 5. Уның улдары: а) Туған (Ә.В. Туғандың бабаһы булһа кәрәк, Башҡортостанда ҡалған) һәм б) Солтан-Морат — 

элекке Әстерхан ханы Тинәхмәттең (Ғали Дәрүиштең) бүләһе — ысынлап та “туп-тура башҡорт солтаны” (башҡорт ханының нәҫеле) был, ә һуңыраҡ үҙен шулай тип атаясаҡ Күсем-хан нәҫеле Ибәксеүәк -- ялған Солтан-Морат та ошо бер үк шәжәрәнең ботағы. Әйткәндәй, башҡорттоң атаҡлы фольклорсы ғалимы Әбүбәкер Диваевтың бабаһы булыуы ихтимал Дивай һәм уның бер туғаны Батыр-Гәрәй ҙә буталып йөрөйҙәр шунда, Терек ҡәлғәһен ҡамаусылар араһында... Шулай итеп, ялған Солтан-Мораттың кем (Ибәксеүәк) икәнен асыҡланыҡ. Ә ысын Солтан-Морат иһә ысынлап та тап шул 1707 йыл Төньяҡ Ҡафҡаз халыҡтарының урыҫ илбаҫарҙарына ҡаршы ҡораллы көрәшенең башында торған һәм, әлбиттә, урыҫ ҡәлғәһе Теректе алыу өсөн һуғышты ла, баяғы уның шәжәрәләше Ибәксеүәк (ялған Солтан-Морат) түгел, ә ул етәкләгән, Ибәксеүәк иһә шуның ҡатнашсыһы ғына булған. Ә.В. Туған яҙыуынса, “Ошо һуғышта Дон казагы Булавин кешеләре лә Морат (башҡорт ысын Солтан-Морат. — Й.С.) менән бергә ине”... Артабан, 1917-1918 йылдарҙағы ваҡиғаларға ҡағылып, ошоно ла хәбәрләй атаҡлы тарихсыбыҙ: “Үҙ аллы Башҡортостан хөкүмәтенә Дон казактары үҙҙәренең автономия иғлан итеүен белдереү һәм беҙҙекен дә тәбрикләү өсөн вәкил ебәргәйне. Беҙ ҙә яуап итеп уларға вәкил ебәргәйнек. Улар, Булавин заманындағы ваҡиғаларҙа башҡорттарҙың тоғролоғон юғары баһалап, махсус билдәләгән. Мин дә 1957 йылдың аҙағында, Нью-Йоркта Дон казактары вәкилдәре тарафынан саҡыртылып, хөрмәт күрҙем. Уларҙа был боронғо хәтирә бик аныҡ һаҡланған, һәм Морат-солтандың исеме элекке казак тарихы ҡағыҙҙарында иҫкә алына” (Ә.В. Туған, 63-64-се биттәр).


Терек ҡәлғәһен ҡамау уңышһыҙ тамамлана, сөнки ҡамалыусыларға ярҙамға Әстерхандан 1.200 һалдат, 650 татар һәм 3.000 ҡалмыҡ яугире ебәрелә һәм 1707
 йылдың 26 февралендә үҙҙәренең яу етәкселәре урыҫ ҡулына әсир төшөүен күргән ихтилалсылар тырым-тырыҡай тарала (Материалы, 232-се бит). 1708 йылдың 20 апреле менән тамғаланған, “расспросные речи взятого в плен “названного” башкирского султана Мурата в астраханской Приказной палате о его происхождении и характере деятельности до и во время восстания” тигән рәсми ҡағыҙҙың датаһының ялғанлығын өҫтәрәк дәлилләгәйнек инде. Уның йөкмәткеһе лә шул уҡ ялған янында ятҡан — 1707 йылда ысын башҡорт солтаны Солтан-Мораттан алынған тәфтиш яҙыуы һәм Күсем-хан нәҫеле Ибәксеүәк-солтандан алынмыш тәфтиш яҙыуы, моғайын, бер йыл үткәс, 1708 йылдың 20 апрелендә, баяғы йәшерен сәйәсәт хаҡына икеһе берләштерелеп, инша рәүешендә күсереп алынған, ә төп нөсхәләге ысын дата урынына унда, абайламаҫтан, шул иншаны әтмәләмеш 1708 йыл сәпәлгән... Доҡументтың, төп нөсхәлә түгел, ә ХIХ быуат күсермәһе рәүешендә генә һаҡланыуы, ә төп нөсхәнең юҡҡа сығыуы ла ошо шикте нығыта. Терек ҡәлғәһе янындағы һуғышта ҡабырғаһы аҫтынан еңелсә яраланған ялған Солтан-Морат (Ибәксеүәк) менән бергә ысын Солтан-Морат та тотолоп Әстерханға килтерелгәндер. Әстерханда уларҙан һорау алынғас, воевода П.М. Апраксин, моғайын, үҙенә бирелгән хоҡуҡ миҡдарына ярашлы, ябайыраҡ ғәйеплеләрҙе төрлө язаға тарттырған; шул иҫәптән Ибәксеүәктең (ялған Солтан-Мораттың) танауын ҡыя киҫеп, һыңар ҡолағын мөнтәп, ҡулының бер бармағын өҙә сабып сығарып ебәргәндер (үҙҙәренең шпионы икәнлеген ул белмәгәнгә оҡшай). Ә үҙенең хоҡуҡ миҡдарына һыймаған, Ҡафҡаздағы хәрәкәттең башында торған ысын Солтан-Моратты ул, Ҡазандан йә Петербурҙан махсус бойороҡ алынғансы, оҙаҡ ҡына зинданда бикләп тота, сөнки 1708 йылдың 20 мартында Петр I императорға белдермәһендә ул, Терек яуының “башлығы яуыз солтанды еңелсә яраланған килеш тереләй ҡулға алғайныҡ, әле лә ул беҙҙең ҡулда”, тип яҙа (Материалы, 232-се бит). Ә танауы, ҡолағы ҡырҡылған, бармағы сабып өҙөлгән солтан Ибәксеүәк, йәйгеһен нуғайҙа йә ҡараҡалпаҡта яраларын төҙәлтеп, шул 1707 йыл көҙгә табан Башҡортостанда пәйҙә була ла үҙенең Ҡазанда ҡабырғаһынан Тимер ырғыҡҡа аҫылғанынан һуң изге тылсым ярҙамында ысҡыныуының дәлиле итеп, ҡабырғаһындағы баяғы Терек һуғышында алған еңел яраһының бирсәһен күрһәтә (Материалы, 491-се бит). 1707 йылдың 21 оҡтябре тирәһендә Уҡтус заводтарының приказчигы С. Павлуцкий Тубыл воеводаһы М.Я. Черкасскийға белдермәһендә: “Беҙҙең яҡтағы башҡорттар яуыз уй төйнәп йөрөй. Ялпы тигән береһе үҙҙәренең батшаһы солтан барлығын, үҙҙәренең батшаһы тип аталмыш ошо солтан Өфө ҡалаһы янындағы Чесноҡовка йылғаһы буйында 3.000 яугир менән тороуын һәм Ураков менән солтан ғәскәрҙәре араһында һуғыш булыуын” һәм ул, батша солтан, башҡорттарҙы үҙенең байрағы аҫтына саҡырып: “Мин һеҙҙең туп-тура батшағыҙ, мине ут та, һыу ҙа алмай, тип маҡтаныуын һөйләне”, — тип яҙған (Материалы, 212-се бит). Тимәк, Ибәксеүәк әлегә үҙен, Морат исемен ҡушмайынса, солтан тип кенә атаған, сөнки зиндандағы ҡубанлы Солтан-Мораттың шул саҡҡаса тере икәнен яҡшы белгән. Шулай ҙа ул үҙен инде, һис тә тартынып тормайынса, “Ҡубандан килгән хан” тип белдерә, шуның менән башҡорттарға яғымһыҙ булған һәм жуңғар тайшийы урҙаһынан ебәрелмеш Күсем-хан нәҫеле икәнлеген йәшерә. Шул заманда ихтилалсы башҡорттар араһында йөрөгән һәм Ҡазанға тотоп килтерелгән Булаҡ Аҡбулатов тигән татарҙан 1708 йылдың февраль — март айҙарында алынған тәфтиш мәғлүмәттәре буйынса, башҡорттар был “хан”ды “Ҡубандан килгән солтан-хажи” тип беләләр, “хажи мәсетендә” шул “солтан-хажи”ға тоғролоҡҡа ҡөрьән үбеп ант иткәндәр; батырҙар һәм ил ағалары ғына уның итәген үбә, ә ябайҙар хатта йөҙөн дә күрә алмайҙар икән” (Материалы, 225-се бит). Шул замандан ҡалған ҡайһы бер мәғлүмәттәргә ҡарағанда, “изге солтан-хажи-хан” йөҙөнөң күҙҙәренән түбәнге өлөшөн ҡара япма менән ҡаплап йөрөгән — изге нуры ябайҙарҙың күҙен сағылтмаһын өсөн, имештер (ә ғәмәлдә киҫек танауын йәшергән)... Алдар батыр етәкселегендә һәм “башҡорт ханы”ның тыуы аҫтында дөрләгән башҡорт ихтилалы Рәсәй империяһының был яҡтағы төп хәрби терәге Ҡазан янына уҡ килеп етеп, Күсем батыр, Иман батыр, Исмәғил мулла, Мәскәү Уразаев ғәскәрҙәре Ҡазанды алырға һәм артабан Мәскәүгәсә дөрөргә әҙерләнә башлағас, Ҡазан зинданында бикле ысын Солтан-Морат ашығыс рәүештә ҡабырғаһынан тимер ырғаҡҡа аҫып үлтерелә; шунан һуң баяғы “Ҡубандан килгән башҡорт ханы солтан-хажи” ҙа, имештер, үҙенең ошоғаса йәшереп тотҡан ысын исемен аса — Солтан-Морат икән ул (ошонан һуң гел Солтан-Морат исеме аҫтында йөрөй)... Баш күтәреүҙе артабан йәйелдереү маҡсатында Сауруш ауылында урынлашҡан ихтилал штабынан юлландырылмыш өгөтсөләр кире әйләнеп ҡайтҡас һәм “Сембер, Саранск, Алатор өйәҙҙәренең татарҙары көрәшкә ҡушылыуҙан баш тартҡас”, Ҡазанды алыуҙың мәғәнәһе ҡалмауын яҡшы аңлаған Алдар батыр һөжүм эштәрен туҡтата ла баш күтәреүселәрҙе кире Урал яғына алып ҡайтып китә (Материалы, 223, 225-се биттәр). Ә Солтан-Морат тип ялған аталмыш Ибәксеүәк-солтан, башҡорт хан тәхетенә ултырыуҙан өмөтөн өҙөп, буғай, үҙенең ҡараҡалпағынамы, әллә жуңғар урҙаһындағы ярлыҡаусыһы Ибраһим-солтан ҡустыһының ҡанаты аҫтынамы олаҡмыш. Жуңғар хеҙмәтсеһе Ибраһим-солтан, әллә шул ағаһы Ибәксеүәкте кире-ҡабат “башҡорт ханы” булырға күндерә алмай, әллә ундағы сәйәси хәлдәрҙе үҙ күҙе менән күреп темеҫкенеп ҡайтырғамы, Башҡортостан юлдарын үҙ табандары менән шымарта башлай. 1709 йылдың 22 февралендә Ҡазан гөбөрнаторы П.М. Апраксиндың Петр I императорға белдермәһендә: “Хәҙер тағы башҡорттарҙың атаҡлы ҡарағының (Алдар батырҙың! — Й.С.) саҡырыуы буйынса уларға ҡараҡалпаҡтан ниндәйҙер ҡараҡ килгән, хан улы-солтан имеш, өҫтәүенә, беҙҙә язалап үлтерелгәндең ағаһымы, әллә энеһеме, тиҙәр” (эйе, тап үҙе — Ибәксеүәктең энеһе тейешле Ибраһим!). 10 март белдермәһендә асығыраҡ әйтелгән: “Хыянатсыл башҡорттар ҡараҡалпаҡтан үҙҙәренә ниндәйҙер ҡараҡ солтан килтергәндәр, беҙҙә Ҡазанда ҡабырғаһынан аҫылғандың энеһе, тип әйтәләр”... Һәм, ниһәйәт, 1709 йылдың 28 апрелендәге белдермәлә “ҡараҡтар ханының” исеме мәғлүм ҡылына: “Нуғай юлына сит яҡ кешеһе килгән һәм үҙен Ибраһим-хан тип атаған”. П.М. Апраксин Рәсәйгә баш һалған ихтилалсы Күсем батырҙың етәкселегендәге башҡорттарҙы яңы “хан”дың хәрәкәтен ҡыйратырға, ә үҙен Ҡазанға тотоп килтерергә бойороп ебәргәс, был яңы “хан” да тиҙ арала Башҡортостандан эҙен һеперә. Ләкин Алдар батырҙың хан эҙләүҙәре һәм килтереүҙәре бының менән генә сикләнмәй икән. Шундайҙарҙың береһе — баяғы Ибраһим-хан артынса уҡ Башҡортостанда 400 яугире менән пәйҙә булмыш буласаҡ “хан” Ырыҫ-Мөхәммәт (шул уҡ Себер Күсем-хандың нәҫеле) башҡорт халҡына килтергән һәм уның атаһы -- ҡаҙаҡ ханы Ҡәйеп-Мөхәммәт-баһадир-хан ҡул ҡуйып, башҡорттоң ҡаҙаҡ араһындағы ете ырыу бейҙәре исеменән ете мөһөр баҫылған хитапнамәлә ошондай йөмләләр бар:


“...Һеҙҙә булған хажи-хан (Ибәксеүәк. — Й.С.) һәм кенәздәрегеҙҙең ете йорт кәңәше буйынса, шул кәңәште ихлас ҡабул ҡылып, 700 мең инсан исеменән атҡарылды: беҙ килгәнгә тиклем мосолмандарҙы һәм кафырҙарҙы барлағыҙ; мосолмандар үҙегеҙгә бер башҡа йәшәгеҙ; ә шулай йәшәмәһәгеҙ, үҙ гөнаһтарығыҙҙы үҙегеҙ күтәрегеҙ. Йәнә лә һәр кем белһен: Ҡазан — Шәғәли-хан йорто ине, ә Өфө Гәрәй-хан
 йорто ине, икеһе лә мосолман йорттары ине; ә һеҙ, кафырҙар, мосолман йортонан олағығыҙ йәки мосолман динен тотоғоҙ; әгәр ҙә ки мосолман динен тотмаһағыҙ, беҙгә яҫаҡ түләгеҙ... Һеҙгә килгән улымдың һәм уның менән бергә килгән аҡһаҡалдарҙың һүҙен тыңламаһағыҙ, һис ғәфү булмаясаҡ” (Материалы, 252, 256, 262, 268-се биттәр).


Ләкин хан улы артынан башҡорттарға ярҙамға йәнә кәм тигәндә ун меңлек ғәскәре лә эйәреүен күҙ төбәп көткән Алдар батыр менән Ураҡайҙың өмөттәре был юлы ла аҡланмай: Ырыҫ-Мөхәммәттең бер ус ҡына яугирен күреп һыуынған күпселек уға ҡушылыуҙан баш тарта һәм был солтан да килгән яғына кире тәгәрләй...


1722 йылдың 28 апреленән һуң яҙылған хитапнамәлә Ибәксеүәктең (ялған Солтан-Мораттың), ниһәйәт, үҙ ҡараҡалпаҡтарында бер бәләкәй генә төбәк ханы булып ултырыуын, үҙ йомоштары менән Бөрйәнгә (Алдар батырға!) килмеш биш ҡараҡалпаҡ аша башҡорттарға сәләм ебәреүен һәм башҡорт ханы булыуҙан һаман төңөлмәүен, “башҡорттар мине күрергә теләһәләр, күренекле кешеләре миңә килһен”, тип әйттертеүен күрәбеҙ (Материалы, 285-се бит). Шунан һуң күп тә үтмәй, ҡараҡалпаҡтағы урыҫ шпиондары ашығыс хәбәр — Алдар батыр үҙенең бер улы һәм йәнә биш кешеһе менән бергә “илсе булып һәм урыҫтарға ҡаршы көрәштә ярҙам һорап” ҡаҙаҡ ханы Әбелхәйергә, ҡараҡалпаҡ хандары Ишемгә һәм баяғы ялған Солтан-Моратҡа килеүен еткерә. Һәм шунан һуң ялған Солтан-Мораттың Алдар батыр менән хатлашыуы тураһында ла мәғлүмәт бар (Материалы, 298, 300-сө биттәр). Тимәк, был осорҙа Ибәксеүәк Башҡортостанға ҡабат “хан” булып ҡайтырға уйлаған (нисек итеп ҡайтҡанлығын да күрербеҙ). Һорау тыуырға мөмкин: Алдар батыр хандарҙы ни өсөн сит яҡтарҙан эҙләгән — башҡорттоң үҙенең хан нәҫелдәре — солтандары булмағанмы ни? Булған, әлбиттә, һәм улар әле лә бар. Ләкин, әйтеп үтеүебеҙсә, ул ваҡытта ҡитғалағы бөтә мосолман донъяһында фәҡәт Сыңғыҙ-хан нәҫелдәре генә хан булып ултырған һәм Сыңғыҙ-хан нәҫеле булмағандарҙы улар хан тип танымаған. Башҡорт халҡы үҙ көсө менән генә Рәсәй империяһын емерә алмаҫын яҡшы белгән Алдар батыр (заманында Ә.В. Туған да шул уҡ фекерҙә тора), ул көрәштә тирә-яҡ ханлыҡтар менән берләшер һәм уларҙан хәрби ярҙам алыр өсөн, башҡорт ханы итеп шулай уҡ мотлаҡ “Сыңғыҙ-хан нәҫеле”н һайларға мәжбүр булған...


1711 йылдан һуң быҫҡып ятҡан башҡорт ихтилалы башҡорт ерендә урыҫтарҙың Ырымбур ҡәлғәһен нигеҙләүе айҡанлы 1735-36 йылдарҙа һәм 1737 йылда ҡабат ҡыҙыу ҡуҙлана: 1737 йылдың июль башында Ҡыҙрас батыр Килдәшев Себер юлының Әйле ылыҫына ҡаҙаҡтарҙың дүрт түбәһенән Семекәй-солтан, Бораҡ-хан һәм ете башҡорт ылыҫы исеменән баяғы ялған Солтан-Морат 100 кеше эйәртеп килеүен, уларҙы башҡорттар үҙҙәренең ханы итеп танып, Ҡаҙаҡ Урҙаһына барғандарында тоғролоҡҡа ант итеп, саҡырып килтереүҙәрен хәбәрләй (Материалы, 315, 317-се биттәр). Күп тә үтмәй, был күтәрелеш тә уңышһыҙлыҡҡа осрап, уның башлығы ялған Солтан-Морат менән 30 башҡорт, туҙҙырылған ғәскәр ҡалдыҡтарын Ирәндектә ҡалдырып, ҡаҙаҡтарҙың урта урҙаһына ҡаса; әгәр һыйындырмаһалар, “ҡантайши урҙаһына” (ялған Солтан-Морат йәшәп киткән жуңғарҙарға) китәсәктәрен белдерә. Тап шул осорҙа төрөк солтанының был урҙала эш башҡармыш вәкиле башҡорттар менән һөйләшеү алып барған һәм, ялған Солтан-Моратты башҡорт ханы булыуҙан төңөлдөртөп, был урынға урта урҙа ханы Ғәбдел-Мөхәммәттең бер туған энеһе Аблай-солтанды тәҡдимләгән булһа кәрәк, сөнки Нуғай юлының Үҫәргән ырыуы батыры Солтан-Аҡбирҙе Алғышаев (башҡорт хандарының нәҫеле-солтан!) 20 кешеһе менән һыбай сабып килеп етеп, Аблай-солтанды үҙҙәренә ханлыҡҡа саҡырып китә. Оҙаҡламай Себер юлынан да Солтан-Морат Дүсәкәйев тигән сапҡын ҡаҙаҡтың бер юлы ике ханын — Шемәкте һәм Әбелхәйерҙе үҙҙәренә ханлыҡҡа ҡоҙалай ҙа ризалыҡтарын ала; Шемәк-хан хатта ике кешеһе менән башҡорт араһына барып, дүрт көн буйына ундағы йыйында ҡатнашып һәм Әбелхәйер-хандың мең яугир алып киләсәген белдереп, баяғы Солтан-Аҡбирҙе батырҙың атаһы Алғышай батырҙы эйәртеп ҡайтып китә. Сентябрҙең урталарында ҡаҙаҡтың бер юлы дүрт урҙаһынан да буласаҡ башҡорт хандары — Әбелхәйер, Шемәк, Бораҡ һәм Көсөк бер-бер артлы атлығып килеп етә, ләкин уларҙан ҙур ғәскәри ярҙам көткән башҡорттарҙың өмөтө һис аҡланмай — һәр береһенең 200 йәки 400 тирәһе генә яугире була (Материалы, 323, 324, 335, 340-сы биттәр)... Күренеүенсә, йәше олоғайған һәм, өҫтәүенә, 30-сы йылдарҙа Ҡаҙағстанды Рәсәйгә ҡушыу өсөн урыҫ-ҡаҙаҡ һөйләшеүҙәрендә әүҙем илсе булараҡ үҙен Рәсәйгә яҡшы яҡтан күрһәткән һәм урыҫ хөкүмәтенең хөрмәтен ҡаҙанған
 Алдар батыр был ихтилалда туп-тура ҡатнашмай, шул арҡала “хан саҡырыу” мәсьәләһендә лә, ихтилал менән етәкселек итеүҙә лә ныҡ тарҡаулыҡ тойола. Ошо йылдың ахырында башҡорт ихтилалы етәкселәрәнең яңы кәңәшмәһе йыйыла ла ҡаҙаҡтың урта урҙаһынан Һаҙый-солтан хан итеп килтерелә. Ҡыш буйына көс тупларға ла яҙғыһын мал-тыуар көрәйеү менән үк көрәште ҡабат дөрләтергә ҡарар ҡылалар. 1738 йыл, ысынлап та, ихтилалдың иң юғары нөктәгә ирешеүе була — Рәсәй ҡыҫымына ҡаршы бөтә дүрт юл бер ыңғай күтәрелә. Ләкин оло ҡан ҡойоштарҙан һуң башҡорт иле был юлы ла еңелә, Нуғай юлы, Себер юлы ихтилал етәкселәре үҙҙәренең халҡы менән килеп урыҫҡа баш һала. Ихтилалдың әүҙем башлыҡтары Бәпәнәй Торопбирҙинде, Төлкөсура Алдағоловты һәм уларҙың ҡорҙаштары Өйҙәнәй Сырабаевты, Салбар Ҡарашинды, Теләүбирҙе Солтанғоловты Минзәлә ҡәлғәһендә ҡаты язалап үлтерәләр (Материалы, 369-373, 376-сы биттәр). Ләкин ҡайнар нәфрәт ҡуҙҙары һүнмәй, быҫҡып яныуын белә. Сөнки 1739 йылдың март айында Себер юлының Тырнаҡлы ылыҫы Васҡын ауылындағы Ғайса Васҡын йортонда булған Сартан Белмейев тигән мишәр унда йөҙләп башҡорттоң йыйылыуын һәм Әйле ылыҫы старшинаһы Сураш Киләшевтең уға: “Беҙҙең башҡорт халҡына Рәсәйҙән яҡшылыҡ көтәһе юҡ; батша беҙҙе штраф алып ғәфү итте, тигәйнеләр, ә хәҙер ишетәбеҙ: ҡатындарыбыҙҙы һәм балаларыбыҙҙы иҫәпкә алырға киләләр икән. Әгәр ундай иҫәпкә алыусы булһа, беҙ, әлбиттә, уны кире борасаҡбыҙ, иҫәпкә алырға юл ҡуймаясаҡбыҙ. Гәрсә беҙҙән штрафҡа берәр ат алһалар ҙа, уҡ-һаҙаҡтарыбыҙ, һөңгөләребеҙ, инш Алла, ҡул осонда; ә һеҙ, мишәрҙәр, әүәлгесә беҙҙең менән бер төптән булығыҙ; әгәр шулай булмаһағыҙ, йәйгеһен һеҙҙе лә тураҡларбыҙ”, — тип янауын урыҫ хакимдарҙарына еткерә (Материалы, 373-374-се биттәр)...


“Башҡорт ханы” Байбулат йәки Солтан-Гәрәй йәки Ҡараһаҡал йәки Суна. Быныһының да “башҡорт ханлығына” тәрбиәләп үҫтерелмеш ояһы — шул уҡ жуңғар урҙаһында — Чабан-Рабдан-тайшиҙа Күсем-хан нәҫелдәренең аманаты хеҙмәтен үтәүсе баяғы Ибраһим-солтандың ҡатнашлығында. Ҡараһаҡалдың ике туған олатаһы  Ибәксеүәкте (һуңынан ялған Солтан-Моратты) 1700 йылда “башҡорт ханы” буласаҡ шоңҡар итеп сөйөп ебәргәстәре, өс йылдан һуң был шоңҡарҙың Башҡортостанда “башҡорт Абдрахман-солтан” рәүешендә ерегеүе мәғлүм булғас, шундай уҡ маҡсат менәндер, жуңғар урҙаһына Ибәксеүәктең Ишемсеүәк тигән бер туған ҡустыһының улы Хәсән-солтан саҡырып килтерелә, ә уның Байбулат (буласаҡ Ҡараһаҡал) һәм Ишем тигән шоңҡарлыҡлы сос малайҙары була. Был саҡта Байбулат 13 йәштә, ә 1742 йылда 51 йәштә (Материалы, 491-се бит) икәнен иҫәпкә алһаҡ, Байбулаттың (Ҡараһаҡалдың) тыуған йылы — 1691 йыл, ә ҡараҡалпаҡтан жуңғар урҙаһына күсеүе — 1704 йыл икән. Шунан һуң Хәсәндең өлкән улы Ишем-солтанды ҡараҡалпаҡҡа хан итеп саҡырып ҡайтаралар, Хәсән иһә ҡайта алмай үлеп ҡала. Таҫылланып үҫеп еткән һәм жуңғар телен һыу кеүек эскән Байбулат жуңғарҙа оло абруй ҡаҙанып, ҡайһы бер ғалимдарҙың фараз ҡылыуынса, Чабан-Рабдан-тайшиҙың үҙ улы һымаҡ итеп тәрбиәләнә; ихтимал, хандың аҫырау улы ла булғандыр ул. 1727 йылда Чабан-Рабдан вафат булып, уның Галдан-Чэрен һәм Суна тигән улдары араһында тәхет өсөн ҡупҡан оло низағта Суна яҡлы булып Байбулат та ҡатнаша. Галдан-Чэрен үҙе яҡлы ҡалмыҡтарҙан Сунаны мәкерле үлтертеп, тәхеткә менеп ултыра, ә әжәленән саҡ ҡасып ҡотолмош Байбулат иһә Урта Азия аша Иҙел тамағындағы кесе жуңғар (ҡалмыҡ) урҙаһына килеп сыға ла унда үҙенең Чабан-Рабдан улы Суна икәнлеген, уны үлтерергә ебәрелгән ҡалмыҡтарҙы һатып алып, улар уның урынына ябай бер ҡалмыҡты үлтереүен һәм яуыз ағаларының шул рәүешле алданыуҙарын һөйләп ышандырып, урындағы ҡалмыҡ ҡыҙына өйләнә (һуңынан бер малайы тыуа, тиҙәр), ләкин шул йылында уҡ, жуңғар тайшийының оҙон ҡулынан ҡурсаланып, баяғы Ибраһим олатаһы уны ханлыҡҡа тоҫҡалдыртҡан тарафҡа — Башҡортостанға китә. Башҡорт халҡын яҡшы белгән шул Ибраһим олатаһының өйрәтеүе буйынсалыр, унда ысын башҡорт булып ерегергә, башҡортҡа әйләнергә йәғни үҙ асылына ҡайтырға керешә. Ә.В. Туған яҙыуынса (112-се бит), ун ике йыл самаһы был әҙәм Нуғай юлында йәшәп, ул саҡтағы ысын башҡорттан айырылғыһыҙ шымара (бер үк ваҡытта, моғайын, жуңғарҙың һәм Рәсәйҙең тәрән йәшеренгән шпионы булып та торалыр) һәм, ниһәйәт, үҙенең дә, башланасаҡ башҡорт ихтилалының да тамам өлгөрөп етеүен, изге сәғәт һуғыуын шәйләп, буғай (кем белә, бәлки, юғарығы хужаларының әмере лә булғандыр), 1739 йылдың декабрендә (Материалы, 395-се бит) Себер юлы Әйле ылыҫының старшинаһы һәм бола башлығы Аллазыянғол Ҡотлоғужинға килә. Ана шул 1739 йылдан Ә.В. Вәлиди әйткән 12 йылды алып ташлаһаҡ, ысынлап та жуңғар ханы Чабан-Рабдан үлгән һәм уның улы Суна үлтерелгән, ә аҫырау улы Байбулат урҙанан ҡасып киткән 1727 йыл килә лә сыға. Баяғы Аллазыянғол Ҡотлоғужин мәғлүмәте буйынса, был буласаҡ Ҡараһаҡал үҙен Нуғай юлы Юрматы ылыҫы башҡорто Миңдеғол итеп таныта. Һәләүек йылғаһы буйындағы бер ауылда, имеш, уның үҙ өйө, Мәмсәкә исемле әсәһе (бәлки, ҡараҡалпаҡтан күсереп алғандыр уны, ә бәлки, бындағы ҡәйнәһелер), Семембәк һәм Бикбулат тигән улдары булыуын, ҡатыны иһә Рәхимбикә Кәштә ҡыҙы икәнлеген һөйләй. Ә Юрматы башҡорто Сыбар Сәйетов уның, “башҡорт Миңлеғол Юлаевтың, үҙенә туған тейешлеген” белдерә (моғайын, “Миңлеғол”доң башҡорт ҡатыны яғынан туғандыр). Ләкин ошо мәғлүмәтселәрҙең икеһе лә, әллә Ҡараһаҡалды тоттортмаҫ өсөн, яуыз урыҫ тәфтишселәрен буталдыртып, әллә үҙҙәре буталып, аҙаҡ Солтан-Гәрәй ләҡәбен алған һәм уны яҡындан күреп белеүселәрҙең бөтәһе лә “һылыу йөҙлө, матур инсан” тип һанаған был шәхестең тышҡы ҡиәфәтен имәнес зәғифләп тасуирлайҙар: “ул ҡараҡ Ҡараһаҡалдың танауы ҡыя ҡырҡылған, уң ҡулының сәтәкәй бармағы һәм һул ҡолағы юҡ” (Аллазыянғол Ҡотлоғужин); “мыҡты кәүҙәле, йөҙө һәм һаҡалы ҡара, танауы арҡыры имгәтелгән, бер ҡулының сәтәкәй бармағы юҡ, уң сикәһендә ҡыл үҫентеле бармаҡ битендәй сөйәле бар” (Сыбар Сәйетов). Һуңғыһы ошоно ла өҫтәгән: “Ишетеүемсә, Ҡараһаҡал тип аталмыш был ҡараҡ ҡырғыҙ-ҡаҙаҡ араһына ла китеп йөрөгән һәм унан кире Башҡортостанға ҡараҡ башҡорттарҙы болғатыр өсөн ҡайтҡан (Материалы, 323, 393, 424-се биттәр). Башҡорт, ҡаҙаҡ, ҡараҡалпаҡ, ҡалмыҡ халыҡтарын яҡшы күреп белгән һәм ихтилал баҫтырылғандан һуң шул яҡтарға ҡасып китмеш Ҡараһаҡалдан урыҫ түрәләренә хат килтергән урыҫ кешеһе Иван Лопатин иһә уны, Ҡараһаҡалды, ошолай һүрәтләй: “Күпме генә иғтибар ҡылһам да, уны башҡорт итеп таный алманым, сөнки ул күберәген ҡалмыҡҡа оҡшаш һәм, бөтөнләй булмаһа ла, ҡалмыҡҡа тартым ҡара йөҙлө, ҡалмыҡса арыу ғына һөйләшә белә” (Материалы, 480-се бит) — иғтибар итегеҙ: йөҙөнә ныҡ текләп ҡараған был кеше лә Ҡараһаҡалдың “киҫек танауын” күрмәй!.. Ҡаҙаҡ урта урҙаһы ханы Абул-Мөхәммәт һәм уның улы Бораҡ-солтан Ҡараһаҡалдың “жуңғар Суна түгеллеген, шулай уҡ Ҡубан кешеһе лә түгеллеген яҡшы беләләр”; ә “Бораҡ-солтан 1740 йылдың йәйендә Ҡараһаҡал менән күрешеп ҡайтҡандан һуң... үҙенең ҡаҙаҡтарына: “Ҡараһаҡал бигерәк сибәр йөҙлө һәм ул, әлбиттә, ҡалмыҡ та түгел, Ҡубан кешеһе лә түгел, ә сығышы ҡараҡалпаҡ хандарынан ғына булыуы ихтимал”, — тип белдерә. Ҡараһаҡал үҙе ҡараҡалпаҡ хандарынан (Күсем-хан нәҫеленән) булғас, ниңә ҡараҡалпаҡтарға барымталар яһаған, тигән һорауға ла бында яуап бар: Байбулаттың (Ҡараһаҡалдың) ҡараҡалпаҡтарҙа хан булып ултырмыш ике туған ҡустыһы Шәйбәк-хандың ҡулы аҫтындағы халайыҡтың бер өлөшө, бүленеп, “бер ҡасҡалаҡ һарт Абдрахманды (асылында Ҡараһаҡалдың олатаһы Ибәксеүәкте йәғни ялған Солтан-Моратты) үҙҙәренең ханы итеп таныған; бына шуның асыуынан Шәйбәк-хан уларға Ҡараһаҡалды һөстөргән (Материалы, 490-491-се биттәр)...


Баш бирмәҫ башҡорт халҡының быуаттар буйына урыҫ иҙеменә ҡаршы үҙ аллылыҡ, бойондороҡһоҙ үҙ дәүләтен тергеҙеү һәм төҙөү өсөн фиҙакәр көрәшенән йонсоған һәм 1705-1711 йылдарҙағы башҡорт ҡанын һыу урынына эсеп иҫергән Рәсәй хөкүмәте башҡорт халҡын тулыһынса ҡырып бөтөрөү (геноцид) сәйәсәтен үҙенең дәүләт программаһы итеп ала һәм шуны күп йылдар буйына тайпылышһыҙ бойомға ашырып килә. Шул сәйәсәтте тыуҙырыусы һәм үткәреүселәрҙең береһе булған Ҡазан гөбөрнаторы А.П. Волынский 1730 йылда был программаны ошолайыраҡ күҙаллай:


“Шуға иманым камил: дәүләтебеҙ эсендәге бойондороҡлобоҙ итеп һаналған башҡорт халҡының булмышын бөтөнләй белмәйбеҙ; ә минеңсә, бөтә дәлилдәр буйынса... уларҙы сит ил дошмандарыбыҙҙан да хәтәрерәк күреп ҡаты ҡыҫым аҫтында тоторға һәм ныҡ һаҡланырға кәрәк. Беренсенән, улар Мөхәммәт ҡанунын тота һәм шул ҡанундары буйынса, әлбиттә, христиандарҙың дошманы булырға тейеш, уларҙың был бөткөһөҙ яуызлығы Рәсәй империяһына ҡаршы туҡтауһыҙ баш күтәреүҙәрендә күренде... Икенсенән,... улар халҡы шундайын да ҡаты уҫаллыҡ менән тулышҡан ки, ә етмәһә, әленән-әле бер өҙлөкһөҙ үрсей ки, — әгәр үткән 20 йыл араһында аслан башҡорттарҙың һаны 35 меңдән дә артмаһа йәки иң күбе 40 мең тәшкил итһә
, ә хәҙер иһә уларға килеп һыйынмыш ҡасаҡтар менән бергә 100 меңдән дә артып китте... Гәрсә хәҙер башҡорт халҡын йыуашайған һымаҡ итеп күрһәк тә, ләкин уны тулыһынса буйһонған тип әйтә алмайбыҙ: әлегәсә, бер ниндәй указдарға ла ҡарамай, ситтән килмешәк-ҡасаҡтарҙы ҡабул ҡылалар, яҫаҡтарын түләмәйҙәр, нисек теләһәләр шулай үҙ иректәрендә йәшәйҙәр. Шуға күрә лә уларҙан бер ниндәй ҙә йыуашлыҡ көтөргә лә өмөт итергә лә ярамай; әлегеләй ҡулдарыбыҙ буш саҡта һәм сит илдәр менән һуғышҡа бәйләнмәгән хәлдә мин уларҙы (башҡорттарҙы. — Й.С.) өнһөҙ һарыҡтарға әйләндерергә вәғәҙә бирәм; әгәр ҙә ки, Хоҙайым һаҡлаһын бынан, кем менәндер һуғыш башланһа һәм оҙаҡҡа һуҙылһа, ә бигерәк тә, Хоҙайым күрһәтмәһен, ул һуғыш беҙҙең тарафтан һөжүм итеү түгел, ә һаҡланыу һуғышы булһа, өҫтәүенә, ул һуғыш төрөктәргә ҡаршы башланһа, был халыҡ (башҡорттар. — Й.С.) дәүләтебеҙгә ҙур зыян килтереп кенә ҡалмайынса, бөйөк бөлгөнлөккә төшөрөүе лә ихтимал... Фарсы илендә, мәҫәлән, тәүҙә афған тигән халыҡ йәшәгән Ҡандағар өйәҙе генә баш күтәргәйне... һуңынан бунт бөтә өйәҙҙәргә лә таралып, өс йылдан һуң үҙенең бойондороҡлолары ҡулынан бөтә фарсы иле юҡ булды... Диндәребеҙ араһында бөйөк айырма булғанлыҡтан, хәҙер ниндәй генә йыуаш булып күренһәләр ҙә, башҡорттарға бер нисек тә ышанырға ярамай... Минеңсә, бөтәһенән дә яҡшырағы, унда берәй сәйәси ысул менән уларҙы яртылаш булһа ла кәметергә, ә ҡалғандарына тәүҙә иңдәре саҡ-саҡ күтәрә алырлыҡ яҫаҡтар һалып, шунан һуң ул яҫаҡтарҙы әленән-әле һаман арттыра барырға, ә яҫаҡ беҙ билдәләгән кимәлгә етеп күтәрелһә, шунан һуң ул яҫаҡтарҙы килешеүҙәр йәки вәғәҙәләр ярҙамында үҙебеҙгә кәрәк булғаны һайын уларҙан алына торған тере ғәскәр барабарына, хатта күпмелер артығыраҡ та итеп, кәметкеләргә лә булыр ине
. Әммә, ҡырағай һәм ауыҙлыҡһыҙ, беҙгә буйһоноуға ныҡ ҡарышҡан был халыҡҡа ошондай ҙа уңайлы һәм уңдырышлы ерҙәрҙе, бигерәк тә һәр береһенең тыуған ерҙәрен биреп ҡалдырһаҡ һәм уларҙы бынан көс менән йолҡоп алып, ошонан һуң бер нисек тә беҙгә ҡаршы ҡул күтәрә алмаҫлыҡ итеп күҙ күрмәгән-белмәгән яҡтарға олаҡтырмаһаҡ
, имен ҡалырбыҙ, тип өмөтләндерә алмайым” (Материалы, 302-305-се биттәр)...


Уҡыусы был яуызлыҡлы яҙманың һәр йөмләһен башҡорт халҡының 1917 йылғы Оҡтябрь революцияһына тиклемге һәм унан һуңғы күрмештәренә сағыштырып ҡараһа, ҡанлы Рәсәй империяһының башҡорт халҡын ҡырып бөтөрөү (геноцид) программаһының быуаттар буйына йә аҫтыртын, йә асыҡтан-асыҡ рәүештә, тап А.П. Волынский күҙаллауынса тайпылышһыҙ үтәлеп килеүенә инаныр.


А.П. Волынский заманында айырыуса ҡоторонмош был геноцидҡа ҡаршы күтәрелгән башҡорт халҡының көрәшен йәшерен ойоштороусы һәм етәкләүсе, гөбөрнатор һәм генералдар менән дә, хатта императрица ғалиә йәнәбәләре менән дә ҡара-ҡаршы ултырып һөйләшергә һәләтле ил ағабыҙ әлеге лә баяғы шул Алдар батыр Иҫәкәйев була (шул арҡала 1737 йылдың 4 авгусында хәҙерге Ырымбур янындағы Сакмара ҡәлғәһендә һаҡ аҫтында тотолоуы хаҡында мәғлүмәт бар. — Материалы, 327-се бит). Яуҙарҙа йөрөп ҡартайҙым, тип башын яҫтыҡҡа терәмәй, 1740 йылдың 3 мартында Самара (әллә “к”-һы төшөрөп ҡалдырып яҙылған Сакмарамы?!) ҡәлғәһенә оҙайлы юлға сығыуы ла (Материалы, 411-се бит) уның һәләкәткә дусар ҡылынған туған халҡын нисек тә булһа ҡурсалау, үҙенең яҡлау һүҙен императрицаға илтеп еткереү өсөн була (Материалы, 413-сө бит). Ләкин Самаранан (Сакмаранан?) уны Минзәләгә башҡорт халҡының палачы генерал Леонтий Соймонов ҡулына тотоп оҙаталар һәм 1740 йылдың 13 июненә тиклем булған арала ҡорҙашы Сәйетбай Алҡалин менән бергә ҡаты язалап үлтерәләр (Материалы, 406-сы бит). Шул 1740 йыл Минзәләлә тәфтишләү ваҡытында Сәйетбай Алҡалин уның, Алдар Иҫәкәйевтең, “элекке бунттың башлығы булыуын, башҡорттарҙы хан саҡырырға Ҡубанға юлландырыуын һәм улар уға Батыр-ханды
 килтереүен, ул һайлап ҡуйылмыш хан урыҫ ғәскәренән еңелеп ҡырғыҙ-ҡайсаҡ урҙаһына ҡасҡас, Алдар шул йылдың ҡышында уҡ бола күтәрә башлауын”, һәм 1739 йылғы ихтилал етәкселәре ҡорона ла “үҙе теләп килеүен” хәбәр итә (Материалы, 411, 413-сө биттәр). Билдәле булыуынса, Үҫәргән ерендә Ырымбур (хәҙерге Орск) ҡәлғәһен һалырға тип килмеш И.К. Кирилов экспедицияһына ҡаршы йүнәлтелгән был ихтилал 1735 йылда Үҫәргән ерендә Үҫәргән ылыҫы батыры Алғышай Назаров, Кәлсер-Табын ылыҫы старшинаһы Килдеш-сәсән Ағаев, Дыуан-Табын ылыҫы старшинаһы Солтан Арыҫланбәков (1740 йылда Ҡараһаҡал уға кенәз дәрәжәһе биргән) тарафынан башлана (Материалы, 334, 583-сө биттәр). 1740 йыл аҙағынаса дөрләгән ошо башҡорт-урыҫ һуғышына бара-тора төрөк солтаны ла ныҡлы иғтибар бүлгән: 1737 йылда ихтилалсы башҡорттар менән яҡшы бәйләнештәге ҡаҙаҡ Әбелхәйер-хандың урҙаһында төрөк солтанының вәкиле өс ай буйына башҡорт эштәре менән шөғөлләнеп ята (Материалы, 323-сө бит); ә ихтилалдың “төп башлығы” Аллазыянғол Ҡотлоғужиндың йортонда һуңғы ике йыл буйына хан булырға әҙерләнеп боҫоп ятмыш Байбулат-Ҡараһаҡал иһә әленән-әле шул урҙаға барып-ҡайтып, төрөктәрҙән кәңәштәр һәм күрһәтмәләр алып йөрөй, буғай; Аллазыянғол Ҡотлоғужин һәм башҡалар төрөк солтанынан ул Солтан-Гәрәй
 итеп тәғәйенләмеш ошо батыр ханына ярҙамға ҙур ғәскәр ебәрелеүен өмөт итәләр, Солтан-Гәрәй-хан булырға тәүәккәлләгән Байбулат-Ҡараһаҡал да шул башҡорт өмөтөн ҡуйыртҡандан ҡуйырта. Был ваҡытта Алдар батыр Иҫәкәйев менән Сәйет Алҡалин урыҫтарҙың Минзәлә зинданында үлем язаһы көтөп ятҡанлыҡтан, башланасаҡ яңы ихтилалдың төп етәксеһе булыу Аллазыянғол Ҡарағужин өлөшөнә төшә. Уның йортона йыйылмыш ихтилалсыларҙан “Әйле, Ҡыуаҡан, Түбәле, Мырҙалар, Тырнаҡлы, Көҙәй, Төрөкмән, Ҡаратаулы ылыҫтарының старшиналары һәм Ҡара-Табындан Күсем Күселеков, уның ике туған ҡустыларынан Муллаҡаев һәм Исмәғилев балалары, Дыуан ылыҫынан Мандар Ҡарабаев үҙенең улы Мәүлет һәм ике туған ҡустыһы Саптаҡ һәм әйтелгән ылыҫтарҙың йәнә бер килке башҡорттары”Солтан-Гәрәй” ләҡәпле затты хан итеп күтәрәләр (Материалы, 395-се бит) һәм, әйтергә кәрәк, Аллазыянғол үҙе лә, башҡалар ҙа уның асылда “төрөк шпионы” икәнен яҡшы таный. Шуға күрә лә 1739 йылдың декабрендә Аллазыянғол Ҡараһаҡалды тәхет яулау алышына ил араһына сығарғанында уның эйәрсендәре, мәҫәлән, Көтөрбай, һис кенә лә тартынмай, үҙҙәренең был яңы ханын “төрөктәрҙән килгән төрөк-шпион” тип атай һәм 1740 йылдың йәйендә лә был “төрөк-шпион, әүәлгеләй, тағы төрөктәргә юлланды”, тип хәбәрләй. Ҡараһаҡал үҙе лә төрөк солтанынан уға ярҙамға ҙур ғәскәр килеренә, үҙенең ысынлап та төрөк солтанына бойондороҡло төрөк икәнлегенә ихлас инанған, буғай, сөнки февраль айында Тырнаҡлы ылыҫындағы Мусай тигән берәүҙең өйөндә ул хатта ситтән килгән кешеләр алдында ла үҙен “төрөкмөн” тип таныта (Материалы, 378, 379-сы биттәр) — уның төп ниәте, моғайын, төрөк ғәскәре ярҙамында Башҡортостанды әлегәсә ул буйһонған Рәсәй империяһынан айырып алып, Ҡырым ханлығы миҫалында Ғоҫман империяһына бойондороҡло ханлыҡ итеп әтмәләү булғандыр. Ләкин үткән яуҙарҙан ҡанһыраған, быныһына төптө әҙерлекһеҙ хәлдә суҡмар күтәреп, хатта еңгән сүрәттә лә бер йыртҡыс тырнағынан икенсеһенә барып ҡабылыуҙан башҡорт халҡы ота алыр инеме? Быныһы икеле (ХХ быуат аҙағында ла Төркиә ҡулы аҫтында интекмеш курдтарҙың хәлен хәтерләгеҙ). Диндәшлек йәһәтенән отҡанда ла, ваҡытлыса ғына булыр һәм ҡуш башлы Рәсәй ҡоҙғоно һуңынан шул уҡ Ҡырымды Төркиәнән һалдыртып алып бауырын суҡығандай, уның Азияны йотоу юлында тамағына арҡыры торорҙай Башҡортостанды ла имен ҡалдырмаҫ ине, сөнки урыҫ императорҙарының быуындан быуынға васыятланмыш төп маҡсаты — “басурман” төркиҙәрҙең дәүләтселлеген булдыртмау, ә булғандарын, шул иҫәптән Төркиәне лә, тамырынан йолҡоп ҡоротоу...


Авторҙың был фекеренә ҡарата тундарының тиҫкәреһен әйләндереүселәр ҙә булыр: “Хәҙер һиңә фәлсәфәләү еңел дә ул, ләкин ул заман кешеләре...” — тип әйтер. Әммә ул заман кешеләре араһында ла, алдағыһын Алла ғына белә, тиһәләр ҙә, үтә күреүселәр булған, яу юлында яҙа баҫмаҫҡа, тип илде киҫәткән. Был тәңгәлдә халҡыбыҙҙың ифрат фәһемле “Ҡарас менән Ҡараһаҡал” тигән риүәйәтенә иғтибар итәйек:


“Ҡараһаҡал килеп, башҡорттар араһына ингәс
, түбә-түбә ҡарттарҙы, уҙамандарҙы, аҡһаҡалдарҙы йыйып һөйләшкәндә, аранан берәү:


— Яу эше, дау эше — ике яҡлы була торған. Әле бында килгәндәр аҙ. Меңгә баш булып, Димде һыулаған, хандар менән сайҡашып, илен-һыуын ташлап Уйташта өй теккән Ҡобағош сәсәндең ярсығы Ҡарас-сәсән бар. Ул Иҙел башы Ирәмәлгә, Яйыҡ башы Уйташҡа баш, уға һүҙ һалырға кәрәк. Ул ҡая, урмандың атаһы, — тигән, ти.


Ҡарасты таныусы кеше булмаған. Ул үҙе лә шунда булған икән. Ҡарас ырғып тороп: “Ат тирләтеп йөрөмәгеҙ, мин бында”, — тигән.


Һораша башлағас, Ҡарас былай тип яуап биргән:


— Дау — ирҙеке, яу — илдеке. Берәй бәләкәс нәмә өсөн генә һүҙем кәрәк булһа, әйтер инем. Яу өсөн ил кәрәк, ил өсөн һүҙ әйтә алмайым.


Берәү тороп әйткән:


— Ҡырҡ кеше бер яҡ, ҡырын кеше бер яҡ, тигәндәй, ҡарышма, Ҡарас! Һин — ил теле.


Ҡарас әйткән:


— Дөрөҫ әйтәһең! Ил ауыҙын асһа, мин — тел, һөйләйем. Шунда ла ил ауыҙын асырмы икән? Уралда йәшәйем, ҡамсы һабына ҡырҡып алыр тал юҡ. Ҡамсыһыҙ яуға барырҙармы икән?


Шунан Ҡараһаҡал тороп былай тигән:


— Һине ил ағаһы, тинеләр. Аҡыллы һүҙ көттөләр. Ә һин бөтөнләй бушты һөйләйһең. Уралда ҡамсы һабына ярарлыҡ тал табылмаҫмы?


Ҡарас әйткән:


— Талы күп тә ул Уралдың. Тик, ҡырҡа башлаһаң, ҡан сыға. Унан һуң Уралдағы мәмерйәләр эсенә бүреләр инеп көсөкләгән. Аттарҙың ҡолағына ин һалғандар, боттарына тамға баҫҡандар. Төндә өрөр эттәр үлтерелгән. Ә һуң ямау һалыр кейем бармы? Уныһын да белеп булмай. Ағас башына ҡор ҡунмаған бит әле, уҙамандар. Ярай, ҡайтып һөйләшеп ҡарармын.


Бөтәһе лә аптырап ҡалған. Берәү ҙә яуап бирмәй, ти. Ҡарас үҙе тороп, сығып киткән.


Шунан тауыш ҡупҡан. Ҡайһылар әйтә: “Был Ҡарас аҡылдан шашҡан!” Ә ҡайһылары әйтә: “Был беҙҙе мыҫҡыл итә”, — ти.


Аранан берәү тороп, тегенең йомаҡ телен сисеп биргән:


— Юҡ, уҙамандар, Ҡарас дөрөҫ һөйләне. Һеҙ үҙегеҙ ҡыйыш аңланығыҙ. Талды ҡырҡһаң, ҡан тама, тигәне — Урал урмандары яуҙарҙа аҡҡан халыҡ ҡаны менән һуғарылған, тигән һүҙ була. Аттарҙың ҡолағына ин һалынған, боттарына тамға баҫылған, тигәне — бөтә еребеҙ билдәле, ҡайҙа барһаҡ та, тоторҙар, тигән һүҙ була. Төндә өрөр эттәрҙе үлтергәндәр, тигәне — үткән яуҙа ҡатнашҡандарҙы язалап бөткәндәр була. Ағас башына ҡор ҡунмаған, тигәне — яуҙан һуң ҡасып йөрөүселәр илгә ҡайтып бөтмәгән була. Ә ямау һалыр кейем бармы, тигәне — килгән ҡунаҡ [Ҡараһаҡал] сит кеше, беҙҙең илгә ямаулыҡтай ғына буласаҡ, тигән һүҙ була.


Уҙамандар Ҡарастың һүҙҙе йомоп һөйләй алыуына һоҡланып ҡалғандар” (Башҡорт халыҡ ижады. Риүәйәттәр, легендалар. Өфө, 1980, 175-176-сы биттәр)...


Ҡарас-сәсән киҫәтеүенең шаңдауы шул уҡ Тырнаҡлы ылыҫы башҡорто — өҫтәрәк телгә алынған Мусай ауыҙынан да яңғырай: “Йортобоҙҙо бөлдөрөргә килмешәк бер ҡараҡ Тырнаҡлы халҡы араһында илде болғатып йөрөгәндә, Тәтеләй-сотник нимә ҡарай? Моғайын, шул ҡараҡҡа ышанып, йортобоҙҙо бөлдөртөргә итәһегеҙ; ә ул, әллә Ҡубандан, әллә ҡаҙаҡ урҙаһынан, әллә ҡараҡалпаҡтан килмешәк ат ҡарағы бит, йортобоҙҙо һәләкәткә дусар ҡылырға теләй” (Материалы, 380-381-се биттәр). Ихтилал башлығы Аллазыянғол Ҡарағужин үҙе лә, инде эш үткәсерәк, ихтилалды әҙерлекһеҙ һәм ваҡытынан элек башланыҡ, тип үкенә (Материалы, 393-сө бит)...


Башҡортостан тәхетенә “хаҡлы” дәғүәһен тарихи яҡтан да нығытырға маташа Ҡараһаҡал: үҙен Ҡубанда йәшәгән нуғай (йәғни туп-тура аҫаба башҡорт — Йеҙекәй батыр нәҫеле) итеп тә күрһәтә һәм Башҡортостанды хаҡлы рәүештә шул бабаларының тыуған ере итеп һанай, шулай уҡ дәғүәле Ырымбур (Орск) ҡалаһы ултырған ерҙә лә үҙенең атаһы йәшәгәнлеген иҫбатлай (Материалы, 379, 428-се биттәр). Шул заманда Ҡараһаҡалды төрлө ерҙә үҙ күҙҙәре менән күргән ике кеше уның тышҡы төҫ-ҡиәфәтен ошолай тасуирлап биргән: “Уның йөҙө ҡарараҡ, уртаса оҙонлоҡтағы һаҡалы ҡара, өҫтөндә аҡ тула сәкмән, башында башҡорттоң ҡыҙыл төлкө ҡолаҡсыны” (татар Яков Әхмәмәтов); “Йөҙө ҡара, яҫы битле, өҫтөндә аҡ тула сәкмән, ә сәкмән аҫтында һарыҡ тиреһенән тун, төлкө бүрек, аяғында ҡаталы сарыҡ, ә һөйләшеүе буйынса башҡорт та, ҡаҙаҡ та түгеллеге күренеп тора” (мишәр Мәмәтәли Тирәкәйев). Шуныһы бик фәһемле: береһе лә уның йөҙөндә Аллазыянғол әйтеп ҡалдырған зәғифлекте — киҫек танауын күрмәгән (Материалы, 383-384-се биттәр)... Был тәңгәлдә, шөбһәләнеп, фараз ҡылаһы ҡала: 1739 йылдың декабрендә ихтилал башлығы Аллазыянғол һәм башҡалар “Солтан-Гәрәй-батыр-хан” итеп иғлан ҡылған килмешәк — ысынлап та йөҙө зәғиф, 1708 йылда Әстерханда танауы, ҡолағы, бер ҡулының сәтәкәй бармағы ҡырҡылмыш Ибәксеүәк (ялған Солтан-Морат) булғандыр, сөнки тап шул “Солтан-Гәрәй-батыр-хан” иғлан ҡылынасаҡ 1739 йылдың көҙөндә ҡулға алынған Науруш Кинйәкәйев батыр Аллазыянғол Ҡарағужиндың өйөндә “кешеләргә үҙенең йөҙөн күрһәтмәгән” (ҡара япма менән ҡаплап йөрөгән) серле-сәйер кешенең боҫоп ятыуын һөйләй (Очерки, 185-се бит). Ул апрель айында урыҫ ғәскәре менән беренсе етди бәрелештә үк ҡараҡалпағына ҡасып ҡайтып киткәс, ихтилалдың Аллазыянғол Ҡарағужин тотолғандан һуңғы осоронда “башҡорт ханы” урынына уның баяғы өс туған ҡустыһы Байбулат-Ҡараһаҡал ебәрелгәндер. Әгәр ҙә шулай икән, тимәк, 1707 йылда  Ибәксеүәк Көсөков ялған Солтан-Моратҡа әүрелгәндәй, 1740 йылда Байбулат Хәсәнов-Ҡараһаҡал да, олатаһы Ибәксеүәк урынына, ялған Солтан-Гәрәй-батырға әйләнгән...


Ҡараһаҡал йәнәһе төрөк солтанынан вәғәҙә ителгән йәки фәстерелгән ҡеүәтле төрөк ғәскәре башҡорттарға ярҙамға килеп еткәнгә тиклем үк үҙ аллы эш күрһәтергә зерә ашҡынған булһа кәрәк: оло яуҙы фәҡәт үләндәр ҡалҡҡас һәм яу аттары мул көтөүлектә йөрөп көрәйгәс кенә башлай торған борондан килгән башҡорт йолаһын боҙоп, яҙҙы ла көтмәйенсә, әҙерлекһеҙ ҡыш бауырынан уҡ ашығып баш күтәрәләр ҙә яу башланыр-башланмаҫы элек үк тирә-яҡтың урыҫ ғәскәрҙәрен үҙҙәренә тарталар. Аллазыянғол Ҡарағужиндың шуға үкенеп көйөнөүе бик урынлы: “Ҡараһаҡалды ваҡытынан элек иғланланыҡ һәм баш күтәрә башланыҡ, шул арҡала, беҙгә инде яҡшы билдәле, беҙҙе юҡ итергә төрлө яҡтан императрица ғалиә йәнәбәләренең ғәскәрҙәре Башҡортостанға ябырылды; беҙгә Ҡараһаҡалды ҡар киткәс — йәйгә табан иғланларға кәрәк ине” (Материалы, 393-сө бит)...


Урыҡ-һурыҡ өйөрләнеүсе лә тарҡалыусы ихтилалсыларҙы баҫтырырға урыҫ генералдары төрлө тарафтарҙан ғәскәрен ташый: тәүге көндәрҙә үк Сыбаркүл ҡәлғәһенән — 600 драгун (атлы ғәскәр) һәм шуға ҡушымтаға Рәсәй яҡлы 700 башҡорт, 200-ҙән ашыу мишәр һәм татар; быларҙан тыш Әй буйын һаҡларға 600 башҡорт; йәнә Мейәс, Эткүл, Силәбе, Сыбаркүл ҡәлғәләренән йыйылма йәйәүле әтрәт, Исәт өйәҙенән 40 гренадер һәм казактарҙан 200 һыбайлы (Материалы, 388-се бит). Былары фәҡәт башланғыс осорҙа ғына, ә һуңғараҡ Башҡортостанды драгундарҙан, Дон һәм Яйыҡ, Запорожье казактарынан торған 50.000 (илле мең!) Рәсәй ҡырғын ғәскәре баҫып ала, баш күтәргән урындарҙа улар яндырып көлөн күккә осормаған ауыл, кешеләрен һуйып ҡанын ҡоймаған өй ҡалмай (Материалы, 443-сө бит). Башҡорт халҡының тамырын тамам ҡоротоу, этнос булараҡ юҡҡа сығарыу өсөн, осраған һәр ҡатын-ҡыҙҙы, бала-сағаны, ҡарт-ҡороно ҡалдырмай ҡырып йә ҡороҡлап йөрөүҙәренең бер нисә генә миҫалын килтерәйек:


“Июлдең 20-һенә тиклем Әшә тауын янлап Ҡатай ылыҫына Һарыүҙәк, Инйәр, Рәүәт йылғалары аша Биләмеш тауы итәгендәге Шаршылы йылғаһынаса үткән подполковник Буткевич командаһы: төрлө урында тотолған 11 ҡараҡ (йәғни ихтилалсы. — Й.С.), 6 ҡатын, 22 ир бала һәм ҡыҙ бала; шул ҡараҡтарҙың 8-е аҫылған, ир-ат һәм ҡатын-ҡыҙҙың 10-ауы үлтерелгән, ҡараҡ йорттарын күрһәтергә 3 кеше иҫән ҡалдырылған; 150 ат, 170 һыйыр һәм быҙау тартып алынған. Шунан һуң Буткевич Ҡатай ылыҫы башҡорто Туйсура Тирбешовтың күрһәтеүе буйынса Мейәс йылғаһы буйында 1 ирҙе, 2 ҡатынды тотто, улары иһә ҡараҡ өйҙәрен белмәйбеҙ, тигәс, әйтелгән ҡараҡ Туйсура аҫып үлтерелде...


14 июлдә подполковник кенәз Путятин генерал-майорға ҡараҡ Ҡараһаҡалдан тартып алынған тимер көпөһөн, ҡылысын һәм турҡаһын һәм тотоп әсир ителмеш башҡорттарҙың атаҡлы 15 ир-атын, 10 ҡатын-ҡыҙын, 5 сабый балаһын, ябай-ялпы 11 ир-атын, 11 сабый балаһын, бөтәһе 63 кешеһен килтереп тапшырған. Һәм ҡалғандарының ҡотон осормаҡҡа 6 кеше язалап үлтерелгән...


Капитан Вознишындың хисапнамәһе буйынса: 24 июлдә Өмәй йылғаһы буйында йәйләүҙә ҡараҡ башҡорттарҙан 25 ир-ат һәм ҡатын-ҡыҙ үлтерелгән, сабыйҙарҙан 4 ир бала, 4 ҡыҙ бала әсир алынған, 40 ат һәм ҡолон ҡулға төшөрөлгән. Ә капитан Алкин 26 июлдә еткерҙе: Кесе Ямантау янында ҡараҡ башҡорттарҙың йәйләүен тар-мар ҡылған, шул йәйләүҙә 4 ир-ат, 4 ҡатын-ҡыҙ үлтерелгән, 1 ҡыҙ бала, 2 ир бала әсир алынған, ҡалған ҡараҡтар ҡасҡан; хәрби хеҙмәткә яраҡһыҙ ҡолонло 20 бейә, быҙаулы 40 һыйыр ҡулға төшөрөлгән...


22 июлдә Кирәле тауы янындағы йәйләүҙә 5 ир-ат, 1 сабый бала, 4 ҡатын-ҡыҙ үлтерелгән, тереләтә 1 башҡорт, ә 2-3 йәшлек сабый балаларҙан 2 малай, 7 ҡыҙ әсир алынған, 23 йылҡы, 18 һыйыр малы, 1 пистолет көбәге ҡулға төшөрөлгән; 24-дә шул уҡ тау янында 2 ҡатын, 2 ҡыҙ, 2 малай ҡулға алынған. Һаранатау янында 1 ир, 1 бала үлтерелгән, тереләтә 3 ҡатын, 5 ат ҡулға алынған. 26-һында Нарытау итәгендәге Кесе Инйәр буйында 2 ҡатын, 3 сабый бала, шул иҫәптән 1 ир бала үлтерелгән, тереләтә 1 ҡатын һәм 2-3 йәшлектәрҙән 1 ҡыҙ бала, 2 малай, 27 ат, 18 һыйыр ҡулға төшөрөлгән...


26 июлдә әйләнеп ҡайтмыш Табын казагы атаман Константин Красильников һәм уның 70 кешелек командаһы тарафынан Кесе Инйәр тамағында үлтерелгән башҡорттарҙан: ир-егеттәр 10, ҡатын-ҡыҙ һәм бала-саға — 20; әсир алынған ҡатын-ҡыҙ һәм бала-саға — 11, яндырылған ҡараҡ башҡорт ауылдары — 13, унда 164 йорт, шул уҡ ауылдарҙа тапап ташланған төрлө иген баҫыуҙары — 58. Шишмә драгун полкы поручигы Аристов командаһы: ике енестән дә үлтерелгән — 16 кеше, әсир алынған — 14, яндырылған ҡараҡ башҡорт ауылдары — 8, унда 65 йорт, тапап ташланған төрлө иген баҫыуҙары — 6...


27 июлдә Рәсәйгә итәғәтле башҡорттарҙың 50 кешелек командаһы тарафынан Ҡыраҡатау артындағы Мәүезлекүл эргәһендә 10 ир-ат, 6 ҡатын-ҡыҙ үлтерелгән, 1 башкирченоҡ, 2 ҡатын, 1 ҡыҙ әсир алынып, генерал-майор лағырына килтерелгән...


14 сентябрҙә поручик Сава Веселов еткерҙе: командаһы менән ул Табынға табан уҙып барышлай ҡараҡ башҡорттарҙан 2 ирҙе, 2 ҡатынды үлтергән; 1 ирҙе, 1 ҡатынды, 3 малайҙы, 3 ҡыҙҙы тотоп алған; 15 ауылды, 125 йортто, 121 иген келәтен, 1 мәсетте яндырған; игендәрҙән 89 арпа, 27 һабан ашлығы, 11 һоло, 9 борай, 7 киндер баҫыуын тапатып ташлаған.


Шул уҡ көндә поручик Аристов командаһы менән Табынға табан уҙышлай Миңдеғош тауы янында һәм Үҙән йылғаһы буйында 7 башҡорт ауылын яндырған, унда 45 йорт, 40 иген келәте, 50 мал амбары юҡҡа сығарылған.


Шул уҡ көндә прапорщик Дурасов командаһы менән Табынға табан уҙышлай Биштәк тауы морононда һәм Елмерҙәк тауы янында 6 ауылды яндырған, унда 43 йорт, 5 келәт, 26 амбар юҡ ителгән.


Шул уҡ көндә поручик Загоскин командаһы менән Табынға табан уҙышлай урманда 3 башҡорт ауылын яндырған, унда 22 ыҙма, 25 келәт, 30 мал амбары юҡ ителгән.


14 сентябрҙә прапорщик Юрий Любецкий командаһы менән оло юлдан Табынға табан уҙышлай 4 ир-ат һәм ҡатын-ҡыҙҙы үлтергән, 4 ирҙе, 4 ҡатынды әсир алған, бөтәһе 8 кеше; уң яҡлап Ағиҙел үренә табан 16 башҡорт ауылы яндырылған, унда 136 йорт, 122 амбар юҡ ителгән; игендәрҙән 89 арпа, 27 һабан ашлығы, 11 һоло, 9 борай, 7 киндер баҫыуы тапатып ташланған...


17 сентябрҙә подполковник Буткевич биргән хисапнамә буйынса, оло юлдан Табынға табан уҙышлай уның командаһы тарафынан йәмғеһе 102 ауыл яндырылған, унда 735 йорт, 391 келәт, 191 аласыҡ, 198 ҡабыҡҡыуыш, 550 амбар юҡ ителгән; үҫеп ултырған игендәрҙән 78 арыш, 7 бойҙай, 24 борай, 212 арпа, 7 һоло, 6 киндер баҫыуы тапатылып ташланған; урып өйөлгән 4 арпа баҫыуы хеҙмәттәге кешеләргә аҙыҡҡа ҡулланылған йәки яндырылған, 2 бойҙай баҫыуы, 13 арпа баҫыуы көл ителгән...


Старшина Бирҙеғол тархан Теләүкәйев тарафынан ҡулға алынып, шикле күренгән башҡорттарҙан 269 ир-ат һәм ҡатын-ҡыҙ үҙҙәренең 347 йылҡы малы, 206 һыйыр малы менән ҡуша тәфтиш алыу урынына килтерелгән; ҡараҡтарҙан 247 йылҡы малы тартып алынған; 2 ат, 129 һыйыр һәм быҙау, буталы (балалы) 2 дөйә, 20 һарыҡ командаларға ашарға һуйылған. Генерал-майор Соймонов командалары тарафынан 537 ауыл яндырылған, унда 3899 йорт, 3207 ыҙма, келәт, амбар, һарай һәм аласыҡ, 8 йәйләү, 1 мәсет, 1 тирмән юҡ ителгән; үҫеп ултырған килеш тапатылып ташланған йәки урылып өйөлгән килеш яндырылған төрлө иген баҫыуҙарының һаны 549; айырым-айырым алғанда: 183 һабан ашлыҡ, 513 арпа, 7 бойҙай, 32 һоло, 42 борай, 20 киндер баҫыуы; хеҙмәт кешеләренә аҙыҡҡа бирелгәне — 48 баҫыу; бөтәһе 1394 баҫыу” (Материалы, 455-458, 474-476-сы биттәр)...


Яҡшы күренеүенсә, башҡорт халҡының ҡасып-боҫоп тере ҡалғандарының да бөтәһе тиң ҡышҡыһын һыуыҡтан һәм аслыҡтан тамам ҡырылып бөтһөн өсөн бөтәһе лә эшләнгән, баяғы геноцид программаһы командалар тарафынан еренә еткереп үтәлгән...


Ситтән ҡеүәтле хәрби ярҙам көтә-көтә, Каспий диңгеҙе ҡиблаһын ҡарай-ҡарай күҙҙәре ҡарайған ихтилалсылар, әгәр ҙә ки Төркиә яғынан “Солтан-Гәрәй-хан” вәғәҙәләгән ғәскәр килеп етмәһә, Ҡараһаҡалды генерал-майор Л. Соймоновҡа тотоп биреү менән янай башлайҙар (Материалы, 393-сө бит)...


Һәм, ниһәйәт, 1740 йылдың февраль — март айҙарында өмөтһөҙлөккә төшә барған ихтилалсыларҙың рухын шөйлә күтәреп ебәргән, ярым әкиәти Әсфәндиәр улы Искәндәр исеменән атҡарылған өндәүнамә таратыла:


“Алыҫ яҡтан да йөрәгенә яҡын күргән беҙҙәрҙән — кеселекле Искәндәр-солтан Әсфәндиәр-хан улынан Дәүләт-Гәрәй-хандың улы (ә ғәмәлдә “ейәне” булырға тейеш. — Й.С.) Солтан-Гәрәй-батыр-солтанға (Ибәксеүәккә йәки Байбулатҡа. — Й.С.) кеселекле сәләм. Хафаланмағыҙ, 1.500 кеше менән беҙ ошо марттың (фәләнсә) көнөндә килдек, ә беҙҙең арттан 25 мең кеше менән Солтан-Мөхәммәт-хан килеп етәсәк, ә апрель аҙаҡтарында йәки май баштарында диңгеҙ аша Диар-хан да һәр яҡлап әҙерлекле 80 мең ғәскәр менән килеп төшәсәк, шул саҡ күрһәгеҙ ине һеҙ уларҙы! Ә мин, кеселекле Искәндәр, уларҙан элегерәк килдем, ә Солтан-Мөхәммәт иһә Зим (Әмбә) тамағындағы арыу-ураҡ ҡаршыһында ҡалды, беҙ ул төбәкте Урҡара исемләнек, оло ғәскәр шул төбәктәрҙең аҡ ҡомонда ятасаҡ. Һәм мин Искәндәр-солтандан башҡорт халҡына һәм бөтә атаҡлы старшиналарға һәм ялланмыш батырҙарға күптән-күп һаулыҡ сәләме. Хәҙер беҙҙең ҡанун көсәйҙе, мосолман ҡылысы күтәрелде — быға һис кем шикләнмәһен! Кем дә кем әгәр ошоға ышанмаһа, ул мосолман түгел, ә ысын кафыр! Дыуан ылыҫы Мандарға, Әйленән Зыянғолға, Ҡаратаулынан Исламғолға, Ҡыуаҡандан Айытҡол батырға, Мырҙаларҙан Йәрмөхәммәт муллаға, Әйленән Зәпәш Сартҡолға, Ҡыуаҡандан Абдулла батырға, Мырҙаларҙан Байбулатҡа, Ҡаратаулынан Әсиргә
 һәм бөтә батырҙарға күптән-күп һаулыҡ теләйем. Ошо һүҙҙәремде ялғанға һанамағыҙ, ә ысынға һанағыҙ, әгәр ҙә ки ысынға алмаусылар булһа, ундай халайыҡтар аҙаҡ беҙҙәргә үпкәләмәһендәр; өҫтә әйтелгән старшиналарҙы оло хөрмәт итһендәр”.


Түңәрәк мөһөрҙәр баҫылған: “Дәүләт-Гәрәй-батыр-хан. Лә Илаһи Илла Аллаһ, Мөхәммәд рәсүл Аллаһ — Сәркиш-Гәрәй-солтан. Лә Илаһи Илла Аллаһ, Мөхәммәд рәсүл Аллаһ —Әбүл-Мөзәвжәр-Сәндил-Зиил-Мансур-Рөстили һәм Мөхәммәт-баһадир-хан” (Материалы, 377-се бит).

Тимәк, яфа сигеүсе Башҡортостанды Рәсәйҙең ҡанлы тырнағынан һалдыртып алып ҡотҡарырға Төркиәнән Каспий диңгеҙе аша 80 мең ғәскәр тейәлгән оло армада, өҫтәүенә ҡоро ерҙән дә Ташкент ханы Мөхәммәт-баһадирҙың улы Солтан-Мөхәммәт-хандың 25 мең ғәскәре дөрөп етеп килә, ә Ҡараһаҡал-Солтан-Гәрәй-хандың ялған бер туған ҡустыһы Искәндәр-солтан үҙенең мең ярымлыҡ шәхси гвардияһы менән танау осонда уҡ тора, тип кәпәс сөйөп шатланырға ғына ине... Ләкин быларҙың барыһы ла буш ҡыуыҡ, ә Солтан-Гәрәй-хандың бер туған энеһе Искәндәр-солтан тигәндәре шуғаса башҡорттар араһында хәйер һорап йөрөгән байғош Яҡшәмбәт ҡаҙаҡ булып сыға (Материалы, 400, 594-сә биттәр)... Кәмәһе ҡомға терәлгән Байбулат-Ҡараһаҡал, йәнәһе төрөк солтанының Солтан-Гәрәй-батыры, Әй буйындағы бер нисә бәрелештә үк йөнө борҡоп ҡыйралғас һәм “бер туған ҡустым” тип йөрөткән Сәркәш-Гәрәйенең үле кәүҙәһен ташлап ҡалдырып ҡасҡас (Материалы, 420, 421-се биттәр), башҡорт күҙен һаман буярғалыр инде, моғайын, 28 апрелдә Нуғай юлынан — 2, Себер юлынан 2 башҡортто алып Моғажар тауҙары тарафына көньяҡҡа үҙенең баяғы 80 меңлек ғәскәрен алып ҡайтырға тип йүнәлә, уның алдауын яҡшы белгән ихтилалсылар оло хафала ҡала (Материалы, 421-се бит). “Ҡубандан килгән һәм Ҡыҙыл йылғаһы аръяғында торған ике меңлек ғәскәренең, Илек йылғаһы буйында ҡалмыҡ урҙаһында тупланған һикһән меңлек ғәскәренең” (Материалы, 392-се бит) хәлен белеп, буш ҡуллай әйләнеп ҡайтмыш Ҡараһаҡал май айында башҡорт ихтилалсыларын ҡабат Рәсәйгә ҡаршы һуғышҡа юлландыра. Әй йылғаһы буйында генерал-лейтенант кенәз Урусов
 ғәскәренән тағы еңелеп, ләкин тағы ла тылсымлы рәүештә ҡапҡанға ҡыҫылмай ҡалып, Тамъян ылыҫына ҡаса һәм, Кесе Ырғыҙ йылғаһы буйында 30 меңлек ғәскәре әҙер торғанлығын һөрәнләп, башҡорттарҙың яңы яуын ойошторорға тотона. “Хан”дың һүҙенә ышанысы кәмегән тамъяндар имеш килеп етеп килгән “хан ғәскәрен” эҙләп табырға тип Ырғыҙ буйына биш һыбайлыһын саптыра, ләкин улары далала ел ҡыуып йөрөп ҡайтҡас, аптырап, йәнә шул яҡҡа ышаныслыраҡ һигеҙ кешеһен ебәрә. Улары ла, мөҡәддәс ғәскәрҙе бер ерҙә лә осрата алмайынса, кире әйләнеп ҡайтҡас һәм ил ағалары Ҡараһаҡалдың ике аяғын бер таҡтаға баҫтыртҡас, хан йораты, күҙен дә йоммайынса, һораусыларҙың үҙҙәренә һорау бирә: “Һеҙ ул барған ерҙәрегеҙҙә ҡырағай сайғаҡтар, тарпандар күрҙегеҙме?” — “Күрҙек”, — тиҙәр баҙаған сапҡынсылар. — “Тап ана шулар була ла инде һеҙ эҙләгән ғәскәрем: мин уларҙы, дошман күҙенә салынмаһындар өсөн, тылсымлап ҡалдырғанмын” (Материалы, 424-се бит)...


Ихтилалсылар араһында абруйы ныҡ ҡаҡшаған, еңелеү артынан еңелеү кисергән Ҡараһаҡалды урыҫ хакимдарҙары, меңәрләгән ғәскәрҙәре менән уратып алһалар ҙа, әллә нисәмә тапҡыр ҡулдары “ҡараҡ”тың яғаһынан алырҙай һуҙылһа ла һәм уның эргәһендә йөрөмөш башҡорт ихтилал етәкселәрен бер-бер артлы берәмләп тә, төркөмләп тә береһен бер ҡалдырмай ҡороҡҡа ҡаптырһалар ҙа, Ҡараһаҡалдың үҙен ниңәлер сәйер рәүештә ысҡындырып ебәрәләр ҙә эргәһенә башҡорттарҙың ҡалған ихтилал башлыҡтарын эркелдертергә ирек биреп ҡуялар һәм уларын да ҡапҡанға эләктереп, Ҡараһаҡалды ҡабат яҙлыҡтыралар...


9 мартҡа тиклем генерал-майор Л. Соймоновҡа Себер юлынан бер нисә хәбәр килә: Ҡараһаҡал үҙе яҡлы 40 кеше менән генә тора, ә яҡын урында Рәсәйгә итәғәт итеүсе башҡорттарҙың 300 кешелек әтрәты йыйылған (Материалы, 386-387-се биттәр). Әммә генерал штабынан итәғәтлеләргә “ҡараҡ-хан”ды тоторға әмер бирелмәй...


23 мартта Көҙәй ылыҫында 200 драгундан, 200 Ғәйнә башҡорттарынан, 200 Ҡоңғор татарҙарынан һәм сирмештәренән, 900 Урал арты башҡорттарынан торған ғәскәр Ҡараһаҡалдың 400 кешелек кенә алайын пыр-туҙҙырып тар-мар ҡыла, ләкин Ҡараһаҡалдың үҙен ҡамауҙан ысҡындыралар (Материалы, 390-сы бит)...


Ҡайһы бер урыҫ командирҙары тарафынан Ҡараһаҡалға ҡарата сәйер мөнәсәбәткә хәҙер хайран ҡалырлыҡ. Апрель айында подполковник Павлуцкий ҡарамағында ихтилалсыларға ҡаршы хәрәкәт итмеш Ҡошсо ылыҫы старшинаһы Яйсан Ҡарабашов командалары Ҡыуаҡан ылыҫында Ҡараһаҡал төркөмөн тар-мар ҡылып, ихтилалдың “хан” эргәһендәге иң күренекле 40 башлығын, шул иҫәптән Аллазыянғол Ҡарағужиндың үҙен
 һәм ярҙамсыһы Йәнсура Йәнтимеровты, ҡулға алып Павлуцкийға тапшырғас, башын алып ҡасып барыусы Ҡараһаҡалды эләктерергә күпме генә уҡталып ҡараһалар ҙа, Павлуцкий уларҙы ебәрмәй — ике тәүлек буйына үҙенең янында бәйләп тота (Ҡараһаҡал ҡасып ҡотолһон өсөндөр). Көҙәш мулла һәм уның иптәштәре бер нисә тапҡыр Павлуцкийҙан Ҡараһаҡалды тоторға ебәреүен, ярҙамға мылтыҡлы урыҫтарҙы ла биреүен, һис юғында талмас Роман Уразлин командаһына барып ҡушылырға рөхсәтен һораһалар ҙа, урыҫ түрә тыңларға ла теләмәй, өс көндән һуң ғына уларҙың үҙҙәрен генә (мылтыҡлы командаһыҙ) юлландырта, ә подполковник үҙе, ҡараҡ Ҡараһаҡал бер ҡайҙа ла китмәҫ, тип, Ҡараһаҡал боларып йөрөгән Ҡыуаҡан ылыҫынан бөтөнләй икенсе яҡҡа — Әй йылғаһы буйына йүнәлә” (Материалы, 420-се бит). Подполковник Павлуцкийҙы был “тәртипһеҙ ҡылыҡтары өсөн” генерал-майор Л. Соймонов аҙыраҡ ҡына ҡыҙҙырып алған һәм был хаҡта генерал-лейтенант кенәз Урусовҡа еткергән булһа ла, Урусов та үҙ сиратында сәйер һүлпәнлек күрһәтеп, полковник Арсеньевҡа тәҡдимендә, Павлуцкийҙы хеҙмәтенән Сыбаркүлгә саҡыртып алыу зыянлы булыр, сөнки быны ҡараҡ башҡорттар үҙ файҙаһына юрауы ихтимал, тип белдерә (Материалы, 420-421-се биттәр) — серле шәхес Ҡараһаҡалға ҡарата был аңлайышһыҙ ҡылыҡтар алдан уҡ һәм өҫтән йүнәлтелгәнгә оҡшай... Ихтилалдың төп башлығы Аллазыянғол Ҡарағужин менән бергә әсир төшкән 40 башлыҡтан, башҡорт халҡының ҡаймағынан, ҡара зинданда ҡаты язалап яуап ныҡыу башлана, әҙәм балаһы түҙә алмаҫлыҡ һыҙланыуҙарға дусар ҡылынған бисара әсирҙәр үҙҙәре белгән ихтилалсыларҙың исемдәрен, ихтилалдың йәшерен серҙәрен асырға мәжбүр була. Аллазыянғол Ҡарағужиндан баш күтәреүҙең төп башлыҡтарының исемлеген алалар: “Әйле ылыҫынан Сураш һәм Ҡыҙрас Килдәшевтәр балалары менән, Заһит Миңдеғузин, Ҡайбаҡ Ҡарабаев үҙенең улы Япаш менән, Һөйәрғол Шырғынов, Йосоп Алыҡаев, Йосоп Теветов, Йәнсура Йәнтимеров, Сартҡол Бикжанов, Ҡарабаш Үтәйәнов иптәштәре менән; Тырнаҡлы ылыҫынан Йәрмөхәммәт Боҫҡанажаев, Мандар Мишәров, Байбулат Эткөсөков, Йәрмөхәммәт мулла Боҫҡонов, сотник Тетәлсе Теләүбирҙин, Яуын Сыуашев, Муса Сәйетов; Түбәләр ылыҫынан Мусаҡай Ҡанбирҙин, Мишәр Тарханов ике уланы Иштуған һәм Биктуған менән, Ҡушанай Ҡаракөсөков һәм Түбәләр ылыҫының бөтә башҡорттары; Ҡаратаулы ылыҫынан Ыстамғол һәм Йәғәфәр Юлдашевтар, Әшир Аҡсурин, Сәйет Аҡсурин һәм Ҡаратаулы ылыҫының бөтәһе лә; Ҡыуаҡан ылыҫынан Ҡулай Күҙәмбирҙин
, Аҙнабай Ҡарағужин, Айытҡол Ямантаев, Йәйләү Кинзәйев, Сарбан Ҡолошов, Үлмәҫҡол Иҫәнбирҙин, Абдулла Әйлембәтов, Ҡолтаҡ үҙенең туғандары менән, Ишмәк Күҙәков иптәштәре менән; Мырҙалар ылыҫынан Асман Сөмәйкә; Көҙәй ылыҫынан Абыҙгилде-Ауазсы, Гербай-Алабаш; Төрөкмән ылыҫынан да беҙҙең менән йөрөгәндәр аҙ булманы” (Материалы, 395-396-сы биттәр)... Ошо тәфтиш алыуҙа аталған ихтилал етәкселәренә һәм уларҙың иптәштәренә, балаларына күп тә үтмәй ысын һунар башланғанлығы һәм тотолоусыларҙың һәр береһенең нисә йәштә булғанлығы тураһында 1740 йылдың 27 майы менән тамғаланған һәм подподполковник Я. Павлуцкий ҡул ҡуйған хисапнамә һөйләй:


“Себер гөбөрнаһы Теченский биҫтәһенә тотоп килтерелделәр: Әйле ылыҫының төп ҡараҡтары Аллазыянғол Ҡотлоғужин — 70 йәштә, Йәнсура Йәнтимеров — 68 йәштә, Алша Яманғолов — баяғы төп ҡараҡ Аллазыянғолдоң ике туған ҡустыһы, 30 йәштә, Ҡайбаҡ Ҡарабаев — 63 йәштә, Япыш Ҡайбаҡов — баяғы төп ҡараҡ Ҡайбаҡтың улы (ҡараҡ йыйындары уның йортонда булған), 34 йәштә, Сөйәрғол Йорғонов — 48 йәштә, Татлы Япашов — төп ҡараҡ Япаштың улы, 18 йәштә; Ҡор-Көҙәй ылыҫынан Бувәз Тейекбаев — 50 йәштә; Ҡыуаҡан ылыҫынан Морат Аҙнабаев — төп ҡараҡ Аҙнабайҙың улы, 20 йәштә, Исәйдек Әлимбәтов — төп ҡараҡ Әлимбәттең улы, 30 йәштә, Яманғол Ямантаев — төп ҡараҡ Айытҡолдоң бер туған ағаһы, 70 йәштә, Искәндәр Әлимбәтов — төп ҡараҡ Әлимбәттең улы, 29 йәштә, Аҙнабай Теләүғолов — 48 йәштә, Гегләү Кинзәев — 49 йәштә, төп ҡараҡ Ҡулайҙың балалары: Айытҡол Ҡулаев — 20 йәштә, Яугилде Ҡулаев — 24 йәштә, Ҡаразаман Ҡулаев — 18 йәштә, Яҡуп Ҡулаев — 30 йәштә; ҡаҙаҡ Яҡшымбәт — 28 йәштә, уны ҡараҡ һәм боласының, йәнәһе хан Солтан-Гәрәйҙең, бер туған ҡустыһы тип йөрөткәндәр, Сарбаҡ Ҡолошов — 48 йәштә; Тырнаҡлы ылыҫы старшинаһы Йәнғужа Ҡайдаев — 54 йәштә; Түбәләр ылыҫы сотнигы Мусаҡай Ҡотбирҙин — 48 йәштә; йәнә лә Әйле ылыҫынан Ҡансура Килдашов — 44 йәштә, Сағыр Сөйәрғолов — 30 йәштә” (Материалы, 403-404-се биттәр)...


Исемлектәге дүрт улы менән бергә ихтилалда әүҙем ҡатнашҡан “төп ҡараҡ”тарҙың береһе Ҡулай Күҙәмбирҙингә иғтибар итегеҙ: һуңынан Үҫәргән ылыҫында тыуып үҫкән һәм 1919 йылдың 20 мартында Мәскәүҙә В.И. Ленин һ.б. менән бергә Башҡорт Автономиялы Совет Республикаһы тураһындағы Килешеүгә ҡул ҡуйған һәм шул республиканың беренсе рәйесе булған Мөхәммәтхан Сәхипкирәй улы Ҡулаевтың мөхтәрәм бабаһылыр ул.


4 июндә подполковник Павлуцкий 794 драгуны, пушкаһы, мортиры менән, шулай уҡ секунд-майор Языков, капитан Кублицкий үҙҙәренең ғәскәрҙәре менән Тубыл йылғаһы аръяғында Ҡараһаҡалдың 100 кешелек төркөмөн ҡыйратып, “төп башлыҡ”тарының икеһен — Ҡыуаҡан ылыҫынан Сәйет Киләйевте, Ҡара-Табын ылыҫынан Ерембәт Шанаевты ҡороҡлайҙар, ә Ҡараһаҡал үҙе иһә әүәлгесә серле рәүештә ҡороҡтан һыпырылып өлгөрә. Далала ҡыуып етеп, уға эйәргән “300-ҙән артыҡ ир-атты, ҡатын-ҡыҙҙы ҡырып һалалар, шул иҫәптән “төп ҡараҡ”тар — Дыуан ылыҫынан Мандар Ҡарабаев, Ҡаратаулынан Йәғәфәр һәм Исламғол Юлдашевтар, Әшир һәм ҡустыһы Сәйет Атасуриндар, Ҡунаҡбай, Аттеймәҫ, Таймас, Икбаймаҫ, һәм Тырнаҡлы ылыҫынан Йәрмөхәммәт Хажиев ҡустыһы Ҡоҙаяр менән, Мандар Мишәрев, Ҡыуаҡан ылыҫынан Айытҡол һәм башҡалар үлтерелә”. 14 июлдә подполковник кенәз Путятин генерал-майор Л. Соймоновҡа Ҡараһаҡалдың тимер көпөһөн, ҡылысын һәм турҡаһын улъя итеп ебәрә, әммә-ләкин “ҡараҡ”тың өҫтөнән һалдырып алынған улары бар ҙа, Ҡараһаҡалдың үҙе юҡ (Материалы, 456-сы бит)... Яраланған Ҡараһаҡал, аты һөрлөгөп ҡолағас, икенсеһенә атлана һалып, һыбайланған ике бисәһен дә алып, бер нисә кешеһе менән генә ҡараҡалпаҡҡа табан ысҡына (Материалы, 438-се бит). Әбелхәйер-хан, Аблай-солтан, Йәнбәк батыр етәкселегендәге 200 ҡаҙаҡ алайы Сейәлекүл тигән имәнлек артында ҡасаҡтарҙы һағалап тороп, күбеһен ҡырып һала, тере ҡалмыш ҡатын-ҡыҙҙарын, бала-сағаларын һәм бер нисә ир-атты, муйындарынан арҡанлап, Ташкент баҙарына ҡоллоҡҡа һатырға ҡыуа. Быуат аҙағындараҡ буласаҡ ихтилал башлығы Кинйә-абыҙҙың ҡартатаһы Аҡҡуҙы (шәжәрәләге Аҡҡош) батырҙың сабып өҙөлгән башын улъя итеп Әбелхәйер-ханға илтәләр. Әммә Ҡараһаҡалды был ҡаҙаҡтар, ҡәҙерләп, “үҙенең йортона оҙаталар” (Материалы, 445, 454-се биттәр). Шунан һуңғы ике йыл араһында урыҫ хөкүмәте вәкилдәре әллә ҡасан уҡ үҙҙәренең уйын ҡурсағына әйләнмеш ҡаҙаҡ һәм ҡараҡалпаҡ хандары менән дә, хатта Ҡараһаҡалдың үҙе менән дә Ҡараһаҡалды урыҫ хөкүмәтенә “тотоп бирһендәр” өсөн хат алыш уйыны атҡара, ләкин эреле-ваҡлы хандар ниңәлер уны “тота алмай” аҙапланалар, ә Ҡараһаҡал үҙе иһә “урыҫ хөкүмәте алдындағы ҡара йөҙөн уға ҙур хеҙмәт күрһәтеп аҡлағас ҡына” килеп күренергә теләүен белдерә, шул арҡала урыҫ генералдары әмәлһеҙ тороп ҡала. Әйтерһең, Рәсәй империяһының ҡорос тырнаҡлы оҙон ҡулы 1724 йылда уҡ ҡаҙаҡ, ҡараҡалпаҡ, ҡалмыҡ урҙалары аша теләгән бер тәңгәлгә һуҙылмаған да Алдар батырҙың Ҡубандан хан саҡыртып ебәргән биш башҡортон диңгеҙ аръяғынан уҡ тотоп ҡайтартмаған (Материалы, 304-се бит)!..


Оҙаҡламай Ҡараһаҡалдың даны бөтөнләй һүрелә һәм ул үҙе лә шәхес булараҡ әһәмиәтен юғалта; 1749 йылдағы үлеме лә күптәргә һиҙелмәй ҡала. Уның ҡарауы башҡорт халҡының түгелгән әсе күҙ йәштәре лә ҡойолған ҡайнар ҡандары Ирәмәлдең биленә тиңәлерҙәй була. Башҡорт халҡын киләсәктә, баш күтәреү генә түгел, “ыңҡ!” та итмәҫлек хәлгә төшөрөү өсөн, ҡулдан килгән яуызлыҡтарҙың бөтәһе лә императрица ғалиә йәнәбәләренең йәшерен указына ярашлы эшләнә, быны иһә генерал-майор Л. Соймоновтың үҙенең һәптән ҡырғынсыларына өйрәтеүнамәһенән күрергә мөмкин:


“...Төп ҡараҡ һәм бунт башлыҡтары булған башҡорттарҙың бөтәһен дә рәхимһеҙ рәүештә язалап үлтерергә; ғәйептәре ҙур булмаған ҡалғандарының хеҙмәткә яраҡлыларын Көнсығышты яулау полктарына тәғәйенләргә, ә 30 йәштән олораҡтарын Рогервиккә ауыр эшкә һөрөргә. Уларҙың ҡатындарын һәм еткән ҡыҙ балаларын Ҡазан татарҙарына һәм башҡа яҡ татарҙарына һәм ғәйре динлеләргә кейәүгә бирергә, уларынан һәр ҡатын йә ҡыҙ өсөн драгунға яраҡлы ат йәки аҡсалата 18 тәңкә алырға, ул ҡатын һәм ҡыҙҙарҙы татарҙарҙан һәм ғәйре динлеләрҙән башҡа бер кемгә лә, бер сәбәп менән дә бирмәҫкә, сөнки императрица ғалиә йәнәбәләренең бөйөк мәнфәғәте шулай бойора... Уларҙың ҡалған сабый балаларын Рәсәйҙең алыҫ ҡалаларында маңҡортлаштырыу өсөн, теләгән берәүгә таратып бирергә, һәм ул ҡараҡтарҙан тороп ҡалмыш мөлкәтте һәм мал-тыуарҙы иҫәпкә алып, һатып, аҡсаһын императрица ғалиә йәнәбәләренең ҡаҙнаһына һалырға... Генерал-лейтенант [Урусов], ҡараҡлығы ҙур булмаған һәм 20 йәштән уҙған башҡорттарҙың танауҙарын ҡырҡып, сыбыртҡы менән ярып, ҡатындары һәм балалары менән ҡуша үҙебеҙгә итәғәтле старшиналарҙың күҙәтеүе аҫтында тоторға кәрәктер, тиһә лә, мин уны, генерал-лейтенантты, түбәндәгегә инандырҙым: әйтелгән ҡараҡтар Башҡортостанда ҡалһа, уғата бунт һәм ҡараҡлыҡ ҡыласаҡтар, шуға күрә уларҙың тамырын тамам ҡороторға кәрәк” (Материалы, 462-463-сө биттәр)...


Башҡорт халҡының 1740 йылғы Ҡараһаҡал яуындағы яҙ башынан алып 24 сентябргә тиклемге генә дөйөм юғалтыуҙары (ҡырғынсыларҙың үҙҙәре тарафынан иҫәпкә алынғандары ғына):


“1702 кеше урынында үлтерелгән;

ҡулға алынғандарҙан 432 кеше язалап үлтерелгән;

1862 кеше әсир алынған һәм ҡоллоҡҡа оҙатылған;

135 кеше Көнсығышты яулау полктарына һәм флотҡа тәғәйенләнгән;

796 кеше, танауын ҡырҡып һәм сыбыртҡы менән ярып, ҡатындары, бала-сағалары менән ҡуша итәғәтле старшина Бирҙеғолдоң күҙәтеүе аҫтына тапшырылған.

Бөтәһе 4927.

Тартып алынған: 39 дөйә, 1987 йылҡы малы, 1060 еткән ҡыҙ (мишәрҙәргә һәм итәғәтле башҡорттарға ҡатынлыҡҡа бирелгән), — бөтәһе 3086 (башҡорт ҡыҙҙарын мал-тыуар менән бергә ҡушып иҫәпләйҙәр һәм мал урынына һатып-таратып бирәләр. — Й.С.); 2903 һыйыр малы, 2110 һарыҡ, — өҫтәгеләрен дә бергә ҡушҡас, бөтәһе 8099.

8 дөйә, 841 ат, 196 һыйыр казактарға хеҙмәт хаҡына бирелгән” (Материалы, 459-460-сы биттәр).


Ә 1737-1740 йылдар араһындағы башҡорттарҙың дөйөм юғалтыуҙарын ҡырғынсылар ошолай иҫәпләгән (иҫәпкә алынмағандарын иһә Аллаһы Тәғәлә үҙе генә беләлер):


18.134 еше үлтерелгән, 3.236 кеше әсир алынған һәм Рогервиккә ауыр эшкә оҙатылған, 5.983 кеше урыҫ алпауыттарына ҡоллоҡҡа һатылған, байтаҡ кешенең ҡолаҡтарын, танауҙарын ҡырҡҡандар. Дөйөм юғалтыу 28.190 кеше тәшкил иткән (П.И. Рычков. История Оренбургского края. 488-се бит).


Ҡараһаҡалдың асылында кем булыуы тураһындағы бәхәстәрҙе бөйөк тарихсыбыҙҙың төплө һөҙөмтәһе менән сикләп ҡуяйыҡ:


“Ҡараһаҡал Солтан-Гәрәй, йә иһә Юрматы башҡорттарынан Миңлеғол, йә иһә ҡалмаҡса Шуна исемдәрен алһа ла, былар барыһы ла йәшеренеү өсөн файҙаланылған ялған исемдәр. Ҡараһаҡал Байбулат — Арал ҡараҡалпаҡтары солтаны Ҡәйеп һәм Шәйбәк хандарҙың атаһының ҡустыһы ул. Быны бөтә ҡаҙаҡ солтандары ла белгән, тик урыҫтар менән мөнәсәбәттәренә зыян килтермәү өсөн уларҙан йәшергән. Байбулат һәм ҡәрҙәше Ишем — бер саҡ Хиуала хөкөм һөргән Хәсән хандың улдары, Хәсән хан иһә Хиуанан ҡалмаҡ ханы... янына килгән һәм улдары менән бергә шунда ҡалған. Һуңынан ҡараҡалпаҡтар Ишемде үҙҙәренә хан итеү өсөн атаһынан һорап алған, ә Байбулат ҡалмаҡтар араһында ҡалырға булған. Ниһәйәт, ул 1728 йылда Башҡортостанға килгән һәм ун ике йыл Нуғай юлында йәшәгәндән һуң бындағы күтәрелеш менән етәкселек иткән. Ҡараһаҡалдың Байбулат солтан булыуына һис шөбһә юҡ. Уның ҡараҡалпаҡ солтаны икәнлеген башҡорт күренеклеләре, әлбиттә, белгән, ләкин Ҡырым хандары халыҡ араһында абруйлыраҡ һәм Төркиә менән бәйле булғанлыҡтан, Байбулат солтанды ла Ҡубан Гәрәйҙәренең береһе итеп танытыуҙы өҫөнөрәк күреүе ихтимал. Ҡараһаҡал, һис шикһеҙ, Күсем нәҫеленән. Был тәңгәлдә Йәғәфәр Юлдаш улының мәғлүмәттәре Бабажан Маңыт тарихындағы Үргәнес хөкөмдары Хәсән хан менән уның улдары Байбулат һәм Ишем солтандар хаҡындағы мәғлүмәттәргә тап килә” (Ә.В. Туған, 112-се бит)...


Бына, ҡәҙерле уҡыусым, халҡыбыҙҙың ҙур аҡ тош булып йомолоп ҡалған ярты мең йыллыҡ тәүәрихен күҙәтеүебеҙҙең осона сығып киләбеҙ. Күҙәтеүебеҙ һөҙөмтәләрен йомғаҡлабыраҡ әйткәндә, бөтә донъя, кешелек тарихында юйылмаҫлыҡ эҙ ҡалдырған уҙамандарыбыҙ Афрасиаб та, Ҡорос (Крез) да, бәһлеүән Рөстәм дә, Кейексарув та, Әсфәндиәр ҙә, Лоҡман-хәким дә, Сәнкүм дә, Сыңғыҙ-хан һәм уның нәҫелдәре лә, Асаман (саман) да, Драб (Филипп) та һәм уның улы Искәндәр Зөлҡәрнәйен (Александр Македонский) ҙа, Бәк-сәсән (Сасан) да, Бабаҡ (Бабсаҡ) һәм уның улы Артыш-ир (Күсәк-бей) ҙә, Сиявуш та, Туран да, баба Төкләҫ-бей һәм уның улы Тура-хан да, Мүйтән-бей ҙә, Байҡы (Майҡы-бей) ҙә, Туҡтамыш-хан да, Йеҙекәй батыр һәм уның улы Нур-ад-дин (Мораҙым) да, Йеҙекәй бүләһе Муса һәм уның улы Зартуш Һары Йософ та һәм уның ҡыҙы Сөйөмбикә лә, Исмәғил Хайрас һәм нәҫелдәре Тинәхмәт тә, Тинмәмәт тә, Мамай-Нар-Ҡасим һәм уның улдары Сура, Бикбулат (Бурнаҡ), Ядкәр ҙә, Тәтегәс-бей һәм уның улы кенәз Бикбау ҙа — барыһы ла, барыһы ла үҙебеҙҙең Үҫәргән батшалар шәжәрәһендәге аҫыл һөйәкле аҫаба башҡорттар икән, бөтә кешелек донъяһының тоҙо ла ҡаймағы икән... Әлхасил, “башҡорт артта ҡалған наҙан, телһеҙ, күҙһеҙ, һаңғырау”, “башҡорттоң бер нәмәһе лә булмаған, ер йөҙөндә, ҡамғаҡтай, ел ҡайҙа иҫһә — шунда тәгәрләп йөрөгән”, “Башҡортостан — йолҡҡан бер елгә өҙөлөр ҡайын япрағы” тип, империясыларҙың ытырғаныс тирле усын яламаҡҡа йыландай телен сығарып әлһерәгән һәм, шуның хаҡына үҙенең аҫаба башҡортлоғон теле менән ҡуша төкөрөп ташлап, “урыҫ булмаһам да урыҫмын мин!” тип һөрәнләй-һөрәнләй сая күкрәк төйгәндәрҙе тарих үҙе тейешенсә төйгөсләр.

Ноябрь 1998 — 2 ғинуар 1999.

1


Ике тиҫтәнән ашыу йылдар элегерәк
, Раил Ғүмәр улы Кузеев боронғо башҡорт әҙәбиәтенең Ялыҡ-бей монологы рәүешендәге тетрәткес рухлы бер әҫәренә иғтибарын йүнәлтеп, фән донъяһында беренсе башлап ғалим һүҙен әйткәйне (Очерки по истории башкирии, I том, I киҫәк, Өфө, 1956, 41-се бит). Авторы билдәһеҙ был ҡомартҡы, моғайын, яҙма хәлендә булып, 1935 йылда Башҡортостан тарихын өйрәнеүсе Максим Ильич Касьянов (милләте буйынса сыуаш) уны кемдеңдер бер нөсхәһенән урыҫсаға тәржемәләп күсереп алған, шул уҡ ваҡытта текстың күп һүҙҙәре һәм хатта тулы йөмләләре башҡортса килеш ҡалдырылған. Касьянов был күсермәне үҙ заманында Башҡортостанды өйрәнеү буйынса БАССР Үҙәк башҡарма комитеты Президиумы эргәһендәге ғилми-тикшеренеү йәмғиәтенә илтеп тапшырған булһа ла, ҡомартҡыға иғтибар итмәгәндәр (дөрөҫөрәге, теләмәгәндәр). Текст фәҡәт 1971 йылда урыҫсанан ҡабат башҡортсаға сифатһыҙ ауҙарылмышта “Һуңғы һартай” исеме аҫтында “Ағиҙел”дә ташҡа баҫыла һәм зыялылар иғтибарын үҙенә йәлеп итә. Боронғо Ғүмәр (Гомер) ҡәләменә тиң эпик ҡоласлы һәм тәрән эске кисерештәргә бай был үҙенсәлекле монологта башҡорттарҙың, ә дөрөҫөрәге башҡорт һарттарының, йыһангир Аҡһаҡ Тимер ябырылыуына ҡаршы Ялыҡ-бей һәм уның уғландары Ҡармасан менән Сәрмәсән етәкселегендәге фиҙакәр көрәше, һөҙөмтәлә Ҡармасан менән Сәрмәсән батырҙарса һәләк булып, башҡорт-һарт иленең тар-мар ҡылыныуы, ә ғорур Ялыҡ-бей үҙе, йортһоҙ, малһыҙ һәм мөлкәтһеҙ, “һуңғы һартай” хәленә ҡалып, ғүмеренең ахырында кеше тупһаларында ҡаңғырып йөрөүе хаҡында бәйән ҡылына.


Иғтибарҙы шуға ла йүгертәйек: ярым әҙәби-тарихи, ярым фольклор хәлендәге был текст, моғайын, быуаттар буйына быуындан-быуынға, ҡулдан-ҡулға күсерелеп йөрөп, һөҙөмтәлә шаҡтай ғына үҙгәрештәр кисергән: әҫәрҙәге бик боронғо тарихи ваҡиғаларҙың, исемдәрҙең һ.б. яңы быуындарға аңлайышһыҙ була барғандары уларға аңлайышлыраҡ һәм яңыраҡ тарихи осор ваҡиғаларына, исемдәренә һ.б. “күсереп ултыртылып”, берләштерелеп эшкәртелеүе һөҙөмтәһендә, әйтәйек, бик боронғо (б.э. тиклем VI быуат) Һарт (Лидия) батшалығы дәүере һәм ХIV быуат аҙағындағы Алтын Урҙа ханлығы дәүере бер үк дәүер һәм дәүләткә дөйөмләштерелеп, теге дәүер геройҙарының образдары шуларға оҡшаш был дәүер геройҙарының образдарына кереп һеңешкән. Халыҡ ижадына был тәбиғи ҙә, сөнки, ҡарыһүҙ (мифология) белгесе И.М. Дьяконов яҙыуынса, бының ише эпик легендаларҙа “саф ҡарыһүҙи ваҡиғалар халыҡтың тарихи тип һаналмыш хәтирәләре менән мөғжизәле рәүештә берләшеүсән, шул уҡ ваҡытта ғәҙәттә бер персонаж тирәһенә төрлө осор ваҡиғалары һырышып, ғәмәлдә уларҙың ҡайһы берҙәре бер-береһенән йөҙәрләгән йылдар менән айырылған булыуы мөмкин” (Мифология древнего мира. М., 1977, 19-сы бит). Ләкин беҙҙең тикшеренеүселәр был хәҡиҡәтте иҫәпкә алмағанлыҡтан,”Һуңғы һартай”ҙың сал-боронғо ҡатламын төптө иғтибарҙан ситтә ҡалдырып, дөрөҫөрәге, уны, дөйөм әҫәрҙе, бер ҡатламлы ғына һанап, баштан-аяҡ тик ХIV быуат аҙағы ваҡиғаларына — 1391 йылда Аҡһаҡ Тимер илбаҫарҙарының Дәшт-и-ҡыпсаҡҡа ябырылыуына ғына ҡайтарып ҡалдыралар, ә әҫәрҙең күпмелер кимәлдә Геродот һарттарына, уларҙың илбаҫар Гөрөшкә (Кирға) ҡаршы һуғышыуҙарына ла мөнәсәбәте барлығын хатта баштарына ла килтереп ҡарамайҙар, сөнки был тыйыла ине (тоталитар заманда). Шул уҡ ваҡытта Аҡһаҡ Тимер эҙенән үк яҙыла килмеш сығанаҡтарҙа ул һуғыштарҙың ҡатнашсылары рәүешендә башҡорттоң бер нисә ырыуы аталып та, һарт ырыуы тураһында һис ни әйтелмәүенә лә иғтибар итмәнеләр; Ялыҡ-бейҙең “һартай”лығын да бер шөбһәһеҙ, тәнҡитһеҙ ҡабул ҡылдылар. Ә иң сетереклеһе — “Һуңғы һартай”ҙағы хәл иткес һуғыш урыны (Ағиҙелдең уң яры) ғәмәлдә уны барса ғалимдар, шул иҫәптән Р.Ғ. Кузеев, юрауындағы урын (Иҙел-Волга һул ярындағы Ҡондорса һәм Сирмешән йылғалар аралығы) менән һис кенә лә тура килмәүендә ине. Һәм, икенсеһе, Туҡтамыш-хан ғәскәрҙәренең тупланмыш төйәге булырға тейешле “Ҡрыҡ-күл” тигән сәйер бер күлдең, сығанаҡтарҙа шул һуғыш яны булараҡ аталып та, тейешле ерҙә юҡлығы, ғалимдарыбыҙҙың уны таба алмайынса баштары ҡатыуында ине. Өҫтәүенә, баяғылары ғына ла етмәһә, Аҡһаҡ Тимер сәфәренең аҙаҡҡаса теүәл һыҙылмыш юл түтәһе лә билдәһеҙ ҡалды һаман. Быны махсус өйрәнеүселәр булманы түгел — булды: “Тимер үткән юлды ентекле билдәләү... Шармуаның “Тимерҙең Туҡтамышҡа ҡаршы экспедицияһы” (1836) тигән хеҙмәтендә махсус тикшеренеү өлкәһен тәшкил итте. Туҡтамыш үҙенең ғәскәрҙәрен Яйыҡтың уң ярындағы (иғтибар итегеҙ: уң ярындағы, ти! — Й.С.) Ҡрыҡ-күл янында тупларға иҫәп тотҡан...” — тип яҙҙы шулай уҡ мәсьәләне махсус өйрәнмеш совет ғалимы М.Г.  Сәфәрғәлиев үҙенең китабында (Распад золотой орды. Саранск, 1960, 152-се бит; артабан: М.Г.  Сәфәрғәлиев). Тимәк, француз ғалимы Шармуа ла, һәм уға эйәрмеш үҙебеҙҙең  Сәфәрғәлиев тә серле “Ҡрыҡ-күл”де Яйыҡ йылғаһының Аҡһаҡ Тимер тоҫҡалып сәфәрләнмеш Азия яҡ һул ярында итеп түгел, ә уның Европа яҡ уң ярында булырға тейеш, тип һанаған, тимәк, ҡайҙалыр Яйыҡ (Урал) менән Иҙел (Волга) араһында; ә теүәлерәге, Иҙелдең Самара бөгәленә яҡын Соҡ, Ҡондорса һәм Сирмешән йылғалары тирәһендә (сөнки, ғалимдарҙың билдәләүенсә, имеш, 1391 йылғы хәл иткес һуғыш тап ана шунда булған). Ләкин ғәмәлдә бармы һуң ул тирәлә ундай күл?.. Ташкент яғынан бында ҡарай сәфәрләнмеш Тимер әгәр ысынлап та шунда уҡталған икән, сәфәрендә ул, башҡорттоң боронғо йөрөп яҡшы шымарған Бохара — Болғар каруан юлы түтәһенән килешләй, Ур һәм Әмбә йылғалары башындағы Моғажар тауы эргәһенән уҙып, Яйыҡ йылғаһын уға уң яҡ ярҙан ҡойған Саған тамағына яҡын хәҙерге Уральск ҡалаһы тәңгәлендә кисер ине. Әммә арҙаҡлы авторҙарыбыҙ бының тап киреһен яҙа: “Алтын Урҙаға был сәфәрендә Тимер Яҫы, Сауран, Ҡарасуҡ аша һәм Һарыһыу йылғалары буйлап урау юл һайлай. Тобол йылғаһына тиклем (төньяҡҡа) күтәрелеп, ул ҡапыл көнбайышҡа борола”. Ни өсөн?


Сәбәбен төпсөрләргә, иң элек Тимер һәм Туҡтамыш-хан шәхсиәттәрен, үҙ-ара мөнәсәбәттәрен ҡыҫҡаса барлау зарур.


Билдәле булыуынса, Тимер ҙә, Туҡтамыш та батшалыҡ итеүсе Сыңғыҙ-хан нәҫеленән түгелдәр (әммә Туҡтамыш Сыңғыҙ-ханды ла тыуҙырмыш Ҡиан-Бөрйән [Үҫәргән-Бөрйән] ырыуынан). Тимер, Барлас ҡәбиләһенең (дөрөҫөрәге, башҡорттоң шул ҡәбиләне тәшкил иткән Һалъйыуыт ырыуының булыр, сөнки хәҙерге Һалъйыуыт башҡорттарының ырыу ораны “Барлас”. Ҡарағыҙ: А. Камалов, Ф. Камалова. Атайсал. Өфө - 2001; 408 – 409-ынсы биттәр) Тарағай бәк улы, хәйләкәрлек, мәкер һәм ҡорал көсө менән Мавереннахрҙағы Сыңғыҙ тоҡомдарына арнаулы тәхетте ҡайырып ала. Шул саҡта ул, моғайын, бөтә Шәреҡҡә данлы “башҡорт генералы Ҡазан-хан” (Ә.В. Туған) өлгөһө менән дә рухланып эш ҡылғандыр. Сөнки башҡорт Ҡазан-хан да Хөрәсән, Мазендаран һәм Рәй өлкәләренең солтаны (хәрби гөбөрнаторы) булып ултырғанында 1295 йылда Сыңғыҙ-хан нәҫеле Байду илханға ҡаршы баш күтәреп, үҙенең шул “ябай нәҫел”ле башы менән Иран тәхетенә эйә була бит... Хәҙерге заман башҡорттарының күбеһе, һиммәтле колонизаторҙарыбыҙ әтмәләп-яҙып бирмеш йәки үҙебеҙҙән өгөтләп яҙҙыртмыш ялған тарихты аңдарына һеңдереп, үҙҙәренең ысын тарихтарын да, данлыҡлы бабаларын да бик насар белгәнлектән, ошо башҡорт генералы һәм илханы хаҡында ла махсус иҫкәртеп китеү зарурҙыр (етмәһә, был яҙма геройҙарына ла уның шанлы шәүләһе төшкән).


Бабабыҙ Ҡазан-хан Мәхмүт (4. 11 1271 — 17. 5. 1304), илхан (император) булыуы осоронда (1295 — 1304), Хулагу нәҫелдәре килтереп таҡҡан буддизм урынына Ислам динен ҡайтарып, уны ҡабат Ирандың дәүләт дине яһай. Атаҡлы вәзире Рәшид-әд-дин (тарихсы) ярҙамында ҡоролош һәм сәйәсәт реформалары үткәрә, хәрбиҙәренә башҡорт аҫабалары өлгөһөндә ер беркетә, ә ябай ерекмәндәрҙе, ҡубынмаҫлыҡ итеп (урыҫтарҙың ҡәлғә хоҡуҡлы крәҫтиәндәреләй), үҙ тупрағына бәйләй. “Ҡазан-хан заманында һуғарыу арыҡтары ҡаҙыла, Тебриз ҡалаһы эргәһендә обсерватория һәм госпиталь төҙөлә. 1299 — 1303 йылдарҙа ул Сириялағы мәмлүктәргә (шул уҡ башҡорттарға! — Й.С.) ҡаршы һуғышып, уңышһыҙлыҡ кисерә” (БСЭ). 1403 — 1406 йылдарҙа Сәмәрҡәндкә Тимер һарайына сәфәр ҡылмыш испан илсеһе Руи Гонсалес де Клавихо һорашып белеүенсә, Ҡазан-хан аҙаҡ баш ҡалаһын төньяҡ Ирандан Мавераннахрға (Сыр-даръя буйҙарына) күсергән — Башҡортостанына яҡынайыуылыр инде. Уның вафаты ла, моғайын, шул яҡын тирәлә булған. Тик, билдәһеҙ сәбәптәр арҡаһында, бөйөк императорыбыҙҙың ҡыу баш һөйәге үҙебеҙҙең Яйыҡ кисеүе янындағы (хәҙер унда Ырымбур өлкәһе Бүртә районының Бурансы ауылы) боронғо башҡорт зиратында әлегәсә ерләнмәгән хәлендә аунап ята, урындағы әҙәмдәр уны “Ҡазан-баш” тип йөрөтә икән. Тыуған яҡ тарихын арымай-талмай өйрәнеүсе билдәле эҙәрмән Ф.Ф. Илбулдин 1972 йылда быға үҙе шаһит булған (Башкирские предания и легенды. Өфө, 1985, 111, 273-сө биттәр). Был уҙаман шул осорҙа шул ерҙәрҙә йөрөп-күреп белеүенсә, Яйыҡтың уң ярындағы Елшанка тигән бер ауылда үҙебеҙсә (төркисә) һөйләшеүсе “ҡыҙылбаш”-һарттар йәшәгән; үҙҙәренең әйтеүенсә, ҡасандыр улар, “Моғажар тауы яҡлап”, Ирандан күсенеп килгәндәр, ә был ауылдары эргәһендә ниндәйҙер “хандыңмы, әллә батырҙыңмы” ҡәбере лә бар имеш... Баяғы испан Клавихо яҙыуынса, “Был императорҙың (Ҡазан-хандың) әсәһе билдәле кеше була, ә атаһы — билдәһеҙ”, — был да Ҡазан-хандың, хәҙерге ғалимдар уны Сыңғыҙ-хан нәҫеленән
 булған, тип нигеҙһеҙ раҫлауҙарына ҡапма-ҡаршы, һис тә Сыңғыҙ-хан нәҫеленән түгеллеген күрһәтә, юғиһә атаһы улай “билдәһеҙ” ҡалмаҫ, ә хакимлыҡ ҡылыусы Сыңғыҙ-хан нәҫеле булараҡ билдәле булыр ине. Был бөйөгөбөҙ, бәлки, XII – XIII быуаттарҙа Көн-Өфө-Тура баш ҡалабыҙҙың тәхет эйәһе башҡорт Тура-хандың улы Ҡаҙансылыр?..“Ул (Ҡазан-хан) һуғыштарҙа  бәхетле булған, — тип дауамлай Клавихо, — һәм ул бик күп ҡарарҙар, ҡанундар ҡабул ҡылған, был батшалыҡ (йәғни Аҡһаҡ Тимер дәүләте. — Й.С.) әлегәсә шулар буйынса идара ҡылына”. Ошо хәлдең ысынлығы ҡыялатып та раҫлана, сөнки, ти, Клавихо, “Тимерҙең Һарай-мөлк-ханым тип ләҡәпләнмеш өлкән ҡатыны Биби-ханым
 — әмир Хөсәйендең (Тимер көрәштәшенең. — Й.С.) элекке ҡатыны — Ҡазан-хандың ҡыҙы ине; ә икенсе ҡатыны Томан-аға — әмир Мусаның (башҡорт Иҙеүкәй бүләһенең) ҡыҙы — шул Һарай-мөлк-ханымдың (йәғни башҡорт Биби-ханымдың. — Й.С.) ике тыуған һеңлеһе икән”. Шулай итеп, Тимерҙең күп ҡатындары араһында иң юғары дәрәжәле икәүһе тыумыштары буйынса башҡорт булған. Шуғалыр ҙа, моғайын, Алтын Урҙаның йәш баһадир-ҡасағы — Урыҫ-хан тарафынан үлтерелмеш Маңғышлаҡ Бөрйәндәре бейенең (гөбөрнаторының) улы йәғни Сыңғыҙ-хан менән бер ырыуҙаш Үҫәргән-Бөрйән башҡорто
 Туҡ-хужа-уғландың улы башҡорт Туҡтамыш-уғлан, шул Урыҫ-хандан ҡасып, Тимер һарайына килеп һыйына һәм унда ифрат йылы ҡабул ҡылына (әлбиттә, бында Тимерҙең илбаҫарлыҡ ынтылыштарына уның башҡорт ҡатындарының туғанлыҡ хистәре тап килгән). Һәм бына ул, меҫкен Туҡтамыш-уғлан, туп-тура Сыңғыҙ нәҫеле булмағаны көйөнсә, Тимер ҡотҡоһо һәм ғәскәре менән тәүәккәл эш ҡылып, атаһын үлтермеш Урыҫ-хан улдарынан Алтын Урҙа тәхетен даулап йөрөй, йөрөй торғас, Балхаш күленә ҡойған Ҡаратал йылғаһы буйындағы ҙур һуғышта баяғы Урыҫ-хан улы Тимер-мөлөк ханды еңеп, хандың үҙен үлтереп, бөйөк Алтын Урҙа тәхетенә менеп ултыра ла тарихта атаҡлы Туҡтамыш-хан булып китә. Туҡтамыш-хандың Иртыштан алып Балтиҡ диңгеҙенәсә, Төньяҡ Боҙло оҡеандан алып Әзербайжанғаса йәйрәгән, шулай уҡ Урта Азияның да төньяҡ өлөшөн үҙ эсенә алған Алтын Урҙа державаһы тора-бара ырамлы ҡеүәтләнеп, заманының тарихсылары яҙыуынса, Туҡтамыш-хан үҙен тәхеткә ултыртышҡан һәм ярлыҡаусыһы һаналған Аҡһаҡ Тимерҙең ҡулы аҫтынан ҡойроҡ тоттортмай һыпырыла башланы. Баш бирмәҫ был үҙ аллылыҡ бигерәк тә Туҡтамыш-хан 1382 йылда уға бойондороҡлолары урыҫ һәм Литва баш бирмәй башлаған Көнбайышҡа дәһшәтле сәфәрләнеп, Мәскәүҙе һуғышып алған, талаған һәм көлөн күккә осороп яндырғандан һуң көсәйҙе; Алтын Урҙа алайҙары Урта Азия ерҙәренә лә барымталар яһағас, ошо ике мосолман дәүләттәре араһы килешмәҫлек ҡырҡыулашты. Йыһангир Тимер илбаҫарҙары нәүбәттәге улъя көҫәп Грузияға ябырылғанда Алтын Урҙаға ҡараған Әзербайжанды, Туҡтамыш-хандан рөхсәт һорамайынса, ғәскәр тылына әүерелдереп бөлдөргәс, шуға яуап итеп, 1385 - 86 йылдарҙағы һуғыш ҡабынып китте. Аҡһаҡ Тимер еңеүҙәрен тасуирлаусы Шәрәф-әд-дин Йезди яҙыуынса, “Ошо ҡыш айҙарында... Туҡтамыш-хан Дербенд аша Тебризгә бик ҙур, 9 Төмән (90 мең. — Й.С.) тирәһе ғәскәр ебәрҙе; уларҙың күпселеге мәжүсиҙәр, ә бөтәһе лә рәхимһеҙ һәм уҫал булып, Яусы (Жучи) ырыуының (йәғни Үҫәргән-Бөрйән ырыуының. — Й.С.) башында бәк-Булат торған 12 уғланы һәм Иса-бәк, Яғлы-бей, Ҡазансы һ.б. әмирҙәрҙең етәкселегендә инеләр”... Иғтибар итегеҙ: үҙебеҙҙең “Һуңғы һартай” монологындағы шанлы Ялыҡ-бей исемен, Яғлы-бей (йәки Яғлы-бай) рәүешендә, беренсе тапҡыр тарихта осратабыҙ! Ул әле алда ла йыш ҡына аталасаҡ, шуға күрә сығанаҡ текстарында ла мин уны, уҡыусыға еңелерәк булһын өсөн, шул башҡорт хикәйәтендә ҡалыплашҡанса, Ялыҡ-бей тип яҙып алып китәмен. Шулай итеп, тарихи сығанаҡтарҙағы Яғлы-бей — үҙебеҙҙең Ялыҡ-бей!

Йезди хәбәр итеүенсә, Туҡтамыш-хан ғәскәрҙәре Әзербайжанға керә, Тебризды ала һәм, илде талап, ҙур улъялар менән кире боролоп ҡайтып китә. Мәсхәрәһенә сыҙай алмай ярһыған Аҡһаҡ Тимер, игелекһеҙ ҡустыһын аҡылға ултыртмаҡҡа, уның тәрән тылына бәреп кереп, Алтын Урҙа исемләнмеш икһеҙ-сикһеҙ державаһының төп таянысын — Яусы ылыҫы Башҡортостанды тар-мар ҡылырға һәм, әгәр ҙә барып сыҡһа, Туҡтамыш-хандың үҙен дә шунда дөмөктөрөргә ниәтләй. Төньяҡ тарафҡа был яуаплы һәм оҙайлы сәфәр әмәлен эшләгәндә Тимергә, моғайын, ҡиммәтлә кәңәш һәм мәғлүмәттәрен биреп, Яусы ылыҫының Туҡтамыш-хандан ҡасып китеп бында һыйынмыш хан нәҫелдәре — Урыҫ-хан улы Тимер-Ҡотлоҡ һәм уның ике тыуған ҡустыһы, Туҡтамыш-хан ҡулынан үлгән Тимер-Мәлик-хандың улы Көнсө мөкиббән ярҙамлашҡандыр; һәм бигерәк тә Башҡортостанды үҙенең биш бармағылай яҡшы белгән тәжрибәле, сая башҡорт — Аҡ Маң-т (бында Маң — Мең, ә “т” — күплек күрһәткесе) — хәҙерге башҡорт Мең ырыуының һул (аҡ) ҡанатының бейе, ләкин Үҫәргән ырыуынан сыҡмыш һәм шулай уҡ Туҡтамыш-хандан ҡасып китмеш батырыбыҙ Йеҙекәй (сығанаҡтарҙа Едигу) тырышлыҡ күрһәткәндер Ә.В. Туған билдәләүенсә, Йеҙекәй баяғы Туҡтамыш-хан ҡулынан үлмеш Тимер-Мәлик-хандың йәш ҡатынының бер тыуған ағаһы булған. Туҡтамыш-хан көслөк менән тәхеткә ултырғас ул, тыштан ғына ялтырап уға өлгөр хеҙмәт итһә лә, үлтерелгән кейәүенең ҡонон алырға һәм ике тыуған ҡустыһы Көнсөнө тәхеткә күтәрергә тип, аҫтыртын яҫҡанып йөрөгән; йөрөй торғас, ханына хыянат ҡылып, уның дошманы Аҡһаҡ Тимер тарафына ҡасҡан; улы Мораҙым (сығанаҡтарҙа Нур-ад-дин; артабан, башҡорт эпосындағыса, Мораҙым тип аламын) менән бергә йәне-тәне менән Тимергә яраҡлашып, ниәтен бойомға ашырырға сәғәте һуғыуын көткән. Бай тормош тәжрибәле, әүҙем тәбиғәтле һәм аҡыллы Йеҙекәйҙең был йәһәттән күп йылдар буйына ныҡышмалы эшмәкәрлеге, Туҡтамыш-хан шәхесе өсөн генә түгел, ә бөтә Алтын Урҙа өсөн һәләкәтле булып сыға — ул дөрләткән үҙ-ара тартыштар һәм бер яҡтан Аҡһаҡ Тимерҙең, икенсе яҡтан урыҫ кенәздәренең һөжүмдәре, тора-бара, бөйөк дәүләттең тарҡалыуына килтерә...


Әлхасил, тарихсы яҙыуынса,“Дәшт-и-ҡыпсаҡҡа сәфәр сығырға йыйынып, Тимер үҙенең империяһы төбәктәренән ғәскәр табырға табышсыларын юлландыра: һәр өлкәнән һәм ҡәбиләнән атлылар һәм йәйәүлеләр, төркиҙәр һәм тажиктар йыллыҡ аҙыҡ мөлкәттәре менән килергә тейеш. Шулай ҡарар ҡылынды: һәр кешелә дүрт төр ҡорал әҙер торһон — ян, 30 уҡ, тоҡсайлы ян ҡулсаны һәм ҡалҡан; һәр 10 кешегә —  1 сатыр, 2 көрәк, 1 кәтмән, 1 ураҡ, 1 бысҡы, 1 балта, 1 беҙ, 100 энә, ярты ман (ман — 20 кг. — Й.С.) амбар үлсәмендәге бау-шыу, 1 ныҡ тире һәм 1 оло ҡаҙан булһын һәм йәмғеһен һәр урында, талап ителгән һайын, сығарып күрһәтһендәр. Быларҙан тыш, бөйөктәрҙән бөйөк фарман бирелде: Ташкенттан сәфәр сыҡҡандан һуң һәр кеше айына 1 ман амбар үлсәмле он ашаһын һәм бер кем дә икмәк тә, көлсә лә, туҡмас та бешермәһен, ә өйрә менән генә туҡланһын. Эштәр шулай көйләнгәс, Тимер Ташкентта ҡышларға ҡалды, ә сәфәр айының уртаһында (= 8/ I — 5/ II 1391), ҡышлағынан ҡубынып, ҡатындарын һәм ҡыҙҙарын Сәмәрҡәндкә оҙатты, үҙе менән бергә Хажи-бәк ҡыҙы Сулпан-мәлик-ағаны ғына алды...


Ғәскәрҙәрен тәртипкә килтергәс, Тимер һәр әмиргә юл күрһәтеүселәр беркетте: еңеү килтереүсе байраҡ барған үҙәктә — Тимер-Ҡотлоҡ-уғлан һәм уның ике тыуған ҡустыһы Көнсө-уғлан, тағы Йеҙекәй-үзбәк (йәғни асаба-ҡ, аҫаба башҡорт. — Й.С.)”... Күренеүенсә, Алтын Урҙа дәүләтенең хыянатсылары илбаҫарға төп юл күрһәтеүселәр булған, улар Яусы ылыҫының географияһын да, ҡәбиләләрен һәм илдең стратегик объекттарын да бик яҡшы белгән.


“19/ I 1391 йылда... бөйөктәрҙән бөйөк ылау... сәфәргә сыҡты... Отрар янындағы Ҡарасөмән тигән ерҙә... туҡталғас, Туҡтамыш-хандан илселәр килде”... Уларҙың ниндәй йомош йөкмәүҙәре бында әйтелмәһә лә, ике император араһындағы ҡытыршылыҡтарҙы шымартыу, эште яңы һуғышҡа илтеп еткермәү өсөн ебәрелеүҙәре, ә Тимерҙең Башҡортостанға табан ғәскәр менән ҡуҙғалыуы Туҡтамыш-ханға әлегәсә билдәһеҙ ҡалыуы аңлашыла. “21/ II 1391 й., ҡоролтай йыйып, ул (Тимер) үҙенең уғландары һәм әмирҙәре менән кәңәшләшкәс, илселәрҙе үҙе менән бергә алып* (*Аноним Искәндәр: “Һәр төмәнгә шул илселәрҙән берәр кешене юл күрһәтеүсе итеп беркетеп”)... яулау юлына ҡуҙғалды”... Күренеп тора: илселәрҙән тәүҙә, һуғышта ҡулға төшкән дошман “тел”дәре рәүешендә тәфтишләп, Туҡтамыш-хандың дәүләт һәм хәрби серҙәре йолоп алынған һәм улар, үлем янауы аҫтында шулай әмәлһеҙҙән тыуған ил хыянатсыларына әүерелеп, ифрат ҡиммәтле юл күрһәтеүселәр һәм кәңәшселәр булараҡ, Тимерҙең һәр дивизияһына берәрләп беркетелгән — киләсәктәге Туҡтамыш-хан уңышһыҙлыҡтарының яҡшы маяһы булған был. Нәүбәттәге өс аҙна буйынса илбаҫарҙар ҙур ауырлыҡтар менән һыуһыҙ Яҫы далаһын, Ҡарасуҡ (Ҡаратау) артылышын артта ҡалдырып, йәйгеһен һыуы ҡорой торған Сабран үҙәне буйынан уның тамағына табан — Сарысуға ыңғайлай. Тарихсы хәбәр итеүенсә, “Оҙайлы сәфәр һәм һыуһыҙлыҡ арҡаһында аттар арыны һәм арыҡланды* (*Абд.: “Һыуһыҙлыҡтан күп аттар үлде”)... 6/ IV 1391 й. Сарыҡ-үҙән (Сарысу) тигән ергә килделәр, хайуандарҙы һуғарып, Аллаһы Тәғәләгә рәхмәттәрен әйттеләр. Ташҡын сәбәпле бер нисә көн шунда торғас... Йылғаны кистеләр... Шул төндә Йеҙекәй-үзбәктең (асабаҡ-башҡорттоң. — Й.С.) Ике нөгәре (яугире) ҡасты һәм далалар,сүлдәр аша Туҡтамыш-ханға китте”, — тап бына шулар була ла инде ханға Аҡһаҡ Тимерҙең дәһшәтле ябырылыуы тураһында тәүге хәбәр биреүселәр; әммә ватанды һәләкәттән аралау өсөн үҙ ғүмерҙәрен ҡыҙғанмаған был фиҙакәрҙәрҙең исемдәре билдәһеҙ. Ләкин шулар арҡаһында Алтын Урҙаның килбәтһеҙ хәрби машинаһы, ауырлыҡ менән һәм һуңлабыраҡ булһа ла, хәрәкәткә килтерелә — ашығыс мобилизация башлана. Туҡтамыш-хан Тимер һөжүмен, әгәр ҙә була ҡалһа тип, үҙҙәре баяғы таяҡ тығып көргөгән Ҡафҡаз арты яҡтарынан — баш ҡала Һарайға иң яҡын һәм тура юлдан көткәнлектән һәм урҙаның төп хәрби көстәре Иҙел-Волганың ана шул уң яры яғында ҡалғанлыҡтан (Аҡһаҡ Тимер быны яҡшы белгәндер!), һуғыштың төп ауырлығы башҡорттар йәғни Яусы ылыҫы аборигендары өлөшөнә төшә... 15/ IV Тимер ғәскәрҙәре Кичик-тағ (Жизҡазған) тауына килеп етте һәм “ике төндән һуң... Улуҡ-дағ (Олотау) итәгендә туҡталды. Тимер тау башына менде... Һуғышсылар шунда таш килтереп һалып, маяҡ рәүешле бейек билдә өйһөндәр, тигән бөйөк фарман сыҡты” (Әйткәндәй, Ҡаҙағстандағы был маяҡлы Олотауҙы тарихсылар ҡайһы берҙә башҡа ерҙәге тау менән бутайҙар). “Унан ҡубынып, һунарсылыҡ ҡыла-ҡыла барҙылар һәм, Иланчуҡ (Улу-Жиланшиҡ) йылғаһына етеп, туҡталыш яһанылар, ә шунан һуң йәнә бер йылғаны кисеп,һигеҙ көн үткәс, Атаҡарағуй (*Абд.: “Анаҡараҡуюн”) тигән ергә еттеләр”... Был ер, моғайын, Көнсығыш Ырғыҙ (Иргиз) йылғаһы буйындағы хәҙерге Аҡтуғай ҡалаһы тирәһелер. “Һуңғы һартай” тексына ҡарағанда, Аҡһаҡ Тимер ғәскәрҙәренең ябырылып килеүе тураһындағы тәүге хәбәрҙе атсапҡын Ялыҡ-бейгә тап ошо урындан килтергән, ә Үҫәргән ырыу башлығы Ялыҡ-бей был ваҡытта Һаҡмарҙың һул ярындағы хәҙерге Сейәлетүбә (Вишневка) ауылы (Ырымбур өлкәһенең Жултый һәм Ҡондорау тимер юл станциялары араһында) торған ерҙә йәйләгән булыр — “Һуңғы һартай”ҙағы Сейәлетүбә. “Бына ни тине был атсапҡын: — Түрә! — тине. — Ябыҡҡарағай һырты эргәһендәге Бараҡ аймағынан мин. Хәбәр алып килдем. Абау! Тимер хан, күҙе сыҡҡыры, төшлөк яҡтан бында килә. Сарбаздары, барластары
 (йәғни “Барлас” оранлы Һалйыуыт башҡорттары. – Й.С.) бик күп. Эйе. Йәйге томорҡола себен ни тиклем булһа, былар ҙа шул тиклем. Эргәһендә уның мырҙалары, атабәктәре. Тауҙар аша артылып килә улар. Йәшел байраҡтары Яйыҡтың был (һул. — Й.С.) яғында күренә башлаған” (“Һуңғы һартай”)... Ҡайһындай ҙа теүәл, тарихи йәһәттән дөрөҫ картина!


Ошо урында Тимер хәрби интенданттары иҫәп-хисабының осо осҡа ялғанмауы — тупаҫ хата ебәрелеүе асыҡлана (бының өсөн кемдәрҙең баштары киҫелгәндер?!.): бер йыллыҡ тип иҫәпләнмеш аҙыҡтары ярты йылға ла етмәй. “Сәфәр башланғандан һуң... дүрт ай самаһы үткәнлектән һәм яугирҙәрҙең башҡаса ашар аҙығы ҡалмағанлыҡтан, ә ул дала тирә-яҡтарында 5 һәм 7 айлыҡ юл дауамынса бер ниндәй ҙә кеше торлаҡтары булмағанлыҡтан (яу ябырылыуын ишетеп, йәйләүҙәрҙәге халыҡ Яйыҡтың уң яғына тартылғандыр. — Й.С.)... Тимер әмер сығарҙы: бешкән аш йәһәтенән бер туҫтаҡ... “мутр” үләне ҡатнаш арпа өйрәһе менән туҡланырға... Ғәскәрҙең күп өлөшөнә хатта был да тәтемәне... Ләкин 6/ V 1391 й. Тимер дөйөм һунар көнө билдәләне... Ғәскәр шул тиклем дә күп боландар, сайғаҡтар, мышылар һәм башҡа төрлө яныуарҙар үлтерҙе ки, ошоғаса мохтажлыҡтың сигенән уҙһалар ҙа, бындайын да күҙ күрмәгән муллыҡтан күҙҙәре аларып, һимеҙҙәрен генә алдылар ҙа арыҡтарын ташлап ҡалдырҙылар”... — Башҡортостан тәбиғәтенә күпме зыян килтерелеүен Алла үҙе генә белә...


“12/ V 1391 й. мырҙа Мөхәммәт-солтан-баһадир башлығында, абруйлы өлкән әмирҙәрҙе лә биреп, алғасҡы (авангард) ебәрҙе Тимер.


Ике көнлөк ара уҙып... 14/ V 1391 й. кемдәрҙер туҡталып киткән, 5-6 урында ҡуҙҙары ла һүнеп өлгөрмәгән усаҡлы ергә юлыҡтылар. Шунда уҡ был хаҡта Тимергә хәбәр иткәс, унан әмер килде: тәжрибәле юл башлаусылар (йәғни Туҡтамыш-хан иле кешеләрен. — Й.С.) алып, усаҡ эйәләренең эҙҙәренә төшөргә һәм ҡайһы тарафҡа китеүҙәрен темеҫкенеп белергә... Батша улы һәм әмирҙәр уның әмерен үтәргә ашыҡтылар, көнө-төнө оҙон юл уҙып темеҫкенделәр”... Тимер, әлбиттә, үҙ лагерынан Йеҙекәйҙең ике яугире ҡасҡандан һуң, Туҡтамыш-хан тарафынан һағауыл йәки башҡа хәрби хәйлә ҡоролоуынан ҡурҡып, даими һаҡлыҡ күрһәткән һәм темеҫкенлеккә (разведкаға) айырыуса иғтибар биргән. Һәм бына темеҫкендәр “Тобол йылғаһына етеп, уны кискәс, күҙәтселәре хәбәр ҡайтарҙы: етмеш урында ут күрҙек; ләкин темеҫкендәр, күпме тырышып темеҫкенһәләр ҙә, һис бер ниндәй эҙ таба алманылар... Тимер... эштең ниҙә икәнен төшөнөп, шунда уҡ урынынан ҡубынды ла ашығыс алға хәрәкәт итә башланы”... Был юлы һүҙ, барыһынан элек, хәҙерге Ҡаҙағстан төньяғында Тоболдың уң ярындағы Жетеғара тимер юл станцияһы тәңгәле хаҡында бара; “етеғара” төрки телдәрҙә “билдәһеҙ ете объект” мәғәнәһендә әйтелеп, алдыбыҙҙағы сығанаҡта, бәлки, хата ебәрелгәндер — “ете” урынына “етмеш” тип яҙылғандыр. Билдәле булыуынса, ошо сәфәрҙә Туҡтамыш-хандың ғәскәрҙәрен ҡыйратҡас, өҫтәрәк аталмыш Тимер-Ҡотлоҡ-уғлан менән Йеҙекәй-үзбәк (асабаҡ), Тимерҙән рөхсәт алып, үҙҙәренә ил төҙөмәккә Башҡортостанда ҡала һәм, моғайын, баяғы топоним Жетеғҡара шул урында уларҙың һәм улар кешеләренең булышлығында нығынған.


“Тобол йылғаһына еткәс, Тимер ундағы кисеүҙең алғасҡы сығыуы арҡаһында боҙолоуын (тимәк, Тобол аша күпер булған. — Й.С.) күргәс, яугирҙәр ағас һәм сытыр килтереп кисеүҙе төҙәтһендәр, тигән әмер бирелде. Тимер бөтә ғәскәре менән... йылға аръяғына сығып, алғасҡыға ҡушылды”... Шулай итеп, Тимер Тобол йылғаһын хәҙерге Жетеғара станцияһы янында кисте. “Тимер темеҫкенергә тәжрибәле Шәйх-Дауыт-төрөкмәнде бер нисә батыры менән бергә ебәрҙе, ике тәүлек буйынса улар ғәҙәттән тыш тиҙлектә алға дөрҙө. Икенсе төндә улар бер нисә аласыҡ осратты (моғайын, Туҡтамыштың ғәскәр туплауына барып етмәгән Ялан-Ҡатай башҡорттарының ваҡытлы торлағылыр. — Й.С.) Һәм батырҙары менән уба артына ышыҡланып һағаланы... Бер һыбайлыны ҡулға төшөрөп, Тимергә килтерҙеләр... Ул (әсир) әйтте: “Бына инде ай тулды беҙҙең илдән сығып киткәнгә, ә хан хаҡында хәбәр-хәтер алғаныбыҙ юҡ; әммә бер нисә көн элек тимер көплө ун һыбайлы килде (моғайын, Туҡтамыш-хан саҡырыуы буйынса Яйыҡ һәм Һаҡмар йылғалары буйлап көньяҡҡа — баяғы “Ҡрыҡ-күл” янына китмеш башҡорттарҙың артсы-аръергардылыр. — Й.С.). Бынан алыҫ түгел урманлыҡ бар,шунда тора улар, ниндәй кешеләр икәнлеге билдәһеҙ”... Әйд-хужа, бойороҡҡа ярашлы, 30 һыбайлы менән барып, аласыҡтағыларҙы тотоп килтерҙе. Шунан Тимер Ҡомари-яҫауылға, 20 һыбайлы менән юлланып, урманлыҡта торған теге 10 кешене, ҡулға төшөрөп, килтерергә бойорҙо... Тегеләр ҡаршы һуғышты, ҡайһылары үлтерелде, ә ҡайһыларын, әсир алып, Тимергә килтерҙеләр”... — Аҡһаҡ Тимер темеҫкендәренең ошо беренсе тапҡыр башҡорт яугирҙәре менән осрашыуы, һис шикһеҙ, Тоболға ҡойған Оло Аят ҡушылдығы Ҡарағайлы-Аят йылғаһы башында булған, башҡорт тарихи хикәйәте “Һуңғы һартай”ҙа был топоним “Ябыҡ-Ҡарағай” исемендә бирелгән.


Аҡһаҡ Тимер тарихсыһының яҙмаһын дауамлайыҡ:


“Уларҙан (башҡорт әсирҙәренән) Туҡтамыш-хан хаҡында мәғлүмәттәр алып, урындан ҡубындылар ҙа (көнбайышҡа табан. — Й.С.) күп туҡталыштар һәм юлдар аша елеп уҙып, күпләгән йылға һәм күлдәр кисеп, 29/V 1391 й. Яйыҡ йылғаһы ярына килеп терәлделәр (яҡынса алғанда, хәҙерге Ырымбур өлкәһе Кваркен районының Уральск ауылы тәңгәлендә. — Й.С.)... Юл күрһәтеүсе Тимергә ошоно еткерҙе: был йылғала (уңайлы) өс кисеү бар: береһен Айғыр-ялы тип атайҙар, икенсеһен — Бур-кисет, ә өсөнсөһөн, бөтәһенән дә кесерәген, Сапма-кисет тип йөрөтәләр”...


Ошо көндә лә билдәле был кисеүҙәр иһә Орск менән Ырымбур ҡалалары араһындағы Бүртә районы тупрағында урынлашҡан: “Айғыр-ялы” — Айғыръял (Гирьял) ауылы тәңгәлендә, “Бур-кисет” — Бурлыкский ауылы янында, ә “Сапма-кисет” — Сапмалы (Донское) ауылы эргәһендә. Шул уҡ Ф.Ф. Илбулдин йыйған мәғлүмәттәр буйынса, боронғо Үҫәргән иле тупрағының был сағыштырмаса ҙур булмаған өлөшөндә ике тиҫтәгә яҡын билдәһеҙ ҡаласыҡтарҙың харабалары, Туҡтамыш-хан осоро ҡәберҙәре һ.б. серле ҡомартҡылар, шул иҫәптән атаҡлы Йеҙекәй һарай-ҡәлғәһе емеректәре һәм уның ҡәбер ташы; һәм йәнә ошоғаса гүзәл килеш һаҡланған, заманында Туҡтамыш-хандың үҙе тарафынан биналанмыш
 “аҡ мәсет” (70-се йылдарҙа ул шундағы колхоз бригадаһының бесәнлеге итеп файҙаланылған) үҙҙәренең рәхимле һәм намыҫлы (әммә-ләкин бөтә башҡортлоҡто кире ҡағыусы, башҡортто күрә алмаусы ”ғалим” В.А. Иванов ишеләр түгел!) тикшеренеүселәрен көтә.


Шулай итеп, был яҡтарҙы яҡшы белгән юл күрһәтеүселәре Аҡһаҡ Тимергә Яйыҡ һыуының көнбайышҡа боролоп аҡҡан түбәнгерәк өлөшөндә борондан уҡ яҡшы билдәле һәм бер-береһенә яҡын аралы өс кисеү барлығын иҫкәрттеләр. “Ләкин Тимер, ...ул кисеүҙәрҙән сығырға ярамаҫ, сөнки ҡаршы яу яҡ унда һағалап-аңдып тороуы ихтимал, шуға күрә беҙгә йылғаны үрләп кисергә кәрәк, тине”... Әлбиттә, ошоғаса тарихсыларыбыҙҙың башын ауырттырған “Ҡрыҡ-күл”дең ҡайҙалығын да, Туҡтамыш-хандың был яҡтағы төп көстәре — башҡорт ғәскәрҙәре тәғәйен ҡайҙа күсләнеүен дә бик яҡшы белгән Тимер. Хәйер, был сер ябай замандаштарыбыҙға — Яйыҡтың шул тәңгәлендә йәшәүселәргә лә бер ниндәй ҙә сер түгел: яҙғы һыу-һүл айҙарында киң далала, ун гектарҙай майҙан биләп, уҙғынсы аҡҡош каруандарын иңендә ҡаңҡылдатып, көмөш көҙгөләй ялтырап ятыусан, ә ҡыуан елле йәй ахырында ҡапыл ҡороп юҡҡа сығыусан һәм шәкәрҙәй аҡ ҡомло төбөнә һәр төрлө халыҡ йыйындарын, атсабыш-бәйгеләрен йәлеп итеүсән был сәйер күл, яңылыш яҙыулы “Ҡрыҡ-күл” булып тарихҡа кергән Ҡоро-күл — тап баяғы өс кисеүҙең һул ярының көньяғындараҡ баяғы Бурансы ауылы эргәһендә йылмайып-көлөп ята бит!.. Тимәк, Аҡһаҡ Тимерҙең ҡурҡыуы урынлы булған — Туҡтамыш-хан үҙенең төп көстәрен ана шунда — Аҡһаҡ Тимер ғәскәрҙәре тоҫҡалып килгән яҡлап Яйыҡтың һул ярында тупларға ла һағалап торорға йыйынған, ләкин Тимерҙең, уңай кисеүҙәрҙе алыҫ ҡабырыйҙа ҡалдырып, ҡапыл төньяҡҡа китеүе ниәттәрен емергән. Әммә ғалимдар Ҡоро-күлде әлегәсә Яйыҡтың уң ярында урынлаштырып ныҡ хаталана: “Туҡтамыш үҙ ғәскәрҙәрен Ҡрыҡ-күл янында тупларға ла дошман Яйыҡты кискән саҡта уны ҡыйратырға ниәтләй. Тимер, Туҡтамыш ниәтен төшөнөп, Яйыҡты уның үр яғында — уны бер кем дә көтмәгән тәңгәлдә кисә. Туҡтамыш... Ҡрыҡ-күлдән ашығыс сигенергә мәжбүр була” (М.Г. Сәфәрғәлиев, 152-се бит). Йәнәһе Туҡтамыш-хан Аҡһаҡ Тимерҙе Яйыҡ өс кисеүенең уң ярындағы Ҡоро-күл (ә ундай күл юҡ унда!) янында һағалаған, ләкин Тимер йылғаны үрҙәнерәк, бәлки, Ур йылға тамағы (Орск ҡалаһы) тирәһендәрәк кискән дә үҙ дошманын ашығыс рәүештә шул уң ярҙағы Ҡоро-күлдән Иҙел-Волгаға табан — болғар ерҙәренәсә сигенергә мәжбүр иткән: “Тимер сәфәренең уның тарихсылары төҙөгән тасуирламаһынан күренеүенсә, — тип яҙа Сәфәрғәлиев (152-се бит), — Туҡтамышты эҙәрлекләп барған Тимер ғәскәрҙәре Яйыҡ, Һаҡмар, Соҡ йылғаларын кисә һәм элекке болғар батшалығы тупрағына барып етә. Туҡтамыш, имеш, Самара бөгәленең төньяғындараҡ Ҡондорса йылғаһы буйында һуғышырға ҡарар ҡыла”. Бынан иһә үҙ дошманын эҙәрлекләүсе Тимерҙең йәнәһе уҙған юл түтәһен күҙаллау ҡыйын түгел: боронғо оло юл өҫтөнә һалынмыш хәҙерге тимер юлдың Орск — Ырымбур — Самара йүнәлешендә булыр ул. Әммә тарихи сығанаҡтарҙан юллаһаҡ, башҡаса килеп сыға: Тимер ғәскәрҙәре баяғы Уральское ауылы эргәһенән Яйыҡтың һул яры буйлап төньяҡҡа ҡарай “шул сәғәттә үк ҡубынып, йылғаны үрләп барып, атлылары ла, йәйәүлеләре лә һәр тарафтан йылғаға ташландылар һәм уны йөҙөп сыҡтылар... Был ҙур йылғаны (хәҙерге Ҡыҙыл - Кизильское ҡалаһы тәңгәлендәлер. — Й.С.)... ике көндә кисеп сыҡтылар... Тағы алты көн туҡталыштар һәм юлдар уҙып, Самур (йәғни Сағмар — Һаҡмар. — Й.С.) Йылғаһына еттеләр”... Был урында Һаҡмарҙың кисеп сығылмауына һәм Яйыҡты кискәндән һуң унда барып еткәнсе алты көн уҙыуына иғтибар итһәк, ҡатмарлы шарттарҙағы шул алты көн сәфәрҙә Тимер ғәскәрҙәре Оло Эйек тамағындағы Һаҡмар ярына килеп еткән булырға тейеш. “Алға уҙған күҙәтселәр ҡаршы яу яҡтың тауыштары геүлеүен ишеттеләр... Мырҙа Мөхәммәт-солтан дошмандарҙың береһен, тотоп, Тимергә килтерҙе. Унан дошман армияһы хаҡында һорашҡанда ул әйтте: илдең күпселек өлөшө ошонда (Оло Эйек тамағындараҡ Һаҡмарҙың уң ярында. — Й.С.) мыжғый ине, ләкин,Тимер ғәскәре яҡынлашыуын белеп, ҡубындылар ҙа киттеләр, тине (Һаҡмарҙың уң яры буйлап көнсығышҡа — хәҙерге Ырымбур өлкәһенең Бәкәтәр йәғни Йәнсура ауылы тәңгәленәрәк булыр. — Й.С.)”. Әбд-әл вәси шәми һәм Аноним Искәндәр ул әсир алынмыш башҡорттоң һүҙҙәрен бирә: “Һеҙҙең хаҡта ылыҫ (улус) бихәбәр ине, әммә Йеҙекәйҙең ике яугире килеп етеп ханды иҫкәртте, һәм ул, үҙ ғәскәрҙәрен Ҡоро-күл янында туплап, Аҙаҡтан (Азовтан) һәм Болғарҙан ғәскәрҙәр көтә; гәрсә улар әлегәсә килеп етмәһәләр ҙә, уның армияһы һеҙҙекенән ике тапҡырға күберәк. Ул һеҙҙе Яйыҡ кисеүенә ебәрмәҫкә теләгәйне, әммә һеҙ уны юлдар юҡ ерҙә кисеүегеҙҙе белеп, ҡамасау ҡылмаҫҡа булды (яңылышҡан! — Й.С.)”... Тимер ҡулына төшөп уны ҡыуандырған һәм ошоғаса тикшеренеүселәрҙең иғтибарынан ситтә ҡалған бик ҡиммәтле мәғлүмәт был. Беренсенән, Азов һәм Болғар был һуғышта әүҙем ҡатнашмай икән — Тимер сәфәргә Ҡафҡаз яғынан ҡуҙғалмай яҡшы иткән. Икенсенән, Туҡтамыш-хан был мөҙҙәттә Тимерҙең Яйыҡ аша кискәнлеген һәм урынын белһә лә, унда “юлдар юҡ ер” тип, тимәк, ундағы тау, урмандар аша Башҡортостан төпкөлөнә Тимер алайҙары үтеп керә алмаҫ та әмәлһеҙҙән ҡапыл һулға боролор һәм Һаҡмар уң яры буйлап көньяҡҡа табан тура Бәкәтәргә (хәҙерге Йәнсураға) — Туҡтамыш-хан ҡорған ҡапҡанға килеп керер, шуға күрә тегендә уға ҡамасаулау ҙа кәрәкмәҫ, тип ифрат ныҡ яңылыша. Сөнки хан һәм уның бейҙәре Башҡортостанды үҙенең биш бармағылай яҡшы белгән аҡыллы баш кәңәшсе һәм юл күрһәтеүсе башҡорт Йеҙекәйҙең Тимер янында икәнлеген онотҡандар йәки оноторға теләйҙәрҙер, моғайын. Йыһангирҙең үлемесле төмәндәрен беленер-беленмәҫ юлдарҙан Туҡтамыш-хандың тәрән тылына хан бөтөнләй көтмәгән яҡтан ысынлап та ул, Йеҙекәй, юл башлап үткәргәнгә оҡшай. Яйыҡтан алып Оло Эйек (сығанаҡтарҙа Иик) тамағынаса дауамланмыш был тәрән рейд юлы сығанаҡтарҙа ентекле һыҙылмаһа ла, ул хәҙерге ауыл-ара һаңғырау юлдар аша түбәндәгесә һуҙылған булырға тейеш: Кизильское — Сибай — Баймаҡ — Ниғәмәт — Каноникольское — Иҫке Собханғол тәңгәле — Кейекбай — Ырғыҙлы — Мораҡ — Төйлөгән — Оло Эйек тамағы (Ладыгино); ғәскәрҙәр уҙған юл дауамында, хәрәкәтте сер итеп һаҡлар өсөн, осраған һәр йән эйәһе рәхимһеҙ үлтерелә, ауылдар һәм йәйләүҙәр ер менән тигеҙләнә һәм дошман ҡулына “тел” бирмәҫкә бөтә саралар күрелә: “Ҡаршы яу яҡтың ҡайҙалығы асыҡланғас, ҡаты әмер бирелде — бер кем дә үҙенең меңенән һәм ҡошанынан айырылмаҫҡа һәм төндәрен ут яғылмаҫҡа тейеш... Армияны теҙеп, алай артынан алай ҡуҙғалып китте... Эйек йылғаһы (Оло Эйек тамағы. — Й.С.) тирәһе ғали йәнәптәренең лағыр урынына әйләнгәс, Тимер 4/ VI 1391 й. таң һарыһынан, һыбайланып, күпер башында туҡталды (тимәк, Туҡтамыш-хан кешеләре дошмандың был яҡтан пәйҙә булырын ысынлап та көтмәгән — хатта күперҙе һүтеп ташларға ла өлгөрмәгән. — Й.С.) һәм, күперҙән тәүҙә алғасҡы уҙһын да ғәскәрҙең бөтә үҙәк өлөшө күперҙән сыҡҡансы шунда торһон, ә уң һәм һул ҡанаттағыларҙың һәр береһе үҙ алдарындағы һыуға ташланһын да йөҙөп сыҡһын, тип бойорҙо. Шунан һуң ул үҙе күперҙән кисеп, артабан йүнәлде”... Аҡһаҡ Тимер яуының шул йүнәлешен,  Һаҡмарға ҡойған Ҡараһыу һәм Ҡондорса йылғалары араһындағы Һаҡмар уң ярында Туҡтамыш-хан ғәскәрҙәре менән дәһшәтле бәрелеш урынын түбәндәге географик картанан ҡарағыҙ.

Түңәрәк төртөклө пунктир -- Аҡһаҡтимер яуының юлы. Тәреле пунктир -- Кириловтың Ырымбур экспедицияһы юлы.  Уҡлы һыҙыҡ -- батша ҡырғынсыларының Ҡасанҡый-салаға (башҡорт яуының төбәгенә) уҙған юлы. 1. Сәнкем-Биктимер. 2. Ҡасанҡый-сала -- батша ҡырғынсылары 1200 башҡортто ҡырған урын. 3. Ҡаҫмарт йылғаһының иҫке үҙәне. 4. Тәре-билдә -- Тирәкле йылғаһы янында Кирилов драгундары Килмәк-Абыз яуы менән һуғышҡан урын. 5. Тәреле түңәрәк-билдә -- Аҡһаҡтимер һәм Туҡтамыш-хан ғәскәрҙәре бәрелешкән урын.

Шулай итеп, сығанаҡта асыҡ әйтелеүенсә, Аҡһаҡ Тимер ғәскәрҙәре, Яйыҡты кискәндән һуң, Туҡтамыш-хандың тәрән тылынан Оло Эйек тамағынаса юлды алты тәүлек араһында үтеп, уҙылған юлы яҡынса 260 км тәшкил иткән. Тимәк, ғәскәрҙәр тәүлегенә 43-45 километр юл үткән — хәлдән килерҙәй эш был.


Йәнә килеп сығанаҡты барлайыҡ: “Шул ваҡытта күҙәтселәр ҡаршы яу яҡтың өс кешеһен тотоп килтерҙеләр”... Был өс яугирҙе эләктергән бәрелеш, урында һаҡланған мәғлүмәттәргә ҡарағанда, көнсығышҡа табан Һаҡмарҙың уң ярын буйлап Ҡаҫмарт тамағындағы хәҙерге Сәнкем-Биктимер ауылына етеп барған ерҙә Һаҡмар һыулауы ҡаршыһында булырға тейеш; унда, моғайын, шул замандан тороп ҡалған һәм өҫтөнә оҙон ҡылған үҫкән таш бураулы “Әүлиә зираты” бар. Ҡарыйҙар һөйләүенсә, тап ошо урында һыбайлы башҡорт яугире Эйек тамағы яғынан тоҫҡалып килмеш дошман һыбайлылары менән ҡылысҡа-ҡылыс бәрелешкән, шул ыңғайҙа дошман уның муйынын сабып өҙгәс, өҙөлгән башы, тәгәрләп төшөп, урында ятып ҡалһа ла, кәүҙәһе ат өҫтөндә килеш елеүен дауам иткән һәм, байтаҡ ара киткәс кенә, эйәренән ҡолаған. Ул яугир үҙе изге әүлиә булып, ошо рәүешле үлерен дә алдан белгән һәм кәүҙәһе менән башын уларҙың ауған урындарында ерләргә әйтеп ҡалдырған... Ысынлап та, шулай эшләгәндәр ҙә: башы — айырым, кәүҙәһе айырым ята. Олатайым Хисамитдин Шиһабитдин улы Солтанов был изге ике убаны, тауҙан таш сығарып, уратып буралаған: беренсе герман һуғышында йөрөгәндә, ошо мәхшәрҙән әгәр иҫән-һау әйләнеп ҡайтһам, Әүлиә зиратын таш бурап уратырмын, тип нәҙер әйткәйнем, тип һөйләр ине мәрхүм...


Әлхасил, әүлиәнең өс ҡорҙашы, тарихсы яҙыуынса, тере хәлендә тотолған һәм Тимергә килтерелгән. “Тимер уларҙан һуңғы яңылыҡтар хаҡында һорау алды һәм улар түбәндәгеләрҙә тирҙе: “Туҡтамыш-хан һеҙҙең килерҙе белмәгән, ләкин Йеҙекәйҙең ике яугире һеҙҙең урҙанан ҡасып килеп, уға һеҙҙең ябырылыуҙы еткергән: далалағы ҡом бөртөктәренә һан бар, ә уның ғәскәрҙәренә — юҡ, урмандағы ағас япраҡтарына һан бар, ә уның ғәскәрҙәренә — юҡ, тип әйткән... Был хәбәрҙән Туҡтамыш-хандың йәне үртәлеп, түбәһе төтәгәндәй булған һәм әйткән: “Мин уныҡынан икелетә күберәк ғәскәр йыясаҡмын!” — тигән дә, барса тарафтарға атсапҡын ҡыуып, уң һәм һул ҡанат ғәскәрҙәрен йыйған һәм хәҙер, Ҡоро-күлгә яҡын төпләнеп, йәнә ғәскәр килтерергә ебәргән. — Тимерҙең тарихсыһы, ошоларҙы аҡ ҡағыҙға теркәгәс, Туҡтамыш-хандың отолоуын, ә зирәк Тимерҙең отоуын йәнә лә баҫымлы ҡабатлап ҡуя. — Туҡтамыш-хан, Тимер Яйыҡ йылғаһына килеп етеүе менән уның кисеүҙәренән (баяғы өс кисеү тураһында һүҙ бара. — Й.С.) сығыр тип уйлап, уңайлы осраҡ көтөп, шул юлдарҙы һағаланы. Ләкин Тимер... ул хәлде иҫәпкә алды һәм, йылғаны үр яғынан кисеп, ошонда килеп етте”... Күренеүенсә, Тимер хисабының осо осҡа тура килгән — Туҡтамыш-ханды ул көтөлмәгәнсә һемәйткән.


“Уның (Тимерҙең) зирәк аҡыл иләге аша Туҡтамыш-хандың эш-ҡылыҡтары үткәрелгәс, ул (Тимер), еңеүсе армияһы тулыһынса бер урынға йыйылып бөткәнгә тиклем (тимәк, ғәскәр колонналарының бер килкеһе һаман юлда. — Й.С.), ошо урында (Оло Эйек тамағының һул ярында. — Й.С.) ҡалды. Уң һәм һул ҡанаттарҙы билдәләп, уларға торҙарҙы (дошманға ҡаршы торғоҙмалы күсмә ҡойма. — Й.С.) һәм ур (оҡоп) ҡалҡандарын әҙер тоторға, бөйөктәрҙән бөйөк ыҫтандың әйләнәһен бау тартып үлсәргә лә, һуғышсылар шунда ур ҡаҙып нығынһын өсөн, өлөшләтә бүлеп бирергә, тип бойорҙо”... Оло Эйек тамағынан Һаҡмар буйлап көнсығышҡа барған юлда Һаҡмар яр киртләсенән төньяҡҡа табан һуҙылмыш һәм әлегәсә беленеп ятмыш оҙон ур-соҡор тап шул Аҡһаҡ Тимер уры булһа кәрәк. Ур ҡаршыһындағы уға йәнәш йүнәлешле оҙонса тауҙа, моғайын, күҙәтсе һаҡтар киҙеүләгәндер, ә алғасҡы, байтаҡ алғараҡ китеп, Һаҡмар яры башындағы хәҙер юҡҡа сыҡҡан Хаматау (Хомутовка) утары урынындараҡ нығынғандыр, һәм алғасҡының атлы темеҫкендәре, уғата алғараҡ уҙып, хәҙерге Сәнкем-Биктимер һәм Һунарсы ауылдары араһындағы убалы дала иңендә айҡалғандыр, һәм улар шундай уҡ темеҫкен башҡорт яугирҙәре менән бәрелешеп тә алғандарҙыр, сөнки Бөйөк Ватан һуғышынан саҡ ҡына алдараҡ шул ерҙәге “70 гектар” тигән колхоз баҫыуын һөргәндә ике тыуған ағайым Солтанов Ғаязитдин Камалитдин улы бураҙнала төрәнгә эләгеп сыҡмыш тимер күлдәкте ауылға алып ҡайтып күрһәткәйне. Башҡорт ырымы буйынса, бындай ҡомартҡының һәр киҫәге яуыз көстәрҙән аралағыс тылсым эйәһе булғанлыҡтан, тимер күлдәк, ваҡ киҫәктәргә ботарланып, сәс толомдарына сулпылап тағырға ауыл ҡатын-ҡыҙҙарына өләшелде (әсәйем Бибисадиҡа Ғәбиҙулла ҡыҙына тейгән өлөш әле үҙемдә һаҡлана). 


“Был төндө шул туҡталышта үткәрҙеләр... Шунан ҡубынып, артабан киттеләр һәм һәр туҡталышта шул уҡ ысул (ур ҡаҙып нығыныу) менән һаҡлыҡ саралары күрҙеләр”... “Хаматау граны” тип аталмыш һәм урындағы ике колхоз ерҙәренең “граны” (сиге) булып хеҙмәт итмеш икенсе шундай уҡ боронғо ур баяғы Хаматау утарынан бер саҡрымдай көнсығыштараҡ шулай уҡ Һаҡмар яр киртләсенән тура төньяҡҡа табан тартылған... Дошман менән ара яҡын ҡалғанлыҡтан, йыһангирҙәр алға ифрат һаҡланып, ҡыҫҡа уҙымдар менән тексәйеп бара, тирә-яҡҡа темеҫкендәрен ебәрә. “Ошо сәфәр ваҡытында улар ҙур батҡаҡлыҡҡа һәм һаҙға етте, шунан, ҙур ҡыйынлыҡ, көсөргәнеш менән был бысраҡтан сығып, туҡталыш яһанылар”... Был урында, һис шикһеҙ, хәҙерге Һунарсы ауылының әле ҡороп юҡҡа сыға барған Ҡамышлығолаҡ, Әселеүҙәк, Һаҙлыйылға, Ҡаҙаҡтар сабынлығы һәм бигерәк тә Олобай исемле һәр төрлө күтерҙәргә, батҡаҡтарға, һаҙлыҡтарға бай тирә-яҡ мөхите тураһында бара һүҙ — борон улар әҙәм үткеһеҙ ҙә булғандыр... Әйтелгән был туҡталыш иһә хәҙерге шул Һунарсы ауылы урынында — өс тарафын Ҡаҫмарт менән Һаҙлыйылға уратмыш, дүртенсе яғын Оҙонҡырла, Билән тауҙары кәртәләмеш киң яҫылыҡ иңендә урынлашҡандыр; Тимер ошонан Билән тау аша үҙенең күҙәтсе һаҡтарын, темеҫкендәрен йөрөткәндер, ә Билән башында һағауылы тексәйеп торғандыр... “Шул көндә күҙәтселәрҙең береһе, дошман армияһының өс ҡошаны күренде, тигән яңылыҡ килтерҙе; шунан һуң тағы, баяғылар артынан, йәнә икенсе төркөмдөң пәйҙә булыуын еткерҙеләр”, — ул яугирҙәр, моғайын, Билән тау артындағы Йылан тау артынан — Башҡортостандың хәҙерге Һаҡмар совхозының 4-се фермаһы яғынан килеп сыҡҡандыр. “Шул саҡ ҡаршы яуҙың береһен тотоп килтерҙеләр, һорау алғандан һуң уны үлтерҙеләр* (*Абд.: “Ул (әсир) түбәндәгеләрҙе теҙҙе: “Ҡаршы яу һеҙҙе, аҙығығыҙҙың аҙлығын ишетеп, үҙе артынан артабан төпкөлгәрәк ылыҡтырып алып китергә теләй”. Тимер был меҫкенде үлтерергә бойорҙо һәм Сунжәк-баһадир менән Арғыншаһ-баһадирҙы (шул тарафҡа) темеҫкенергә ебәрҙе. Улар, күпме генә йөрөһәләр ҙә, бер нәмә лә белә алмай, аптырап ҡайтып килделәр. Шул саҡ Тимер үлтерелгән меҫкендең әйткәндәре хаҡ булыуын аңланы. Һис кем төндә ут яҡмаһын һәм киске намаҙҙан һуң ихаталарҙан сыҡмаһын, тигән бойороҡ бирелде”)”... Тимәк, Тимер әлеге сәғәттәрҙә Туҡтамыш-хан төп көстәренең тәғәйен ҡайҙа торғанлығын аныҡ ҡына белмәгән, ә Туҡтамыш-хан, баяғы ҡыҙырып йөрөүсе ғәскәри төркөмдәре артынан ылыҡтырып, Тимерҙе Ҡаҫмарт йылғаһы буйлап үргә — таулы-урманлы Йылайыр ҡыҫығы яғына йүнәлтергә лә, шул “тоҡ” эсендә ғәскәрҙәрен тамам аҙыҡһыҙ ҡалдыртып, кешеләрен йонсоттортоп, артынан ҡаты төйгөсләргә иткәндер, әммә хандың хәйләһе барып сыҡмаған. Шаҡтай шөбһәләнгән “Тимер яңы темеҫкенлеккә (үҙ улы) Мөбәширҙе тәғәйенләне, ҡаршы яу тураһында ниндәй ҙә булһа яңылыҡ белмәй тороп, әйләнеп ҡайтмаҫҡа бойорҙо”... Был яңы темеҫкенлек, күренеп тора, яңы йүнәлешкә киткән: Билән тау итәгендә Һунарсы ауылы яҡлап Ҡаҫмарт йылғаһын һәм йылға аръяғындағы Олобай батҡаҡлығын хәҙерге Шыртуғай моронондараҡ уның иң тар өлөшөнән уҙғандан һуң, нәүбәттәге Аҡма (Ҡаҫмарт тармағы) йылғаһын кисеп һәм, ниһәйәт, ҡаты түтәле Маяҡлы тау итәгенә табан терәп, көньяҡ-көнсығышҡараҡ тауҙы уратып үтеп, ағаслы-туғайлы Һаҡмар һыуының уң ярындағы яҫы тигеҙлек (унда хәҙер Яңы Ғафар ауылы) арҡылы уҙып, һул ҡулдағы тау килтереп ҡыҫҡан тар үҙәндән Ҡараһыу йылғаһына (хәҙерге ЧерНаречка ауылына) табан барғандар... “Мөбәшир... шул барышлайы урманға килеп керҙе, унда алыҫта төтөн күрҙе... Был иһә ҡаршы яу алайы икәне асыҡланғас... өҫтәренә ташланды... Еңеүсе ғәскәр дошмандарҙы еңде, 40 кешеһен әсир алып, солтан тәхете ҡаршыһына килтерҙе...


Тимер... әсирҙәрҙән Туҡтамыш-хандың ҡайҙалығын һорашты. Улар түбәндәгеләрҙе күрһәтте: “Туҡтамыш-хан атсапҡындар аша ғәскәренә Ҡоро-күл янында тупланырға бойорҙо; беҙ, ҡолдары, бойороҡҡа ярашлы, шунда ыңғайланыҡ, ләкин уны тапманыҡ һәм уның билдәләнгән урынға килмәүенең сәбәбен дә белә алманыҡ. Шунлыҡтан беҙ, дала һәм урмандар буйлап ҡыҙыра торғас, ошо бәхетһеҙлеккә килеп ҡаптыҡ”. Улар тамам һөйләп бөткәс, Тимер уларҙы үлтерергә бойорҙо”... Был язаның билдәләре лә тороп ҡалғандай Билән тау итәгендә: Һунарсы ауылынан килә ятҡандағы һул ҡулду беренсе оҙон ҡырла башында тиҫтәгә яҡын һәм һәр береһе 40-50 см ғына бейеклек түп-түңәрәк ҡорғандар сылбыры һуҙыла — әгәр уғата боронғораҡ булмаһалар, Тимер үлтерткән 40 әсирҙең
 кәүҙәләре, бәлки, шунда яталыр?.. Был меҫкендәр биргән мәғлүмәт Туҡтамыш-хан бойороғоноң ер менән күк араһында аҫылынып ҡалыуын, уның дәүләт ҡоролошоноң йомшаҡлығын, әмирҙәренең әрпешлеген инандыртҡыс итеп фашлай Тимергә: юҡҡамы ни, хан әмере буйынса Ҡоро-күлгә барып та, башҡорт яугирҙәре унда, хандың үҙен һәм Азов менән Болғарҙан эркелмеш ғәскәрҙәрен генә түгел, хатта вәкәләтле әмирҙәренең береһен дә тапмаған, шуға күрә башҡорттоң төп көстәре һаман Һаҡмарҙың уң ярында килеш ҡалған. Ошоно дөрөҫләгәндәй, “Шул ваҡыт бөйөк ғали йәнәптәре ҡаршыһына Мәмәктең (Туҡтамыш-хан әмиренең, булһа кәрәк. — Й.С.) яраланған улын тотоп килтерҙеләр, ул, тубыҡланып, ошоларҙы еткерҙе: “Мин Һарайҙан (Алтын Урҙа баш ҡалаһынан. — Й.С.) хан ҡаршыһына юлландым, ләкин билдәләнгән урында уны осрата алманым, ә башҡа мәғлүмәттәргә эйә түгелмен”... Тимәк, Туҡтамыш-хандың баш ҡалала ҡалдырылған иң юғары һанауниктәре лә үҙ хандарының һәм төп хәрби көстәренең ҡайҙалығын теүәл генә белмәйҙәр — Тимер өсөн ауыҙға өҙөлөп төшөргә торған танһыҡ алма түгелме был?!. Ҡойроҡ тоттортмаҫ дошманды, ниһәйәт, ҡаш мәнән күҙ араһына сығарыу, оҙаҡ көттөрмөш төп бәрелешкә тиҙ дусар ҡылыу өсөн, “Тимер-йыһангир бағауыл хеҙмәтенә Неделе-тархан, Мули, Сайын-Тимер һәм бер нисә ҡыйыуйән менән бергә әмир Хәмит улы Йәләлде тәғәйенләне һәм уларға ошондай бойороҡ бирҙе: “Эркелеп килмеш ҡаршы яуҙы күрһәгеҙ, әгәр улар күмәк булһа, уларға фашланығыҙ ҙа, ҡасҡан булып, артҡа сигенегеҙ, улар, шуға алданып, алға табан уҙһындар. Ниндәй генә хәл тыуһа ла, ашығыс белдерегеҙ”... 


Тегеләр юлландылар һәм, батҡаҡтар, һаҙлыҡтар, йылғалар (йәғни Ҡаҫмарт, Аҡма йылғалары һәм улар аралындағы һаҙмат Олобай. — Й.С.) аша үтеп, эркелеп килмеш ҡара яу күрҙеләр, һәм бына унан 15 кеше бүленеп, быларға яҡынланы. Был яҡтан Сайын-Тимер алға сығып ҡаршыланы һәм, тегеләр менән һөйләшеп, кире әйләнде. Был хаҡта Тимергә еткерергә Мәүлиҙе юлландырҙылар... Һәм ул уға эштәрҙең торошон еткерҙе”... Ике яҡ ҡаршы яу парламентерҙарының был осрашып һөйләшеү урыны, моғайын, Һаҡмарға уң ярҙан ҡойған баяғы Ҡараһыу (ЧерНаречка) тамағында булғандыр, ләкин серле һөйләшеүҙең ни хаҡта барғанлығы һис мәғлүм түгел. Ихтимал, Туҡтамыш-хан ғәскәрҙәренең һаны, ҡоралы һәм ҡайҙарҙа урынлашыуы тураһындағы бик ҡиммәтле дәүләт сере тапшырылғандыр Аҡһаҡ Тимергә, юғиһә Мули шунда уҡ боролоп сапмаҫ, “эштәрҙең торошон” йыһангиргә ашығыс еткермәҫ ине. Әйткәндәй, Тимер сәфәренең тасуирламаларында уның бөйөк еңеүҙәренә Туҡтамыш-хан һарайындағы Тимергә “яҡшылыҡ теләүселәр”ҙең дә өлөш индереүҙәре әйтелә... Ләкин ете үлсәп бер ҡырҡыусан Тимер ошо алынған мәғлүмәттәрҙең дә, һуғышсан темеҫкенеү ярҙамында, ҡылдарын сиртеп ҡарарға — раҫларға йә кире ҡағырға булып, “бөйөктәрҙән бөйөк фарман сығарҙы: әмир Иҫке-Тимергә батырҙары менән бергә юлланырға ла ҡаршы яуҙың ҡайҙалығы, уларҙың күпме, әллә аҙмы килеүе тураһында теүәл мәғлүмәттәр ҡайтарырға һәм бөтә осраҡтарҙа ла һаҡланып, алдан күреп эш итергә. Абруйлы әмир... ҙур һаҙлыҡ һәм ике йылға (баяғы Олобай, Ҡаҫмарт һәм Аҡма. — Й.С.) аша кисте лә Хәмит улы әмир Йәләлгә һәм башҡа ҡарауыл һаҡтарына килеп ҡушылды... Уғата алғараҡ дөрөп, ул түбәлә (хәҙерге Яңы Ғафар һәм ЧерНаречка ауылдары араһындағы 450 метрлы ҡалҡыулыҡта — Й.С.) тороп күҙәткән ҡаршы яу ғәскәрен күрҙе һәм... шуға ҡаршы бер нисә ҡыйыуйән кеше һәм батыр ҡылыссыларҙы ебәрҙе. Шулар хәрәкәтен күреп, ҡаршы яусылар, сигенеп, түбәнән төштө, ә былар иһә ҡаршы яусылар урынына түбә суҡайына менде. Түбәнең теге яғында улар баштан-аяҡ ҡоралланған һәм Тимер көпләнгән, уйһыулыҡта теҙелеп, бәрелешкә әҙер килеш, уңайлы мәлен көткән 30 ҡошан һыбайлыны күрҙеләр. Ошоно иғтибарлағас та, улар шунда туҡталдылар һәм әмир Иҫке-Тимерҙе иҫкәрттеләр, ул иһә шунда уҡ ҡуҙғалып, түбәгә менде лә ҡаршы яу ғәскәрҙәрен барланы. Һуңғылар үтә күп булғанлыҡтан, улар менән һуғышҡа керешеүҙе уңышһыҙ һанап, иң яҡшыһы — һиҙҙертмәй генә кире ҡабат йылғалар аша кисеп ҡайтыуҙы яҡшыраҡ тапты һәм, ғәскәрен ҡайтарып ебәреп, күп булмаған кешеләре менән үҙе ғәскәр артында (һаҡлап) ҡалды. 


Дошмандар быларға ярҙамға килерҙәй көстәрҙең алыҫлығын һәм юлдарында күп йылғалар, һаҙлыҡтар барлығын белгәнлектән, улар шунда уҡ әмир Иҫке-Тимергә ябырылдылар. Ғәҙәттән тыш ҡыйыулығын һәм батырлығын егеп, урынында ныҡ торҙо ул, тимер тишер уҡтарының дәһшәте менән бер нисә ҡошанды тотҡарланы һәм шундайын да саялыҡ күрһәтте ки, бөтә булған еңеүсе ғәскәр йылғалар һәм һаҙлыҡтар аша һис зыянлыҡһыҙ үтте. Шул ыңғайҙа осраҡлы рәүештә атына уҡ тейҙе, ул үҙе лә яраланғайны... Шул яралы аты өҫтөндә йылғаны (күрәһегеҙ, кире-ҡабат Аҡманы. — Й.С.) кисте һәм шул саҡ аты арманһыҙланып йығылды, икенсе ат килтерҙеләр уға... Атланырға ла өлгөрмәне... кире ҡаҡҡыһыҙ тәҡдирҙең икенсе уғы был атын да үлтерҙе... Ҡаршы яусылар, өҫтөнлөккә ирешә барып, өйөрләнеп уны уратып алдылар, ләкин был батыр... аяғөҫтө лә ныҡ торҙо... дошмандар уны, кемлеген дә белмәйенсә, үлтереп ташлағанға тиклем һуғышты. Шулай уҡ Йәғәфәр-барлас улы Хөрмәлек, Рамазан-хужа һәм Мөхәммәт-арлат бергә һәләк булдылар”... Ҡаҫмарт менән уның тармағы Аҡма аралындағы шул Олобай морононда башҡорт уҡтары дөмөктөргән был илбаҫарҙарҙың мәйеттәре, әлбиттә, Билән тау итәгендәге Тимер лағырына алып ҡайтылып, оло ҡәҙер-хөрмәт менән ерләнмеш. Ҡыразында баяғы әйтелгән түңәрәк ҡорғандар сылбыры тартылмыш тау оҙонҡырланың Ҡаҫмартҡа ҡараған осло мороно тәңгәлендә, Һунарсынан Билән тауға илткән юлдың уң яғында буйы — 5, арҡылыһы — 3, бейеклеге 1 метр тирәһе тумпайып ятмыш дүрт мөйөшлө ҡорған-уба бар ине, ул, моғайын, Тимерҙең шул дүрт командирының туғандар ҡәберелер. 80-се йылдарҙа унда таш өйөп юлды күтәрткән ваҡытта тарихи дүрткел ҡорған, үкенескә ҡаршы, әллә ҡырсып ташланған, әллә бейек таш юл аҫтында ҡалған...


Ошо ваҡиғаларҙан һуң, “Тимер шәхсәнә үҙе ҙур булмаған ғәскәре менән йылға (Билән тау аҫтындағы Ҡаҫмарт. — Й.С.) ярына килде, өҙәңгеләре эргәһендә... әмир Хажи Сәйф-әд-дин һәм әмир Йыһаншаһ бар ине”... Был саҡ башҡорттар алайы, моғайын, Олобайҙа — Ҡаҫмарт һәм Аҡма йылғалары аралында уҡ булған. Тимер “ғәскәре йәйәүләнеп, йылғаны кисте һәм, уҡтар атып, ҡаршы яуҙы ҡыуаланы. Был һуғышта Хәмит улы Йәләл, Недиле, Туғай-Мәргән улы Шаһмәлик, Алтыбармаҡ Баязит (3 әсир тотоп килтерҙе) ҡатнаштылар... Тимер, шунан ҡайтып, еңеүсе лағырында туҡталды... Еңеү килтереүсе байраҡтың ошо төньяҡҡа сәфәренә лә инде 6 ай уҙҙы...


Тимер ул урындан иҫән-аман ҡубынып... бер ҡалҡыулыҡта туҡталды (хәҙерге Яңы Ғафар ауылына табан дуғаланып һуҙылыусы баяғы Маяҡлытау армытылыр. — Й.С.). Таң атҡас ул тағы артабан китте (Яңы Ғафар аша Ҡараһыу тарафыналыр. — Й.С.). Туҡтамыш-хан Тимер ғәскәрҙәре килеүен көтөп тормағанлыҡтан, ә ҡаршы яу армияһының һағауыл төркөмдәре, көн һайын күҙгә салынып та, артҡа боролоп китеүҙәре һәм, был осһоҙ-ҡырыйһыҙ далаға олағып, туҡтамауҙары арҡаһында Тимер, батша улдары һәм нойондары менән кәңәшләшеп, ошондай бойороҡ бирҙе: Үмәр-шәйх 20 000 һыбайлы менән алға дөрһөн һәм... Туҡтамыш-ханды, ул мәжбүри туҡталһын өсөн, ҡыуып етһен; Үмәр-шәйх менән бергә әмирҙәр Сүнжәк, солтан-Санжар, Усман, Хәсән-жандар һәм башҡалар юлланһын.


Икенсе көн шундай хәбәр алынды: ике яҡтың алғасҡылары ҡара-ҡаршы яҡынлашҡан (Һаҡмарҙың уң ярындағы яланда — Ҡараһыу тамағы һәм Һаҡмарҙың һул ярындағы Ҡондорса йылға тамағына ҡаршы ер араһында. — Й.С.)...


Тимер... Ғәскәрн теҙҙе һәм... ҡаршы яу өҫтөнә йүнәлде”.

“18/ VI 1391 й., һарыҡ йылында, 6 көн (яуындан) һуң күк йөҙө асылғас, Тимер-йыһангир Ҡондоҙса* (*ҡайһы бер ҡулъяҙмаларҙа Ҡондорса
) тәңгәлендә шәхсәнә үҙе ғәскәр төҙөлөшө менән шөғөлләнде һәм уны һуғышсан тәртипкә килтерергә кереште. Ул ошоғаса күҙ күрмәгән, ҡолаҡ ишетмәгән рәүешле итеп 7 корпус (ҡул) төҙөнө”, — бындағы ер-һыу үҙенсәлегенә яраҡлаштырылғандыр: уңда — Һаҡмарҙың текә яры, артта (тылда) — Ҡараһыу йылғаһы, һулда — тауҙар, ә алда хәҙерге Бәкәтәр ауылына тиклем киңәйә бармыш ваҡ ҡалҡыулыҡлы дала (Туҡтамыш-хан ғәскәрҙәре шул яҡта)...


Тарихи сығанаҡ буйынса, был һуғыш яланында Тимер ғәскәрҙәре ошолай урынлаштырылған:


1) солтан-Мәхмүт-хан исемендәге бер корпус, Сөләймәншаһ башлығында;


2) төп корпус, батша улы Мөхәммәт-солтан башлығында;


3) Тимерҙең үҙ эргәһендәге батырҙарҙан торған 20 ҡошан (төп корпус артында);


4) уң ҡанаттағы корпус, батша ейәне мырҙа Мираншаһ башлығында;


5) уң ҡанаттың алдында үҙ алайы менән Мөхәммәт-Солтаншаһ;


6) уң ҡанат осондағы флангылағы ғәскәр һәм ополчение, әмир Хажи-Сәйф-әд-дин башлығында;


7) һул ҡанаттағы корпус, батша ейәне мырҙа Үмәр-Шәйх башлығында;


һул ҡанат осондағы флангыла батырҙар алайы, Бирҙебәк-и-Сарбуға һәм Ходадат Хөсәйен башлығында.


“Уң һәм һул ҡанат әмирҙәре — ун меңселәр, меңселәр һәм ҡошансылар, һәр береһе үҙ урынында нығынып, сафтарҙы һуғыш тәртибендә теҙҙеләр; йәйәүлеләр ҙә, атлылар ҙа, ҡалҡандарына ҡапланып, бәрелешкә әҙерләнделәр.


Теге* (*йәғни ҡаршы яу) яҡтан (Бәкәтәр ауылы тарафынан. — Й.С.) һағауылдар күренде.


Туҡтамыш-хан үҙ ғәскәренең үҙәген һәм флангыларын Яусы ырыуының (йәғни Сыңғыҙ-ханды тыуҙырған Үҫәргән-Бөрйән ырыуының. — Й.С.) батша улдары менән биҙәне, йәғни ҙә:


1) Таш-Тимер-уғлан менән;


2) Бик-Ярыҡ-уғлан менән;


3) Ылыҡмыш-уғлан менән;


4) Бик-Булат-уғлан менән;


5) Ғәли-уғлан менән;


6) Сенте-уғлан һәм башҡалар менән; һәм дә әмирҙәр, нойондар менән, йәғни ҙә:


1) Ғәли (Ясури) менән;


2) Сөләймән-суфи-ҡаңғырат менән (башҡорттоң Ҡаңғы ырыуынан. — Й.С.);


3) Науруз-ҡаңғырат менән (башҡорттоң Ҡаңғы ырыуынан. — Й.С.);


4) Аҡтау;


5) Аҡ-Боғай;


6) Урыҫсуҡ-ҡыят менән (башҡорттоң “ата бүре” [ҡыйат — койот] — Күбәләк-Тиләү ырыуынан. — Й.С.);


7) Әсә-бәк, Йеҙекәйҙең ағаһы, менән (башҡорттоң Үҫәргән ырыуынан. — Й.С.);


8) Хәсән-бәк-Һарай менән (башҡорттоң Һарайлы-Мең йәки Сарат-Мең ырыуынан. — Й.С.);


9) Күке-Боғай;


10) Ялыҡ-бей-бәһерин
 менән (башҡорттоң Үҫәргән ырыуынан, “Һуңғы һартай” хикәйәтенең геройы. — Й.С.);


11) Ҡуңыр-бей һәм Яусы ылыҫының башҡа әмирҙәре, сәрғәскәрҙәре менән”... Күренеүенсә, беҙгә билдәле башҡорт Ялыҡ-бей бында, башҡорт Йеҙекәй һәм башҡалар кеүек үк, Аҡһаҡ Тимер сәрғәскәрҙәренең береһе рәүешендә Туҡтамыш-ханға ҡаршы тора.


Аҡһаҡ Тимер, һуғыш башланыр алдынан дошмандың ҡотон осороу өсөн, үҙенең һыналған психик алымын ҡуллана: ике ҡаршы яу йөҙгә-йөҙ килешеп, бына-бына бәрелешә, тип көсөргәнешле көтөп торғанда, “ул бөтә ғәскәренә кинәт ялға туҡталырға ла сатырҙар ҡорорға бойорҙо. Ошоно күреп, Туҡтамыш-хан был еңеүсе ғәскәрҙең тулыһынса үҙ-үҙен тотошона һәм ғәҙәттән тыш ҡыйыулығына, ҡаршы яу ғәскәренә ҡарап иҫе китмәүенә хайран ҡалды. Ул (Туҡтамыш-хан), бөтәһен иҫәпкә алып, сиктән тыш ҡурҡыу менән үҙ ғәскәре сафтарын һуғыш тәртибенә килтерергә кереште* (*Абд.: “Шул ваҡыт Тимер бөтә ғәскәренә сатырҙарын һәм өшәләктәрен, ҡыуыштарын һәм шаршауҙарын ҡорорға, һәр ихатала берәр йәки икешәр усаҡ яғырға бойорҙо. Ошо уңышлы бойороҡ һөҙөмтәһендә ҡаршы яу яҡтың, ошондай хәтәр мәлдә лә уларҙың сатыр ҡорорға һәм аш бешерергә теләге бар, тип уйлап, ҡурҡыуы арта барҙы һәм Туҡтамыш-хан, тамам ҡото алыныр хәлдә, армияһын һуғыш тәртибенә килтерергә кереште”).


Ике яҡтың да ғәскәрҙәре үҙҙәренең һуғыш һыҙыҡтарын бер-береһенә ҡаршы ҡуйғас, ҡаршы яу армияһы ике — уң һәм һул — флангыла ла был (Тимер) яҡ ғәскәренән бер нисә ҡошанға артығыраҡ икәнлеге күренде...


Тимер... атынан төштө, һәр һуғыш алдынан үтәлеп килмеш күркәм ғәҙәтенсә, ...ике раҡат доға уҡып... Аллаһы Тәғәләнән еңеү һәм уңыш ялбарҙы...


Иҫән-аман атҡа менеп, алға ҡуҙғалды.


Ҡаршы яу сафтарын емереүсе ҡыйыуҙар һәм батырҙар күк көмбәҙен һөрәндәре менән ҡалтыраттылар: “лә Илаһи ил-Аллаһ!”, “Аллаһ әкбәр!” Һәм ҡөҙрәт байрағы менән Ислам әләмен юғары сөйҙөләр... Ике яҡтан да барабандарға, дөмбөрҙәргә, шөңгөрҙәргә һуҡтылар һәм хәрби һөрәндәр менән донъяның ҡолағын тондорҙолар. Ошо ваҡыт”... психик ысул менән ҡаршы яуҙың ҡотон осороу иң юғары нөктәһенә тиңәлә: “Сәйет (Мөхәммәт пәйғәмбәр нәҫеле) Берке, ...Тимер ҡөҙрәтенең көндән-көн артыуын тәбрикләүселәрҙең береһе, ҡулдарын эскерһеҙ доға ҡылырға күтәрҙе һәм, игелекле башын эскерһеҙ яланғасландырып, бөйөк бабаһы Мөхәммәт пәйғәмбәрҙең юғары рух ҡағиҙәһенә ярашлы... изге сүрә уҡыны: “Эй һеҙ, иман килтергән кешеләр! Алланың һеҙгә булған ниғмәтен иҫкә төшөрөгөҙ: кешеләр һеҙгә ҡулдарын һалырға теләгәндә, ул уларҙың ҡулдарын һеҙҙән тотто. Алланан ҡурҡығыҙ! Иман килтергән кешеләр эштәрен Аллаға тәүәккәлләһен!” (Ҡөрьән, V, 11)... Мөхәммәт пәйғәмбәр нәҫеле үҙе Тимер яҡлы булып доға ҡылыуы, әлбиттә, ике яҡтың да яугирҙәренә бик көслө һәм, әйтергә кәрәк, психик йәһәттән хәл иткес тәьҫир ҡыла: Тимер ғәскәрҙәре аяуһыҙ еңеүгә рухланып баштарын күтәрһә, Туҡтамыш-хан  ғәскәрҙәре сафтарын икеләнеү, шом солғап ала, сөнки бөтәһе лә белә: Мөхәммәт байрағы ҡайҙа — еңеү ҙә шунда.


Һәм бына ул, Сәйет Берке, “...дошмандарҙың йөҙө ҡара булғыры!” тип ләғнәтләп... ҡаршы яу яғына тупраҡ услап тондоҙо (шамансылыҡтың бер ҡалдығы. — Й.С.) һәм Тимергә изге фатиха бирҙе: “Теләгән яғыңа йүнәл, һин еңеүсе буласаҡһың!” Шунда уҡ ике яҡтың батырҙары һөжүм дауылы ҡуптарып, һуғыш яланын дөрләтте — ҡабынды ла сатҡыланды һуғыш-бәрелеш уты”... Артабан тарихсы һуғыштың ҡайһылай барышын — Тимер уландарының һәм башҡа сәрғәскәрҙәренең ҡаһармандарса хәрәкәтен ентекләп-ентекләп тасуирлай. Шулар араһында, Тимер яҡлы сафтарҙа, үҙенең ҡыпсаҡ ҡошаны менән ҡыпсаҡ Усман-баһадир һәм үҙенең “сулдуз меңе” (һул ҡанаттың һағауылы) менән Шәйх-Тимер-баһадир фиҙакәр һуғыша... “Еңеүсе армияның бөтә әмирҙәре һәм юлбашсылары ҡаршы тороусы ғәскәрҙәр менән яғалашып, бер осонан икенсе осонаса һуғыш ҡырының тупрағын дошмандарының ҡанына һуғарҙылар”... Ләкин Туҡтамыш-хандың үҙенең әрпешлеге (үҙе үк билдәләгән Ҡоро-күл янына үҙ ваҡытында килеп өлгөрмәүе) һәм ҡайһы бер әмирҙәренең Тимер файҙаһына аҫтыртын эшләүе (хәрби серҙәрҙе уға еткереү) һәм Тимер ғәскәрҙәренең, Һарай баш ҡаланы ситтә торғоҙоп ҡалдырып, икенсе яҡтан тура Башҡортостанға ябырылыуына әҙер булмауы арҡаһында уның яугирҙәренең рухы, еңеүгә ышанысы ҡаҡшағайны шул инде... “Үҙ ғәскәрҙәрендә йомшаҡлыҡ билдәләре күреп һәм Тимер менән һуғышырға көсө етмәүен тойоп, Туҡтамыш-хан был яҡтан (йәғни фронт үҙәгенән. — Й.С.) ситкә тайпылды ла мырҙа (Аҡһаҡ Тимер ейәне) Үмәршаһ ҡаршыһында алышты, ләкин уның ғәскәренең дә ҡаҡшамаҫлығын күреп, унан да сигенде һәм, ғәскәренең күп һандағы әмирҙәре, батырҙары оҙатуында Шәйх-Тимер-баһадир һәм сулдуз меңдәренә ябырылып, һуғышырға кереште”... Тап бына ошо урында һәм сәғәттәрҙә Туҡтамыш-ханға еңеү, ә Тимергә һәләкәт килеү мөмкинлеген тыуҙыра Аллаһы Тәғәлә: илбаҫарҙар сафтары ҡапыл ҡалтырап, артҡа сигенә башлай. Хәлде яҡшы аңлаған башҡорт яугирҙәре, йәндәрен фиҙа ҡылып, дошман өҫтөнә ташҡындай ябырыла, ҡылысҡа ҡылыс бәрелеүҙән, асы әжәл ауаздарынан күк иңрәп, ерҙең аҫты өҫкә килгәндәй була. Һәм шул саҡта Тимер әмире “Шәйх-Тимер-баһадир һәм уның төмәне (ун меңе) ҡаршы яуға күпме генә уҡ яуҙырһалар ҙа, тегеләр (Туҡтамыш-хан ғәскәре), йәндәрен аямайынса, һис нәмәгә лә ҡарамай һәм үҙҙәрен үлемгә дусар ҡылып, бер иле лә сигенмәй, мөстәрен һәм атҡыс һөңгөләрен тырпайтып, һөжүмдәрен бер-бер артлы ҡабатланылар; ниһәйәт, өҫтөнлөккә ирештеләр, күп сулдуз кешеләрен үлтерҙеләр, уларҙың уртаһынан ярып үттеләр һәм, туҡталып, үҙ сафтарын Тимер ғәскәрҙәренең тылында теҙҙеләр* (*Абд.: “Был ваҡытта.. дошман ғәскәрҙәре, Тимер ғәскәрҙәре тылына үтеү һәм Ҡараһыу ярын ҡулда тотоу өсөн, ярып керә башланы”)”... Әммә һәр саҡ тап ошондай хәл иткес мәлдәрҙә Туҡтамыш-ханға тәүәккәллек етмәй ине, был юлы ла ул ауыҙына өҙөлөп төшөргә торған алманы үрелеп ҡаба алманы: яугирҙәре ҡулға төшөргән һынылышты үҙ файҙаһына үҫтермәй, еңеүенән ҡолаҡ ҡаҡты. Уның ҡарауы дошманы иҫен тиҙ йыйҙы: “Тимер ғәскәрен тәртипкә килтерҙе һәм... артҡа борҙо. Уның ҡыйыу хәрәкәтен һәм армияһының ҡөҙрәтен, күплеген абайлаған дошман артыҡ һуғыша алманы, ә, теҙгендәрен бушатып, ҡасырға кереште һәм далаға олаҡты”... Туҡтамыш-хандың, ошолай итеп, һайланма ғәскәрен алып ҡасыуы, әлбиттә, ул үҙе биләп өлгөргән Тимер тылындағы Ҡараһыу тамағы (хәҙерге Черноречка ауылы) тәңгәлендә йәйелеп ятмыш Һаҡмар кисеүе аша булған — ошонан башлап ул дала һыртынан көнбайышҡа Иҙел-Волга ярына еткәнсе “теҙгендәрен бушатып” сапҡан да сапҡан, ә тороп ҡалмыш фронтының тар-мар ҡылынмыш ҡалдыҡтары Башҡортостандың Ирәндек тауҙары тарафына төньяҡҡа тәгәрләгән...


Ҡондорау менән Жултый араһындағы тимер юл буйында Һаҡмар яҡлап, “Һуңғы һартай”ҙағы Ялыҡ-бей йәйләүенең исеме менән аталмыш Сейәлетүбә (Вишневка) ауылы эргәһендә ике бейек ҡорған бар. Улар, бәлки, ошо һуғышта ҡырылғандарҙың айырым-айырым (береһе — башҡорт яугирҙәренең, икенсеһе илбаҫарҙарҙың) туғандар ҡәберелер...


“Тимер еңеүле һәм бәхетле рәүештә туҡталып лағыр ҡорҙо (хәҙерге Бәкәтәр-Йәнсура ауылы тәңгәлендә булырға тейеш. — Й.С.) Һәм үҙенең Аллаһы Тәғәләгә рәхмәтлек бурыстарын... үтәү менән шөғөлләнде... Шунан һуң йәмғе ғәскәрҙең һәр 10 кешеһенән 7-һен һайлап алып, үлемгә дусар ҡылынмыш ҡасҡалаҡтарҙың артынан ҡыуалатты... Ә ул бәхетһеҙҙәрҙең (Туҡтамыш-хан менән бергә киткәндәрҙең. — Й.С.) алдында Иҙел (Волга) йылғаһы, ә артында һәләкәтле мөс ине. Һәм теге яҡтан да ҡасыр-һыйыныр урын ҡалмаған, был яҡтан да кисереү һәм шәфҡәт юҡ. Алдарында уларҙың тәрән Иҙел (Волга) йылғаһы ине. Был бәхетһеҙлек упҡынынан бик аҙҙары еңел ҡотола алды; уларҙың ҡатындары, бала-сағалары, мөлкәте һәм монаяты иһә бөтәһе лә еңеүсе ғәскәр ҡулына төштө”... Тимер өсөн тантаналы ошо ваҡиғалар барышында элекке хан улы Тимер-Ҡотлоҡ һәм уның әсәһе менән бер туған олатаһы Йеҙекәй, Аҡһаҡ Тимерҙән рөхсәт алып, йәнәһе үҙ илдәрен ҡайтанан төҙөр өсөн, Яусы ылыҫында (Башҡортостанда) ҡалалар һәм, Аҡһаҡ Тимер үҙенең иленә ҡайтып китеү менән, аҡыллы һәм әүҙем Йеҙекәй ярҙамында, Тимер-Ҡотлоҡ үҙен Яусы ылыҫының ханы итеп иғлан ҡыла, ә артабан, Туҡтамыш-хан икенсе тапҡыр һәм мәңгелеккә Тимерҙән еңелгәс, шул уҡ Йеҙекәй тырышлығында 1399 йылда Алтын Урҙа тәхетенә лә ултырып ала. Әмир Йеҙекәй иһә ғәмәлдә Башҡортостандың бойондороҡһоҙ хакимына әүерелә (шуға ла ул башҡорт халҡының эпос геройына әйләнгән!) һәм һаман да ханлығынан ваз кисмәгән — һуғышып йөрөп ҡабат тәхеткә ултырған Туҡтамыш-хан менән оҙаҡ йылдар буйына көрәшә (Ә.В. Туған яҙыуынса, был баһадир Туҡтамыш-ханға 15 тапҡыр һөжүм ҡылып һуғышҡан), ошоноң менән ул ханды тамам бөлдөрөп, ул етәкләмеш Алтын Урҙа дәүләтен дә Аҡһаҡ Тимер һәм Мәскәү кенәздәре файҙаһына ҡаҡшата. Шул уҡ ваҡытта Йеҙекәй Урта Азия яҡтарына — үҙенең ҡасандырғы ярлыҡаусыһы Аҡһаҡ Тимер биләмәләренә барымталар яһауҙан да тартынмай. Бар ғүмерен, талаш-тартыштар эсендә ҡайнап, һуғыштарҙа сәсе ағарған был тынғыһыҙ йән 1412 йылда Илек йылғаһы буйында Туҡтамыштың улы Ҡадир-бирҙе-ханға ҡаршы һуғышҡанда үлтерелә. Ә.В. Туған Ибне Ғәрәб-шаһҡа таянып нарыҡлауынса, “Йеҙекәй мырҙа йомарт, көндөҙҙәрен Ураҙа тотоп, кистәрен ғибәҙәт менән үткәрә торған тәҡеүә әҙәм булһа ла, Ислам динен һәм Ҡөрьән хөкөмдәрен тотманы. Бөтә ғүмерен хыянат һәм алдау менән үткәрҙе. Баһадир һәм ғәйрәтле кеше ине, тик бар ғәйрәтен ватанды һәм мәмләкәтте тарҡатыуға сарыф ҡылды”...


Ә 1391 йылғы Башҡортостанға, башҡорттар тар-мар ҡылынған баяғы һуғыш ахырына әйләнеп ҡайтһаҡ, бөйөк еңеүенең бәхетенән ҡомарланған “Тимер-йыһангир, иҫән-аман, ҡаршы яуҙы ҡыуалап китмеш ғәскәрҙәренә эйәрҙе, Иҙел (бында яңылыш яҙылған — “Яйыҡ” булырға тейеш. — Й.С.) ярына килде һәм Уртүбә (Ур йылға тамағы тәңгәлендә Яйыҡтың уң ярындағы тигеҙ ҡалҡыулыҡ, хәҙер унда Орск ҡалаһы урынлашҡан. — Й.С.) солтан лағырына әүерелде”... Йәйҙең йәмле көндәрендә ошонда Тимер рәхәтләнеп ял итә, Башҡортостандың яуға ҡатнашлығы булмаған, тыныс хеҙмәт кешеләрен дә рәхимһеҙ ҡырыу, илдең бер нимәһен ҡалдырмай талау, ә иң аҫыл йәш быуындарын һайлап алып ҡол итеү тураһындағы фармандарын сығарып, шуларҙың теүәл үтәлешен, ҡулға төшөрөлгән мал-мөлкәттең, ҡолдарҙың килтерелеп еткерелеүен көтә. “Тимер бойороғо буйынса төрлө тарафҡа юлландырылған әмирҙәр һәм яугирҙәр Тимер һарайына иҫәпһеҙ-хисапһыҙ улъя — аттар, дөйәләр, үгеҙҙәр, һарыҡтар һәм арбаларҙа бик күп ҡолдар — ҡыҙҙар һәм бала-сағалар менән еңеүле әйләнеп ҡайттылар. Ҡаршы яуҙың Иҙел (Волга. — Й.С.) утрауҙарында ҡотолоу эҙләүселәрҙең бөтәһен тотоп һәм әсир алып, лағырға килтерҙеләр. Еңеүле ғәскәрҙәр был данлы еңеүҙә шундайын ҙур табышҡа эйә булды ки, уның иҫәбе-һанының осона сығыу мөмкин түгелдер. Бөйөктәрҙән бөйөк урҙаның ошоғаса хатта үҙ тамағын да туйҙыра алмаған кешеләренең дә ҡулында шул тиклем дә күп аттар һәм һарыҡтар тупланды ки, кире боролоп ҡайтып киткән саҡта, ул көтөүҙәрҙең һәммәһен әйҙәү хәлдәренән килмәгәнлектән, ҡайһыларын ғына алып киттеләр, ә ҡайһыларын ташлап ҡалдырҙылар...


Тимер лағырына шул тиклем күп һәм хуриәләргә тиң һылыу ҡыҙҙар, сибәр үҫмер-егеттәр (Урта Азия гомосексуалистарының ҡәбәхәт нәфсеһен ҡандырырға. — Й.С.) ҡыуып килтерелде ки, шәхсәнә Тимерҙең үҙе өсөн генә һайлап алынғандары ла биш меңдән артыҡ ине”... Милләттең аҫыл йәш быуынын — ҡаймағын һыпырып алып, мәсхәрәле ҡоллоҡҡа, фажиғәле бөтөүгә дусар ҡылыу был, — башҡорт халҡы нимәләрҙе генә кисермәгән үҙ башынан!..


“Тимер... Яусы хандың һәм уның улдарының солтанлыҡ һәм ханлыҡ баш ҡалаһы булған шул урында (хәҙерге Орск ҡалаһы торған ерҙә. — Й.С.) көндәрен сикһеҙ ләззәтле һәм бәхетле кисерештәрҙә үткәрҙе (йүгәнһеҙ сексуаль оргияларҙа, тип өҫтәргә кәрәк. — Й.С.). Шул рәүешле был гүзәл ерҙә ул 26 көн буйына ләззәтле һәм бәхетле ғүмер кисерҙе”...


Һәм бына Тимерҙең тар-мар ҡылып бөлдөрөлгән Башҡортостандан хозурланып үҙ иленә ҡайтып барышы:


“Еңеүсе ғәскәр тулыһынса ҡәнәғәтлектә, тыныслыҡта, шатлыҡта һәм хозурлыҡта даланы һәм уйһыулыҡты бер осонан икенсеһенәсә биләне, урындарынан ҡубынып, туҡталыштан-туҡталышҡаса ағылып, рәхәтлектәргә һәм ләззәттәргә кинәнеп, шат һәм ҡәнәғәт барҙылар, сөнки табыштан бөтәһенә лә байлыҡ һәм мөлкәт, ә ир-егет затлы ҡолдарҙан һәм ҡатын-ҡыҙ затлы ҡолдарҙан сибәр һөйәркәләр тейҙе (ир-егет затлы ҡолдарҙы ла “һөйәркәләр”гә тиңләү — еңеүселәр араһында гомосексуализмдың киң йәйелеү билдәһе. — Й.С.). Ул икһеҙ-сикһеҙ дала кешеләренең торлағы булып “күтәрмә” хеҙмәт итә; ул шундай итеп яһалған ки, уны һүтмәйҙәр, ә тоташ килеш күтәреп ултырталар һәм күсерәләр, икенсе яҡҡа иһә уны арбаға ултыртып алып китәләр. Шуларҙың бөтәһе кире ҡаҡҡыһыҙ тәҡдир һымаҡ эш ҡылыусы ғәскәрҙең ҡулына төшкәйне. Шуға күрә һәр кем шундай торлаҡта үҙ нәфсеһе теләгән һәм йөҙө Айҙай балҡыған һылыуҙы ҡосаҡланы. Ошоноң арҡаһында бөйөктәрҙән бөйөк урҙала иләүҙең мыжғыуы шул дәрәжәгә етте ки, кем дә кем әгәр үҙ сатырынан аҙашһа, уны бер айҙан һуң да, ике айҙан һуң да эҙләп таба алмаҫ ине...


Яйыҡ йылғаһын кискәндән һуң, Тимер, бер нисә туҡталыш үткәс, әмир Хажи Сәйф-әд-динде һәм башҡа әмирҙәрҙе ылау эргәһендә ҡалдырҙы, ә үҙе ашығыс рәүештә алға юлланды, ...ҡурҡыныстар менән янаусы шул сүлде һәм юғалтыуҙар менән янаусы далаларҙы кисеп, Сабран аша уҙып (Тимер төньяҡҡа үткән сәфәренең юлынан кире ҡайтҡан. — Й.С.), 30/ IХ — 29/ Х - 1391 й. иҫән-аман Отрарға килеп етте. Шунан бәхетле ҡубынып һәм Сәйхун (Сыр-даръя) аша кисеп, ул Сәмәрҡәндкә ҡайтты... Бер нисә көндән һуң... Тимер ҡышларға Ташкентҡа килде... 29/ xI — 28/ ХII - 1391 й. әмир Хажи Сәйф-әд-дин дә ылау һәм бөтә ғәскәр менән шунда ҡайтып керҙе... Был сәфәр бөтәһе 11 ай дауам итте* (*Абд.: “Табыштың һәм малдың күплеге шуға барып етте ки, йәйәүле нөгәрҙәр — 10 һәм 20 баш ат алып, ә һыңар атлылар 100 баш һәм унан да күберәк ат өйөрө алып ҡайтты; ә Тимерҙең шәхсәнә үҙенең өлөшөнә билдәләнгәндәренең иҫәбе-һанына, осо-ҡырыйына сығырлыҡ түгел ине, һарыҡ кеүек ваҡ малдарҙың хисабын иһә белеүсе лә булманы”)”...


Боронғо тарихсыларҙың был мәғлүмәттәрен “Һуңғы һартай” мәғлүмәттәренә сағыштырып ҡарағанда, бына ни аңлашыла: “Һуңғы һартай”ҙа Аҡһаҡ Тимерҙең беренсе сәфәрен хикәйәтләү уның Яйыҡҡа етеүе менән осланып, Һаҡмарҙың уң ярындағы 1391 йылғы дәһшәтле һуғыш текстан олаҡтырылған (әҫәрҙе ҡыҫҡартып эшкәртеү бәләһелер); ә Ағиҙелдең уң ярындағы 1395 йылғы икенсе дәһшәтле һуғыш, яһалма рәүештә, әле әйтелмеш 1391 йыл ваҡиғаларына ялғанып, ике башҡа тарихи ваҡиға бер ваҡиғаға уҡмаштырылған...


Тик шулай ҙа Аҡһаҡ Тимерҙең йәне тыныс түгел ине, сөнки Туҡтамыш-хан — тере һәм илендә килеш ҡалды, ә уның бер кемдә лә булмаған бөйөк бер һәләте бар: теләгән бер бәлә-ҡазанан һуң да тиҙ үк иҫенә килә лә элеккенән дә нығыраҡ булып көсәйә. Шуға күрә Тимергә, Шәреҡтәге Ҡытай-аждаһаны яулап алыуҙы нәүбәттәге бурысы итеп ҡуйған йыһангиргә, Көн байышындағы тәрән тылында ундай дошманды тере килеш торғоҙоп ҡалдырыу ҡурҡыныс, Туҡтамыш-ханды дөмөктөрөп ҡотолоу кәрәк уға. Аҡһаҡ Тимерҙең Алтын Урҙаға икенсе тапҡыр яһилланып ябырылыуына оҙаҡ ваҡыт ҡалманы, һәм беҙ ул һуғыш тарихында Туҡтамыш-хан яғында тороп Аҡһаҡ Тимергә ҡаршы һуғышҡан бөйөк ҡаһарманыбыҙ Ялыҡ-бейҙең исемен һуңғы тапҡыр тетрәнеп осратабыҙ.

Тимерҙең абруйлы тарихсыһы Шәрәф-әд-дин Йезди яҙыуынса, яҡынса 6/ ХI 1393 йәки 26/ Х 1394 й. “Ширвандан хәбәр килде: Туҡтамыш-хан ғәскәре Ғәли-уғлан, Ильяс-уғлан, Әсә-бәк, Ялыҡ-бей һәм башҡа әмирҙәр башлығында Дербенд аша дөрөп уҙған һәм Ширвандың ҡайһы бер өлкәләренә ябырылған; Тимер... Шәкенән* (*Әзербайжандың төньяҡ өлөшөнән) шуларға ҡаршы йүнәлде.


Шул хаҡта белгәс, Туҡтамыш-хан ғәскәре кисекмәҫтән боролоп ҡасты һәм кире китте”... Былар, моғайын, Ҡафҡаз ҡапҡаһының төбөндә үк торған Туҡтамыш-хан ғәскәрҙәренең алғасҡыһы булғандыр.


“Тимер 28/ II 1395 й. йәкшәмбе көн унан (Ҡафҡаздан. — Й.С.) ҡубыныу байрағын күтәрҙе... һәм улар унан төньяҡ-көнсығышҡа (Башҡортостан тарафына. — Й.С.) йүнәлгәнлектән,төркиҙәрҙә ҡабул ҡылынғанынса, һул ҡанат алға китте”... Бик тә мөһим, Тимерҙең, ысынлап та, нәҡ Башҡортостанға тоҫҡалыуын дәлилләүсе ҡарыһүҙи (мифолгик) мотив был, сөнки Башҡортостан төрки донъяһының иң төньяғын (йәки уң яғын) тәшкил иткәнлектән, ә Аҡһаҡ Тимер биләмәләре көньяҡ (һул яҡ) булғанлыҡтан, һәм уң яҡ яуға (Башҡортостанға) шул уҡ уң яҡ яу (Башҡортостан) ҡаршы ҡубынырға тейеш түгеллектән, ғәмәлдә уның яраҡлы яйы табыла — уң яҡ яуға ҡаршы Тимер иленең һул ҡанаты башлап бара...


“...Тимер үҙенең ҡышлағында уҡ Туҡтамыш-ханға хат яҙғайны, — тип әйтелә тарихнамәлә.— Шул хат менән илсе итеп Туҡтамыш-ханға Шәмс-әд-дин Алмалыҡты юлландырҙы, аҡыллы, телгәр, тәжрибәле кеше ине ул... Дербенд аша Дәшт-и-ҡыпсаҡҡа Туҡтамыш-ханға килеп етеп, ул уға Тимерҙең хатын тапшырҙы... Уның (Туҡтамыш-хандың) әмирҙәре, сиктән тыш наҙан һәм тәкәббер булғанлыҡтан, ҡаршылыҡ күрһәттеләр, был эшкә бола яҡтылар”, — тип зарлана йыһангирҙең абруйлы тарихсыһы. Тимер үҙенең хатында, моғайын, Туҡтамыш-ханға ҡаты ультиматум ҡуйған: йә уның, Тимерҙең, унан өҫтөнлөгөн танырға ла баш эйеп буйһонарға, йә... Был иһә Алтын Урҙаның дәүләт дыуанында (диванында) нәфрәтләнеп кире ҡағылған булырға тейеш, сөнки: “Туҡтамыш-хан был меҫкендәрҙең телмәрҙәре һөҙөмтәһендә... Тимер хатына үҙнең яуабында тупаҫ һүҙҙәр яҙҙы. Шунан, Шәмс-әд-дин Алмалыға елән кейҙереп, уны ҡайтарып ебәрҙе”... Күренеүенсә, башҡорт Туҡтамыш-хан, күпме генә һарыуы ҡайнаһа ла, һуғыш барышында бер ниндәй ҙә әхләҡи ҡағиҙәләрҙе һанға һуҡмаусы мәкерйән Тимергә ҡапма-ҡаршы тәбиғәтле булараҡ, башҡорт йолаһының “илсегә үлем юҡ” тигән ҡанунына тоғро ҡалған. “Баяғы кемһә Самур йылғаһы (Дағстанда. — Й.С.) буйындағы батша ыҫтанына ҡайтты... һәм Туҡтамыш-хандың хатын тапшырҙы, Тимер баяғы оят һүҙле (бәлки, уны ишәк бейәһенә эйәләшеүҙә фашлаусы. — Й.С.) яуаптан сикһеҙ ярһыны һәм ғәскәрҙәрҙе энә күҙенән үткәреп тикшерергә, армияны тәртипкә килтерергә бойорҙо...


Улар Дербенд аша уҙғас, Эльбрус тауы итәгендә Туҡтамыш-хан яҡлыларҙан ҡайтағ (башҡорттоң Ҡатай ырыуы — боронғо Берсилия йәғни “Бүре-әсә-иле” тип исемләнмеш Үҫәргән дәүләтенең ҡалдыҡ кешеләре. — Й.С.) тигән халыҡтың йәшәүе асыҡланды. Еңел ҡулдан эш башлар өсөн... Тимер ул кафырҙарҙы (был Ҡатайҙар, бәлки, яҙыҡ динле булғандарҙыр. — Й.С.) ҡырып бөтөп юҡ итергә бойорҙо. Ғәскәр... уларға аңғартмаҫтан ябырылды һәм илдәрен остан-осҡа шундайын айҡанылар ки, меңдән берәү ҙә ҡасып ҡотола алманы, бөтә илен таланылар һәм ауылдарының көлөн күккә осорҙолар.


Туҡтамыш-хан Уртаҡ исемле бер кешене Тимергә илсе итеп ебәргән булған икән... Ул (ябырылып килмеш Тимер ғәскәрен күргәс. — Й.С.) кире боролған һәм Тимерҙең бик ҙур ғәскәр менән, алғасҡы һәм үҙәген билдәләп, тамам етеп килеүен хәбәр иткән. Быны ишеткән Туҡтамыш-хандың түбәһенән ҡаушау төтөнө борлаған һәм ул Ҡазансыны ҙур ғәскәр менән алғасҡы рәүешендә ҡаршы юлландырған* (*Аноним Искәндәр: “Ҡарансыны алғасҡы ғәскәр менән Ҡойһыу йылғаһы кисеүен һаҡларға ебәргән”).


Тимер үҙенең бөтә ғәскәре менән Тарки (Дағстанда. — Й.С.) тигән ергә килеп етте һәм унда лағырланып урынлашты; уның иғтибарына Туҡтамыш-хандың Ҡазансы башлығындағы алғасҡыһы Ҡой йылғаһы ярында туҡталыуын еткерҙеләр. Тимер шәхсәнә үҙе һайлап алмыш ғәскәре менән сәфәр сыҡты (Туҡтамыш-хан һымаҡ, дошманының килеп етеүен көтөп ятмай, ә үҙе һөжүмгә ташлана! — Й.С.) һәм һары таңда... уларға ябырылды... ерәнгес дошмандарҙы ҡырҙы... Артабан хәрәкәт итте һәм, Сунж йылғаһы ярына етеп, туҡтаны; ә Туҡтамыш-хан, үҙ ғәскәрен Терек йылғаһы ярында туплап һәм алдына торҙар (торғоҙоп ҡуймалы күсмә ҡоймалар. — Й.С.), арбалар һәм... көймәләр теҙеп ҡуйып, шул урында нығынды ла һуғышҡа әҙерләнде.


Тимер... яҡынлашты... дошманына ҡурҡыныслы шом һалды (уның яратҡан психик һөжүм алымы. — Й.С.)... Туҡтамыш-хан ҡаршы тора алманы... Һәм уның ғәскәре, боролоп ҡасып, артҡа сикте (хатта дошманы йылғаны кисмәҫе борон уҡ!.. — Й.С.)...


Тимер ғәскәре менән, кисеүҙе табып, Теректе аша сыҡты (хәҙерге Прохладный тимер юл станцияһы тәңгәлендә. — Й.С.), ә Туҡтамыш-хан, Ҡурай (хәҙерге Кура — Тереккә ҡоя. — Й.С.) йылғаһына етеп, туҡтаны ла ғәскәренең ҡалдыҡтарын йыйнарға кереште (күренеүенсә, яугирҙәренең рухы һынырға ла өлгөргән. — Й.С.).


Тимер, яугирҙәре аҙыҡ-түлеккә тейенһен өсөн (йәғни урындағы тыныс халыҡты үлтереп талатырға. — Й.С.), йылға яры буйлап Жулат өлкәһенә юлланды... Һағауылдары Туҡтамыш-хандың икенсе тапҡыр ғәскәрҙәрен тәртипкә килтереүе һәм йылға яры буйлап түбәнгә табан еңеүсе ғәскәрҙең эҙенә төшөүе хаҡында хәбәр килтерҙеләр. Тимер... артҡа боролдо һәм йылғаны үрләп улар өҫтөнә йүнәлде... 14/ IV 1395 й. сишәмбе көн... Ике яҡ бер-береһе менән йөҙгә-йөҙ төкәлеп туҡтаны”... Һәм бына Тимер ғәскәре, шул арала ҡабат рухланып бил турайтмыш ҡаршы яуҙан үҙҙәренә ҡурҡыныс янауын тойоп, урында нығындылар һәм дошмандың буласаҡ төнгө һөжүмен кире ҡағырға әҙерләнделәр. Туҡтамыш-хан ғәскәрҙәренең һөжүме һары таңдан башланды һәм ике яҡтың оҙаҡҡа һуҙылған рәхимһеҙ ҡаты алышына әйләнде. Бер саҡ шундай хәл иткес мәл килеп тыуҙы ки, Аҡһаҡ Тимер торған ергә дошмандары дөрөп кереп, лағырын уратып алды — Тимерҙең һәм яҡындарының яҙмышы ҡул усында (ҡыл осонда) ҡалды: бына-бына үҙен тураҡлап ташларҙар, йәки муйынына боғалаҡ һалырҙар кеүек ине; ләкин хатта ошо уңайлы осраҡты ла Туҡтамыш-хан файҙалана алманы — ҡулына төшөп килмеш дошман йәнә лә һыпырылды: ҡаршы яуҙың бер төркөм батырҙары, үҙ ғүмерҙәрен ҡорбан ҡылыу хаҡына, Тимер ыҫтанын дошмандарҙан ҡотҡарып алып ҡалды һәм был боғаҙға боғаҙ килеп һуғышыуҙа, Аҡһаҡ Тимерҙе әжәлдән аралау өсөн, башҡорт Йеҙекәйҙең улы — шулай уҡ башҡорт эпосының геройы, шәйх-Мораҙым айырыуса ҡаһарманлыҡ күрһәтте... Ә улар менән алышыусы ҡаршы яу яғынан хайран ҡалдыртҡыс ҡаһарманлыҡ ҡылыусы ла беҙгә билдәле башҡорт — әйтелгән башҡорт хикәйәтенең геройы — тиңһеҙ Ялыҡ-бей ине...


“Ялыҡ-бей-бәһерин, Туҡтамыш-хандың иң яҡын күргән әсәкәйҙәренең береһе (текстағы “ичкий” — әсәкәй, йәғни хандың әсәһе яғынан туғаны, сөнки Туҡтамыш-хандың әсәһе бөйөк Алкөнәсә Ҡаңғы ҡәбиләһенән йәғни Ялыҡ-бейҙең Үҫәргән ырыуынан булған. — Й.С.), үҙенең үзбәк (“асабаҡ”-үҫәргәндәр. — Й.С.) ғәскәренең баһадирҙары менән алға ташланды һәм, һөрән һалып, Усман-баһадирҙы (Тимер яҡлы булып һуғышыусы башҡорт-ҡыпсаҡты. — Й.С.) ҡара-ҡаршы һуғышырға саҡырҙы. Был дыуамал маҡтансыҡлыҡтан (башҡорт хикәйәте геройы Ялыҡ-бейҙең теүәл характеристикаһы! — Й.С.) әмир Усмандың йөрәгендә нәфрәт уты ҡабынды һәм ул, елгә атланған тауҙай, йәһәт алға уҡталды. Усман-баһадир үҙ ҡошаны менән улар тәңгәленә еткәс, ике яҡ яғалашып, бер-береһенә рәхимһеҙ мөстәренең, суҡмарҙарының һәм атҡыс һөңгөләренең ҡөҙрәтен ишелдерҙе. Аҙаҡ килеп... Усман-баһадир яғы өҫтөнлөк алды һәм, ҡаршы яуҙарын ҡыйратып, ҡыуып ебәрҙе уларҙы. Башҡа әмирҙәр һәм батырҙар ҙа шуны уҡ эшләнеләр, ҡаршы яуҙың ғәскәрҙәрен ҡыйраттылар, бөтәһен ҡыуып тараттылар”... Һуңынан тарихсылар (Н.М. Карамзин, Ә.В. Туған) Туҡтамыш-хандың был бәрелештә еңелеүен уның тәүәккәл түгел тәбиғәтенә бәйле осраҡлы хәл тип иҫәпләнеләр: аҙ ғына ныҡышмалыраҡ булһа, еңеп тә ҡайтыр ине...


Туҡтамыш-хан ғәскәрҙәренең Терек буйындағы был һөжүмен ана шулай кире ҡаҡҡас, Тимер ғәскәрҙәре улар артынан Иҙел (Волга) буйҙарынаса ябырыла, осраған һәр бер тере йәнде үлтереп, илде талап, дәүләттең баш ҡалаһы Һарайҙы һәм башҡа ҡалаларын, ауылдарын ер менән тигеҙләп, Иҙелдең (Волганың) һул ярына килеп сыға, Башҡортостандың ундағы болғар ҡалаларын һәм ауылдарын емереп-талап үтә. Йәйгеһен Тимер ғәскәрҙәре Ағиҙелдең Туратур (Турбаслы ауылы, Башҡортостандың хәҙерге Благовещен районында) кисеүенә үк килеп етә. Был Турбаслы исеме боронғо тура-абас//тора-абыз тигәндән килеүен дөрөҫләүсе көршәк-ҡомартҡы шул ауыл тупрағында табылған (Н.А. Мажитов. Южный Урал в VII-ХIV вв. М., 1977, 234-се бит, 5-се һүрәт); ул көршәктә боронғо ысуллы “тора-абас” тигән яҙыу бар. Абас//абыҙ — тәүдинебеҙҙәге Тора хоҙайҙың “фаллос” мәғәнәһендәге “оят һүҙ”ле ләҡәбе булғанлыҡтан һәм Ислам дине өсөн көфөр һүҙ һаналғанлыҡтан, Аҡһаҡ Тимер тарихсыһы уны, “абыҙ” һүҙен, шул уҡ үҙ мәғәнәһендәге, ләкин оятлығы күренеп тормаған “тора” менән алмаштырып, “тора-абыз”ды “тура-тур” (тора-тора) тип яҙғандыр... Шул кисеүҙең (Ағиҙелдең) аръяғындағы үкек
 (хәҙерге Өфө) ҡалаһында ул саҡ үҙенең ғәскәр ҡалдыҡтары һәм әмирҙәре менән Туҡтамыш-хан боҫоп ята, әсә яғынан туғаны һәм ҡурҡыу белмәҫ баһадиры Ялыҡ-бей ҙә уның эргәһендә була. Һәм бына Аҡһаҡ Тимер, Туҡтамыш-хандың башына етер өсөн, уның артынан Ағиҙелдең уң ярына кисеп сыға. “Һуңғы һартай”ҙа был күренеш ошолай һүрәтләнә: “Улар килде. Был хәл урмандағы ояһыҙ кәкүктең һаҡауланған сағында булды (миҙгеле лә дөрөҫ бирелгән! — Й.С.).


Эттәр, эттәр! Улар иҫәпһеҙ-һанһыҙ булып, ер ябып килә ине. Минең жуңғар ҡолом — исеме һаҫыҡ булғыры! — Аҡһыу (Ағиҙел. — Й.С.) кисеүен күрһәтер өсөн шулар яғына ҡасты. Улар турһыҡтарына тын тултырып, ике яҡтан эйәрҙәренә бәйләнеләр. Аҡһыуҙы сыҡтылар... Өс уҡ атым ерҙә булһам да, уларҙың йөҙө миңә асыҡ күренә ине. Мин аңланым: улар үлем дә ҡоллоҡ алып килә.


Уларҙың аттары менән дөйәләре беҙҙең һыуҙы эсеп, далаларҙы тапап бысратырын мин белә инем... Шуны күргәс, мин торҙом да: “Үлем дошманға!” — тип ҡысҡырҙым. Ҡармасан менән Сәрмәсән (улдары. – Й.С.) тора ҡаршымда. Икеһенең дә һулышы ҡайнар. Уларҙың күҙҙәре: “алға!” — ти ине. Беҙ киттек”...


Инде һүҙҙе йыһангир тарихсыһына бирәйек: “...Иҙел (Ағиҙел. — Й.С.) аша кисергә Туратур (Турбаҫлы. — Й.С.) тигән кисеүгә килеп етеп... ул (Тимер) Урыҫ-хан улы Ҡойрисаҡ-уғланға бөйөктәрҙән бөйөк һарайға хеҙмәт итеүселәр иҫәбендәге үзбәк (йәғни асабаҡ — аҫаба-Үҫәргән башҡорттары. — Й.С.) батырҙары алайын бирҙе, ...уға Иҙел (Ағиҙел. — Й.С.) аша кисергә ҡушты һәм уға Яусы ылыҫы ханлығын тапшырҙы”... Йәғни Аҡһаҡ Тимер, Туҡтамыш-хан менән бәрелешмәҫе борон уҡ уның ошонда дөмөктөрөләсәгенә тамам инанып, уның ханлығын үҙенең яҡлыларына бүлгесләп бирә лә башлай... “Һуңғы һартай” иһә бына ни һөйләй: “Сейәлетүбәнән алыҫҡа, төньяҡҡа табан, тирмәләребеҙҙе оҙаттыҡ, малдарыбыҙҙы ҡыуҙыҡ. Беҙ, оран һалып, суҡмар менән ҡылыс тота алған бөтә ирҙәрҙе йыйҙыҡ. Беҙ алай төҙҙөк. Беҙ Аҡһаҡ Тимер барластары һымаҡ күп түгел инек, әммә һәр ҡайһыбыҙ батыр яу ине.


Мин беләм: һәр беребеҙҙең йөрәгендә ғәйрәт менән нәфрәт урғый ине. Беҙ үҙ урмандарыбыҙҙы, үҙ далаларыбыҙҙы һаҡлар өсөн яуға сыҡтыҡ. Беҙ ҡол булырға теләмәнек. Тимерҙең баҫҡағы килеп беҙҙең ер-һыуҙы талап иткәс, мин уны кире ебәрмәнем. Юҡ. Уны балға буяп ҡырмыҫҡа иләүенә ултыртырға ҡуштым. Һай! Эй сыйылданы ла инде! — таяҡ менән һуҡҡан көсөк кеүек! Ә беҙҙең һуғышҡанды күрһәң!


Мин атабәктәрҙең ҡорос ҡалҡанына бәреп нисәмә һөңгө һындырҙым. Минең алда улар тупраҡ ашап, ер тырнап ятты. Ҡылысымдың үткерлеген йөҙбаштар ҙа, меңбаштар ҙа, ябай сарбаздар ҙа татыны.


Тимер үҙе — йылан саҡҡыры! — минең уғым һыҙғырғанын ишетте.


Ай-һай! Тәүәккәллектең дә, һулдан һелтәгән ҡылыстың да ышаныслы икәнен мин белә инем шул!


Ҡармасанды күрәм: ул Торғот бейҙең ҡорос кейемен дөйә йөнөнән һуҡҡан иҫке күлдәк һымаҡ итеп йыртып ырғытты. Эйе. Уның ҡулы мышы тояғынан да ҡаты ине. Ул Тимерҙең бик күп батырын юҡ итте.


Сәрмәсән! Ул да минең янда булды. Уның ҡылысы дошман ҡылыстары араһында ялтлап торҙо. Атына тиклем үрәпсеп-ҡарғып дошмандың битенән тешләй ине.


Айбарлы һуғыштыҡ беҙ.


Беҙ барыбыҙ ҙа ҡаҡшамаҫ, ҡыйыу булдыҡ. Беҙ ысын яу булдыҡ. Беҙҙең хаҡта йыр сығарып йырланылар. Тик беҙ аҙ инек. Беҙ сигендек.


Юҡ-юҡ! Беҙ ҡасманыҡ!”


Тимер тарихсыһы яҙа:


“Яусы ырыуының батша улы, бойороҡҡа ярашлы, йылғаның аръяғына сыҡты һәм таралған армияны (Туҡтамыш-хан ғәскәре ҡалдыҡтарын. — Й.С.) йыйырға ла ылыҫты ҡорорға кереште, ә тәҡдиргә тиң ғәскәрҙәр (Аҡһаҡ Тимер ғәскәрҙәре. — Й.С.), ҡаршы яуҙың үксәләренә баҫып, Үкеккә (Өфөгә. — Й.С.) килеп етте һәм уларҙың күбеһен үлтерҙе. Был көндә бәхетһеҙҙергә, бер яҡтан, һәләкәтле мөс һуғышы янаһа, икенсе яҡтан — ҡан эскес Иҙел (Ағиҙел. — Й.С.) тулҡындары. Уларҙың күп өлөшөн әсир алдылар, ә аҙ ғыналары һалдарҙа һыуға ташланды (хәҙерге Ырымбур юлы күпере тәңгәлендәлер. — Й.С.) һәм Иҙелдең (Ағиҙелдең. — Й.С.) аръяғына кисте”.


“Һуңғы һартай”ҙан:


“Мин һеҙгә әйтәйем, эстәге йә күкрәктәге яра — үлем. Ат булһынмы, батыр яу булһынмы — барыбер.


Ҡармасан менән Сәрмәсән! Һеҙҙең нисек үгәнегеҙҙе һөйләп тороу кәрәкмәй!


Белегеҙ: мин һеҙҙең исемегеҙҙе халыҡ хәтеренән юйылмаҫлыҡ иттем. Исемегеҙ һеҙҙең мәңгегә ҡалды. Тегендә, Аҡһыу (Ағиҙел. — Й.С.) аръяғында, Ғази мәсетенең ишек яҡтауҙарына көмөш менән яҙылған Ҡөрьән һүҙҙәре кеүек бормаланып ике йылға аға. Ул саҡта был йылғаларҙың исеме әле юҡ ине, бер нисек тә атамай инек беҙ уларҙы. Шул йылғаларға мин һеҙҙең исемегеҙҙе бирҙем, үҙегеҙҙе шунда ерләнем!


Балаларым! Аллаһы Тәғәлә һеҙҙе шәфҡәтенән айырмаһын.


Ә унан һуң мин киттем. Һеҙҙең ҡоноғоҙҙо ҡайтарҙым. Эйе, мин бер генә әсир ҙә алманым, гел үлтерҙем.


Ауған дошмандың иңрәүе — рәхәтлек бирә яугиргә. Шәфҡәт ялбарған һүҙҙәре күңелен кинәндерә. Улай түгел тип кем әйтер?


Минең ике ҡолағым нәфрәт менән томаланғайны, үс һыуһыны менән ике күҙем дә ут булғайны. Әсир алманым, гел үлтерҙем. Күҙҙәрен соҡоп тоҙ һалдым, тереләй ергә күмдем. Яҡшы булды. Шуның өсөн дошмандарым мине юлбаҫар тинеләр...


Бер ваҡыт мин Туғай бейҙе осраттым. Ул йәш жуңғар менән  китеп бара ине ҡайҙалыр. Ҡәһһәр! Миңә ул, баҙнат итеп, аҡһырғаҡ тамырынан да ыулыраҡ яман һүҙ әйтте. Кәрәген бирҙем. Йән-фарман ҡыуып еттем дә мин уны, башын ҡырҡып алдым. Шунан, — белегеҙ, кешеләрем! — был башты аяғы сатан булғанға аҡһаҡ тип аталмыш Тимерҙең — урыны тамуҡта булғыр! — үҙенә ебәрҙем. Мин шулай иттем”...


Өфө “Синтезспирт” мәҙәниәт һарайының артында, тимер юл буйлап, Черниковскигә табан юл бөгәленә етәрәк, бер-бер артлы теҙелгән йөҙәрләп ҡорған-уба бар. Ул убалар аҫтында, моғайын, ошо һуғышта үлгәндәрҙең кәүҙәләре яталыр...


Аҡһаҡ Тимер тарихсыһы:


“Туҡтамыш-хан ханлығынан, йортонан һәм бөтә булған билдәле һәм билдәһеҙ мөлкәтенән ваз кисте, һәм, үҙ ғүмерен һаҡлап ҡалдырыр өсөн, бер ни ҡәҙәр кешеләре менән ҡасты, Бүләр (Кама тамағына яҡын Бүләр ҡалаһы. — Й.С.) яғына ҡуйы урманлыҡҡа китеп олаҡты һәм арыҫлан тырнаҡтарынан арына алды”...


Өфө ҡалаһы янындағы был һуғышта беҙгә яҡшы билдәле Ялыҡ-бей-баһадир-бәһериндең үҙ фиғылына ғына хас ҡаһармандарса һуғышып ҡатнашыуы, бер аҙым да артҡа сикмәй, дошман менән аҡтыҡҡаса алышып үлеүе хаҡында тулыраҡ мәғлүмәт икенсе бер сығанаҡта — билдәһеҙ автор-анонимдың ул ниндәйҙер боронғораҡ бер текстан XV быуат уртаһында күсерепме йәки шуға нигеҙләнепме төҙөгән “Шәжәрәт әл-әтрәк” (“Төркиҙәр шәжәрәһе”) тигән әҫәрендә бирелә. Ундағы сая-дыуамал Ялыҡ-бей образының үҙебеҙҙең “Һуңғы һартай” геройына һуйған да ҡаплаған һымаҡ оҡшашлығы, икеһенең берҙәйлеге таң ҡалырлыҡ. “Шәжәрәт...”, башҡорт шәжәрәләренә хас булғанса, авторының исемен атамайынса, икенсе заттан һөйләнһә, “Һуңғы...” иһә уның геройының монологы рәүешендә бирелеп,уны ниндәйҙер әҙәби әҫәр өҙөгөнә оҡшатып ебәрә. Икеһенең дә бер яҙмышҡа, йөкмәткегә ҡоролоуы фашланып, уҡыусыһын ҡабат-ҡабат уйланырға мәжбүр ҡыла: ике әҫәр нигеҙендә, ысынлап та, баяғыса, бер үк сығанаҡ-монолог ятмаймы? Ул сығанаҡ-монологтың төп авторы шул Ағиҙел ярындағы дәһшәтле һуғыштың туп-тура ҡатнашсыһы булғанға оҡшай түгелме?.. Ләкин ниңә һуң әле “Һуңғы...” геройы үҙен башҡорттоң Һарт ҡәбиләһе кешеһе итеп таныта, ғәмәлдә башҡорт Ялыҡ-бей ҙә, башҡорт Туҡтамыш-хан да Һарт ҡәбиләһенән түгел бит? Ҡайҙан килеп кергән бында, “һартай” булмағандарға, “Һуңғы һартай” мотивы?.. Һәм ниңә Ялыҡ-бей монологы, айырыуса Ағиҙел буйындағы һуғышҡа бәйле урыны, уның үҙ ауыҙынан һөйләнә лә һуғыштан һуң уның тере ҡалыуы, һәм, әйтергә кәрәк, ханлығынан да, мөлкәтенән дә, балаларынан һәм яҡындарынан да мәхрүм ҡылынған хәлдә, кеше тупһаларында яңғыҙ башы ҡаңғырып йөрөүе бәйән ҡылына, — ғәмәлдә былай булмаҫҡа тейеш ине, сөнки ул, Ялыҡ-бей, баяғы һуңғы һуғышта батырҙарса үлде бит?.. Эйе, Ялыҡ-бейҙеке булыу менән бергә, Ялыҡ-бейҙеке лә түгел — Ялыҡ-бей үлгән шул һуғыштан һуң да тере ҡалған уның әсә яҡ туғаны һәм көрәштәше Туҡтамыш-хандыҡына ныҡ оҡшай был монолог, геройҙың яҙмыш аҙағы ла уныҡы, хандыҡы... Күренеп тора: баяғы фараз ителмеш төп нөсхә, йәғни “шәжәрәт...” тексы ла, “Һуңғы һартай” тексы ла нигеҙләнгән булырға тейешле боронғо бер сығанаҡ-монолог булған, уның авторы, моғайын, Туҡтамыш-хан үҙелер, ләкин уның әҫәре төп нөсхәһендә беҙгә килеп етә алмайынса юҡҡа сыҡҡандыр, тигән һуңғы һөҙөмтәгә киленә. Һәм уның был хитабы, әлбиттә, боронғо башҡорт тәүәрихтары ҡанунына таянып, Геродот яҙған бик боронғо Һарт (Лидия) иле батшаһы Ҡоростоң йыһангир Гөрөшкә (Кирға) ҡаршы үҙ илен һаҡлап һуғышыуын һәм тар-мар ҡылыныуын, аҙаҡ кеше тупһаларында яңғыҙ башы ҡаңғырып йөрөүен бәйәнләүсе шәжәрә-монологын дауамлау рәүешендә шуға ялғап яҙылғандыр (бына ҡайҙан килә, буғай, “Һуңғы һартай” мотивы!). Һәм тап ошо хитапҡа, шул уҡ Туҡтамыш-ханыбыҙ ҡулынан, үҙенеке менән бергә ҡатарлап, “Ялыҡ-бей монологы” ла теркәлгән булғандыр. Ләкин был Туҡтамыш хитабы, быуаттан-быуатҡа, ҡулдан-ҡулға күсерелеп йөрөй торғас, Башҡортостанда рәхимһеҙ геноцид үткәргән колонизаторҙар тарафынан башҡа бик күп яҙма тарихтарыбыҙ менән ҡуша юҡ ителеп, беҙгә уның ныҡ үҙгәргән өҙөгө генә “Һуңғы һартай” рәүешле килеп еткәндер. Шуға ла унда, бынамын тигән шау әҙәби әҫәрҙә, фольклор билдәләре лә ярылып ята бит, мәҫәлән, ваҡыт арауыҡтарының урындарынан шыуҙырып ҡуйылышы. Әйтәйек, ХIV быуат аҙағында йәшәүе хаҡ Ялыҡ-бей менән бер ҡатарҙан ХVI быуат кешеләре Бурнаҡ, Тәтегәс һәм уларҙан да элеккерәкке — ХIII быуат инсаны Мәңге-түрә (Тура-Мәңге) йөрөп ята. Өҫтәүенә, Аҡһаҡ Тимер ғәскәрҙәре менән үлемесле һуғыш алдынан Ялыҡ-бей, хас та боронғо Кесе Азия, Египет, Греция батшалары һәм фирғәүендәре кеүек (мәҫәлән, Һарт батшаһы Ҡоростай), изге ҡорамдарҙың оракулдарына барып ялбара. Ә ғалимдар билдәләүенсә, “оракулдар эшмәкәрлеге — кешенең хоҙайсыҡ менән аралашыуының бер формаһы ул. Әҙәм балаһы хоҙайсыҡҡа үҙен борсоған һорауҙарын бирә; хоҙайсыҡ, әгәр күңеле килһә, әҙәм балаларына “яуап ҡайтара”. Оракул күренеше фәҡәт кеше нимәгәлер икеләнеп шомланған һәм шул икеләнеүҙәрен хәл ҡылыуҙы хоҙайсыҡ “яуаб”ынан эҙләгән осраҡта ғына мөмкин булған. Әммә хоҙайсыҡ “күрәҙәлеге” ҡайһы саҡта әҙәм балаһының үтенесенән тыш та бирелгән” (М.А.. Коростовцев. Религия в древнем Египете, М., 1976 , 176-177-се биттәр; артабан бирелә: М.А.. Коростовцев). Тимәк, фольклорсы М. Сәғитов тарафынан ХIV  быуат аҙағы кешеһе һәм мосолманы, тип билдәләнмеш Ялыҡ-бей, күрәһегеҙ, үҙ һорауҙарына оракулдан яуап эҙләй. Әммә дөрөҫмө һуң был? Оракуллыҡ институты мосолман динендә лә, христиандарҙа ла булыуы мөмкин түгел — бик боронғо дәүерҙәр күренеше бит. Ә “тарихҡа тиклемге” бик боронғо башҡорттарҙа иһә уның булғанлығы хаҡ — башҡорт әкиәттәрендәге, риүәйәттәрендәге бөтәһен дә күрә белгән “күрәҙә”лек ул. “Күрәҙә” термины иң тәүҙә, моғайын, “күрә дат” тип әйтелеп, “аҫҡы дат”ты ла (М.А.. Коростовцев, 214-се бит) һәм “өҫкө дат”ты ла йәғни аҫҡы һәм Өҫкө Донъяларҙы икеһен бер юлы үтәнән-үтә күреүсе, мәғәнәһенә эйә булған. Бындай үтәнән-үтә күреүсегә, “күрәҙә”гә, “күрә ҡыл” тип үтенгәндәрҙер, бына шул “күрәҡыл”дан “һураҡыл” (варианты “сураҡыл”) йәғни һорау ҡыл, һора һәм “сараҡыл” — сараһын күр мәғәнәләре тыуып, яңы термин (с)араҡыл — оракул барлыҡҡа килгәндер... Тимәк, үҙебеҙҙең Ялыҡ-бей ҙә күрәҙә-оракулдарға, ХIV быуат ахырында түгел, ә уғата боронғораҡ заманда ғына мөрәжәғәт ҡыла алыр ине; тимәк, ул барып өндәшкән ике изге ҡорам да, мосолман изге урындары булмайынса, мосолманға тиклемге үк яҙыҡ диндеке булыр. Ә әйтелгән мосолман исемдәре (Хөсәйен-бәк һәм Ҡәҙер-әл-Ислам) иһә бик боронғо ҡатламдағы исемдәрҙе, фольклорға хас булғанса, мосолманлыҡлы яңы осорға яраҡлаштырып үҙгәртеү ғәләмәте генәлер. Ә ул “бик боронғо ҡатлам” ҡасандыр Уралдан күсенеп китмеш башҡорт һарттары б.э. тиклем VI быуатта Кесе Азияла (хәҙерге Төркиә тупрағында) Һарт дәүләтен ҡороп йәшәгән Ҡорос батша заманында яталыр. Уның да тап башҡорт шәжәрәләренә оҡшаш батшалар шәжәрәһе бар (Геродот, I, 7): башбаба Геракл (Көр-уғыл, Гүр-уғыл — төрки халыҡтары эпостарының, шул иҫәптән башҡорттоң “Урал батыр” эпосының, геройы) — уның улы Әлкәй (әл-кәй-әс — Ал Ҡояш) — уның улы Бел (бел-аҡ — болаҡ, һыу) — уның улы Нин (нан — икмәк) — уның улы Ағрон (аҡ-оран)... — Мирс (мираҫ) — уның улы Ҡандавл (ҡан-дауыл) — йыйын башҡорт исемдәре лә мәғәнәләре!


Был батшалар шәжәрәһенә тиклем, тип әйтелә Геродотта, ил менән Әтис (әтис, атас — башҡортса “атаһының һуйған да ҡаплаған һыңары” - копияһы,тигән һүҙ) улы Лид (Тәүрат китабындағы Лот пәйғәмбәр) нәҫелдәре идара ҡылған. Ә шуларҙан һуң килмеш баяғы Геракл нәҫелдәре шәжәрәһен Мәрмнад батшалар шәжәрәһе алмаштырған; ундағы исем-шәрифтәрҙең дә башҡорт мәғәнәле булыуҙары күҙгә салына: Мермнад (мәр-манат — һыуға маныусы) — уның улы Даскил (таш киле) — уның улы Гигес (һөйгөс йәки Ғаяз) — уның улы Ардис (артыш) — уның улы Садиатт (һаҙ-иәт — һаҙ эйәһе) — уның улы Алиат (ал-иәт — Ал-Көн эйәһе) — уның улы Крез (ҡорос). Һарт батшалар шәжәрәһе ошо быуында өҙөлә — Ҡорос батшабыҙ ысынлап та “һуңғы һартай” булып ҡала...


Ҡорос батшаны һуғышып еңгәндән һуң, Гөрөш (Кир I) батша Һарт иленә тәғәйенләп ҡуймыш гөбөрнатор ҙа ҡойоп ҡуйған башҡорт исемле — Пактий (бәхти — бәхетле). Һәм әгәр ҙә Геродоттағы һарт яҙмышын ентекләберәк барлаһаҡ, һуңғы Һарт батшаһы Ҡорос менән “Һуңғы һартай” геройы — икеһе бер образ булып уҡмаша, яҙмыштары ла ике тамсы һыуҙай оҡшаш уларҙың:


Һуңғы һартай: “Мин дә ҡасандыр һуңғы яу түгел инем. Эйе. Мине элек аҡһаҡал тип тә, бей тип тә атанылар. Мин дә ҡасандыр яҡшы йәшәнем. Тирмәм бейек Сейәлетүбә эргәһендә торҙо... Мин йәш һәм көслө инем... Өс ҡатыным бар ине. Эселгән ҡымыҙҙан әлһерәп ял итергә ятҡанымда улар аҫтыма йомшаҡ балаҫ түшәнеләр.


Һунарға мин үҙ ыласыным
 менән йөрөнөм... Эйе, мин йәшәнем.


Тора-Мәңге миңә үҙ баҫмаһын
 ебәрҙе — мин уны кире ҡайтарҙым. Һәм уға йәнә һындырылған уҡ менән үле сысҡан өҫтәнем. Көлдөм мин уларҙан. Мин үҙемдең борнасыма һәм тамғама
 эйә инем. Мин уларҙы үҙем теләгәнсә ҡуллана ала инем”.


Ялыҡ-бейҙеке тип һаналмыш был монологтан күҙ алдына һис тә ундай хан әмиренең түгел, ә хандың үҙенең — тирә-яҡты даими дер-ҡалтыратып тотҡан ҡөҙрәтле хаким һынлана, ундай шәхес ул заманда, әлбиттә, Туҡтамыш-хан ғына булырға мөмкин, тигән фекер тыуа. Шул уҡ ваҡытта монолог геройы үҙен, аныҡ итеп, “мин аҡһаҡал да, бей ҙә инем” тип таныта, был факт иһә ысынлап та әмир Ялыҡ-бей биографияһыныҡы. Эйе, бында ике биография берәгәйләнгән, буғай; ә шулай ҙа монологтың буйынан-буйына “хан эҙе” күҙәтелә. Юҡҡамы ни ул, беҙҙең герой, үҙен Алтын Урҙа ханы Тора-Мәңге (Тоде-Моңке, 1280 — 1287) ғали йәнәптәренән дә өҫтөн ҡуя, был тирәнең сикләнмәгән хөкөмдары, монархы булып эш ҡыла?! Ә Ялыҡ-бей заманында уның илендә тап ошондай бер генә хан булған — Алтын Урҙа императоры башҡорт Туҡтамыш-хан. Һәм шундай уҡ ҡөҙрәтле батша, һарт башҡорто Ҡорос, әйтеп үтеүебеҙсә, б.э. тиклем VI быуатта Кесе Азияла йәшәгән һәм үҙенә күршә илдәрҙе лә, грек ҡалалары Эфес менән Милетте лә буйһондорған. Әйткәндәй, был Ҡорос батша ла, тап үҙенең урта быуаттағы “һарт” туғанылай тәүәккәл һәм дыуамал холоҡло булған. “Ҡорос, — тип әйтелә тарихнамәлә, — күршеләренә ябырылыу өсөн, яңынан-яңы һылтауҙар уйлап сығарҙы. Әгәр мөһим сәбәп табылһа, етдиерәк ғәйепләүҙәр ҙә ташланы, ҡайһы саҡта хатта ваҡ-төйәк сәбәптәрҙе лә файҙаланды... Ваҡыт үтеү менән Ҡорос Көләс йылғаһының был яғындағы бөтә халыҡтарҙы ла буйһондороп алды, сөнки ҡалғандарының барыһы ла, килик һәм ликтәрҙән башҡалары, Ҡоросҡа бойондороҡло ине” (Геродот, I, 26-28)... Геродоттың ошо Ҡорос тураһындағы хикәйәтенең һәм үҙебеҙҙең “Ялыҡ-бей монологы”ның төп фәлсәфәһе ғәжәп ҡылғыс теүәллектә бер-береһен ҡабатлай: именлегеңдең һәм бәхетеңдең даимилығына бер ҡасан да ышанырға ярамай, әҙәм балаһының ысын тәҡдире уның ғүмеренең аҙағында ғына асыҡлана — шул саҡта ғына был кешенең бәхетлеме, йә түгелме икәнен әйтеп була, тигән фекер үткәрелә икеһендә лә (Геродот, I, 30-32). 


Сиратлашып теҙелә оҡшашлыҡтар:


Һуңғы һартай: Ялыҡ-бейҙең ике улы бар.


Геродот: Ҡорос батшаның ике улы бар (I, 34).


Һуңғы һартай: “бер әсә балалары булһалар ҙа, улар һис тә бер-береһенә оҡшамағандар ине. Олоһо энеһенән бер ҡарышҡа бейек ине... Ул яралы бөркөт кеүек ҡыйыу, ҡурҡыу белмәҫ батыр булды”.


Геродот: “уларҙың береһе зәғиф, һаңғырау-телһеҙ, ине, икенсеһе иһә (өлкәне. — Й.С.)... батырлығы менән үҙ йәштәштәренән ныҡ айырылды” (I, 34).


Һуңғы һартай: Ялыҡ-бей өлкән улын өйләндерә.


Геродот: Ҡорос батша өлкән улын өйләндерә (I, 35).


Һуңғы һартай: туй булды, Ялыҡ-бей улының “баллы айы”.


Геродот: туй булды, Ҡорос батша улының “баллы айы” (I, 36).


Һуңғы һартай: ошо бәхетле мәлдә “бар тирә-яҡ һил, ә мин ниҙер көтәм, ниҙәндер шомланам”, ти Ялыҡ-бей.


Геродот: ошо бәхетле мәлдә “Ҡорос серем итте һәм шунда уҡ уға улына бәлә килерен белдертеүсе төш күренде” (I, 34).


Һуңғы һартай: “һәм бына ул килде — тәүге атсапҡын... Ул миңә әйтте: “Түрә! Ябыҡҡарағай һырты эргәһендәге Бараҡ аймағынан киләмен. Хәбәр килтерҙем. Абау! Тимер-хан, күҙе сыҡҡыры, төшлөк яҡтан бында килә. Үҙе менән бергә күмәк сарбаздарын һәм барластарын килтерә. Эйе. Йәйге томорҡо эҫелә әшәке себен күпме булһа, улар ҙа шул тиклем. Эргәһендә уның мырҙалары, атабәктәре. Тауҙарҙы артылып килә улар”.


Геродот: “ниһәйәт, Ҡоросҡа Мисия атсапҡындары килде һәм ошолай тип әйтте: “Батша! Еребеҙҙә бик ҙур ҡабан пәйҙә булды, ул баҫыуҙарыбыҙҙы бөлдөрә... Үтенәбеҙ... Еребеҙҙе был бәләнән ҡотҡар” (I, 36).


Иҫкәртмә. Ялыҡ-бейгә атсапҡын килгән “Бараҡ аймағы” шулай уҡ Ҡоросҡа атсапҡын ебәргән Геродот Мисияһына тап килә, сөнки “Бараҡ” — шул уҡ “Фараҡ”, ә Мисияла Фараҡиянан күсенеп килмеш Фараҡ аймағы йәшәгән (Геродот, 578-се бит).


Һуңғы һартай: Ялыҡ-бейҙең улдары тыуған ерҙе һаҡлап үлә.


Геродот: Ҡорос батшаның улы тыуған ерҙе һаҡлап үлә (I, 43).


Һуңғы һартай: Туҡтамыш-хан менән уның әмире Ялыҡ-бейҙең ғәскәрҙәрен тар-мар ҡыласаҡ Тимер ғәскәрҙәре дөйәләргә атланып килә, ә башҡорттарҙың атлы ғәскәре бөтә донъяға билдәле.


Геродот: Һарт батшаһы Ҡорос ғәскәрҙәрен тар-мар ҡыласаҡ Гөрөш (Кир I) ғәскәрҙәре дөйәләргә атланып килә, ә һарттарҙың атлы ғәскәре бөтә донъяға билдәле (I, 80).


Һуңғы һартай: һуғыш алдынан Ялыҡ-бей, уңышһыҙ рәүештә, Хөсәйен-бәк һәм Ҡәҙер-әл-Ислам изге ҡорамдары оракулдарына өндәшә.


Геродот: һуғыш алдынан Ҡорос батша, уңышһыҙ рәүештә, Дельф һәм Эфес изге ҡорамдары оракулдарына өндәшә (I, 47).


Һуңғы һартай: дәһшәтле һуғышта башҡорттарҙың хатта аттары ла “йыш ҡына дошмандың йөҙөн тешләр өсөн үрәпсеп-ҡарғыны”.


Геродот: дәһшәтле һуғышта һарттарҙың хатта аттары ла “үрәпсеп-ҡарғып, дошманды тояҡтары менән төйә һәм тештәре менән тешләй” (ү, 111) ине.


Һуңғы һартай: беренсе бәрелештән һуң “һарт” Ялыҡ-бей сигенә.


Геродот: беренсе бәрелештән һуң һарт Ҡорос батша сигенә (I, 77).


Һуңғы һартай: нәүбәттәге бәрелештәр һөҙөмтәһендә Ялыҡ-бей үҙенең барлыҡ нәмәләрен юғалта һәм ҡаңғырып йөрөүсе байғошҡа, “һуңғы һартай”ға әүерелә.


Геродот: нәүбәттәге бәрелештәр һөҙөмтәһендә Ҡорос батша барлыҡ нәмәләрен юғалта һәм ҡаңғырып йөрөүсе байғошҡа, “һуңғы һартай”ға әүерелә (I, 86-87)...


Башҡорт хикәйәтендә лә, Геродотта ла (I, 85) геройҙың кесе улының үлеме ентекле тасуирланмай, әммә кесе уғланға атаһының нескәлекле ҡыҙғанып-һөйөп ҡарау хистәре сағыла...


Иң ҙур айырма шунда: бер тарихтың геройы батша булһа, икенсеһенеке бей, — ни өсөн? Һәм ғәмәлдә икеһе ике ырыу башҡорто була тороп, ниңә бер ырыуға — һартҡа ҡайтарып ҡалдырыла?.. Асылда һарт Ҡорос тураһындағы Геродот тарихын үҙгәртеберәк күсермә йәки ялған-әтмәләнеш (компиляция) түгелме был “Һуңғы һартай”?..


Ләкин ХIV быуат аҙағының шау тарихи ваҡиғалары һәм Геродот геройы яҙмышы менән ғәжәйеб тә ҡатарлыҡлы шул дәүер геройы Ялыҡ-бейҙең уйлап сығарылмаған реаль яҙмышы — бер-береһенә ныҡ оҡшаһалар ҙа, икеһе ике дәүерҙең тарихи шәхестәре булыуы — был шикте алып ташлай. Әйткәндәй, ысын башҡорт тарихының башына һуҡмыш ул тоталитар заманала сыуаш Касьяновҡа, юҡты бар ҡылып, “башҡорт ғорурлығы” әтмәләп биреүҙең мәғәнәһе юҡ ине һәм авторы өсөн төптө файҙаһыҙ, хатта зыянлыҡлы ине — юҡҡамы ни ҡулъяҙмаһы шунда уҡ архив ҡәберлегенә һалынған... Минеңсә, өҫтәрәк фараз ҡылыуҙар дөрөҫләнә: халҡыбыҙ ҡулында бик боронғо замандарҙан уҡ күсерелеп килмеш Ҡорос батша монологы рәүешендәге шәжәрә хитабы булған; үҙ заманында Геродот та, һәм “Ялыҡ-бей монологы”ның ижадсыһы ла әҫәрҙәрен шуға таянып яҙған. Был иһә “тарих атаһы”ның эшләү ысулына яраша, сөнки, В.Г. Борухович яҙыуынса, уның хеҙмәтенең төп сығанаҡтары түбәндәгеләрҙән ғибәрәт: ул үҙ ҡолағы менән ишетеп белгәндәре; уға башҡаларҙың яҙыуынан мәғлүм булғандары (Геродот, Ҡушымта) һәм йәнә:


1. Геродотҡа “Ҡоростоң Дельфтәге арнауҙары яҡшы билдәле булған (I, 51). С.Я. Лурьеның хаҡ киҫәтеүенсә, “Дельф өсөн “үҙ кеше” әҙип кенә эйә була ала бындайын мәғлүмәткә” (466 — 467-се биттәр).


2. “Ул (Геродот) үҙ заманының бик күп әҙәби әҫәрҙәре менән таныш булған... Боронғо ҡайһы бер авторҙар хатта, ул һүҙмә-һүҙ Гекатейҙан күсергән тип, Геродотты плагиатлыҡта ғәйепләргә лә маташҡандар, ләкин, легран иҫкәртеүенсә, Геродот фәҡәт уҡымышлы кеше булған” (481-се б.).


3. “Ниһәйәт, Геродот доҡументаль мәғлүмәттәрҙе — Аҡман тоҡомо (ахеменид) батшаларының грек теленә тәржемәләнмеш һәм Кесе Азияның грек ҡалаларына таралмыш рәсми доҡументтарын файҙалана алған” (482-се бит).


4. Геродот үҙе киҫәтә: тулайым үҙенеке булған был хеҙмәттә (I, 1) уның ғына түгел, ә башҡаларҙың тикшеренеүе лә урын алырға мөмкин (II, 118 — 119). Һәм Геродот файҙаланған мәғлүмәттәр араһында “шул ҡаланан алынған ниндәйҙер яҙма сығанаҡ булыу ихтималлығын да күҙ уңынан ысҡындырырға ярамай” (483-сө бит). Шундай яҙма мәғлүмәттәр араһында Гөрөш (Кир I) тарафынан тар-мар ҡылынған Һарт батшаһы Ҡоростоң яҙып ҡалдырғандары ла булыуы бик ихтимал. Миңә ҡалһа, мәсьәләне ошолай төпсөрләтмәй, башҡорт филологтарының һәм тарихсыларының аңын бығаулаусы төп сәбәп — башҡорттарҙы һәм башҡа төрки халыҡтарҙы тарихһыҙ һәм мәҙәниәтһеҙ ҡырағайҙарға һанаусы европоцентрист остаздарҙың күрһәткән юлынан ситкә сыға алмауҙыр... Төрки затлы тикшеренеүселәрҙең ошолай ҡатып ҡалғанлығын заманында академик Н.Я. Марр әсенеп иҫкәрткәйне: “...Донъя өҫтөнән хакимлыҡ ҡылыусы сит ил мәҙәниәттәренең һәм телдәренең ижади ҡеүәттәрен самаларҙан сығарғансы арттырып баһалау төрки халыҡтарының үҙҙәренең хатта үҙ мәҙәниәттәрен булдырыуҙағы ғына ла әһәмиәттәрен шул тиклем түбәнәйтте, йәшермәй әйтәйек — түбәнһетте ки, был хәл уларҙың телмәрҙәренең хатта техник сараларының да үҙҙәренеке икәнлегенә, һәм дини-табыныу терминологияһының да, башҡаларҙан алынмай, үҙ аллы хасиллығына ышанмаусанлыҡ тыуҙырҙы. Һөҙөмтәлә бәхәслекһеҙ ысын төрки һүҙҙәр ҙә бәйһеҙ фантазия теҙмәләре һәм юрауҙары объектына әйләнде: уларҙың тик сит яҡтарҙан ғына алынғанлыҡтарын иҫбатлар өсөн барыһын да эшләргә әҙер улар” (Н.Я. Марр. Избранные отрывки из работ. Л., 1933, 54-се бит). Йәғни үҙебеҙҙең “ҡырағайлыҡ”ҡа инандыртылғанбыҙ тамам...


Шулай итеп, алдыбыҙҙа Туҡтамыш-хан һәм Аҡһаҡ Тимер ғәскәрҙәренең Өфө ҡалаһы янындағы дәһшәтле һуғышының билдәһеҙ автор “Шәжәрәт әл-әтрәк”тә яҙып ҡалдырмыш тулыраҡ тарихы бына; бөйөк әмир Ялыҡ-бей ҙә шунда үҙенең һуңғы һуғышын һәм һулышын кисергән тарихнамәнән тейешле урынды күсереп биргәнгә тиклем, һәм ул яҡшыраҡ аңлашылһын да өсөн, Туҡтамыш-хан шәхесе тураһындағы икенсе бер Аноним Искәндәр яҙып ҡалдырмыш тасуирламаны ҡарайыҡ: “Әсәһе уның Ҡаңырат (Ҡаңы-ир-ат, Ҡаңғы. — Й.С.) ырыуынан ҡатын-Көнсәк (Көнәсәк, ә тулы исеме Алкөнәсәк. — Й.С.) булған. Һәләтле, батыр, әҙәпле, сибәр батша ине ул. Уның ғәҙеллеге һәм яҡшы холҡо бөтәһенә лә билдәле (бәлки, уның рәхимһеҙ заманында ошо сифаттары һәләк иткәндер ҙә уны?!— Й.С.). Ләкин Тимер (мәкерйән-яуыз һәм тиран. — Й.С.) һарайына ҡарата игелекһеҙлеге (уның Алтын Урҙаға ҡул һуҙыуына ҡаршылығы. — Й.С.) арҡаһында бөтә ошо яҡшы сифаттары һәм күркәм үҙенсәлектәре юҡҡа сыҡты һәм һәләк булды. Ошолай булды был: Тимер, уны ихтирам итеүе сәбәпле, батшалыҡтың ҡайһы бер эштәрен уның менән бергә тикшерҙе, уға донъяны яулап алыу һәм уның өҫтөнән хакимлыҡ ҡылыуҙың ҡайһы бер серҙәрен татып белергә мөмкинлек бирҙе. Уның тәбиғәте быны һыйҙырманы (сөнки ул үҙ ватанының ҡурсалаусыһы ине. — Й.С.) Һәм ул ошо мәсьәләләрҙә үҙ остазы менән ҡарыулашырға теләне. Был барып сыҡманы... Ул кеше йәшәгән төньяҡтың ҡырыйы Либка (Литва. — Й.С.) сигенән алып Ҡаф (Ҡафҡаз. — Й.С.) тауҙарынаса бөтә ылыҫ өҫтөнән хакимлыҡҡа иреште һәм солтан Берке Һарайын үҙенең баш ҡалаһы яһаны. 17 йыл буйына ул хан тәхетендә ултырҙы, шунан һуң иһә, Тимергә ҡаршы бунт күтәреүе һәм игелекһеҙлеге арҡаһында, һәләк булыу һәм юҡҡа сығыу сигенә етте ул, йортон һәм һарайын юғалтты (тап боронғо Һарт батшаһы Ҡоростай. — Й.С.) һәм, аҙаҡ килеп, 1405 йылдың 28 июнендә Тулин (Төйлән йылғаһы — Димдең һул ҡушылдығы. — Й.С.) буйында тәбиғи үҙ әжәле менән үлде”...


Аҡһаҡ Тимер ғәскәрҙәре менән һуңғы һуғыш тасуирламаһы — “Шәжәрәт-әл-әтрәк”тән:


1395 йылдың йәйендә (кәкүк һаҡауланған саҡ, тип әйтелә “һуңғы һартай”ҙа ла. — Й.С.) Ағиҙелдең уң ярында Өфө ҡалаһы янындағы “Һуңғы һуғышта ул, Туҡтамыш-хан, күпмелер түҙә алды (ныҡ ҡаршы торҙо, тип яҙырға ҡулы бармай! — Й.С.), һөҙөмтәлә бер нисә көн буйына ул һуғыш яланында һөжүм артынан һөжүмгә күсте.


Әйтеүҙәренсә, ошолай барҙы был һуғыш: Тимер-гүрхандың уң ҡанат ғәскәре көн һайын Туҡтамыш-хандың һул ҡанат ғәскәрен бирештерҙе; һәм шул уҡ рәүешле Туҡтамыш-хандың уң ҡанат ғәскәре (Ялыҡ-бей етәкселегендә. — Й.С.) Тимер-гүрхандың һул ҡанат ғәскәре ҡаршыһында өҫтөнлөк итте...


Туҡтамыш-хан, үҙ державаһының бейҙәре менән кәңәшләшеп, үҙ ғәскәре сафтарында үҙгәртеп ҡороу һәм күсереп ҡуйыуҙар әмәлен төҙөнө. Һул ҡанатта булған кешеләр бөтәһе лә яраланған һәм рухтары һыныҡ ине; шуға күрә ул үҙенең уң ҡанатындағы Ялыҡ-бай
-баһадир-бәһерингә (“бәһерин” — бүре-әсә тоҡомо йәғни Үҫәргән ырыуы кешеһе. — Й.С.), бәһериндәр (үҫәргәндәр. — Й.С.) ылыҫы башлығына, — ә Оғуз-хан заманынан уҡ был ҡәбилә уң яҡ кешеләре һанала ине, — һул яҡҡа күсергә бойорҙо, шул рәүешле, иртәнсәк һуғышҡа кергәндә, Бәһерин (Үҫәргән. — Й.С.) ҡәбиләһе һуғыш ҡырына һул ҡанат сафында барырға тейеш булды.


Донъяны яҡтыртыусы Көн... Дарья ҡапҡаһынан башын сығарғас, хан фарманына ярашлы рәүештә, Ялыҡ-бай-баһадир-бәһерин үҙ иле һәм ылыҫы менән һул ҡанатҡа күсте лә һуғышҡа әҙерләнде. Тимерҙең уң ҡанат ғәскәрҙәре батырлығынан Туҡтамыш-хандың рухы ҡаҡшаған һәм бөлдөрөлгән һул ҡанат ғәскәрҙәре, көндәгесә, беренсе атаканан уҡ ҡаса башланылар (уларға беркетелгән Ялыҡ-бей ғәскәренән башҡалары. — Й.С.).


Тимер-гүрхан уң ҡанатының әмир Усман (башҡорт-ҡыпсаҡ. — Й.С.) исемле башлығы, биш быуын аша Ҡарасар-нойон
 нәҫеле, һуғыш ҡырына үҙе атын елдерҙе, ә Туҡтамыш-хандың һул ҡанаты яғында Ялыҡ-бай-баһадир-бәһерин алыша һәм уның ылыҫынан башҡа бер кем дә ҡалмағайны (башҡорт Усман башҡорт Ялыҡ-бейгә ҡаршы һуғыша. — Й.С.).


Әйтеүҙәренсә, шул көндә Ялыҡ-бай-баһадир-бәһерин үҙенең балалары, туғандары менән бәхилләшеп килгән, үҙ бунсығы (тыуы) һәм байрағы төбөндә аты өҫтөндә ултырған килеш, атының тояҡтарына сылбыр тартырға бойорған (ғәскәре уның, бер аҙым да сигенмәйенсә, һуғышып үлергә тәүәккәлләүен күрһен өсөндөр. — Й.С.).


Әмир Усман осраҡлы рәүештә Ялыҡ-бай-баһадир-бәһерингә ташланды, улар бер-береһенә сәнсешеп тә һуғышып бәрелеште.


Ялыҡ-бай-баһадир-бәһериндең атының тояҡтары сылбырлап тартылғанлыҡтан, был кесе ҡиәмәт көнөндә, сылбырҙары ҡамасаулау сәбәпле, ул (ат) баштүбән тәкмәсләне. Был саҡ ике баһадирҙың да ҡулдары бер-береһенең яғаһынан матҡып алғайны; аттың мәтәлеп-ҡолап китеүенән һәм кәүҙәләренең, ҡоралдарының ауырлығынан ике баһадир ҙа аттары өҫтөнән ергә ауҙы. Тәңре ҡушыуы буйынса, шулай килеп сыҡты: әмир Усман Ялыҡ-бай-баһадир-бәһерин өҫтөнә ҡоланы. Шул саҡ әмир Усман, форсаттан файҙаланып, Ялыҡ-бай-баһадир-бәһериндең башын кәүҙәһенән айырҙы.


Ошо мәл ике яҡ яуының диңгеҙе тулҡынланып, бөтәһе лә ошо баш тәңгәленә ишерелде.


Ике яҡ яу барыһы бергә буталды; Ялыҡ-бай-баһадир-бәһериндең бөтә булған яҡлылары һәм бөтә ылыҫы Ялыҡ-бай башын алырға тип ҡырҡышты, ә Тимер-гүрхан яуы кешеләре уны бирмәҫкә тырышты. 


Әйтеүҙәренсә, был көндә үлектәрҙән тауҙар өйөлдө, ләкин Тимер-гүрхан яғынан үлеүселәр күп булманы; ә Туҡтамыш-хан яғынан үлеүселәрҙең иҫәбе-һанын Аллаһы Тәғәлә үҙе генә белә.


Әйтеүҙәренсә, Ялыҡ-бай-баһадир-бәһериндең мәйетен, ниһәйәт, бәһериндәр ылыҫы тәңгәленән күкрәктәре ҡаранан тимер күлдәкле, аҡбуҙ
 аттарының муйынына аҡ ҡотастар (ҡот билдәләре) тағыулы 800 йәш егеттең үле кәүҙәләре аҫтынан һөйрәп сығарҙылар (тимәк, баһадирҙың мәйетен дошмандар алған. — Й.С.).


Ә әле әйтелгәндәрҙән башҡа төҫтәге кейемле һәм ҡиәфәтле мәйеттәрҙе һанаманылар; башҡа төҫ кейемлеләрҙең иҫәбен-хисабын Аллаһы Тәғәлә үҙе генә белә.


Ышаныслы тарихтарҙа яҙылыуынса, ул көндә, күренеп тора, кесе ҡиәмәт көнө ҡупҡан.


Шул көндән башлап бәһериндәр (Үҫәргәндәр. — Й.С.) Ылыҫы үзбәк (йәғни асабаҡ-башҡорт. — Й.С.) солтандары ҡоролтайҙарында һул яҡтан урын алды, монгол телендә ул — жуңғар, ә төркисә солғол (һул ҡул) тип йөрөтөлә; элегерәк иһә, үҙ туғандары ҡаңыраттар (ҡаңғылар. — Й.С.), наймандар, йылайырҙар, уйшундар һәм башҡалар кеүек үк, был ҡәбилә лә уң яҡта булды һәм ултырҙы, монгол телендә уны — уңғар, ә төркисә оңҡул (уң ҡул) тип атайҙар.


Был ылыҫтың ҡеүәтһеҙлегенә сәбәп шул (һуғыш) булды, юғиһә был ҡәбилә Ҡаңырат (Ҡаңғы. — Й.С.) һәм Найман ҡәбиләләренән икеләтә артыҡ булыр ине (тимәк, баяғы һуғышта үҫәргәндәрҙең яртыһы ҡырылған, шуға күрә улар аҙ һанлы булып ҡалған. — Й.С.).


Ышаныслы сығатай тарихтарында яҙылыуынса,Ялыҡ-бай-баһадир-бәһеринде үлтергәненән һуң, Тимер-гүрхан әмир Усман исеменә “баһадир” дәрәжәһе ялғаны һәм уны “наханғар”* (*йәғни кроҡодилдарҙың боғаҙынан алыусы) ләҡәбе менән бүләкләне.


Әйтеүҙәренсә, ошонан һуң Туҡтамыш-хан бер ваҡытта ла билен быуа* (*һуғышҡа бара) алмаған. Ә ҡайһы бер оҙонҡолаҡтар әйтеүенсә, Туҡтамыш-хандың был еңелеүенә уның бөйөк әмирҙәренең Тимер-гүрхан яғына ауышыуҙары сәбәп булған, ә дөрөҫөн белеү Аллаһы Тәғәлә ҡулында”... Йәғни Туҡтамыш-хан әмирҙәре араһында уның хәрби серҙәрен һатыусы Тимер шпиондары мыжғыған.


Шул 1395 йылда еңелгәндән һуң, Туҡтамыш-хандың ғүмер ҡояшы байыуға табан ыңғайлай һәм ул инде йыһангиргә ҡаршы сығырлыҡ көскә эйә була алмай. Ә йыһангир Аҡһаҡ Тимергә килгәндә, Өфө янында еңгәндән һуң ул үҙенең алайҙары менән Ағиҙелдең һул ярынан көньяҡҡа буйлап китеп, осраған һәр бер тере йәнде бөтөрә ҡырып, ә байлыҡтарҙы талап, Ағиҙелдең көньяҡ бөгәле тәңгәлендә, һулға ҡырт боролоп, көнсығышҡа — Ирәндек тауҙары тарафына (Башҡортостанға тәүге сәфәрендә Яйыҡты кискән тәңгәлгә) борола. Шәрәф-әд-дин Йезди яҙыуынса, “еңеүсе ғәскәр йылғаның ошо яғынан юлланып, Дәшткә беренсе (Башҡортостанға 1391 йылғы) сәфәр ваҡытында йылғаның теге яғынан (йәғни Ағиҙелдең көньяҡ бөгәленән көнсығыштараҡ. — Й.С.) килеп еткән урынға барып сыҡты, ә юлдағы бөтә булғанды таланы. Был урын “ҡараңғылыҡ иле”нән (төньяҡ ҡотоптан. — Й.С.) Йыраҡ түгел... Еңеүсе армия был юлы ла Дәшт-и- ҡыпсаҡтың ҙур өлөшөн таланы, — тип өҫтәкләп тә ҡуя Йезди. — Ҡурай (Кура, Тереккә ҡоя. — Й.С.) йылғаһы буйында обоздарға башлыҡ итеп торғоҙоп ҡалдырылмыш һәм уларҙы ғәскәр артынан бында килтерергә тейешле мырҙа Мираншаһ (Тимер ейәне. — Й.С.) һәм эргәһендәге әмирҙәре Тимергә Юлыҡлыҡ-үҙәклек (Юлыҡ ауылы, Башҡортостандың хәҙерге Баймаҡ районында. — Й.С.) тигән ерҙә тау үҙәгендә килеп юлыҡтылар
 (ҡушылдылар). Был уңышлы сәфәр ваҡытында батша улдарының һәм өлкән әмирҙәренең күбеһе ғали йәнәптәре эргәһендә булғанлыҡтан, Тимергә бәхетле тәҡдире һаҡлыҡ саралары күрергә иҫкәртте һәм, шуға күрә бирелгән, үтәлеше мотлаҡан әмере буйынса, мырҙа пир-Мөхәммәт 6000 һыбайлы менән Шираз баш ҡалаһына ҡайтырға сыҡты, ә әмир Шәмс-әд-дин Ғаббас 3000 кеше һәм үҙ төмәненә кергән Ғияс-әд-дин-тархан менән баш ҡала Сәмәрҡәндкә ашығыс йүнәлде (Башҡортостанға ҡылынған беренсе сәфәр юлы буйлап. — Й.С.)”... Булыры ихтимал бәлә-ҡазанан тылын шулай аралап, Тимер үҙе һайлап алынмыш ғәскәре менән оҙон ҡышты үткәрергә Башҡортостан болғары еренә (Кама тамағына) китте. Талап алынған иҫәпһеҙ-хисапһыҙ малды ейеп, ҡыш буйына кинәнеп ял иткән “Тимер-йыһангир сысҡан йылына тап килмеш 1397 йылдың яҙында Боғаҙҡум (Боғаҙ-Ҡума, йәғни Кама йылға тамағы. — Й.С.) ҡышлауынан иҫән-имен ҡубынды ла Дербенд менән Әзербайжан тарафына юлланды”... Ә.В. Туғандың һүҙҙәре менән әйткәндә, “бынан һуң Туҡтамыш-хан янында ҡалған ғына ғәскәре менән яландарға (сәхрәләргә) ҡыҫырыҡлап сығарылған “ғәрәп батша” булып торҙо ла ҡалды. Үҙенең ханлығын ҡайтарып алырға ни тиклем тырышып ҡараһа ла, аслан файҙа булманы”... Ләкин бөйөк Туҡтамыштың һаман рухы һынмаған, йөрәгендә уты һүнмәгән, үсе ҡанмаған ине: “Үс алдым. Дошмандарым ҡарағоштан ҡурҡҡан үрғуяндан яманыраҡ ҡурҡа ине минән. Суҡмарымды һелтәмәҫ борон һырт биреп ҡасалар ине. Бүре олоуын ишетеп ҡалтырай башлаған йәш аңра ҡолон кеүек, улар минең исемемде ишетеү менән ҡалтырап төшәләр ине.


Ха-ха! Улар мине юлбаҫар тинеләр. Ҡурҡаҡтар! Әбрәкәй соҡоро һеҙгә ҡәбер булһын!” (“Һуңғы һартай”).


Ғаязитдин Туҡтамыш-хандың артабанғы яҙмышына килгәндә, Ғаффари яҙмаһында ҡыҫҡа ғына, әммә тәрән фажиғәле аҙаҡ бар; ул иһә баяғы өҫтәрәк әйтелмеш һарт батшаһы Ҡоростоң да, “Һуңғы һартай” монологы геройының да яҙмыштарының аҙағына бәрәбәр: “Ул (Туҡтамыш-хан) 17 йыл идара ҡылды һәм әмир Тимерҙән ике тапҡыр еңелде.


Икенсе тапҡырында ул һуңғы сиккә еткерелде* (*Йезди: “Ханлығын, йортон һәм ҡулындағы билдәле һәм билдәһеҙ бөтә мөлкәтен юғалтты һәм, йәнен ус төбөндә тотоп”...), далаларҙа ҡаңғырып йөрөнө, аҙаҡ килеп, 1405 йылдың 28 июнендә вафат булды”.


Заманаһының юғары мәҙәниәтле шәхесе Туҡтамыш-хан, әлбиттә, боронғонан ҡалмыш тарихнамәләрҙе, шул иҫәптән һарт батшаһы Ҡоростоң да тап уның үҙенекенә оҡшаш әсе яҙмышы теркәлгән шәжәрәне уҡыған — Геродот ҡарт файҙаланмыш төп сығанаҡ уға ла билдәле булған. Һәм ул ундағы һарт батшаһы Ҡоростоң яҙмышы менән үҙенең яҙмышы ике тамсы һыуҙай оҡшашлығы хаҡында, шулай уҡ яҡын туғаны һәм әмире Ялыҡ-бейҙең һоҡланғыс батыр тормошо, тетрәткес яҙмышы тураһында ла ныҡ ҡына уйланғандыр: “Барс йылында тыуған кешенең яҙмышы яҙғы ел һымаҡ була, уның йылыһы ла, һыуығы ла бар. Шулай. Тик мин һеҙгә әйтәйем: әсе менән сөсөнө татыған ғына белә. Яҙмышым мине ғүмеремдең эңеренә килтерҙе. Бер ни ҙә кәрәкмәй миңә хәҙер. Үтте минән. Тирмәләремдән дә, көтөү-көтөү малдарымдан да — барыһынан да яҙҙым. Хәҙер мин мөнйәп ташлаған һөйәктәрҙе йыйып йөрөүсе эйәһеҙ эт, өңөн юғалтҡан бурһыҡ кеүекмен.


Хәҙер мин йәйләүҙән-йәйләүгә ҡыҙырып, кеше яҡҡан ут янында йылынып йөрөйөм. Ят ҡаҙандан һарыҡтың ҡалаҡ һөйәген генә бирәләр миңә. Кеше еләнен кейәм, кеше кейеҙенә йоҡларға ятам.


Бер нәмәм дә юҡ минең!


Байғош мин!


Ҡасандыр ҡулға-ҡул тотошоп килгән дуҫтарым ҡайҙа? Юҡ улар. Ҡайҙа батыр Сарым? Ҡайҙа Тәтегәс? Ҡайҙа хан-уғлан
?!.


Китте улар. Күптән ергә һарҡҡан уларҙың күҙҙәре.


Бер үҙем мин. Иң һуңғы һартай мин
.


Ләкин белегеҙ: мин һуңғы яу булманым!


Элек мине аҡһаҡал тип тә, бей тип тә йөрөтәләр ине! Эйе. Хәҙер мин ҡарт. Мин үләм. Булһын шулай” (“Һуңғы һартай”).


Һәм ул, ғүмеренең аҙағын кисергән Туҡтамыш-хан, борондан килгән башҡорт йолаһы буйынса, Һарт батшаһы Ҡорос шәжәрәһе хикәйәтен үҙенеке һәм Ялыҡ-бейҙеке менән ҡуша дауамлап, бәлки, Ҡорос батша монологы өлгөһөндә үҙ монологын һәм Ялыҡ-бей монологын да ижадлап теркәгәндер. Һәм Туҡтамыш-ханыбыҙ вафатынан һуң ул ҡулъяҙма, ысынлап та, быуаттар буйына ҡулдан-ҡулға күсерелеп, фольклор ҡанундарынса ла үҙгәртелеп эшләнеп, ошо көндәргә “Һуңғы һартай” рәүешендәге өҙөгө генә килеп еткәндер...


Ҡайһы бер исем-шәрифтәренә ҡарағанда, “Ялыҡ-бей монологы”нда уның улы сифатында телгә алынған “батыр Сарым”, һис шикһеҙ, Туҡтамыш-хандың кесе улы Сарым-асандың ҡыҫҡартылмыш исеме булып тора, сөнки бындағы “асан” — тәхет (ДТС, 59-сы бит), ә икеһе бергә “Сарым — тәхет вариҫы” йәғни тәхеткә ултырасаҡ хан улы, тигән мәғәнәле һүҙ; был иһә Сармасандың (Сарым-асандың) Ялыҡ-бей улы булмайынса (сөнки бей улына тәхет тейеш түгел), Туҡтамыш-хан улы икәнлеген дәлилләп тора. Шул рәүешле, хандың өлкән улының да исеменең (Ҡармасандың) ҡыҫҡартылышы Ҡарым (Карм) булып сыға. Өҫтәүенә, уғата ғәжәпкә ҡалдырып, боронғо Һарт иле Лидияның иң ҙур йылғаһы ла Карм (варианттары: Һарм, Сарм) тип исемләнеп, Птоломей картаһына Һармус рәүешле теркәлгән, ә ул иһә Ҡармасан йәки Һармасан йәки Сармасан тигәндең ҡыҫҡартылмышы булһа кәрәк; бер үк ваҡытта был топоним Башҡортостандың Ҡармасан менән Сармасан (Чермасан) йылғаларыныҡы ла. Бәлки, Һарт батшаһы Ҡоростоң һөйөклө улдары ла шул исемдәрҙе йөрөткәндер: Карм-асан (“Кәрим — тәхет вариҫы”) һәм Сарм (Черм)-асан (“Сарм — тәхет вариҫы”), ә Геродоттағы “Атис” тигәне — Ҡорос улы Ҡармасандың “Атас” (тап атаһы, Атаһының копияһы) тигән ләҡәбе генә булғандыр; һәм, бәлки, уҡымышлы Туҡтамыш-хан был данлы тарихи исемдәрҙе хитаптан үҙенең улдарына алып ҡушҡандыр, сөнки уның күп һанлы бала-сағаһы араһында тап шундайҙары ла бар: Кәрим-бирҙе (Карм) һәм чекри(м) йәки че(к)рм (“ыласыным” мәғәнәһендә); шуларға баяғы “асан”ды ҡушып әйтһәк, килеп сыға Карм-асан (Ҡармасан йылғаһы) һәм Чекрим-асан, ә ҡыҫҡартылмышында Черм-асан (Сармасан йылғаһы). “Һуңғы һартай”ҙан мәғлүм булыуынса, Башҡортостандағы билдәле был ике йылғаға шул монолог геройының йәғни Туҡтамыш-хандың, тип алайыҡ, ике улының исемдәре ҡушылған...


Шуны ла әйтергә кәрәк, “Ялыҡ-бей монологы”нда Туҡтамыш-хан өсөн дә, Ялыҡ-бей өсөн дә уртаҡ дошман булған һәм улар тарафынан йә эҙәрлекләнгән, йә үлтерелгән тарихи шәхестәрҙең исемдәре бар:


1. Ҡотло-буға-уғлан, Урыҫ-хандың улы (монологта Тора-Мәңге тип буталған) — уны Туҡтамыш-хан үҙе үлтергән булыр.


2. “Тимер баҫҡағы” — 1395 й. Өфө янындағы һуғыш алдынан Тимер тарафынан хан ҡылынып, үҙенә ил ҡоршарға оҙатылмыш Ҡойрисаҡ-уғландың йомошсоһо булырға тейеш; уны ысынлап та Ялыҡ-бей үлтергәндер.


3. Туғай-боға-барлас, 1388 й. Туҡтамыш-хан тарафынан ҡамап алынған Бохарала, Тимер яҡлы булып, Туҡтамыш-хан ғәскәренә ҡаршы һуғышҡан әҙәм — монологтағы Туғай-бей.


4 Әли-бәк-ҡаңырат (монологтағы Әлекәй), шул 1388 йылғы һуғыштан алып Тимер ялсыһы — Туҡтамыш-хандың эҙмә-эҙлекле дошманы.


“Һуңғы һартай”ҙың геройы үҙенең улдары Ҡармасан менән Сәрмәсәнде “Алкөн тигән бер әсә балалары” тип атаһа ла, был бөйөк ҡатын геройҙың үҙен, йәғни Туҡтамыш-ханды, тыуҙырған Алкөнәсә (сығанаҡтарҙағы Көнәсә) булып сыға — шәжәрәләге быуындар буталышы алдыбыҙҙа


Монолог геройы “өс ҡатыным бар ине”, тиһә, Туҡтамыш-хандың да ҡатыны өсәү булған: Һөрәнбикә, Шәкәрбикә-аға һәм Туғайбикә.


Ғаязитдин Туҡтамыш-хандың ишле бала-сағаһынан түбәндәгеләре билдәле:

Улдары:

1. Ҡадир-бирҙе

2. Искәндәр

3. Көсөк

4. Әбү-Сәйет

5. Яппар-бирҙе

6. Көбәк

7. Кәрим-бирҙе

8. Йәләлитдин

9. Бәхет Ибәк-хужа

10. Сәйетбәк-хужа

11. Солтан-Хөсәйен

12. Мөхәммәт-хан
 (Олоғ Мөхәммәт)

13. Чаҡар (Чекре)

14. Хаҡбирҙе.

Ҡыҙҙары:

1. Байрамбикә-ханса

2. Йәнекәй-ханса

3. Мәликә-ханса


Ғаязитдин Туҡтамыш-хан улдары араһынан түбәндәгеләре төрлө осорҙа Алтын Урҙа тәхетен биләгәндәр (К.Э. Босворт буйынса):

1. Кәрим-бирҙе — 1412-1414.

2. Көбәк — 1414-1417.

3. Яппар-бирҙе — 1417-1419.

4. Олоғ Мөхәммәт — 1419-1420, 1427-1433.


Ғаязитдин Туҡтамыш-хандың улы Олоғ Мөхәммәт, Мәскәү кенәзе Василийҙың 40 меңлек ғәскәрен еңгәндән һуң, урыҫтарға бойондороҡло Ҡазанға килеп керә һәм шунда үҙ аллы Ҡазан ханлығын нигеҙләп, уның беренсе ханы була. 1464 йылда ул үлгәндән һуң Ҡазан тәхетенә уның улы Мәхмүт ултыра, Мәхмүттән һуң — сиратлашып уның улдары Хәлил һәм Ибраһим, ә Ибраһимдан һуң — уның улы Илһам. 1487 йылда Илһам ханды бөтә ғаиләһе менән ҡуша Ҡазан халҡы, үҙ йәндәрен ҡурсалап, Мәскәү кенәзе 3-сө Иванға һатып ебәрә; Илһам, уның ҡатыны һәм әсәһе шул урыҫ әсирлегендә интегеп үлә, ә Хоҙайбирҙе тигән улын көсләп суҡындыралар. Был аяныс ғибрәтле хәл татарҙарҙың 1552 йылда Яуыз Иванға үҙ ханбикәләре Сөйөмбикәне, илата-илата, имсәк балаһы менән ҡуша шундай уҡ хаҡҡа һатып ебәреүҙәренең башланғысы була... Ҡазан тәхетенә Туҡтамыш-хан нәҫелдәренән тағы сиратлашып Ибраһим-хан улдары Мөхәммәтәмин һәм Ғәбделлатиф ултыра, шулар менән ундағы башҡорт хандар шәжәрәһе өҙөлә.


Өҫтәрәк әйтелеүенсә, Туҡтамыш-хан үҙе 1405 йылдың 28 июнендә үҙебеҙҙең Төйлән йылғаһы башындараҡ Асылыкүл буйында донъя ҡуя. Туҡтамыш-хандың кесе улының исемен һаҡлаған Сармасан йылғаһы ла шул төбәктән башланып, уның буйында Туҡтамыш-хандың әсәһе Алкөнәсәнең ырыуҙаштары ҡаңғылар йәшәгән Ҡаңғы-Төркәй ауылы әле лә бар. Ауыл исеме Ҡаңғы-Төркәй, миңә ҡалһа, Ҡаңғы-Түрәкәй тигәндән алынғандыр, сөнки бит тап шул ауылдың изге ҡатыны Алкөнәсә башҡорттоң бөйөк түрәһе Туҡтамыш-ханды тыуҙырған; юҡҡамы ни “Һуңғы һартай”ҙа ла халыҡ уның геройына тап шулай “Түрә!” тип өндәшә. Һәм ханды үҙ ҡуйынына алмыш изге ҡәбер ҙә, моғайын, тап ошо төбәктәлер: Муса мулланың атаҡлы “Үҫәргән тәүәрихе”ндә ул хаҡта, Туҡтамыш-хан ғүмеренең ахырында “Сәрмәсән йылғаһы буйында йәшәгән. Ҡәбере лә уның шунда, уңайлы яҡшы урында” (43-сө бит), тип әйтелә бит. Хоҙайҙан булып, ул изге уба һаҡланһа ине, тип теләйек, сөнки ғәййәр большевиктар хөкөм һөргән 70 йыл эсендә ҡыҙыл дәһри-ҡырағайҙар тарафынан Асылыкүл әйләнәһендәге боронғо күп зираттар емертелеп, ҡәбер таштары “бөйөк коммунизм төҙөлөштәре”нең нигеҙҙәренә һалыныуы билдәле...


Әлхасил, мәшһүр М.И. Касьянов халыҡтан яҙып алмыш “Һуңғы һартай” тексының боҙолмаған төп нөсхәһе ошоғаса уҡыусылар ҡулында булмағанлыҡтан, уның, нисек бар — шулай, теүәллекле күсермәһен килтерәм:

Последний из сартаева рода


Моя голова горит, когда я вспоминаю все это! Но я заставлю свой язык рассказать вам все, что было.


Слушайте все!


Имя мое — Джалык. Я — сын Бурнака, сына Ташкая, из сартаева рода. Моя тамга — хвост лисицы. И я был когда-то не последним яу. Айе. Меня называли прежде и аксакалом, и бием. И я когда-то жил хорошо. Кибитка моя стояла близ высоҡого холма Чиялы-туб. Стада мои паслись под надзором одного главного кытучи,которого я поставил башлыком над остальными. Он был из народа джунгар и мог хорошо видеть ночью, потому что не клал в шурпу соль. Он был взят мною в яссыр. Он попробовал бежать — я поймал его. Я Прибил его ухо к деревянной колоде, из которой поят лошадей. Я сделал его своим рабом. Бу — яхши!


Я был молодым и сильным. Я мог легко носить в руках двухлетнего жеребенка. Когда родился мой первый сын, мне было столько лет, сколько будет восемь раз по четыре и еще один год.


Я имел трех жен. Они стлали для меня мягкий палас, когда я, опьянев от выпитого кумыса, ложился отдыхать.


Я выезжал со своим соҡолом на охоту. Я пил кумыс. Я веселился. Айе, я жил.


Когда Тура-Мянгу послал мне свою басму — я отослал ее обратно. И еще Прибавил к этому надломленную стрелу и мертвую мышь. Я смеялся над ним. Я сам имел свой пернач и тамгу. Я сам ими мог распоряжаться, как мне была угодно. Я был и аксакалом, и бием.


Ха-ха! Тура-Мянгу наелся грязи!


Для того, чтобы отомстить, он собрал своих сарбазов и пошел на меня войной. Джумран! Он остановился на правом берегу Ак-су и Приказал своим глупым сарбазам кричать: “Ур! Ур!” Мои люди много смеялись и свистали им в ответ, Прижимая к губам пальцы.


Потом:


Моя стрела скоро нашла горло Тура-Мянгу и он утонул в реке.


Так было.


Вот как я жил, поҡа не Пришел Темир со своими мурзами и атабеками.

***


Тынлагыз барыгыз да!


Я расскажу вам о своих детях. Их было двое. Это были два сына.


Когда родился первый, я дал ему имя — Кармасан. Второго же я назвал Чермасаном, в память брата моего отца.


Их нет теперь.


Они ушли от силы света.


Но имена их огнем выжжены в моем сердце!


Смерть — есть чаща, из которой все живущее вынуждено пить!


Иляхи! Аларнын кабере рАхматын иля тутыр!


Я скажу:


Они нисколько не походили друг на друга, хотя и были дети одной матери, имя которой было Улькун.


Старший был выше брата на полголовы и имел такие глаза, как хорошо созревшие ягоды карагата после дождя.


Он всегда смел и отважен, как раненый беркут.


Я видел после:


Барласы Темира убили под ним коня. Уже аркан мурзы Кутлубека готовился опуститься на его шею. Но он вскочил, он схватил Кутлубека, он прыгнул с ним вниз со скалы в воду.


Его кистян разбивал одетые в железо головы атабеков, точно спелые орехи. За всю свю жизнь он видел только шесть промахов своей стрелы. Он был джигит.


Еще — Чермасан.


Эй агайлярым! Видали ли вы когда-нибудь молодую надречную осоҡорь? Она стоит прямо потому, что она стройная. Айе. А если ее качает ветром, она качается мягко. Она — всегда красивая. Шулай. Вот такой же был и мой Чермасан. Он услаждал мой слух своими песнями, он хорошо умел играть на курае. Он был и певцом, и храбрым яу. И это было хорошо. Я любил его. Я любил их обоих. Они были мои дети, они были славные батыры, имена их остались навечно.


Я худай! Ниспошли на них милость твою!


Слушайте:


Аксакал Кара-абыз имел дочь, которая затмевала своей красотой даже летнюю Луну. Ее волосы были много чернее, чем крыло кузгуна. Но цвет ее лица был не желтее, чем свежий крут из овечьего молоҡа. И когда смотрела она — то, жар светился в глазах ее.


Хур-кызы!


Ее имя было — Ай-бикэ. Она не красила брови и ногти в черное и красное. Она была молода и красива.


И вот:


Я увидел ее, я сказал своему сыну Кармасану:


— Улым! Твой брат еще молод. А ты знаешь, что по ту сторону Ак-су живет аксакал Кара-абыз. У него есть кыз — Ай-бикэ. Рожденный мужчиной — ищет женщину, чтобы дать себе подобных!


Такие слова я сказал Кармасану. И он понял меня, он не сказал “бельмейм”. Он не сказал также и “не хочу”. Он был мне сын.


И —


Я послал Кара-абызу три табуна овец и полтабуна кобылиц. Я дал жену Кармасану.


И я устроил большой туй. Мои гости пили бал, пили кумыс. Они пели разные песни, поҡа не явился хабарчи.

***


Я худай! Сабырлык бир!


Мысли мои путаются, как моҡрые волосы в хвосте паршивого коня. Но я буду терпелив, я буду говорить до конца.


И так:


Мы сидели, мы пили бал, мы пили кумыс, мы пировали. Все было хорошо. Настал вечер.


Когда затихли песни, я слышал: где-то звонко доили кобылиц и трещали в траве зеленые чикырткя. Я встал. Я пошел. Все было споҡойно, как нужно. Я взглянул на небо: там не было туч. В вышине сверкал джиды-юлдуз, который так походит на опроҡинутый черпак для кумыса. Все звезды его горели точно дорогие асыл-таш, что так искусно вправляют в рукоятки клычей черчекские мастера. Айе, все было споҡойно воҡруг, но я что-то ждал, чего-то боялся.


И вот явился он: первый хабарчи. Я помню: под ним был усталый айгыр. С боҡов его бежала горько пахнувшая пена на землю.


Вот что говорил хабарчи. Он сказал мне:


— Тюра! Я еду из Баракова аймака, что лежит подле большого сырта Джабык-Карагая. Я Принес весть. Абау! Хан Темир — да ослепнут его глаза! — идет сюда с полуденной стороны. Он ведет с собою много сарбазов и барласов. Айе. Их столько, сколько может быть дурных мух в сухое жаркое лето. И с ним его мурзы и атабеки. Они идут сюда через горы. Их зеленые байраки уже видны по эту сторону Джаика.


Вот какие вести услышал я от него. И я не сделал в своих глазах огонь, я не рассердился на этого бедного хабарчи. Я не Приказал отрезать ему язык и повесить на шею за его худые вести.


Йук! Я ввел его в свою кибитку, я накормил его. Он был моим гостем. Я поступил хорошо!

***


Дырыст! Хабарчи Принес не ложные вести. Так и было. Они Пришли.


Это случилось в ту пору, когда перестает куковать в урмане бессемейный кякук.


Этляр! Этляр! Они были тьма и двигались как тьма. Их было много. Мой раб джунгар — да будет имя его вонючим! — убежал к ним, чтобы поҡазать брод через Ак-су. Тогда они взяли кожаные турсуки, они наполнили их воздухом, они Привязали их к своим седлам по одному с каждого боҡа. Они перешли Ак-су.


Я увидел их скрипучие арбы впервые за ближним тюбяком, что находится вправо от Чиялы-туб. Они были от меня на расстоянии трех полетов стрелы, но я видел их лица, я понял:


Они несли смерть и рабство.


Я знал:


Их лошади и верблюды выпьют и загрязнят нашу воду, потопчут наши степи.


Я ушел. Я молился святому Хусейн-беку из земли Туркестана, но он не слышал меня. Я обратился к Кадыр-эль-Исламу, но он не явился, чтобы защищать наши кибитки. Мы были одни.


Тогда я встал, тогда я воскликнул:


— Улюм душманга!


Я увидел перед собой Кармасана и Чермасана. Они оба дышали горячо. Их глаза говорили:


- Алга!


И — мы пошли.


Мы отправили далеко на полночь от места Чиялы-туб наши кибитки и угнали скота. Мы кликнули всех мужчин, которые могли владеть буздыканом и клычом. Мы составили алай. Нас собралось не так много, как барласов Темира, но каждый из нас был храбрым яу.


Мин блям:


В сердце каждого из нас тогда кипели отвага и ненависть. Мы шли защищать свои леса, защищать свои степи. Мы не хотели рабства. И когда явился к нам баскак Темира и потребовал от нас “землю и воду” — я не отпустил его обратно. Нет. И Приказал его вымазать медом и посадить в муравейник. Ха! Как он визжал тогда! Точно кучук, когда ударят его палкой!


А как мы дрались!


Я не раз ломал свои сюнгю о крепкие щиты атабеков. Я не раз заставлял их грызть землю и царапать ее ногтями. Остроту своей сабли я испробовал о головы и юз-баши, и темников, и простых сарбазов.


Сам Темир — да жалит его змея! — слышал свист моей стрелы.


Ай-хай! Я знал, что такое решимость и верный удар с левого плеча!


Я видел — Кармасана: он голыми руками изорвал бехтерь Тургун-бея, как будто бы это был ветхий кульмяк из верблюжьей шерсти. Айе. Его рука была тяжелее и крепче, чем копыта лося. Кулаки его сжимались только для того, чтобы душить. Он заставил умереть многих батыров Темира!


Чермасан!


Он был со мной, я видел: его сабля резво порхала среди вражеских клинков. Конь его часто вздымался на дыбы, чтобы кусать лицо врага...


Мы дрались.


Мы были все выносливы, мы были храбры, мы были яу. О нас пели песни. Но нас было мало и мы отступили.


Нет, нет! Мы не бежали!

***


Я вам скажу:


Когда рана в живот или грудь — смерть. Будь то конь или воин.


Кармасан и Чермасан!


Зачем я буду говорить о том, как вы умерли?


Знайте:


Я сделал людям о вас хорошую память. Ваши имена остались навечно! Там, за Ак-су, текут две елги, которые извиваются как серебряная надпись из аль-Корана над преддверием Газиевой мечети. У них тогда еще не было имен, мы их никак не называли. И вот я дал им ваши имена, я похоронил вас там!


Балаларым!


Да будет над вами милость пророҡа!


А потом:


Я ушел. Я отомстил за вас. Айе, я не брал никого в яссыр, я только убивал.


Стоны поверженного врага — Приятны воину. Слова о пощаде — веселят его сердце. Кто скажет, что это не так?


Но я зткнул свои уши перстами ненависти и в глазах своих носил месть и огонь. Да, да. Я не брал никого в яссыр, я только убивал. Я вырывал всем глаза, я клал туда соль, я зарывал в землю. И это было хорошо. За это враги мои и прозвали меня: юлбасар.


Ай-хай, как я мстил!


Знайте все:


Это я с Тятигачем переплыл темной ночью Дим во весеннего разлива и убил Улукая! Он лежал у костра, оҡруженный своими батырами. Но наши руки были достаточно крепки еще в то время, чтобы заставить их умереть. А их было в пять раз больше, чем нас. Нас же было только двое и ночь.


Ха! Как нам было тогда весело!


Мы убили их всех, мы обрезали им уши и бросили в горячую золу костра. Мы были победителями!


Помню:


Я встретил Тугай-бея. Он ехал куда-то один в сопровождении молодого джуры. Кахар! Он осмелился еще кричать мне худые слова, ядовитые, как корень аксыргака. И я сделал то, что нужно было сделать. Я погнал своего коня, я настиг его, я отрезал ему голову!.. А потом, — белегыз, кышылярым! — я отослал эту голову самому Темиру, — да спалит его огонь! — которого за хромую ногу прозвали Аксаком.


Вот что я сделал.


Я мстил.


Враги мои страшились меня больше, чем уркуян карагуша. Они поворачивали мне свою спину еще прежде, чем я успевал взмахнуть своим буздыканом. Уже При одном упоминании моего имени они начинали дрожать, как дрожат глупые маленькие жеребята, когда заслышат голос волка.


Ха-ха! Они меня называли: юлбасар!


Куркаклар! Поганая базы вам могила!
***


Судьба родившегося в год барса подобна весеннему ветру, изменчивому как женщина, которая есть и тепло, и холод. Это так.


Но я скажу:


— Горькое и сладкое узнает только отведавший.


Вот дорога моей судьбы Привела меня, наконец, уже к закату солнца и мне ничего не нужно. Для меня все прошло. Я лишился своей кибитки, лишился своих стад, лишился всего. Теперь я бездомная собака, подбирающая обглоданные кости. Я — как барсук, потерявший свою Нару.


Я брожу теперь из коша в кош и греюсь подле чужого огня. Мне дают только одну баранью лопатку за чужим котлом. Я ношу также чужой халат и спать ложусь на чужую кииз.


Миным бер намэ да йук!


Я — байгуш.


Где мои друзья, руки которых когда-то лежали в моих руках?


Их нет.


Где батыр Сарым? Где Тятигач? Где Хани-углан?


Они ушли. Их глаза уже давно протекли в землю.


Я — один. Я — последний из сартаева рода.


Но знайте:


Я был не последним яу!


Меня прежде называли и аксакалом, и бием!


Айе.


А теперь я стар. Я умру.


Булсун шулай.


Конец.

*


Записал Максим Ильич Касьянов, по национальности чуваш, умер в 1944 году (поселоҡ Иглино БАССР).

Последний из сартаева рода
(историческое предание)


Научно-исследовательское общество по изучению Башкирии при Президиуме ЦИК БАССР. 1935 года 25 декабря, номер 31.


Архив института Истории, языка и литературы Башкирского филиала АН СССР, фонд 3, опись 12, ед. хр. 259.
Себер ханлығы һәм башҡалар

Себер — Әлмисаҡтан башҡорт төйәге


«Тарих атаһы» тип аталмыш мәшһүр Геродот (б.э. тиклем 490 — 425 йылдарҙа йәшәгән) яҙмаларынан уҡ боронғо башҡорт ҡәбиләләренең Волга, Кама, Иҙел, Ағиҙел, Яйыҡ, Иртыш, Обь йылғалары бассейндарында ныҡлы ултыраҡланып, йәки ярым күсмәле тормош ҡороп көн күреүҙәре мәғлүм (ҡарағыҙ: Йыһат Солтанов. Хәтерхитап. Өфө — 2002; 76 — 93, 366 — 383-өнсө биттәр). Бөйөк илгиҙәр ул мәғлүмәттәрҙе Күрек (Греция) иленән беҙҙең яҡтарға үҙе килеп, беҙҙең тарихсы һәм географ бабаларҙан үҙе һорашып яҙып алған һәм ғәжәйеп теүәллеккә ирешкән. Әммә беренсе мәғлүмәттәрҙе гректарға, Геродотҡа тиклем үк, Проҡоннес ҡалаһынан Каистробий улы Аристей (б.э. тиклем VII быуатта ижад иткән), хәҙерге Свердлов, Ҡорған, Төмән өлкәләре буйлап аҡҡан һәм Тоболға ҡойған Әсәт (Исеть) йылғаһы буйҙарында булып ҡайтҡас, үҙенең атаҡлы «Аримаспейя» поэмаһында еткергән. Хәҙер ҙә унда, Аристей йөрөп үткән ерҙәрҙә, Башҡортостандың Себер юлы аборигендары — Ҡыуаҡан, Барын-Табын, Ҡара-Табын, Ҡатай, Терҫәк, Һалъйыуыт һ.б. ырыу башҡорттары йәшәй (Р.Г. Кузеев. Происхождение башкирского народа. М., 1974; 56-нсы бит). Шуныһы ла бик мөһим: Аристей беҙҙең бабаларҙың Болан (грекса Аполлон) хоҙай культын, ошо яҡтарҙан алып ҡайтып, гректарға еректергән, ә был иһә (болан) боронғо мәжүси диндәге башҡорттарҙың Ғәйнә ҡәбиләһенең хоҙайы булып тора («Әйнә менән Ғәйнә» мифын ҡарағыҙ).


Аристей уҙамандың үҙе күреп белеүенсә, ҡитғабыҙҙың шул өлөшөндә ҡәбиләләр түбәндәгесә урынлашҡан: «исседон»дар — йәғни Әсәт (Исеть) йылғаһы буйы башҡорттары; уларҙан төньяҡтараҡ «аримаспи»ҙар — йәғни әр-им (ир-ҡыҙ) йәки икенсе (ижектәрҙе кирегә әйләндереп) әйтелештәге шул уҡ Имир (ҡыҙ-ир) исемле гермафродит тәүбаба-хоҙайға табыныусы аҫабалар (башҡорттар), сөнки «аспи» — аҫаба тип еңел аңлашыла. Улар төйәкләнгән ер — хәҙерге Пермь өлкәһе булырға тейеш, сөнки «Пермь» атамаһы баяғы «аримаспи»ҙы ҡап-уртаға бүлеп, «әйләндереп» әйтеүҙән хасил: аспи-арим (аҫаба-ир-ҡыҙ) — ас-пиарим — Пермь. Аристей уҙаман баяғы Болан-Аполлон культын хәҙерге Пермь өлкәһендәге аборигендарҙан — Ғәйнә ҡәбиләһе башҡорттарынан ҡабул ҡылыуын әйткәйнек.


«Аримаспи»ҙарҙан артабаныраҡ, ти, Аристей, алтын эйәләре грифтар, уларҙан да төньяҡтараҡ диңгеҙ (Төньяҡ Боҙло оҡеан) менән сикләнгән ерҙә — «гиперборей»ҙар йәшәй...


Грифтар йәшәгән ер — гриф-ҡоштарға табыныусыларҙың иле, тимәк. «Гриф» һүҙенән әлегәсә «ғөрөф» (табыныу йолаһы), «герб» тигән һүҙҙәребеҙ бар; шулай уҡ башҡорттоң бик боронғо танытма-гербы булған һарауыстарыбыҙҙың Ҡатай һәм Әйле ҡәбиләләре өлгөләрендә ап-асыҡ гриф ҡошо һүрәттәрен күрәбеҙ (С.И. Руденко. Башкиры. М. — Л., 1955; 306-нсы бит). Аристей урынлаштырыуындағы ғәйнәләрҙән төньяҡтараҡ, тимәк, ҡатайҙарҙың һәм әйлеләрҙең бабалары йәшәгән.


«Гиперборей»ға килһәк, бөтә ғалимдар ҙа уны «һыуыҡ яҡ» тип аңлата һәм был ысындан да шулай. Серле һүҙҙең асылы башҡорт халыҡ ижадының бик боронғо ҡомартҡыһында аныҡ асыла: «балтаһыҙ-таҡтаһыҙ күпер бурай» (табышмаҡтың яуабы — ҡышҡы һыуыҡ, йәғни йылға өҫтөнә боҙ-күпер һала). Был «күпер-бурай» боронғо заманда, моғайын, «һепер-борай» тип әйтелгән — Аристей ҙа «һиперборей» тип яҙып алған шуны. «Һепер» һүҙенән — «Себер», һыуыҡ климатлы яҡтың исеме килеп сыҡҡан. Әйткәндәй, Себер башҡорттары йәшәгән ерҙең климатын Геродот (IV, 28) бик теүәл билдәләй: ундағы ҡыштар ғәҙәттән тыш һыуыҡ, һыуҙар туңа, унда ҡыш — һигеҙ ай, йәй дүрт ай дауам итә, ти ул. Скифтарҙың (йәғни үҫәргәндәрҙең бабаларының) һөйләүенсә, тип дауамлай тарихсы (IV, 31), ул яҡтарҙа күҙ асҡыһыҙ бурандар булып, һауаны һәм ерҙе ап-аҡ «ҡош мамыҡтары» ҡаплай — йәғни ҡар яуа. Халҡыбыҙҙың баяғы йомаҡтар китабында быныһы ла теркәлгән: 295. Ҡабара ла ҡабара, ҡабарынған мамыҡтай. 296. Аҡ мамыҡ менән бөтә донъя тулған. 297. Ҡара ерҙең өҫтөнә ҡаҙ мамығы кем һипкән?..


Геродотта (IV, 22) «иирик» — башҡорттоң Ирәкте ҡәбиләһе тураһында ҡыҙыҡлы мәғлүмәт бар: улар һунарсылыҡ менән көн күрә, һунарсы улъяһын, ағас башында һағалап ултырып, уҡ атып йәрәхәтләй ҙә, атына атлана һалып, этен саптыртып, януарҙы ҡыуып тота, ти ул. Һәм шулай уҡ ХIХ быуатта боронғонан күсереп яҙылған Ирәкте башҡорттары шәжәрәһендә лә уларҙың һунарсылыҡ менән көн күреүҙәре, ә айыуҙы, ағас башына «һәндерә яһап боҫоп, ҡарауыллап тороп атыу»ҙары, ирәктеләрҙең элек Иртыш, Тобол йылғалары буйҙарында йәшәүҙәре, шунан Миәс, Чусовая йылғалары буйлап ҙур кәмәлә Кама буйына күсенеүҙәре һәм хәҙерге Пермь ҡалаһы торған урында Айыусы салаһын ҡороуҙары әйтелә (Башкирские родословные. Уфа, «Китап», 2002; 359 — 360-ынсы биттәр). Күренеүенсә, Иртыштан алып Камағаса төньяғыбыҙ йылғалары буйлап һыу юлын тәү башлап Ирәкте башҡорттары үҙләштергән һәм ХVI быуат аҙағында Себер ханлығын бөлдөрөүсе юлбаҫар Тимофей Ермак та Каманан алып Иртышҡаса тап шул һыу юлынан килгән...


Әйткәндәй, Ирәкте башҡорттары шәжәрәһендә уларҙың Таҙлар ырыуы башҡорттарына уткүрше булып йәшәгәнлектәре бәйән ителһә, Геродотта ла (IV, 23, 25) шулай. «Бейек тауҙар (йәғни Урал. — Й.С.) итәгендә, — ти ул, — ирҙәре лә, ҡатындары ла тыумыштан уҡ таҙ (ялтас) башлы, осло танаулы (курносые), ҙур эйәкле кешеләр көн күрә... Кейемдәре скифтарҙыҡынса (йәғни үҫәргәндәрҙекенсә). Ағас емештәре менән туҡланалар. Тамаҡтарын туйҙырған ул ағастың исеме — понтик, уның бейеклеге инжир ағасыныҡылай, борсаҡ ҙурлыҡ, ләкин эсендә ҡаты тешле емештәр бирә. Емештәр өлгөргәс, уларҙы туҡыма үтәләй һығалар, емештәрҙән ҡуйы һәм ҡуңыр төҫтәге һут ағыла, ул һуттың исеме — әсеһе. Был һутты улар ялай һәм һөткә болғатып эсә, ә ул һуттың ҡуйҡымынан ләпәшкеләр (көлсә) яһайҙар ҙа шуның менән туҡланалар... Һәр кем ағас ҡоршау аҫтында йәшәй: ҡышҡыһын — ағас ҡоршауҙы тығыҙ аҡ кейеҙ менән көпләп, ә йәйгеһен — кейеҙһеҙ. Бер кем дә рәнйетмәй уларҙы, сөнки улар изгейән, тиҙәр. Һис ниндәй һуғыш ҡоралы юҡ уларҙа. Күршеләренең бәхәсләшеүен тап ошолар тикшерә, ә һыйыныр урын эҙләп уларға ҡасып килгәндәрҙе бер кемдең дә йәберләргә хаҡы юҡ; был халыҡтың исеме — аргиппей (йәки арғыбай)... Таҙларҙан көнсығыштараҡ исседондар йәшәгәнлеге теүәл билдәле». Тимәк, таҙлар — Әсәт йылғаһы башындағы аят күле тирәһендәрәк көн күргән.


Геродот таҙларының теп-теүәл башҡорт таҙлары икәнлеге текстан уҡ аңлайышлы: ағастың исеме «понтик» — әлегәсә «мөнтәк» йәки «миндек» һүҙҙәребеҙҙән шәйләнә (башҡа төрки телдәрҙә был һүҙҙәр юҡ), ә был иһә беҙҙең ҡышҡылыҡҡа мөнтәп (тәлгәштәрен һындырып) алып баулаған балан емеше, йәиһә мунсала сабыныу өсөн миндекләп бәйләгән ҡайын япрағы (миндек); «әсеһе» — балан ҡатығы, ә «әсеһерәү» — әсе аҙыҡ теләү, әселәү. Башҡорт халҡы әлегәсә, тап Геродот әйткәнсә, балан емешен бешереп, туҡыма (иләк) үтә һутын (әсеһен) һығып ала; бешергәнгә күрә лә ул ҡуңыр төҫтә һәм ҡуйы (балан ҡатығы). Шул һут ҡуйҡымын майланған таҡтаға ҡойоп (ҡаҡ ҡойоу), «ләпәшкәләп» киптергәс, ул тап Геродот әйткәнсә тамаҡ туйҙырмаҡҡа (сәйнәп ашарға) яраҡлы балан ҡағы була. Ә «ағас ҡоршауҙы тығыҙ аҡ кейеҙ менән көпләп» яһалған йорт — башҡорт тирмәһе икәнлеге бәхәсһеҙ. Геродоттан күренеүенсә, эскерһеҙ һәм игелекле Таҙлар ырыуы башҡорттарын күршеләре ҡушма һүҙ менән «арғыбай» тип ләҡәпләгәндәр; боронғо төрки телдә «арығы» — саф, «бай» — йомарт мәғәнәһендә булып, икеһе бергә «саф күңелле йомарт халыҡ» тигәнгә ҡайтып ҡала һәм Геродот әйткәндәргә мас килә.


Ә ни өсөн баштары таҙ (тасай) һуң? Быныһы ла сер түгел: борон замандарҙа Таҙлар ырыуы башҡорттары тасай башлы фаллос-хоҙайға — Атасҡа табынғанғандар (ундайҙарҙы 922 йылда ибн-фаҙлан да күргән), шул «атас»тан тас/таҙ/Таҙлар ырыу атамаһы яһалған. Был ырыу кешеләре, ошо Атас (фаллос) хоҙайға оҡшарға бик тырышып, сәстәрен ялтаслатып ҡырып алғандар; өҫтәүенә, сабый саҡтан уҡ балаларының башын ҡаты тирәсләп (быуып), баш һөйәген фаллосҡа оҡшаш киртекләп үҫтергәндәр (башҡорттағы «киртек баш» тигән әйтем шунан ҡалғандыр). Ошондай яһалма ишаратланған баш һөйәктәрен археологтар тап Геродот төҫмөрләткән төбәктә — Әсәт, Тора йылғалары буйындағы ҡорғанлы ҡәберлектәрҙән тапҡандар (История Урала с древнейших времен до 1861 г., М., 1989; 121-енсе бит). Башҡорт халҡы Ислам динен ҡабул ҡылғандан һуң, башҡорттоң Таҙлар ырыуы ла мәжүсилектән (фаллосҡа табыныуҙан) һәм шуға бәйле баш һөйәктәрен яһалма киртекләүҙән арынып, Таҙлар тигән ырыу исемдәрен генә ошо көндәргәсә килтереп еткергәндәр. Һуңынан төрлө тарафтарға таралған таҙларҙың бер өлөшө ХVIII быуатта ла Обь һыуына ҡойоусы йылғаның буйында йәшәп, уға Таз йылғаһы тигән исем бирелгән. Шул уҡ быуатта Башҡортостандың Себер юлында Тазлар ылыҫы (волосы) булған. Быуаттар дауамында Башҡортостандың көньяҡ-көнбайышына күсенгән ул башҡорт ырыуы кешеләре хәҙерге Борай районының Таҙтүбә, Иҫке Таҙлар, Яңы Таҙлар һәм Йәнсура районының Таҙлар ауылдарында көн күрә. Шуныһы ҡыҙыҡ: Геродот баба «осло танаулы» (курносые) тип яҙып ҡалдырған шул ҡиәфәттәрен үҙгәртмәгәндәр, буғай, сөнки 1926 йылғы йорттарҙы иҫәпкә алыу (перепись) кенәгәһендә һуңғы ауыл ике исем менән: Тазларово һәм Курноскина тип теркәлгән...


Геродоттан (IV, 13) беҙ боронғо башҡорт ырыуҙарының заманына күрә дәүләт формаһына — ҡәбилә хәрби берлектәренә ойошоуын һәм ер-һыу өсөн бер-береһен ҡыҫырыҡлап йәшәүҙәрен күрәбеҙ: «һепербурайҙарҙан тыш, аримаспиҙарҙан башлап бөтә был ҡәбиләләр һәр саҡ күршеләренә ябырылғандар. Аримаспиҙар исседондарҙы илдәренән ҡыҫырыҡлап сығарған кеүек үк, исседондар — скифтарҙы (үҫәргәндәрҙе. Й.С.). Көньяҡ диңгеҙ янында йәшәгән ҡумырыҡтар иһә скифтар ҡыҫымы аҫтында илен ҡалдырып китә».


Һуңғы һөйләмдә Ҡумырыҡ башҡорттарының (хәҙер улар Башҡортостандың Архангел районындағы Аҙау һәм Тирәкле ауылдарында йәшәй), үҫәргәндәр ҡыҫымы аҫтында хәҙерге Каспий диңгеҙе янынан ҡубынып, хәҙерге Керчь (боронғо исеме Ҡумырыҡ) боғаҙы буйына күсенеүҙәре тураһында һүҙ бара. Ә Аҙау ауылының исеме — боронғо ҡумырыҡтар йәшәгән яҡтың Аҙау (Азов) диңгеҙе исеменән, был иһә «Уҙаҡ-Туҙаҡ — һуңғы балабәшнәк» тигән эпосыбыҙҙа сағыла (Башкирское народное творчество, том 1. Эпос. Уфа, 1987; 239-ынсы бит).

Солон-ата һәм Шығай бей


Башҡорт ере һәм башҡорттар тураһында гректарға беренсе башлап мәғлүмәт биргән Аристей сәйәхәтенән тыш, икенсе бер грек сәйәхәтсеһенең дә Геродоттан элек үк беҙҙең яҡтарҙа пәйҙә булыуы билдәле: Аристейҙың замандашы, шанлы сәйӘсмән һәм социаль реформасы, шағир, сәйәхәтсе һәм «донъяның ете аҡыллыһының береһе» тип ләҡәпләнмеш Солон Эксекестид улы ул (б.э. тиклем 635 — 559 йылдар тирәһендә йәшәгән).


Ер йөҙөн әйләнеп сығыу теләге менән ул ун йыллыҡ сәйәхәткә китеп, хәҙерге Төркиә тупрағындағы башҡорт һарттары дәүләтенең Һарт (Сард) исемле баш ҡалаһында туҡталып, һарт иле (Лидия) батшаһы Ҡоросҡа (Крезға) аҡыл һабаҡтары биреүе Геродот яҙмаларынан билдәле. Шунан һуң уҙаман сәйәхәтен төньяҡҡа табан дауамлап, тарих өсөн эҙҙәре тамам юғала һәм, замандашы Аристей кеүек үк, легендар шәхескә әүерелә. Ләкин башҡорт шәжәрәләренән был аҫыл заттың был яҡтарға — беҙҙең бабалар араһына килеп еткәнлеге һәм, оло хөрмәт ҡаҙанып, ошо башҡорт ерендә үлеп ҡалғанлығы билдәле. 1926 йыл матбуғатында үҫәргәндәрҙең «Нуғай ылыҫы шәжәрәһе» тигән тәүәрихенә таянып яҙған абруйлы тарихсыбыҙ Сәғит Мираҫ был хаҡта асыҡ белдерә: «Нуғайҙарҙың (йәғни Үҫәргән башҡорттарының. — Й.С.) иң әүәлге хандары Әмәт Хәмәт хан булып, башта Зәй, Шишмә тигән урында торһа ла, һуңынан Иҙелдең аръяғындағы Солон атаның ҡәбере булған Ҡарбин тигән ергә барып урынлашып, бер ҡәҙәре ғүмер һөргәндән һуң ҡартайып, ханлығын Шығай бәккә тапшырҙы.


Шығай бей, Шатҡы йығаһы буйында йорт һалып, бөтөн ғүмерен шунда уҙғарҙы. Шунда вафат булып, Солон ата ҡәбере янына дәфен ителде» («Ватандаш» журналы 1996/2; 100-өнсө бит).


Ғәзиз бабабыҙ нигеҙләгән Шатҡы ҡасабаһы әле лә бар — хәҙерге Татарстан республикаһының биләмәләре булып тороп ҡалған. Шул Шатҡы янындағы боронғо зиратта, тимәк, изгеләрҙән изге һаналған Солон ата ла, Шығай (Шәйех-Ғали) бей ҙә ерләнгән булып сыға. Эйе, башҡорт хәтере оҙон — б.э. тиклем VII быуатта уҡ башҡорт ерендә һуңғы йортон тапҡан аҡыллыларҙың аҡыллыһы Солон һәм уның изге ҡәбере хаҡындағы иҫтәлекте, быуаттар һәм дәүерҙәр дауылдарында ла юғалтмай, ошо көндәргәсә килтереп еткергән!


Башҡорттар ҙа үҙ сиратында, Аристей һәм Солон замандарында уҡ, алыҫ Ағай (Эгей), Урта диңгеҙ буйҙарына бик йыш сәйәхәт ҡылғандар. Геродот (IV, 33 — 35) хәбәр итеүенсә, боронғо күрек иленең (Грецияның) Талас (Делос) утрауында йәшәүсе «һепербурай» бабаларыбыҙҙың Артымитә (Шүлгән) хоҙайбикәгә арналған изге ҡорамы булған, тереклеккә ырыҫ-артым биреүсе ошо изге Артымитә ҡорамына, йыл һайын, алыҫ Уралдағы Тәүтөйәгебеҙҙән (Башҡортостандан) изге Көн-Өфө (Ҡәнифә) юлы буйлап тейешле хәйер-садаҡалар — бойҙай һаламына төрөүле (тимәк, игенселәр иле!) затлы бүләктәр ебәрелеп торған. Был аманат, тап бөгөнгө почта аша оҙатылғандай, Көн-Өфө юлы буйындағы илдән-илгә, ҡулдан-ҡулға тапшырылып ҡитғаның шул осонаса барып еткән. Ә «почта» шулай яҡшы эшләрлек итеп юлға һалынғанға тиклем иң тәүҙә изге аманатты, юл башлап, ике сая ҡыҙыбыҙ (ҡыҙҙарҙы юлландыртыу — Шүлгән-Артемиданың әсә йәнле хоҙайлығына ишара) — Һәпрәкә (Һиппероха) менән Лайҙикә (Лаодика) һылыуҙарыбыҙ алып барып еткергән, эргәләрендә биш ир-йәнуҙаҡ (телохранитель) оҙатып барған уларҙы. Ҡыҙҙарыбыҙҙың икеһе лә шул Таласта (Делоста) аяныслы вафат булып (Артымитә хоҙайбикәгә йәндәрен фиҙа ҡылдылармы икән әллә?), икеһе тиң Артымитә ҡорамының һул яғына ерләнгән (һул яғына — әсә, йәғни Үҫәргән яғына, тимәк), был ҡәберҙәр унда изге һаналған... Ә Абарис тигән мәшһүр бабабыҙ, ҡулына магнитлы уҡ (компас!) тотоп, Ер шарын урап сыҡҡан һәм, юл ыңғайында гректарға һуғылып, ерҙең, һис тә гректар уйлағанса, көлсәләй ләпәш түгеллеген, ә ҡорот йомарлағы һымаҡ түп-түңәрәк шар икәнлеген иҫбатлаған (Геродот, IV, 36)...


Геродот биргән мәғлүмәттәрҙән һуң быуат артынан быуаттар уҙып, башҡорт ерҙәрендә ниндәй дәүләттәр хасил булғанлығын һәм бер-береһен алмаштырғанлығын айырым китап эсендә ҡалдырып тороп, Сыңғыҙ хан яуҙары осоронда шул «һепербурай»ҙар илендә — боронғо Башҡортостандың Себер юлында хасил булмыш Себер ханлығыбыҙ хаҡында ҡыҫҡаса хикәйәтләүгә күсәмен.

Тарихи Себер ханлығының башланыуы


Себер ханлығы тураһында яҙыусылар бөтәһе лә Ермак юлбаҫар яулауынан һуң Себерҙә йәшәгән Есипов тигән урыҫтың билдәле «Есипов йылъяҙмаһы»н төп-нигеҙ итеп ала — был бик яҡшы һәм дөрөҫ. Ләкин шул уҡ ваҡытта Себер ханлығының төп халҡы башҡорттар икәнлеген баштарына ла килтермәй (йәки килтерергә теләмәй), Сыңғыҙ хан яулауҙары осорондағы бөтә төрки халыҡтарға ла урыҫтар һ.б. йәбештергән «татар» атамаһын ҡулланып, ысынлап та бөтәһе лә татар булған, тип уйлайҙар, буғай (мәҫәлән, ундағы Әйле башҡорттарын «аялы татарлары» тип яҙалар). Шул танымауҙары арҡаһында улар башҡорттоң яҙма тәүәрихтәрен — шәжәрәләрен ҡулланыуҙан мәхрүмдәр. Һөҙөмтәлә мәсьәләләренең байтағының осо осҡа ялғанмай һәм хатта бер кеше ғүмере оҙонлоҡ осорҙа ла боронғо Башҡортостандың төрлө остарында бер үк заман тәүәрихтәренә кергән атаҡлы Ябынсы (Япанча), Ядкәр, Агиш, Тәүкил кеүек бер үк исемле, ләкин «үҙенә башҡа» һымаҡ һаналыусы шәхестәр йөрөп ята уларҙың яҙмаларында. Ныҡлабыраҡ төпсөнһәк, моғайын, бер үк кешеләрҙер улар?.. Һәм, ғөмүмән, беҙҙең тарихи әҙәбиәттә Себер ханлығы, нуғай урҙалары хандарының, кенәздәренең, мырҙаларының исемдәре төрлө урында төрлөсә һәм бер-береһенә бәйләнешһеҙ, дөйөм бауға теҙемһеҙ рәүештә аталып, бөтөнләй беҙгә, башҡорттарға, ҡағылышһыҙ — ҡайҙандыр күктән килеп төшкән ятбауырҙар кеүек тойола, ә бит башҡорт тарихының ғәзиз йәндәре улар!


Себер тарихы хаҡындағы хикәйәтте баяғы төп-нигеҙҙән — Есипов йылъяҙмаһының тейешле өлөшөн теүәл итеп иншалауҙан башлайыҡ (ул, авторы әйтеүенсә, заманында урындағы шәжәрәләргә һәм аҡһаҡалдар һүҙенә таянып яҙылған).

1.  Ишем йылғаһы буйында Мөхәммәт динен тотоусы Оң (Он) батша булған. Ябай-ялпы араһынан ҡалҡынып сыҡмыш Сыңғыҙ тигән бер юлбаҫар ул илгә һөжүм итеп, Оң батшаны үлтерә, батшалығын ала. Оң батшаның яҡындарынан берәү Оң батшаның улын Сыңғыҙ үлтереүенән ҡурсалап алып ҡала, улдың исеме —

2.  Тайбуға. Күпмелер ваҡыт үткәс, батша улының тере ҡалыуы хаҡында Сыңғыҙға еткерәләр, Сыңғыҙ уны хөрмәтләп ҡабул ҡыла, уға кенәзлек дәрәжәһе бүләк итә. Кенәз Тайбуға Сыңғыҙ батшанан һорай: батша ҡайҙа теләһә, ул шунда ғәскәр менән яуға барасаҡ. Сыңғыҙ батша уға ҡораллы ҙур ғәскәр биреп, уны Иртыш йылғаһы буйлап теләгән бер илде яулап алырға ебәрә. Кенәз Тайбуға Иртыш һәм Обь йылғалары буйындағы халайыҡтарҙы буйһондороп, ҡыуаныс алып ҡайта. Сыңғыҙ батша Тайбуғаның нисек итеп күп халайыҡтарҙы уға буйһондороуын һәм башҡа файҙалар килтерәсәген шәйләп, шан-шөһрәткә күмә уны. Тайбуға Сыңғыҙ батшанан уны үҙе теләгән ерҙә йәшәргә ебәреүен һорай, батша уны ҡәнәғәтләндерә. Тайбуға Тора (Тура) йылғаһы буйына китеп, шунда ҡала ҡора (хәҙерге Төмән), Сыңғыҙин тип атай уны. Тайбуға шул ҡалала күп йылдар йәшәп, шунда үлә. Шунан һуң Тайбуғаның улы —

3.  Хужа кенәз була. Унан һуң Хужа улы —

4.  Мар
 кенәз. Уның улдары Одер
 һәм Абалаҡ
. Кенәз Мар Ҡазан тарафының Өфөк
 (Упаҡ) батшаһы (Уаҡҡастың) ҡыҙына өйләнә. Шул Ҡазан тарафының Өфөк батшаһы үҙенең кейәүе Марҙы үлтереп, ҡаланы ала һәм күп йылдар биләп тора шуны. Мар улдары Одер һәм Абалаҡ үҙ әжәлдәре менән үлә. Шунан һуң Одер улы —

5.  Мамат
 баяғы Ҡазан тарафынан килмеш һәм Марҙы үлтермеш Өфөк батшаны (Уаҡҡасты) үлтерә лә Сыңғыҙин ҡалаһын емерә, Себер еренә
 үтеп кереп, Иртыш йылғаһы буйында
 ҡала ҡора ла ул ҡаланы Себер тип атай — Себер исеме шунан, имеш. Батша шунда күп йылдар йәшәп үлә. Ә Ишем йылғаһы буйындағы уларҙың боронғо батшалығы, шулай итеп, Тора йылғаһы буйына күсә. Мамат кенәздән һуң Себерҙә уның бер туғаны Абалаҡтың улы —

6.  Агиш кенәзлек итә. Унан һуң Мамат улы —

7.  Ҡасим
. Унан һуң Ҡасим улдары —

8.  Ядкәр, Бикбулат
. Уларҙан һуң Бикбулат улы —

9.  Сәйдәк
...


Дала яғындағы ҡаҙаҡ урҙаһының батшаһы Күсем Мортаза улы ғәскәре менән Себер ҡалаһын яулап, Ядкәр кенәзде тереләй ҡулға ала, ә Бикбулат кенәзде үлтерә, үҙен Себер батшаһы итеп иғлан ҡыла...


Бикбулат улы Сәйдәкте Күсем ҡылысынан ҡотҡарып алып ҡалалар һәм «Бохара еренә» илтеп ҡуялар...


Есипов йылъяҙмаһы шәжәрәһенең теүәллеген самалап ҡарау өсөн, башындағы (Оң хан үлгән йыл — 1202) һәм аҙағындағы (Бикбулат хан үлгән йыл — 1563) даталарға таянайыҡ та урталағы арауыҡты (361 йыл) шәжәрәлә исемдәре теркәлгән быуындар
 һанына (8) бүләйек: 361:8=45. Тимәк, хандарҙың һәр быуыны уртаса 45 йылда бер тыуған, ә был иһә тарих фәнендә һыналған һәм ғалимдар тарафынан дөйөм ҡабул ҡылынған быуындар араһы дәүмәленә — 25 йылға шаҡтай һыйышмай. Себер ханлығы тарихын өйрәнеүселәр ҙә ошоға ныҡ иғтибар итеп, шулай ҙа сетерекле һанды (оҙон ғүмер сәбәбен) Себерҙең саф ер-һыуы, аҙыҡ-түлек муллығы, һуғыш-ҡырылышһыҙ тыныс тормош менән аңлатырға тырышалар, ләкин барыбер шик ҡала.


Сағыштырып ҡарамаҡҡа шул уҡ заманда, шундай уҡ шарттарҙа һуҙымланған, 1563 йылда Борнаҡ хандың башына еткән Мортаза улы Күсем хандың ошоғаса дөйөм ҡабул ителгән һәм ҡулланылған шәжәрәһен алайыҡ та икеһе өсөн дә уртаҡ арауыҡ (361 йыл) һанын быуындар һанына бүлеп ҡарайыҡ. Күсем хан шәжәрәһенең тарихсылар ҡулланған быуындар теҙмәһе ошолай:

1.  Сыңғыҙ. 2. Яусы. 3. Шайбан. 4. Баһадир. 5. Жужи буға. 6. Баҙарғол. 7. Маңҡа Тимер. 8. Бикҡунды. 9. Ғали. 10. Хажимөхәммәт. 11. Мәхмүдүк. 12. Мортаза. 13. Күсем — бөтәһе 13 быуын.


Баяғыса иҫәпләһәк, килеп сыға быуындар арауығы — яҡынса 28 йыл. Есипов йылъяҙмаһына теркәлгән һәм тарихсыларға төп-нигеҙ булып хеҙмәт иткән Оң Тоғорил тоҡомло Себер башҡорт хандары шәжәрәһе теүәл түгел — дүрт-биш быуын теркәлмәй ҡалған, тимәк. Ошо бушлыҡ бигерәк тә Тайбуға — Мар араһында һәм Одер — Мәмәт араһында һиҙелә. Тәүгеһен әлегә тергеҙеү мөмкин булмаһа ла, һуңғыһын тарихи сығанаҡтарҙан юллап табыу мөмкиндер.

Кем ул Оң хан?


Баштан уҡ күренеүенсә, легендар Аристей замандарынан уҡ башҡорт ырыу, ҡәбиләләре төп халыҡ — аборигендар булып йәшәгән Себерҙең һуңғы дәүер хандарының шәжәрә башында, күреүебеҙсә, ниндәйҙер серле Оң хан тора. Кем ул?


Рәсәй тикшеренеүселәре уның кемлеген һис тә төпсөнөп ҡарамайҙар, сөнки әкиәткә генә хас легендар, хатта ярым мифик образ һанайҙар, буғай. Ләкин уның тәғәйен кем икәнлеге, тарихи шәхеслеге, «ябай-ялпынан сыҡҡан юлбаҫар» Темәсйән тарафынан үлтерелеүе Темәсйән-Сыңғыҙ хан тәүәрихтәрендә ярылып ята. Быны асыҡлауҙан элек, Геродот (IV, 56) замандарында уҡ шул тарафтарҙа «Герр йылғаһы» барлығын, ул Иртыш тамағынан түбәндәрәк Обтың һул яҡ ярынан тармаҡланып сығып, төньяҡ Сосьва йылғаһына барып тоташыуын һәм Герр тармағының һул яғында (Герр илендә) шул һыуға исем биргән Герр ҡәбиләһе йәшәгәнлеген иҫәпкә алайыҡ. Был Герр ҡәбиләһе кешеләре — хәҙерге Башҡортостан республикаһының төньяҡ-көнбайыш райондарында йәшәүсе Гәрә (йәки Гәрәй/Кирәй/Керей) башҡорттарының туп-тура алыҫ бабалары булып тора, Сыңғыҙ хан тәүәрихендә улар кирәйҙәр (кереиты) тип яҙыла. «Если кереиты — могущественное и многолюдное объединение, еще в домонголскую эпоху создавшее свое государство на границе с Китаем, — и были тюрками, — тип яҙа Р.Ғ. Кузеев, — нет сомнения и в том, что их движение в ХIII веке на запад, вызванное разгромом их государства в 1202 году монголами, происходило в составе войск завоевателей и, следовательно, сопровождалось в самом начале ХIII века проникновением и смешением в их среде монголского компонента..» (Р.Г. Кузеев. Происхождение башкирского народа. М., 1974; 181-енсе бит). Йәғни Кузеев та раҫлай: хәҙерге башҡорт гәрәйҙәре — боронғо Себерҙәге башҡорт кирәйҙәр, улар унда, Ишем йылғаһы буйҙарында, Ҡытайға күрше үҙ дәүләттәрендә йәшәгәндәр; 1202 йылда был дәүләтте Темәсйән (һуңғы исеме Сыңғыҙ хан) емереп, тере ҡалған кирәйҙәр (хәҙерге гәрәйҙәр) Урал аша көнбайышҡараҡ күсенергә мәжбүр булғандар. Тап шул кирәйҙәр дәүләтенең һуңғы ханы Оң хаҡында һүҙ бара ла инде өҫтә килтерелгән Есипов йылъяҙмаһында. Һәм Сыңғыҙ хан тәүәрихендә лә (Лубсан Данзан. Алтан тобчи. М., 1973) ул тап шулай — «Онг-хаган кереитский» (йәғни кирәйҙәр ханы Оң) тип бирелә. Күренеп тора: Оң — хәҙергесә уң (правое крыло). Нимәнең уң яғы һуң ул, тип тә һис баш ватаһы юҡ, әгәр ҙә ки боронғо һәм бик боронғо Башҡортостан, башҡорт халҡы тарихын төҫмөрләһәк. Йәғни «уң» («оң») — кирәйҙәр ханының атай-әсәй ҡушҡан исеме түгел, ә боронғо Башҡортостан дәүләтендә башҡарған вазифаһының аталышы. Үҙәк Башҡортостан көнәсәһенә (кенәзенә) йәғни баш ҡалабыҙ Көн-Өфө (хәҙерге Өфө) тәхетендә ултырмыш Туҡсаба Ҡаҙансы улына туп-тура буйһонған, дәүләттең уң яҡ (көнсығыш) сигендәге ылыҫтың (улустың) ханы, йәғни сик һаҡсыһы ул, шуға ла уны Оң хан (Уң хан) тигәндәр. Ә атай-әсәй ҡушҡан исеме — Тоғорил; «Үҫәргән тәүәрихе»ндә лә ул «Тоғорил хан» тип атап әйтелә («Ағиҙел» журналы 2000/1; 126-нсы бит). Тап ошо «уң — һул» ҡағиҙәһе буйынса, уның ылыҫының халҡы (ҡоро) булған кирәйҙәрҙе лә уң-ҡор — уңғар тип йөрөткәндәр (хәҙерге Уңғар - Бишауыл Уңғар ырыуы башҡорттары). Тап ошоноң һымаҡ уҡ, боронғо Башҡортостандың көнбайыш сигендәге ылыҫ кешеләрен, «һул яҡ» мәғәнәһендә, һуң-ҡор/суң-ҡор — һуңғар (хәҙерге мадъяр-венгерҙар) һәм зуңғар (монголдар араһында ҡалып монголлашҡан башҡорттар) тип йөрөткәндәр.


«Алтан тобчи» тәүәрихендә лә Есипов йылъяҙмаларындағы ваҡиға: кирәйҙәр иленә Сыңғыҙ хан («Үҫәргән тәүәрихе»ндәге Туҡан хан) ябырылып, Тоғорил Оң ханды үлтерә, ә хандың берҙән-бер улы, йәш үҫмер Нилҡа Санғун, сикәһенә уҡ ҡаҙалып яралана. Әйткәндәй, «Нилҡа Санғун» да хан улының, атай-әсәй ҡушҡан исеме булмайынса, ләҡәбе генә имеш («нилҡа» боронғо төркисә — «зәңгәркүҙ», «санғун» — кирәйҙәр армияһындағы хәрби дәрәжә). Оң хандың бер туған ҡустыһы ла Санғун ләҡәпләнгәнлектән, уларҙы бутамаҫ өсөн, хан улын, күҙҙәренең төҫө буйынса айырып, Нилҡа Санғун тип йөрөткәндәр, булһа кәрәк. Ә атай-әсәй ҡушҡан исеме Есипов йылъяҙмаһында асыҡ бирелгән — Тайбуға. Һәм был ике сығанаҡта ла хандың улын үлемдән хандың яҡындарының береһе ҡотҡарып алып ҡала. Тимәк, Тоғорил Оң хандың Нилҡа Санғун ҡушаматлы улының ысын исеме — Тайбуға...


Әлхасил, Тайбуға солтан, Сыңғыҙ хандан фатихаланып, һуңынан Тора (Тура) исемен алған йылға буйында үҙ ханлығын ойоштора, хан ҡалаһын (тораһын) ҡора. Атаһын Сыңғыҙ хан үлтерһә лә, үҙен һәм ырыуын ярлыҡап, айырым ханлыҡ булып йәшәргә хоҡуҡ биреүе өсөн, баш ҡалаһын Сыңғыҙин тип атауы ла тәбиғи.


Есипов йылъяҙмаларынан күренеүенсә, Тайбуға хан ныҡ ҡартайып, үҙ әжәле менән китә донъянан, Хужа исемле улы ҡала урынына. Ул да имен-аманлыҡта оҙаҡ йәшәп, ҡартайып үлгәндер, моғайын. Әммә Хужа улы Марҙың ханлыҡ осоро хәүефле лә, фажиғалы ла тамамлана. Шуныһын әйтергә кәрәк: Тайбуғанан башлап уҡ, был шәжәрәнең шәхестәренә, моғайын, Сыңғыҙ хандың үҙе үк тарафынан, Башҡортостан хакимдарының иң юғары (император урынындағы) дәрәжәһе — көнәсә (кенәз) дәрәжәһе бирелә, ә был иһә дөйөм Башҡортостан көнәсәһенә (кенәзенә) буйһонмау, уның һымаҡ уҡ үҙ аллы кенәз булыу, тимәк. Был хәл, әлбиттә, Башҡортостандың ҡануни кенәзенең зитына ныҡ тейгәндер...


Был осорҙа Тайбуға кенәз тоҡомдары буйһонарға тейешле, Көн-Өфө ҡалаһының хан-тора (йәки Тора, Тура) ҡәлғәһе (кремле) кенәзе булып кем торған икән һуң?

Тора хан йәки «Өфөк батшаһы» Уаҡҡас


«Үҫәргән тәүәрихе»нән билдәле булыуынса, ХII быуатта был ҡәлғә тәхетендә атаҡлы баба Төкләҫтең улы Тора кенәз ултырған, тарихта ул Тора хан исемендә билдәле. Ул ултырған Тора ҡәлғәһенең нигеҙе әлегәсә һаҡланған — Өфө (боронғо Көн-Өфө) ҡалаһының «Йәшел сауҡалыҡ» санаторийына йәнәш Ҡариҙел сағылы түбәһендә ул. XII быуатта йәшәгән был Тора хандың ҡәбер кәшәнәһе уның хан йәйләүендә — Өфөгә терәлеп торған Шишмә районының Түбәнге Тирмә ауылы эргәһендә; ул да шулай уҡ әлегәсә һаҡланған, архитектор-белгестәр уны, ысынлап та, ХI — ХII быуаттар ҡомартҡыһы тип билдәләй (Б.Г. Калимуллин. Башкирское народное зодчество. Уфа, 1978; 114-енсе бит). Боронғо Башҡортостан дәүләтенең ҡоролошо хәҙерге төшөнсәһендә федерация тәшкил итеп, дәүләтебеҙҙең федераль үҙәге Көн-Өфө ҡалаһынан тороп идара ҡылыусы иң юғары хакимдарыбыҙ булған көнәсәгә (кенәзгә) илдең төрлө өлөштәрендәге ылыҫтарҙың (улустарҙың) хандары, ә хандарға — төбәктәрҙең (түбәләрҙәң) бейҙәре, мырҙалары буйһоноп торған. Был Әйлеләр шәжәрәһендә ап-аруҡ төҫмөрләнә:

1. Өфө ҡәлғәһен, Дим тамағын Тора хан (ул осорҙа Йеҙекәй батырҙың бер туған ҡустыһы Боҫҡон. — Й.С.) биләне.

2. Аҡтүбәне (хәҙерге Ырымбур. — Й.С.) Бажман хан (дөрөҫө — Баҫман йәғни Йеҙекәй батыр үҙе. — Й.С.) биләне.

3. Тауыт Яйыҡ тамағынан түбән Әлмәтле тауға (хәҙерге Татарстандың Әлмәт районы. — Й.С.), Камаға тиклем Жаған биләне. (Жаған хандың ҡәлғәһе, моғайын, хәҙерге Уральск ҡалаһы урынында булғандыр, сөнки шунда Яйыҡҡа ҡойған йылғаның исеме Жаған йәки Чаған. — Й.С.).

4. Сары Сабаҡты Баһуман хан биләне.

5. Инйәрҙе Хәким хан биләне.

6. Тубылды Күсем хан биләне.

7. Тораны (Тора тау янындағы Эстәрлетамаҡ?) Урыҫ хан (Уаҡҡас улы Мусаның улы Ырыҫ; уның ейәндәре, көсләп суҡындырылып, урыҫтарҙың Урусов дворян фамилияларын башлаған. — Й.С.) биләне.

8. Сим — Яйыҡ араһын Йәнбәк хан биләне.

9. Әй менән Үҙәнде Туҡтамыш хан биләне (Башкирские шежере [филологические исследования и публикации]. Уфа, 1985; 67-нсе бит).


Күренеүенсә, Тора хандан алып (ХII быуат) Мортаза улы Күсем ханғаса (ХVI быуат аҙағы) заманаларҙың мәғлүмәттәре хандар торған ылыҫтарға бәйләп теркәлгән бында. Шул ылыҫтарҙың хандары ла, төбәктәрҙең бейҙәре һәм мырҙалары ла Үҫәргән батшалар шәжәрәһенең (ул «Үҫәргән тәүәрихе»ндә шаҡтай тулы бирелә) инсандарынан тәғәйенләнер булған. Шуға күрә Себер ханлығы хандарын дөйөм Башҡортостан тарихы контексында ҡарау ғына дөрөҫтөр.


Шулай итеп, Тайбуғаның улы Хужа, Хужа улы Мар сиратлаша тәхеттә.


Атаҡлы Йеҙекәй батырыбыҙ (Үҫәргән башҡорто) 1416 йылдан һуңыраҡ Ҡырым яғынан тыуған иленә әйләнеп ҡайтып, Бәләкәй Нуғай
 урҙаһын (баш ҡалаһы Һарайсыҡ) төҙөй ҙә тәхетенә үҙенең атаҡлы улы Нурадинды (эпостағы Мораҙымды) ултырта; үҙе хәҙерге Ырымбур ҡалаһы урынындағы Аҡтүбә ҡәлғәһендә урынлаша, ә Көн-Өфөнөң Тора ҡәлғәһенә, минең самалауымса, үҙенең ғәййәр бер ейәнен — Уаҡҡас Нәҙерғол улын тәғәйенләй һәм ул, Уаҡҡас, ҡәҙимгесә, Тора ҡәлғәһенә бәйле, Тора хан тип аталып китә; һәм боронғо тәүәрихтәрҙә, Көн-Өфө (Өфө) ҡалаһына бәйләп, Өфөк (Упаҡ, Ивак) хан тип тә яҙып йөрөтәләр уны.


Бына шул Йеҙекәй әйләнеп ҡайтҡан 1416 йылдан һуңыраҡ осорҙа, Есипов йылъяҙмалары буйынса, баяғы Тайбуғаның ейәне тип һаналмыш Марҙың «Өфөк батшаһы» (йәғни Уаҡҡас) ҡыҙына өйләнеүе билдәле.


Әммә ошонда ниндәйҙер ки билдәһеҙлек тә башлана, буғай. Сөнки, тарихсылар әлегәсә аса алмаған сәбәптән, бына шул ҡөҙрәтле Тора хан (Упаҡ), йәғни Уаҡҡас, ғәскәре менән Урал аша артылып, Сыңғыҙин ҡалаһын баҫып ала, кейәүе Марҙы үлтерә. Сыңғыҙин ҡалаһының исемен Тора тип үҙгәртеп (йылға ла шул тора исемен ала), шунда хан булып ултыра. Фажиғәле ваҡиғаның асылы нимәлә һуң?


Сиселмәҫтәй һорауҙарғы яуапты башҡорт тәүәрихтәренән табабыҙ.

«Бараж» — Мар-аждаһа икән дә...


Бөгөнгө уҡыусы өсөн иң ҡул етер материалдан — «Юрматы ҡәбиләһе башҡорттары шәжәрәһе»нән башлайыҡ (Башкирские шежере. Уфа, 1960; 27 — 31-енсе биттәр): «Сыңғыҙ хан заманынан ҡалған хандар мәғлүм булһын. Аҫыл Юрматының уғландарынан Туҡал Шәғәли бейҙең ырыуы күп өсөн, барса халайыҡтар бей тип әйтәләр. Борон заманда был ерҙә нуғай (йәғни Үҫәргән башҡорттары. — Й.С.) ине. Зәй, Шишмә тигән ерҙәрҙә һәр тарафтан күсеп йөрөрҙәр ине. Бер ҙә көтмәгәндә ул ерҙә аждаһа йылан пәйҙә булды. Бер нисә-көнлөк ерҙән ятыр ине. Быға күп йылдар үтте, уның менән һуғыш ҡылдылар. Күп халайыҡ һәләк булды. Шунан һуң ул йылан ғәйеп булды. Халайыҡ аманда ҡалды. Ул заманда Әмәт Хәмәт тигән хандың ҡулы аҫтында торҙолар».


Инде 1824 йылда Ҡазанда китап булып ташҡа баҫылып сыҡҡан «Әхүәл Чыңғыз хан вә Аҡсаҡ Тимер» (халыҡ телендә «Сыңғыҙнамә») тәүәрихенең «Аҡсаҡ Тимер дастаны» бүлегенә күҙ һалып, иң элек ундағы бер тарихи кәмселекте — тарихи Булат-Тимерҙе тарихи Аҡһаҡ Тимергә алмаштырып бутауҙы күрһәтеп китәйек. Сөнки унда Аҡһаҡ Тимерҙең, Болғарҙы һәм Бүләрҙе тамам ҡыйратып, Болғар ханы Ғабдулланы үлтереп китеүе әйтелә. Ә был иһә ваҡиғаның теүәл йылы һәм геройҙары билдәле тарихи факт: болғар иленә был һәләкәтте 1376 йылда, Аҡһаҡ Тимер түгел, ә Алтын Урҙа ханы Булат-Тимер килтерә, ә 90-ынсы йылдар аҙағында Аҡһаҡ Тимер ике тапҡыр Башҡортостанға ябырылғанында иһә Болғар тамам емерек хәлдә ята һәм ул унда һуғылып тормай. Тимәк, алдараҡ беҙгә кәрәк буласаҡ бер дата-таяныс табылды — 1376 йыл. Шул осорҙа Болғарға күрше Биләр ҡалаһында башҡорт бейҙәре (биләре) йәшәгән, шуға күрә ул ҡалаға Биләр (йәғни бейҙәр) исеме бирелгән. Ә шуға тиклем ул яҡтарға башҡорттарҙың күсенеп килеүенең төп сәбәбе — тап баяғы Юрматы башҡорттары шәжәрәһендә яҙылғанса: «Бараж
 халҡының ул замандағы боронғо төп йорто ошбу Зәй (йылғаһы) тамағында булыр ине. Алыптар заманы ине. Бер Бараж тигән аждаһа йылан килде, ул шәһәрҙең халҡына көслө зыян килә башланы. Сығып аждаһа менән һуғыштылар, еңә алманылар. Ахыры үҙҙәре шәһәрҙән сығып ҡастылар. Болғар шәһәре янына барып, Бүләр һыуының өҫтөнә (ярына) йорт-шәһәр һалдылар. Ул шәһәрҙәренә һәм Бүләр тип атанылар. Шул сәбәптән халҡын Бараж халҡы тип йөрөттөләр. Орандары “Бараж” ине».


Күренеүенсә, Башҡортостан көнсығышынан көнбайышына Бар-аж(даһа) йыландың зәхмәтенән ҡасып килгән ҡәбилә башҡорттарын был яҡтарҙа «Бар-аж йылан халҡы» тип йөрөтә башлайҙар һәм ул аҙаҡ башҡорттоң хәҙерге Йылан, Бүләр һ.б. ырыуҙарына әүерелә.


Ләкин әкиәти һымаҡ күренгән яуыз «Бар-аждаһа йылан» артында, һис әкиәти зат түгел, ә реаль кеше торғанлығы һис кенә лә шик тыуҙырмай. Ул, минеңсә, баяғы Есипов шәжәрәһендәге ғәрәпсә «йылан» мәғәнәле Мар исемле ханыбыҙ — Сыңғыҙин ҡалаһының аждаһа йыландай яуыз хакимдары, йәғни Көн-Өфө-Тора кенәзе «Өфөк»төң (Уаҡҡастың) бер туған кейәүе үҙе булырға тейеш. Ул хан, моғайын, нәфсеһенә бирелеп, ҡатынының йорто Көн-Өфө-Тора биләмәләрен дә үҙенең милке итеп һанай башлағандыр һәм ҡайныһы Өфөк (Уаҡҡас) кенәздең иленә ябырылғандыр ғәскәре менән. «Йылан» мәғәнәле Мар исемен «бар-аж йылан» (аждаһа) итеп ҡабул ҡылған, булһа кәрәк, ябай халыҡ. «Бараж йылан» менән һуғышта еңелеп, көнбайышҡа — Зәй һәм Шишмә буйҙарына күсеп китеүҙәре лә аңлашыла. Ләкин ғәййәр Өфөк (Уаҡҡас) кенәз үҙенә буйһонмай зыян килтергән кейәүе Мар ханға ҡаршы ҡәтғи саралар күрә — уның Сыңғыҙин ҡалаһын баҫып алып, башбаштаҡ кейәүен үлтереп, урынына үҙе Себер ханы булып ултыра, ҡала исеме «Сыңғыҙин»ды үҙенең батшалыҡ ләҡәбе Тораға алмаштыра. Ә Көн-Өфө-Тора ҡәлғәһенә кенәз итеп бөйөк улдарының береһе Мусаны ултырта...

Мар улдары Хыҙыр, Абдул


Өфөк (Уаҡҡас) хан ҡулынан кейәүе Мар баҡи донъяға күскәс, Марҙың сабый йәштәге ике улы, Есипов йылъяҙмаһында исемдәре боҙоп яҙылған Одер менән Абалаҡ — урыҫтың Холмогор йылъяҙмаһындағы Хидырь (йәғни Хыҙыр) менән Абдул (йәғни Абдаллаһ) иҫән ҡалып, мәрхәмәтле ағалары — Уаҡҡастан һуң үҙ сиратында урыҫтар өсөн «Өфөк (Ивак) хан»ға әүерелмеш Муса кенәз тарафынан тәрбиәгә алынып, аҫырап үҫтерелә.


Мар улы Хыҙыр йәштән үк хәрби эштәргә маһир булып сыға һәм Муса кенәз хакимлыҡ ҡылған Көн-Өфө-Тора дәүләтенең иң ҙур ғәскәри башлығы булып өлгөрә. 1357 йылда Алтын Урҙа дәүләтенең Йәнбәк ханы үҙенең Бирҙебәк тигән өлкән улы ҡулынан үлтерелеп, нәҫел-нәсәптәре араһында байтәхет өсөн үҙ-ара һуғыш-ҡанҡойош, анархия башланғас, Хыҙыр исеме Башҡортостандың «полководец»ы сифатында урыҫ йылъяҙмаларында сағыла.


Билдәле булыуынса, 1357 йылдың йәйендә атаһының башына еткән шул Бирҙебәк үҙенең бер туған ун ике ҡустыһын да дөмөктөрөп, тәхеткә менеп ултыра. Ләкин хакимлығы оҙаҡҡа бармай: әллә үҙ әжәле менән, әллә кеше ҡулы аша, 1359 йылдың йәйендә үк донъя ҡуя, урынына үҙенән һуң улы ҡалмағанлыҡтан, Алтын Урҙала яман бола ҡубынып, Ҡулпа тигән кемдер тәхеткә ултыра. Тик шул уҡ йылында Ҡулпаны ла үлтереп, Науруз тигән берәүҙе хан ҡылалар.


Болғансыҡ һыуҙан балыҡ тоторға теләүселәр Иҙел аръяғы — Яйыҡ яғы Башҡортостанда ла була, әлбиттә. Холмогор йылъяҙмаһында теркәлеүенсә, 1360 йылда Науруз хан да үлтерелеп, батшалыҡ тәхетенә баяғы Муса кенәзебеҙҙең яу башлығы Хыҙыр менеп ултыра. Н.М. Карамзин үҙенең атаҡлы тарихында (История государства Российского, том IV, глава ХII, стр. 176 — 177) киңерәк мәғлүмәт биргән: «Мятежи в орде. Царство кипчакское явно клонилось к падению: смятение, измены, 

убийства изнуряли внутренние силы. Один из полководцев, именем Хидырь, кочевав за рекою Уралом (Башҡортостан. — Й.С.), Пришел на 

Берега Волги, обольстил вельмож ордынских, убил Навруза, царицу Тайдулу, и сделался великим ханом (Алтын Урҙа ханы була. — Й.С.)...


1361 год. Но Хидырь уже плавал в крови своей, убиенный сыном Темирхожею. Сей злодей царствовал споҡойно только шесть дней; в седьмой открылся бунт: темник Мамай, сильный и грозный, возмутил орду, умертвил Темирхожу, перешел с луговой (Башҡортостан яғынан. — Й.С.) на правую сторону Волги и назвал ханом какого-то Абдула»...

Урыҫ тарихсыларының был «ниндәйҙер Абдул» тип атаған кешеһе беҙҙең өсөн һис тә ниндәйҙер ҙә, билдәһеҙ ҙә зат түгел — Мамай тиклем Мамай билдәһеҙ ҡара һөйәкте һис кенә лә хан тәхетенә ултыртмаҫ — уның өсөн ысын хан исеменән хакимлыҡ ҡылыу төп шарт бит. Соҡсонобораҡ ҡараһаң, үлтерелгән Мар хандың баяғы икенсе улына барып юлығаһың — уның исеме урыҫ йылъяҙмаларында «Абалак» тип тә, «Абулак» тип тә яҙылған һәм һуңғыһы ысынында Абдулаһ (Абдул) икәнен ҡыйынлыҡһыҙ шәйләйһең. Күрәһең, Мамай батырыбыҙҙың төтөнө тура йөрөгән — Алтын Урҙа тәхетенә үҙ башҡортон — Себер ханы тоҡомон килтереп мендергән.


Абдул хандың артабанғы яҙмышы билдәле түгел, әммә ул да фажиғәле үлгән (үлтерелгән) булһа кәрәк. Йәшләй етем ҡалған Агиш менән Аласағыр (Ағалаҡ) исемле улдарын уларҙың ҡартәсәһе (Уаҡҡас ҡыҙы) яғынан бер туған олатаһы Муса (Уаҡҡас улы) аҫырап үҫтерә. Аласағыр (ҡаҙаҡса Алашағыр) үҙенең атаҡлы өс туған ағаһы Мамай-Нар-Ҡасим ярҙамында Көнсығыш Себер далаларындағы аҙып-туҙып йөрөүсе аҙай ҡаҙаҡтары ҡәүемен бер ҡорға уҡмаштырып, хан булып ултыра; ҡаҙаҡтар ул ханлыҡты хандың исеме менән Алашағыр урҙаһы тип йөрөтәләр, аҙаҡ ул Алаш-Урҙа булып таныла. Был осорҙа Себер тәхетендә Хыҙыр улы Мәмәт (урыҫ йылъяҙмаларындағы Мамант-Солтан, Марҙың ейәне) ултырып, вафатынан һуң Ҡасим (Ҡасай) исемле улы хан булып ҡала. Был хан бик тә тәүәккәл, ҡыйыу, дыуамал булып танылғанлыҡтан, башҡорттар уны, донъяны ватып-емереп йөрөүсе боронғо бабаһы Мамай ханға (1480 йыл үлтерелгән) оҡшатып, буғай, “Мамай-Ҡасим” тип, ә баяғы Алаш-Урҙа ҡаҙаҡтары иһә, дыуамал нар-дөйә атанылай (айғырылай) күреп ололап, “Нар-Ҡасим”, “Нар-бәк Ҡасим”, “Нарыҡ Ҡасим” тип тә ләҡәпләйҙәр, шуға күрә лә уның өлкән улы Сураны урыҫтар “Чюра Нарыков” тип яҙғандар. Ә был әҫәрҙә уны, Мусаның үҙ улы Мамай мырҙа менән бутамаҫ өсөн, Мамай-Нар-Ҡасим тип алдым.


Ул заманда бер яҡтан Төркиә — Ҡырым — Ҡазан берләшмәһе, икенсе яҡтан Рәсәй — Нуғай Урҙаһы башҡорттары араһында ҡаршылыҡ тыуып, ике яҡ та боронғо Үҫәргән биләмәһе Әстерханды (Үҫәргән батшалар шәжәрәһендәге Баба-Төкләҫтең зираты шунда булып, хәҙерге заман караптар төҙөү заводының бинаһы аҫтында ҡалған) үҙҙәренең ҡулы аҫтында тотоу өсөн көрәш алып бара, йыш ҡына ул ҡанлы бәрелештәргә килтерә. 1530 йылда Ҡырым ханы Мөхәммәт-Гәрәйҙең улы Ислам-Гәрәй башҡорттарҙың (Нуғай Урҙаһының) бойондороҡлоһо булған Әстерханды баҫып алып, тәхетенә менеп ултырғас, ҡаны ҡыҙышҡан Мамай-Нар-Ҡасим үҙенең өс туған ҡустыһы Агишты (Агиштың ошоғаса, мәҫәлән, 1521 йылдан алып, Әстерханда Хөсәйен хандың бәкләрбәге, йәғни прембер-министры булып хеҙмәт иткәнлеге күренә) Себер тәхетендә хан итеп ҡалдырып, Иҙел тамағына етди һуғыш сәфәренә ҡуҙғала. Бер ынтылыуҙа уҡ Әстерханды ҡырымдарҙан тартып ала, Ислам-Гәрәйҙе ҡыуып ебәреп, хан тәхетенә үҙе ултыра. Шул уҡ йылда Мәскәү кенәзе Василий ҙа ҡуҙғалып, Ҡазан ханлығын йығырға бик күп ғәскәр ебәргәс, Ҡазан ханы Сафа-Гәрәй, ярҙам һорап, нуғай урҙаларына ла, Әстерханға ла мөрәжәғәт итә бер юлы. Мәскәү менән тығыҙ берлектә йәшәгән Ҙур Нуғай Урҙаһы (баш ҡалаһы Көн-Өфө) кенәзе Исмәғил иһә Сафа-Гәрәйҙең үтенесен кире ҡаға, әммә уның бер туғаны — Бәләкәй Нуғай Урҙаһы (баш ҡалаһы Һарайсыҡ) хакимдары Йософ мырҙа, Әстерхан ханы Мамай-Нар-Ҡасим менән берлектә, урыҫтарға ҡаршы Ҡазанға ярҙам ҡулы һуҙалар: Мамай-Нар-Ҡасимдың өлкән улы Сура батыр етәкселегендәге ун меңлек һәм Бәләкәй Нуғай Урҙаһынан был юлдарҙың авторының туп-тура бабаһы Ябынсы Яҫауыл (урыҫ йылъяҙмаларының береһендә ул “Яглыч-князь” тип теркәлгән) башлығындағы атлы ғәскәр (иҫәбе билдәһеҙ) юлландырыла, һөҙөмтәлә урыҫтар Ҡазанды алыуҙан төңөлөп кире борола. Шул китеүҙән Сура батыр менән Ябынсы Яҫауыл үҙҙәренең ғәскәрҙәре менән бергә Ҡазан ханлығында хеҙмәттә ҡалып, тарихта ла мәғлүмдәр.


Шуны ла әйтергә кәрәк: 1530 — 1532 йылдарҙағы Әстерхан ханы Мамай-Нар-Ҡасим МӘмәт улын урыҫ тарихсылары уға тиклем күп йылдар элек Оло Урҙа (элекке Алтын Урҙа) ханы булған һәм Әстерханда йәшәгән, 1490/1491 йй. үлтерелгән Ҡасим Мәхмүт улы менәнме, әллә 1521 йылда башҡорттар (нуғайҙар) менән ҡанлы алышта дөмөктөрөлгән ҡаҙаҡ ханы Ҡасим менәнме бутайҙар. Башҡорт ханы Мамай-Нар-Ҡасим был юлы үлтерелмәгән, ә, күп тә тормай, Ҡафҡаз сиркәштәре тарафынан ҡыуылып, 1532 йылда уның урынына Әстерхан тәхетенә Аҡкүбек Мортаза улы (1480 йылда үлтерелгән Алтын Урҙа ханы Әхмәттең ейәне) ултыртыла. Мамай-Нар-Ҡасим Себерҙәге тәхетенә ҡайтып китә — шуның менән баяғы өс туған ҡустыһы Агиштың да ҡыҫҡа ваҡытлы Себер ханы булыуы ослана, Әстерханға хеҙмәткә йүнәлә ул (бәктәр башлығы булып).


1533 йылда Әстерхан хандар шәжәрәһенән Абдрахман хан тәхеткә ултырғас, ул саҡтағы Бәләкәй Нуғай Урҙаһы кенәзе Сәйет-Әхмәт йәки “Сәйдәк” менән уның аралары боҙолошоп, 1536 йылда һуғыш башлана. Шуның шауҡымынан Нуғай Урҙаһында үҙ-ара низағ ҡубып, көстәр икегә бүленеп, Абдрахман хан яҡлы Агиш, Аласағыр ғаиләләре Әстерханға ҡаса, был төркөмдә Аласағыр мырҙа, Ҡолдәүләт мырҙа, Сүнсәләй мырҙа, Һары мырҙа (Агиш улы) — бөтәһе 30 ғаилә була. Мамай-Нар-Ҡасим (йәки Шәйех-Мамай) был ыҙғышта Сәйет-Әхмәт яғын ала (һуңғараҡ ҡаршы китһә лә). 1537 йылдың оҡтябрь аҙағында Мамай-Нар-Ҡасим етәкселегендәге башҡорт-нуғайҙар Әстерханды ала, Абдрахман ханды тәхетенән ауҙарып, урынына уның ейәнен — Ҙур Нуғай Урҙаһы кенәзе Исмәғилдең һеңлеһенең улы Дәрүиш-Ғалиҙы хан (1537 — 1539) итеп ултырта. Агиш, Сүнсәләй мырҙалар Ҡазанға ҡаса, шунда хеҙмәткә яллана.


Тарихта соҡсонған һайын, нығыраҡ шул асыҡлана: тарихсыларыбыҙ тарафынан ошоғаса бер-береһенән Ҡытай стеналары менән айырып йөрөтөлгән, бер-береһенә ете ят итеп күрһәтелгән нуғай урҙалары, Себер ханлығы, Әстерхан ханлығы һәм Оло Урҙа (элекке Алтын Урҙа) һәм күпмелер дәрәжәлә Ҡазан ханлыҡтары бер-береһе менән тығыҙ бәйләнештә йәшәгән, әйтелгән ханлыҡтарҙың тәхеттәрендә күпселеген Үҫәргән (боронғоса йәткәндә нуғай) батшалар шәжәрәһенән сыҡмыш хандар һәм кенәздәр ултырған. Шуның бер килке миҫалын өҫтәрәк бәйән иттек, артабан китәйек инде.


Бишенсе быуын Себер ханы, һуңынан Алтын Урҙаның ханы Хыҙырҙың Мамант (Мәмәт, Мамат) тигән улына ла, атаһы Хыҙыр кеүек үк, Алтын Урҙа тарихының тап боронғо Мамай ханыбыҙ ҡалҡып сыҡҡан осоронда һәм уға бәйле рәүештә, хан тәхетенә ултырыу насип була. Сөнки ғәййәр Мамай батырыбыҙ 1370 — 1371 йылдарҙа мәрхүм Хыҙырҙың артынан тәхеткә ултырмыш ҡустыһы Морат хандың да, унан һуңғы Ғәзиз хандың да баштарына етеп, Иҙелдең уң яғындағы шул Алтын йәки Һарай урҙаһын һәм Иҙелдең һул яғындағы үҙенең башҡорт-Нуғай Урҙаһын (Башҡортостанды) берләштерә лә, Хыҙыр хандың бәлиғ булмаған улы баяғы Мамант солтанды (урыҫ йылъяҙмаларындағы Мамант-салтанды) хан итеп күтәреп (1370 й.), уның исеменән хакимлыҡ ҡыла башлай ҡитғала. Оло яуҙары менән урыҫ илдәрен ҡаҡшатып йөрөгән батырыбыҙҙың шанлы ғүмере 1380 йылда хыянатсы әрмәндәр ҡулынан өҙөлә, Мамант хан да Алтын Урҙа тәхетендә оҙаҡ ултырмай, буғай (күпме йәшәгәнлеге, үлгән йылы билдәһеҙ). Унан ҡалған уланды ла Муса йорто һыйҙыра үҙенә; ул, буласаҡ Мамай-Нар-Ҡасим йәки шәйех-Ҡасим, «Үҫәргән тәүәрихе»ндә Мамай Ҡасим тип теркәлһә, урыҫ йылъяҙмаларында «йәш Мамат-салтан» исемендә билдәле. Был улан да йәшлегенән үк һуғыш эшенә ныҡлап керешеп, әленән-әле урыҫтарға һөжүм итеп, ҡалаларын ватып-емереп йөрөй. Шундай һуғыштарының уңышһыҙ бөткән береһе Никонов йылъяҙмаһына теркәлгән: «1400 г. В пределах Червленого Яру в караулех возле копор у Дону князь великий Олег с Пронским и князи с Муромским и Козельским избиша множество татар, и царевича Мамат-салтана яша и иных князей ординских» (Н.М. Карамзин, т. V, гл. II, 320-нсе бит). Беҙҙең өсөн бик мөһим был һөйләмгә, беренсенән, башҡорттоң ике һүҙе («күпер», «йәше») шул килеш кереп киткән; өҫтәрәк телгә алынған, малай ғына сағында уҡ ғәййәр Мамай батыр булышлығында бөйөк Алтын Урҙа ханы булған Мамант менән уның ошо улы Маматтың исемдәре бик оҡшаш, урыҫ ҡолағы өсөн бер-береһенән айырғыһыҙ булғанлыҡтан, йылъяҙмасы һуңғыһын маматтарҙың «йәше» тип асыҡлап айырымлай; икенсенән, уны сифатлаусы «царевич», «салтан» һүҙҙәре йәш Маматтың ысынлап та баяғы Мамант хан улы икәнлегенә шик ҡалдырмай.


Шулай итеп, баяғы шәжәрәләге Мар һәм Бикбулат исемдәре менән сикләнгән билдәһеҙ арауыҡтың быуындар һаны (5) асыҡланды: 1. Мар. 2. Хыҙыр. 3. Мамант. 4. Мамат йәки Мамай Ҡасим. 5. Бикбулат.


Күсем хан шәжәрәһендәге һәр быуындың уртаса һуҙымын — яҡынса 28 йылды — шул бишкә ҡабатлаһаҡ, килеп сыға Марҙан алып Бикбулатҡа тиклемге 140 йыл. Шуны һуңғы сик — Бикбулат үлтерелгән 1563-тән 140-ты алып ташлаһаҡ, табыла яҡынса һан 1423 — Мар хандың үлтерелгән яҡынса йылы һәм бөтәһе лә үҙ урынына ултыра, осо осҡа ялғана.

Шулай итеп, тап Есипов яҙғанынса, Хыҙырҙың улы йәғни Мар ейәне үҫеп етеп, үҙенең ҡануни Себер хандары тоҡомо икәнлеген иҫенә төшөргән дә ҡартатаһы Марҙы яҡынса 1423 йылда үлтереүсенең йәғни үҙенең олатаһы Уаҡҡастың башына еткән һәм, Уаҡҡас ултырған Тора (хәҙерге Төмән) ҡалаһының көлөн күккә осороп, Иртыш аръяғында үҙенең Үҫәргән башҡорттарының хоҙайы исемендәге Әсә-бүре, ә ҡыҫҡартып әйтелештә Сәбүр (Себер) ҡалаһын ҡороп, хан тәхетенә менгән. Датаһы ла билдәле — Блез де Виженер тигән француз сәйәхәтсеһенең 1573 йылда Парижда нәшер ҡылынған һәм урыҫсаға тәржемәһендә «Описания польского королевства и порубежных с ним стран» тигән китабында ул:

«Четвертая орда, новейшая по времени, возникшая позже всех названных, Оҡкасийская или Ногайская, еще недавно отделившаяся от Заволжской, ибо после того, как один из подданных великого хана Оҡкас (Уаҡҡас. — Й.С.), личность чрезвычайно мужественная и отважная, был казнен (баяғы үҙ ейәне Мамант хан тарафынан. — Й.С.), его сыновья, в количестве 30, отделились от Заволжцев (Алтын Урҙанан айырылғандар. — Й.С.) и удалились в оҡрестности Сарайской крепости оҡоло 1450 года. В короткое время род их до того размножился и усилился, что теперь это самая многолюдная из всех орд. Живут они севернее других, в более холодной стране (Башҡортостанда. — Й.С.) в соседстве с Московией (Яуыз Иван Ҡазан ханлығын алғас, Башҡортостан ысынлап та «московия»ға сиктәш булып ҡала. — Й.С.) На восточной ее границе... потомки Оҡкаса поныне господствуют над ногайцами, которые не знают еще употребления монеты; вся их торговля состоит в обмене рабов, скота и лошадей» (История Татарии в материалах и доҡументах. М., 1937; 83 — 84-енсе биттәр).

Тимәк, Көн-Өфө-Тора һәм аҙаҡ Себер-Тора ханы Уаҡҡас бабабыҙ яҡынса 1450 йылда ҡатил ҡылынған.

Ә 4-енсе быуын Мамат йәки Мамай Ҡасимға килгәндә, был ғәййәр егет, баяғы Юрматы башҡорттары шәжәрәһенән асыҡ күренеүенсә, шул ҡәбиләнең Сәсле Дәрүиш (йәки Дервиш-Али) бей ҡыҙына өйләнә, шул никахтан ике ул тыуа: Бикбулат (ҡушаматы Борнаҡ) һәм Ядкәр. Сәсле Дәрүиш, үҙенең бер бөртөк тә улы-ҡыҙы булмағанлыҡтан, ике малайҙы сабый саҡтарынан уҡ үҙенә алып, аҫырап үҫтерә. Малайҙарҙың өлкәненең «Борнаҡ» ҡушаматына ҡыҙыҡлы аңлатма бар: «Борнаҡ» тип уны шуның өсөн атанылар: һис бер улы-ҡыҙы юҡлыҡ сәбәптән, бороно аҡ аттың ҡуйынына һалып, ат исеме
 бирҙеләр. Аталары — нуғай (Үҫәргән башҡорто. — Й.С.), йәш ваҡытында вафат ине. Сәсле Дәрүиш бейҙең ҡулында үҫкәндәр ине...»

Марҙың икенсе улы Абдулдың күпмелер ваҡыт Алтын Урҙа ханы булыуын яҙғайныҡ инде. Абдулдан Агиш, Ағалаҡ (Аҡсағыр) исемле ике уғлан ҡалыуы ла билдәле.

Әйтеп үтеүебеҙсә, Мар хандың ейәне — Себер ханы Мамант үлгәндән һуң, ҡыҫҡа ғына ваҡыт тәхеттә Абдул (Абалаҡ) улы Агиш ултырып ала, аҙаҡ уны Әстерхан хеҙмәтендә һәм Ҡазан бейе сифатында күрәбеҙ...

Башҡорт һәм урыҫ араһы

XV быуаттың һуңғы яртыһында Алтын Урҙа ханлығы, урыҫ кенәздәренең һәм Ҡырым хандарының берләшкән һөжүмдәренән ҡаҡшап, тарҡала һәм ваҡлана башлай, Башҡортостанға уның һәм Ҡазан ханлығының баҫымы йомшара төшә; башҡорт (нуғай) кенәзлектәре көсәйеп, Рәсәйҙең ҡан дошмандары булған Алтын Урҙаға һәм Ҡазанға һөҙөмтәле һөжүмдәр ҡыла башлай. Хатта ғәмәлдә Алтын Урҙаның башына етеүсе лә шул уҡ башҡорттар була:

«1480. И приде на безбожного царя Ахмута (Әхмәт хан, тәхеттә 1465 — 1480. — Й.С.) Из Заволжья (йәғни Башҡортостандан. — Й.С.) Ногаевичь князь Иванчя (Өфөсө, Өфөк. — Й.С.), нагайский князь, и самого уби, и царевичи же, дети его, убиша, а дочь его взя, и орду распустоши, и полон весь за Волгу переезе в нагаи (Башҡортостанға. — Й.С.)».

«Нуғай кенәзе Өфөсө» тигәнде иҫәпкә алып, Н.М. Карамзин (т. VI, гл. III, 264 — 265-енсе биттәр) килтергән Ростов, Никон, Ҡазан йылъяҙмасыһы йылъяҙмаларынан барлайыҡ. Тәүге өсөһөндә Әхмәтте уның ҡәйнеше — нуғай мырҙаһы Ямғырсы үлтергәнлеге әйтелһә, Архангелдыҡы шул ваҡиғаны ентеклерәк тасуирлай: «Тое же зимы слышав царь Ивак шибанский
, что царь Ахмат идет с Руси, а воевал землю Литовскую, полону и богатства безчисленно, и Приде царь Ивак в нагаи, а с ним силы 1000 казаков, и взем с собою шурью свою (йәғни ҡайнаға-ҡәйнештәрен. — Й.С.) из нагаи, Мусу мырзу, да Ямгурчей мырза, а с ними силы 15000 казаков, и перевезеся Волгу на горную сторону, а уже осень, и пойде на переем на Ахмата, и перенял след его за Доном и пойде после Ахмата по вестем, и как Ахмат разделился с своими салтаны, на зимовище Приде, и стал зимовати, расплощася; а царь Ивак Приде на него с силою своею безвестно с мырзами, генваря в 6 день (1481), на утре изнаровяся, а царь Ахмат еще спит, а царь Ивак сам вскочи в белу вежу (аҡ тирмәгә. — Й.С.) цареву Ахматову и уби его своими руками, а силы (ғәскәрҙәр. — Й.С.) межи собою не билися, а шибаны с нагаи начаша Ахматову орду грабити меж Доном и Волгою, на Донцу на малом близ Азова; и стал царь Ивак 5 дней на Ахматове орде и пойде прочь, а ордобазар (урҙа баҙарын. — Й.С.) с собою поведе в Тюмень не грабя, а добра и скота и полона литовского безчисленно поимал, и за Волгу перевел. Того же лета царь Ивак послал Чюмгура князя к вел. князю Ивану Васильевичу и к сыну его с радостию, что супостата твоего есми уби царя Ахмата; и кн. вел. посла Ивакова чествовал и дарил, и отпусти ко царю с честию, а царю Иваку шеть послали».

«Нуғай кенәзе Өфөсө», Төмәндән килгән «царь Ивак Шибанский» исемдәре артында «Өфөсө» Муса кенәз йортонда тәрбиәләнгән һәм Себер (Төмән) тәхетенә Өфө тарафынан тәғәйенләнеп, шул уҡ Өфөк (Ивак) ләҡәбен йөрөткән башҡорт ханы шәйех Мамай-Ҡасим йәки Мамай-Нар-Ҡасим шәхесе фашлана. Дөрөҫ, Мәскәү кенәзенә ебәргән хитапнамәләрендә ул үҙен Яусы (Дяусы) улы Шибан хандың Ибраһим тигән улымын, тип, Сыңғыҙ хан шәжәрәһенә бауланып шапырына, әммә был төптө ялған, фәстереү, сөнки Сыңғыҙ хандың улы Яусы (1227 й. үлгән) хандың улы Батый хан менән бер туған Шибан (Сыңғыҙ ейәне) бер нисек тә ХV быуат аҙағы кешеһенең атаһы була алмай. Ә ҡалғаны барыһы ла Мамай-Нар-Ҡасимдың тәржемәи хәленә, ҡаты ҡылыҡтарына тура килә.

XV быуаттың икенсе яртыһында Башҡортостандың Ҡазан менән дә, Мәскәү менән дә мөнәсәбәттәре киҫкенләшә. Сөнки Мәскәү таҡмағына бейемәгән, Ҡазан ханлығының үҙ аллылығы өсөн ныҡ көрәшкән ул заман Ҡазан ханын, башҡорт Туҡтамыштың тоҡомо Илһам ханды, Ҡазандың Мәскәү яҡлы бейҙәре һәм Мәскәү шымсылары 1487 йылдың 9 июлендәге бер ҙур мәжлестә эсереп иҫертеп, заманаһының тарихсыһы яҙыуынса, «һарайына оҙатабыҙ, тигән булып, арбаға һалып алып киткәс, шул кистә үк Мәскәүгә оҙаттылар» (Герберштейн С. Записки о московских делах. Спб., 1908;145-енсе бит), йәғни ханды, аяҡ-ҡулын бығаулап, бөтә ғаиләһе менән бергә хыянатсыларса уның хас дошманы ҡулына һатып ебәрәләр. Был иһә Илһам хандың Башҡортостандағы туғандарына ауыр рәнйеү, ҡайғы-хәсрәт килтерә. Н.М. Карамзиндың (том VI, гл. IV, 116-нсы бит) бәйән итеүенсә: «Несчастная судьба Алегама оскорбила шибанских и ногайских владателей, связанных с ним родством; царь Ивак (Өфөк, йәғни ул саҡтағы Себер ханы Мамай-Нар-Ҡасим. — Й.С.), мурзы Алачь (Аласағыр. — Й.С.), Муса, Ямгурчей и жена его, Прислали в Москву грамоты, убеждая в них Иоанна освободить сего пленника. Ивак писал к великому князю: «Ты мне брат: я государь бесерманский, а ты христианский. Хочешь ли быть в любви со мной? Отпусти моего брата, Алегама. Какая тебе польза держать его в неволе? Вспомни, что ты, заключая с ним договоры, обещал ему доброжелательство и Приязнь»... Послы ногайские желали еще, чтобы купцы их могли свободно Приезжать к нам и торговать везде без пошлин. Государь велел объявить им следующий ответ: «Алегама, обманщика и клятвепреступника, мною сверженного, не отпускаю; а другом вашим быть соглашаюсь, если царь Ивак казнит разбойников, людей алегамовых, которые у него живут и грабят землю мою и сына моего, Магмет-Аминя (үҙе тәхеткә ултыртҡан Ҡазан ханы Мөхәммәтәминде. — Й.С.); если возвратят все похищенное ими и не будет впредь терпеть подобных злодейств». В ожидании сего требуемого и удовлетворения Иоанн задержал в Москве одного из послов, отпустил других, и велел, чтобы ногайцы ездили в Россию всегда через Казань и Нижний, а не мордовскою землею, как они Приехали...

Орда ногайская, кочуя на берегах Яика и близ Тюмени, имела разных царей и сильных мурз или князей владетельных; называясь их другом, Иоанн говорил с ними языком повелителя; дозволил князю Мусе, внуку
 Эдигееву и племяннику Темирову (Ҡотлоҡ-Тимер. — Й.С.), выдать дочь свою за Магмед-Аминя, но не велел последнему выдавать сестры за сына мурзы нагайского, Ямгурчея, коего люди, вместе с жителями астраханскими, грабили наших рыболовов на Волге...»

Хыянатсыл Ҡазан ханлығының Мәскәүгә баш эйеп һәм ялағайланып йәшәүе башҡорттарҙың ҡыҙыу ҡанлыларына тынғы бирмәгән һис тә. Холмогор йылъяҙмаһына теркәлеүенсә, 1496 йылдың йәйендә: «Царь Мамук, Иваков брат түменского (Себер ханы Мамай-Нар-Ҡасимдың — Муса кенәздәң аҫырау улының туғаны» йәғни Муса улы
 тигән мәғәнәлә. — Й.С.), Пришед с ногаи, взял град Казань... Приде весть к великому князю Ивану Васильевичу от казанского царя Махмед-Аминя, что идет на него... царь Мамук со многою силою, а измену чинят казанские князи Калимет, да Урак (башҡорттар. — Й.С.), да Садыр, да Агиш (башҡорттар. — Й.С.)...»

Һөҙөмтәлә Ҡазан ханы Мөхәммәтәмин тәхетен ташлап ҡаса Мәскәүгә, ә тәхеткә еңел генә менеп ултырған Мамыҡ хан, еңеүенән башы-күҙе аларып, буғай, Ҡазан ҡалаһын һәм тирә-яғын үкертеп таларға, баш-баштаҡлыҡтар ҡылырға керешә, хатта үҙенә ҡаланы алырға һәм хан булырға ярҙамлашҡан баяғы бейҙәрҙе лә зинданға яптыртып ҡуя. Һөҙөмтәлә Ҡазандар был дыуамал ханды ҡыуып ебәреп, Мәскәү кенәзенән Ғабдуллатиф исемле яңы хан үтенеп алалар. Мамыҡ хан иһә кире ҡайтып барышында хәҙерге Татарстан биләмәһендәге Оло Сүлчә йылғаһы буйында үлеп ҡала, әле унда — шул ханыбыҙҙың исемендәге Мамыҡ ҡасабаһы...

Мамыҡ хан яуы еңелгәндән һуң, ул яуҙы рухландырып ойошторған Муса уҙаман кенәзлегенән кире мырҙалыҡҡа төшөрөлөп, урынына Көн-Өфө-Тора тәхетенә уның Мәскәү яҡлы ғәййәр улы Исмәғил Хайрас ултыртыла һәм ул үҙенең сәйәсәтендә ҡырҡа рәүештә Мәскәү менән дуҫлашыу, хеҙмәттәшлек итеү йүнәлеше алып, ғүмеренең ахырынаса тоғро ҡала шуға: “...У нас был искренний, ревностный друг: князь ногайский Исмаил” — тип баһалай уны урыҫ тарихсыһы (Н.М. Карамзин. История государства Российского. Тома VII — ХII, М., 2003, стр. 226. Артабан: Н.М. Карамзин). Үҙебеҙҙең заман тарихсыһы И.В. Зайцев билдәләүенсә, “...в противовес крымско-казанскому блоҡу в нижнем поволжье складывается союз России и Ногайской Орды”, — кенәзебеҙ Исмәғил арҡаһында, әлбиттә. Боронғо тәүәрихтәребеҙгә уның хаҡында ҡаты бәғерле, уҫал хакимдар ине, тип яҙылған, сәйер мәғәнәле Хайрас ҡушаматы ла бирелгән — ысынлап та шулайҙыр. Сөнки ул, Рәсәйҙе берләштереү һәм нығытыу осорондағы ҡаты ҡуллы замандашы Яуыз Иван кеүек үк, Башҡортостаныбыҙҙың тап шундай уҡ осоронда йәшәгән һәм уға ла ҡаты ҡуллы булырға яҙмыш үҙе бойорған. Әммә уның бөйөк дәүләт эшмәкәребеҙ булараҡ Башҡортостан киләсәген замандаштарынан бик күпкә алдан күреп, Башҡортостан киләсәген Рәсәй киләсәге менән тығыҙ бәйләп эш иткәнлеге һәм, Рәсәй менән берләшеүҙе танып, 1557 йылда аҡ батшаға баш һалырға йүнәлгән атаҡлы бейҙәребеҙ ҙә бөйөк Исмәғил Хайрастың сәйәси юҫығында барғанлығы бәхәсһеҙ.

Әммә башҡорт йәмғиәтенең ярты өлөшө һаман да мосолман дәүләте Ҡазанға «кафыр» Мәскәү баҫымын күтәрә алмай, бының менән килешергә теләмәй: 1499 йыл йәйендә, Холмогор йылъяҙмаһында әйтелгәнсә, «царевич — Мамуков брат Агалак» (Аласағыр Муса улы), Ҡазан бейе Ураҡ (Ирзал Ураҡ Муса улы) менән бергәләшеп, йәнә Ҡазанды алырға, унан баяғы Ғабдуллатиф ханды — Мәскәү ялсыһын килгән яғына олаҡтырырға, тиеп ашҡынып дөрә. Ләкин Ҡазан татарҙарына ярҙамға ебәрелгән урыҫ ғәскәрҙәренә ҡаршы тора алмай, кире боролоп ҡайтып китәләр. 1500 йылдың йәйенде Муса үҙе, уның улы Ямғырсы мырҙалар Ҡазанды килеп Камай, урыҫ ғәскәрҙәре менән өс аҙна буйына һуғышып, Ҡазанды ала алмайынса ҡайтып китәләр. Бының өсөн Исмәғил Хайрас кенәз, моғайын, атаһы Мусаның, ҡустыһы Ямғырсының «ҡолағын борған» булһа кәрәк: 1501 йылдың декабрендә Муса менән Ямғырсы Мәскәүгә илселәр ебәреп, Яуыз Иван менән дуҫлыҡта торорға теләктәрен белдерәләр. Ошонан һуң Муса исеме тарих биттәрендә башҡа осрамай.

«Ҡазан илен аламын...»


XVI быуат башынан уҡ башҡорт кенәздәренең һәм хандарының халыҡ-ара сәйәсәтен ул заманда бер-береһенә ҡырҡа ҡаршы тороусы Рәсәй — Төркиә мөнәсәбәттәренең ҡара шауҡымы томалап, Муса уҙамандың тәхеттәребеҙҙә ултырыусы вариҫтарының үҙ-ара тартҡылашыуына, ҡан ҡойошоуына килтерә. Мәҫәлән, Муса кенәздең ҡыҙыу ҡанлы аҫырау улы — Себер ханы Мамай-Нар-Ҡасим Ҡазанды һәм Әстерханды үҙ ҡулы аҫтына көрмәй барған Рәсәйҙең ҡулын ҡыҫҡартырға яҫҡанһа, Көн-Өфө-Тора кенәзе ғәййәр Исмәғил Хайрас, киреһенсә, был тарафтарға Төркиә сәйәсәтен үткәртмәү, Рәсәй менән тығыҙ берҙәмлек яҡлы.


1519 йылда болғансыҡ Ҡазанда Мәскәү яҡлыларҙың шундағы Төркиә-Ҡырым яҡлыларҙы еңеүен һәм нәүбәттәге Мәскәү ялсыһы Шәйехғәлиҙең, ҡәҙимгесә саҡырып килтерелеп, хан тәхетенә ултыртылыуын ишеткәс, Себер ханы Мамай-Нар-Ҡасим үҙенең өлкән улы Сура солтанды, атлы ғәскәр биреп, Ҡазанды алырға юлландыра, был иһә «Сура батыр» тигән башҡорт халыҡ ижадында сағылған:

Яуға китеп барамын,

Ҡазан илен аламын,

Ҡазанға китеп барамын.

Мин Ҡазанға барғансы,

Ҡар яумағай, ҡан яуғай;

Мин Ҡазанға барған һуң,

Ҡан яумағай, ҡар яуғай.

Ҡанатбайҙың алаты,

Ҡултығында ҡанаты,

Яуҙы күрһә, сәйнәй, ти,

Ҡуй-һарыҡтай әйҙәй, ти.

Анауыл менән мынауыл,

Ике уртаһы ҡарауыл.

Буҙса турғай булайым,

Ҡапҡаһына ҡунайым,

Тулып ятҡан дошмандың

Ҡайһы береһенә булайым.

Өйҙә бармы ир заты,

Йортта бармы ир заты?

Ир-ат — батыр ҡанаты,

Ир-ат — яуҙың ҡанаты.

Өйҙә ята ҡыҙ-ҡортҡа,

Түрҙә ята ҡыҙ-ҡортҡа;

Ҡатын булһа сара юҡ,

Әгәр иркәк булғанда,

Булыр ҙа ине бер тотҡа!

Яуға китеп барамын,

Ҡазан илен аламын,

Ҡазан илен алған һуң

Ҡайтып ҡылысым һаламын...


«Ҡазан илен алыу» өсөн көллө илдең ҡуҙғалыуы, һәр өйҙә булған ир заттарының яуға ылыҡтырылыуы күренә был эпос ярсығынан.


Сура батыр ысынлап та Ҡазанды ала, Мәскәү ялсыһы Шәйехғәли хан менән уны килтергән Мәскәү илсеһе бер урыҫ Ҡазандан табан тайҙыра. Ҡырым ханы Мөхәммәт-Гәрәйҙең ҡустыһы Сәхип-Гәрәй хан яңынан тәхетенә ултыртыла. Сура батыр (урыҫса Чура Нарыкович) эпосыбыҙҙа: «Ҡайтып ҡылысым һаламын», — тиһә лә, ҡылыслы килеш йөрөп, өҫтәрәк әйтеп үтелгән 1530 йылғы Ҡазанға икенсе тапҡыр сапҡынында иң абруйлы Ҡазан бейҙәренең береһе булып ҡала. Тора-бара ул олатаһы Исмәғил Хайрастың сәйәсәтен төшөнөп, Ҡазандың Мәскәү яҡлыларының береһенә әүерелә һәм 1547 йылда шул әүҙем сәйәсәте арҡаһында Сафа-Гәрәй хан тарафынан тамағына иретелгән көмөш ҡойоп язалап үлтерелә (ҡәбере хәҙерге Татарстандың Зеленодол районы Ҙур Ҡарағужа ауылында, Сура батыр нәҫеле лә шунда йәшәй).


Себер ханы Мамай-Нар-Ҡасим ана шулай үҙенең Мәскәү яҡлы туғаны Исмәғил кенәз сәйәсәтенә ҡаршы килеп, Мәскәү өсөн зыянлыҡлы сәйәсәт тотҡан икенсе туғаны Йософ мырҙа менән берлектә Ҡырым — Ҡазан — Төркиә берләшмәһе яҡлы булһа ла, һуңға табан ҡарашы ҡырҡа үҙгәрә. Сөнки быға 1523 йылда Ҡырым ханы Мөхәммәт-Гәрәйҙең башҡорттарға бойондороҡло башҡорт ханы Хөсәйен (Йәнбәк улы) ултырған Әстерханды килеп баҫыуы һәм Хөсәйенде ҡыуыуы сәбәпсе була. Шул уҡ 1523 йылда Мамай-Нар-Ҡасим, өҫтә ҡыҫҡараҡ бәйән итеүебеҙсә, үҙенең өс туғаны Агиш менән берлектә Әстерханды һуғышып алып, Мөхәммәт-Гәрәйҙе үлтереп, Хөсәйенде ҡабат тәхеткә ултырта, Агиш ҡустыһын уның янында бәкләрбәк (премьер-министр) итеп тәғәйенләтә. Шул ыңғайҙа уҡ Агиш менән бергә Ҡырымды барып баҫа, үлтерелгән Мөхәммәт-Гәрәй хандың бик күп яҡындарын дөмөктөрөп, әсир алып, бөтә илен талап ҡайта. Ләкин күп тә үтмәй, яңы ҡуйылған Хөсәйен хан һәм Агиш мырҙа Мамай-Нар-Ҡасимға һәм уның туғандарына ҡаршы Ҡырымдың яңы ханы Сәғәҙәт-Гәрәй менән берләшә, Мәскәүҙән дә ярҙам һорайҙар, ләкин Мәскәү үҙенең берләшкәре Исмәғил кенәз иленә ҡаршы һуғышырға теләмәй. Был иһә Себер ханлығы менән Әстерхан ханлығы араһын уғата ҡырҡыулаштыра. Шуның арҡаһында, өҫтәрәк бер әйтеп үтеүебеҙсә, 1530 йылда Мамай-Нар-Ҡасим Әстерханды ҡабат һуғышып ала, 1532 йылда сиркәштәрҙән еңелгәненә тиклем, шунда хан булып ултыра.


Был баһадир ханыбыҙ Иҙел буйҙарына ҡул һуҙыусы Ҡырымды ла, Мәскәүҙе лә берҙәй дошман күрә, шуларҙың үтеп кереүҙәренә ҡаршы көрәшә. Һөҙөмтәһе оҙаҡ көттөрмәй.


1532 йылда Әстерханға сиркәштәр ҡуйған Әхмәт тоҡомо Аҡкүбек ханды (Мортаза улын) башҡорт-нуғайҙар 1533 йылда уҡ тәхеттән ауҙаралар, урынына шул уҡ Әхмәт менән бер туған Мәхмүттең тоҡомо Абдрахманды күтәрәләр (1533 — 1537). Өс-дүрт йыл араһында Абдрахман хан нуғай-башҡорттарға хыянат ҡылып, Ҡырым яғына ауышҡас, өҫтәрәк әйтелгәнсә, башҡорт-нуғайҙар Әстерхан менән йыл буйы һуғышалар, урыҫтар — улар яҡлы. Мәскәү менән тығыҙ берлектәге Ҙур Нуғай Урҙаһы кенәзе Исмәғил Әстерханға хан итеп үҙенең бер туған һеңлеһенең улы Дәрүиш-Ғалиҙы күтәреү тураһында Яуыз Иван менән һөйләшеп килешә. 1537 йылдың оҡтябрь аҙағында Мамай-Нар-Ҡасим етәкселегендәге башҡорт-нуғайҙар Әстерханды һуғышып алып, Абдрахман ханды ҡыуып, Дәрүиш-Ғалиҙы хан итеп ултырта (1537 — 1539). Ләкин Ҡырым ханлығының өҙлөкһөҙ дошманлашыуы, сапҡындар яһауы арҡаһында түҙемлеге ҡаҡшаған Дәрүиш-Ғали хан тәхетен ҡалдырып, башҡорт-нуғай иленә — әсәһе яғынан бер туған баяғы олатаһы Исмәғил кенәз ҡанаты аҫтына һыйынырға мәжбүр була. Оҙаҡламай ул, Мәскәүгә барып, Яуыз Иван хеҙмәтенә яллана, унан ҡәҙер-хөрмәт күреп, Темников ҡалаһында йәшәргә ҡала. Абдрахман хан иһә Ҡырымдар ярҙамында Әстерхан тәхетенә ҡабат ултыртыла.


Әстерхан ханлығы тарихының тап ошо Абдрахман хандан алып Ямғырсы ханғаса осоро, моғайын, сығанаҡтар һаҡланмағанғалыр, буталсыҡ яҡтыртылыусан. Бәғзе бер тарихсылар, мәҫәлән, ул осорҙа Әстерханда тағы баяғы Аҡкүбек хан булғандыр тип тоҫмаллайҙар. Әммә бөйөк ғалимыбыҙ Әхмәтзәки Вәлиди Туған дөрөҫөн яҙып ҡалдырған: хан булып ултырыусылар араһында, “Муса мырҙаның улдары... Шахмамай (1540 — 1548)”, тип уҡыйбыҙ (Шахмамай тигәне — Шәйех-Мамай, йәғни шул Мамай-Нар-Ҡасим тап үҙе була инде). Ошоно иҫәпкә алып, тарихи был араны ентеклерәк “ямау” өсөн әлегәсә рәсми тарихсылар файҙаланмаған “Үҫәргән тәүәрихе”нә таянайыҡ.


1540 йылда баяғы шул дыуамал-ҡыҙыу Себер ханы Мамай-Нар-Ҡасим (Мусаның аҫырау улы) үҙе урынына тәхетендә Сәсле Дәрүиш бабабыҙ тәрбиәләп үҫтергән уртансы улы Бикбулат-Борнаҡты хан итеп ултыртып ҡалдырып, үҙенең аҫыраулыҡ буйынса туғаны Ирзал Ураҡ (Муса улы) менән берлектә Мәскәү яҡлы олатаһы Исмәғил Хайрас илен ватып-емереп, тигәндәй, үтеп, Иҙел тамағы Әстерханға ҡарай хәрби сәфәр ҡылып, шул ыңғайҙа уҡ Бәләкәй Нуғай Урҙаһы кенәзе Сәйет-Әхмәтте ҡыуып ебәреп, Ирзал Ураҡты Һарайсыҡ ҡәлғәһендә Бәләкәй Урҙаның ханы итеп ҡалдыра. Үҙе артабан юлланып, Әстерханды ала һуғышып, ундағы Исмәғил кенәз яраны һәм Мәскәү ялағайы Абдрахман ханды үлтереп, икенсе тапҡыр үҙе хан (1540 — 1548) булып ултыра. Әйткәндәй, ул тап шулай Муса кенәз улдарының да бер нисәһен тәхетле иткән батыр. Был уның 1494 йылда кенәз Василийға күндергән хитапнамәһендә сағыла: «Хоҙай миңә Тимер-Ҡотлоҡ улын
 үлтереү, бөйөк тәхетен алыу бәхетен бирҙе; өҫтәүенә үҙем, туғандарым һәм балаларым менән килешеп, бөйөк кенәздең (Мусаның. — Й.С.) балаларын үҙем булдырған кенәзлектәргә кенәздәр итеп тәғәйенләнем», тип яҙған ул (Н.М. Карамзин, том. VI, гл. IV, 265-енсе бит).


Сәйәси тартыштар тураһындағы һүҙебеҙҙе дауамлаһаҡ, Мәскәү сәйәсәтен тырышып үткәреүсе кенәз Исмәғил Хайрас, үҙ туғаны Әстерхан ханының Мәскәүгә ҡаршы сәйәсәтен кисерә алмайынса, 1548 йылда үҙенең бер туғандары Ямғырсы һәм Йософ менән берлектә Әстерханды аҫтыртын килеп баҫа, туғанлыҡ хәйләһе менән ҡәлғәғә үтеп кереп, Мамай-Нар-Ҡасим ханды язалап үлтерә. Бәләкәй Урҙа ханы Ирзал Ураҡ та юҡ ителә бер юлы. Шул 1548 йылда Ямғырсы — Әстерханға хан итеп, Зартуш Һары Йософ — Бәләкәй Урҙаға кенәз итеп ҡуйыла. Ямғырсы иһә шунда уҡ бөтә көсөнән үҙен тәхеткә үрләткән бер туған ағаһы Исмәғил һәм уның берлектәше Яуыз Иван сәйәсәтен бойомға ашыра барып, Ҡазан менән Ҡырымға ҡаршы көрәшә башлай. Ҡырым ханы Сәхиб-Гәрәй ҙә үҙ сиратында Ямғырсыны юҡ итеү өсөн пушкалар, мылтыҡтар менән ҡоралланған ғәскәре башында һуғыш сәфәренә сығып, Әстерханды баҫып ала, сығып ысҡынған Ямғырсы хан үҙенең ҡатыны яғынан туғандары сиркәштәр яғына Ҡафҡазға ҡаса.


Шуны ла әйтеп үтәйек: Муса кенәздең, һәләк ителгән Мамай-Нар-Ҡасим тигән аҫырау улынан тыш, Мамай исемле үҙ улы ла була (“Үҫәргән тәүәрихе”нә ул “хан Мамай” тип яҙылған). Тап бына ошо Мамай, илбаҫар Сәхиб-Гәрәй хандың арт һабағын уҡытыр өсөн, үҙе менән бер туғаны Йософтоң улы Ғәли мырҙаны 10 меңлек ғәскәр менән Ҡырымды баҫырға юлландыра. Ләкин Ғәли мырҙа унда үҙенекенән дүрт тапҡырға артыҡ Ҡырым ғәскәрҙәренән еңелеп, сигенергә мәжбүр була. Шулай ҙа был һуғыш сәфәре арҡаһында Сәхиб-Гәрәй хан да Әстерханды ташлап ҡайтып китә (1550 йылда ул Ҡырымда тәхет өсөн ыҙғышта үҙенең туғаны Дәүләт-Гәрәй тарафынан үлтерелә).


Шул уҡ 1549 йылда башҡорт-нуғайҙар, Мәскәү менән килешеп, Әстерхан тәхетенә урыҫ илендә йәшәп ятыусы баяғы Дәрүиш-Ғалиҙы ҡайтарып ултырталар. Ләкин шул уҡ йылдың ҡышында Мәскәүгә буйһонмай аҙып йөрөгән казактар килеп баҫа Әстерханды, Дәрүиш-Ғали тағы Ҙур Нуғай Урҙаһына Исмәғил кенәз йортона ҡаса. Шунда бер йыл торғас, үҙ теләге менән кире урыҫ иленә китеп, Яуыз Иван хеҙмәтенә яллана. Өс йыллыҡ яҡшы эштәре өсөн Иван уға Звенигород ҡалаһын бүләк итә.


Дәрүиш-Ғали Әстерхандан киткәндән һуң 1549 — 1551 йылдар арауығында Әстерханда, моғайын, баяғы Мамай (Муса улы) хан булып торғандыр, шуға күрә лә ул “Үҫәргән тәүәрихе”нә “хан Мамай” тип теркәлгән.


1551 йылдың көҙөндә Мәскәүгә, Яуыз Ивандың бойондороҡлоһо рәүешендә Әстерхан тәхетенә ултыртыуын һорап, Ямғырсынан илселек килә. Урыҫ йылъяҙмаһында әйтелгәнсә: “и государь пожаловал, посадил опять на Астрахани” (Ямғырсыны).


1552 йылда уҡ Ямғырсы хан Яуыз Иванға биргән вәғәҙәһен боҙоп (сөнки Мәскәү күтәрә алмаҫлыҡ яҫаҡ һалып ыҙалата), Ҡырым яғына ауыша, урыҫтарға ҡаршы тороу өсөн Ҡырым ханы Дәүләт-Гәрәй уға ярҙамға 13 пушка ебәрә. 1553 йылдың оҡтябрендә Исмәғил кенәздең илселәре килеп етә Мәскәүгә, Ямғырсыға ҡаршы берҙәм көрәштә урыҫ ғәскәрҙәренең Әстерханға ебәрелеүенә өлгәшә. Исмәғил кенәз Яуыз Ивандан, яуыз юлға төшкән Ямғырсыны ҡолатып, тәхеткә үҙенең бер туған һеңлеһенең улы баяғы Дәрүиш-Ғалиҙы ҡабат ултыртыуын үтенә. Исмәғил кенәз етәкселегендәге Ҙур Нуғай Урҙаһы ғәскәрҙәре, Мәскәү сәйәсәтен яҡлап, урыҫ ғәскәрҙәре менән берлектә Ямғырсыға ҡаршы һуғыша, баяғы 13 пушканы ла тартып алып, урыҫтарға тапшыра.


1554 йылдың апрелендә Дәрүиш-Ғали ҙур урыҫ ғәскәре менән (“воевода князь Юрий Иванович Пронский-Шамякин с товарищи”) Әстерханға оҙатыла Мәскәүҙән, уларға ярҙамға Нуғай Урҙаһынан да килергә тейеш була ғәскәр. Урыҫ тарихсыһының әйтеүенсә: “Война Дервиша с Ямгурчи была в действительности братоубийственной, так как оба астраханских царя были троюродными братьями и правнуками Ахмеда”. Туғанға ҡаршы туған һуғыша, тимәк.


1554 йылдың 1 авгусында урыҫтар Әстерханды ала, Ямғырсы үҙенең баяғы ҡатыны яғынан туғандары сиркәштәргә ҡаса. 2 августа Ю.И. Пронский Дәрүиш-Ғалиҙы Әстерхан тәхетенә ултырта, Петр Тургенев наместник булып ҡала.


Ҡазандан һуң Әстерхандың да урыҫтар ҡулына ҡалыуын күргән Зартуш Һары Йософ кенәз (Исмәғил кенәздең бер туғаны) килешә алмай бының менән — үҙенең күп һанлы уландары менән бергә Исмәғилгә һәм Мәскәүгә ҡаршы баш күтәрә. Байтаҡ ҡан ҡойоштан һуң, 1555 йылда Исмәғил Хайрас шул бер туған ҡустыһы Һары Йософто үлтерә; ике урҙаны берләштереп, берәгәй Оло Урҙа яһап, 1564 йылда үҙе үлгәненсә, шуның кенәзе була. Ә Йософтоң күп һанлы балалары, Исмәғилдән еңелеп, Иҙел аръяғына ҡаса. Ошо ыңғай Һарайсыҡ ҡалаһынан Мәскәүгә Яуыз Иванға күндергән хитапнамәһендә ул, Исмәғил: “Врага твоего уже нет на свете; племянники и дети мои единодушно дали мне поводы уз своих: я властвую надо всеми улусами”, — тип яҙа (Н.М. Карамзин, стр. 228). Заманаһының бөйөк дәүләт эшмәкәре һәм сәйәсмән ана шулай бөтә башҡорт донъяһын бер йоҙроҡҡа туплауға өлгәшә, ләкин был ныҡлы булмай, сөнки вафатынан һуң уҡ тарҡала башлай иле...

Юрматы бейе (Үҫәргән башҡорто) Сәсле Дәрүиш — Себер һәм Ҡазандың һуңғы хандарын аҫырап үҫтереүсе


Үҫәргән батшалар шәжәрәһенең 55-енсе быуын аҫыл заты Тәтегәс, Юрматы ҡәбиләһенең бейе, үҙенең вафаты алдынан, 1564 йылда әйтеп яҙҙыртҡан бик теүәллекле шәжәрә-доҡумент был.


Билдәле тарихсыбыҙ Сәғит Мираҫтың хәбәр итеүенсә, был шәжәрәнең төп нөсхәһе йәки иң боронғо варианты «Нуғай ылыҫы шәжәрәһе» тип аталған, сөнки ХVI быуат урталарына тиклем Өфөнән алып Каспий диңгеҙенәсә, Яйыҡтан алып Камағаса ил тотҡан башҡорттарҙы, әйтеп үтеүебеҙсә, боронғо мәжүси үҫәргәндәргә башҡа динлеләр (мосолмандар) тарафынан тағылған ләҡәп буйынса, «нуғайҙар» (бүре-эттәр) тип йөрөткәндәр. Нуғайҙарҙың аслан башҡорт икәнлектәренә «тере шаһит» — халҡыбыҙҙың мәшһүр «Уйыл» йыры: иң боронғо өлгөһөндә ул ошолай йырланыр булған:

Сын ҡурайсы ҡурай, һәй, уйнамаҫ,

Нуғай ҡурайҙары булмаһа.

Егет тә генә кеше, һәй, йырламаҫ,

Күкрәгендә моңо булмаһа.

(«Ватандаш» журналы 1996/1; 101-енсе бит).


Ҡурай тигән көй сығарыу ҡоралы бөгөнгө көндә төркиҙәр араһында, билдәле булыуынса, башҡорттарҙа ғына милли музыка ҡоралы булараҡ бар; ә ХVI быуаттың беренсе яртыһында Ағиҙел буйҙарынан Ҡубанға күсенеп киткән һәм айырым нуғай этносына әйләнгән үҫәргән-нуғайҙарҙа хәҙер инде ҡурай юҡ — думбырала, ҡумыҙҙа һәм урыҫ балалайкаһында ғына уйнайҙар (С.Ш. Гаджиева. Очерки истории семьи и брака у ногайцев ХIХ — начала ХХ вв. М., 1979; 86-нсы бит).


Хәҙер килеп 1974 йыл Өфөлә нәшер ителгән «Башҡорт халыҡ ижады. Йырҙар. Беренсе китап»та (133-өнсө бит) баяғы йыр, «нуғай»лығынан арындырылып, «башҡорт»лаштырылып бирелгән (сөнки быны, тарихи үҙгәрештәргә бәйле, халыҡ үҙе үҙгәрткән):

Ҡурайсылар ҡурай, ай, уйнамаҫ,

Башҡорт ҡурайҙары булмаһа.

Егет кенә кеше йыр йырламаҫ,

Йөрәгендә дәрттәр булмаһа.

Һәм шул «Нуғай ылыҫы»на ҡараған юрматылар ҙа, ҡайһы бер тарихсыларыбыҙ фекерләгәнсә (Башкирские шежере. Уфа, 1960; 182-нсе бит), һис кенә лә «нуғайҙарға ҡаршы әүҙем көрәш» алып бармағандар, сөнки улар үҙҙәре бит шул уҡ «нуғай» булғандар (синфи-социаль ҡаршылыҡтар — икенсе мәсьәлә). Беҙҙең яҡты һәм халыҡты ныҡлап тикшереүсе боронғо урыҫ ғалимдары уҡ был хаҡта асыҡ яҙа; миҫал өсөн Новиков Валентин Аполлоновичтың (1837 – 1880) хеҙмәтенән мәғлүмәт килтерәйек: “По сведениям, собранных от знатнейших старшин башкирской Оренбургской экспедицией, башкиры считали себя частью ногайского племени, оставшегося на местах прежнего жительства, после того, как большинство ногайцев, живших около сибирских границ, под властью сибирских ханов, вследствии тяжелого управления последних, под предводительством своего хана Тюрея, удалилось за Урал и Волгу... Из актов, относящихся ко времени царствования Ивана Васильевича, видно, что ногайские владетели кочевали в тех местах, где ныне город Уфа”... (Р.Г. Буканова, В.Н. Фешкин. Башкиры в трудах русских ученых и исследователей. Уфа – 2007, стр. 124).


Билдәле булыуынса, 19-20-нсе быуаттарҙа Урал башҡорттары араһында ла, Ҡубан нуғайҙары араһында ла этнографик тикшеренеүҙәр үткәрелгән һәм уларҙың һөҙөмтәләре бер-нисә быуат элек айырымланған был халыҡтарҙың бер үк тамырҙан (башҡорт) икәнлеген күрһәтә (миҫал өсөн ябай ғына сағыштырып ҡарамаҡҡа һәр икеһенән бер-нисә фото теркәйбеҙ).


Инде шул «Нуғай ылыҫы» йәки Юрматы шәжәрәһенең һәм башҡорт тәүәрихе «Сыңғыҙнамә»нең айырым мөһим тәңгәлдәрен барлайыҡ, уларҙағы ваҡиғалар һәм даталар артында Башҡортостан тарихының ошоғаса киң билдәһеҙ ҡала килгән саҡрым бағаналарын һанайыҡ.


«Борон заманда был ерҙә нуғай ине. Ул заманда Әмәт Хәмәт тигән хандың ҡул аҫтында торҙолар».


Шул «борон заман»дың, йәғни Әмәт Хәмәттең уттай егет сағының шаҡтай теүәл датаһын билдәләргә форсат бар — «Сыңғыҙнамә» ярҙамға килә: Алтын Урҙа ханы Йәнбәктең тәхеттә ултырыу осороноң (1341 — 1357) һуңғы йылдары 

(Һүрәттә Ҡубандағы нуғай тирмәһе) икән ул (сөнки уның текста телгә алынған Тайдула исемле ҡатынының туғыҙ улы бар, ә хандың бөтәһе ун ике улы булған — өсөһө башҡа бисәләренән). Түбәндәге текст Әмәт Хәмәт ауыҙынан («Әмәт һүҙҙәре») яҙып алынған:

«Көндәрҙән бер көн Йәнбәк хан... ау аулай сыҡты. Йәнбәк хандың бисәһе Тайдула ханшаның буйындағыһының ай-көнө тулған ине. Хан үҙе әйтте: «И ханша, мин ауҙан ҡайтып килгәнсе бала тыуһа, ҡыҙ бала булһа үлтерегеҙ. Әгәр ир бала тыуһа, төшлөк ерҙән үҙең һөйгән кешене һөйөнсөләргә ебәрерһең, — тине. — Әгәр ҡыҙ бала тыуып үлтермәһәң, үҙеңде үлтерермен», — тине. (Һүрәттә Уралдағы башҡорт тирмәһе).


Хан ауға киткәндән һуң, Тайдула ханшаның... Тәңре Тәғәләнең фарманы менән ҡыҙ бала тыуҙы. Ҡыҙҙы үлтермәне, Бирҙебәккә ебәрҙе. Ул өлкән улы Бирҙебәк ҡыҙҙы аҫыраны. Унан һуң хандың үҙенә кеше ебәрмәне — ханға һөйөнсөләргә кеше барманы. Хан Йәнбәк ҡыҙ тыуғанын белде, килеп һарайға керҙе, һораны: «И даирәләр, үлтерҙеме?» — тип. Белгәндәр әйттеләр: «Үлтермәне, буғай», — тинеләр. Хан һарайға инде, Тайдула ханша ҡаршы сыҡты. Хан ау уғы менән атты, ботона тейҙе. Хан ҡыҙғанманы. Ханша туғыҙ солтан әсәһе ине. Уғландарының асыуы килеп, атаһына һүҙ әйттеләр: «Уғыл кәрәк булһа, туғыҙ уғылың бар, бер генә ҡыҙ әсәһен күп күрәһең», — тинеләр. Унан һуң хан асыуланып, ҡыҙҙы үлтертергә кеше ебәрҙе. Тайдуланың ике арғымағы бар ине. Береһенең исеме Ашыҡса тигән, береһенең исеме Тояҡсаҡ тигән ине. Был ике атты ҡушарлап, ҡыҙҙы ҡасырһын, тип, кеше ебәрҙе. Бирҙебәккә хәбәр килеп етте, ҡыҙҙы алып ҡасты, чирҡасҡа (Ҡафҡазға. — Й.С.) Барып мәҡәм тотто (урынлашты. — Й.С.). Йәнбәк хандың был эшенә халҡының күңеле яман булды. Уғландарын ҡыуа башланы, тиерҙәр ине. Хан халыҡтың күңеле яман булғанын белеп, бер көн әйтте: «Кем-кем минең уғылымды (Бирҙебәкте. — Й.С.) килтерһә, ҡыҙымды шуға бирермен», — тине. Ундағы уғлан Әмәт Хәмәт әйтте: «И ханым, әгәр һөйөр ғали булһаң, мин килтерермен», — тине. Хан әйтте: «Хуш, шулай булһын», — тине»...


Әмәт Хәмәт Бирҙебәк менән ҡыҙҙы Алтын Урҙа баш ҡалаһы Сарайға — Йәнбәк ханға алып ҡайта, был ваҡытта ҡыҙ үҫеп еткән була. Әммә Йәнбәк хан вәғәҙәһендә тормай — ҡыҙын Әмәт Хәмәткә бирмәй, буғай...


Әмәт Хәмәт ҡыҙҙы тартып алыу өсөн ғәскәр һорап Ҡырымға, Ҡуңғратҡа, Ҡыҙылбашҡа (Фарсыға) бара, ләкин ярҙам итмәйҙәр. «Ҡайтып, юл сатына килеп, шымсы ебәрҙе. Хан ауға сыҡҡанда ҡыҙҙы алып ҡасты, Зәй тауына барып, Иҙел яҡаһында торҙо. Уны Ҡыҙ тауы, тиҙәр»...


Шулай итеп, Алтын Урҙа баш ҡалаһында Йәнбәк ханға хеҙмәт иткән башҡорт батыры Әмәт Хәмәттең, шәжәрәбеҙҙә яҙылғанса, Зәй, Шишмә йылғалары буйында ил ҡороп, ханлыҡ итеүенә тиклемге тәүге осоро булды был.


«Хан ауҙан ҡайтып килде. Әмәт ҡыҙҙы алып ҡасҡанын белде. Ҡайҙа барғанын белмәнеләр. Ике йылдан һуң хәбәре килде: ҡыҙ һамилә (йөклө. — Й.С.) Имеш. Айы-көнө тулды...

(Һүрәттә Ҡубандағы нуғай ғаиләһе).

Хан сиреү ебәрҙе, өс йөҙ кеше менән Ыласын алыпты башлыҡ итеп ебәрҙе. Йәй көнө ине, Әмәт бейек тауҙың башында ултырып торор ине. Ҡыҙ алыҫтан ҡарап күрҙе: «Бер нисә кеше килә йөрөр, береһе ерән атлы кешелер, артында байман һаҙаҡлы байман кеше торор», — тине. Бер заман Әмәт үҙе (кем икәнен) айырҙы: «Ыласын алыптыр, хандан килә торған икән», — тине. Ул ваҡытта улы тыуған ине. Бишеге менән алып китә алманы. Бер ағас ботағына ултыртып китте. Ҡуйҙың ҡойроҡ майын уғлан ауыҙына ҡаптырып, Тәңрегә тапшырып, һуғышҡа (дошманға) ҡаршы барҙылар»...


«Эврика!» (мин таптым!) тип ҡысҡырмай булмай бында: башҡорт халҡының «Бала-Ҡарға» тигән йырының тарихы алдыбыҙҙа! Был йыр башҡа бер генә халыҡта ла юҡ, ошо факт үҙе генә лә Биләр ханы Әмәт Хәмәттең — башҡорт, уның халҡының — башҡорт халҡы, ә был тарихтың — Башҡортостан тарихы икәнлегенә дәлил!


«Ыласын (алып) ҡыуып килеп етте, Әмәттең атының эйәренең арҡаһына атты. Әмәт әйтте: «Ант-шарт итешкән дуҫ инең, ханға ялсы булдың. Атҡан улай атмаҫ, былай атыр!» — тип, тегенең арғымағын йыға атты, ятып ҡалды. Йәнә бүтән арғымаҡҡа менеп килде, тағы атты — Әмәттең атының ялын эйәртә төштө. Әмәт тағы тегенең арғымағын йыға атты, йәнә ятып ҡалды. Ыласын алып бер буҙ арғымаҡҡа менеп килеп етте. Һаҙаҡтағы уғын ҡырҡа атты. Әмәт уҡты ҡармап алып баҡты: бер нәҡысы (тамғаһы? кәмселеге? — Й.С.) бар икән. Килеп, алыптың атының умыртҡаһын ҡырҡа атты. Ат йығылды. Ыласын атының өҫтөнән төштө. Әмәт ҡылысын сығарып өҫтөнә килде...


Әмәт Иҙел башына сыҡты, Иҙел башында мәҡәм-йорт тоттолар...»


Юрматыларҙың Ағиҙел башына — Себер юлына күсенеүҙәре шәйләнә бында.


«Йәнбәк хан үлгәндән һуң, Әмәт Хәмәт Бирҙебәккә килеп ҡушылды, хандың ярты йортон биләне...»


Атаһы Йәнбәк ханды һәм уның ун ике улын (үҙенең бер туғандарын) үлтереп, Алтын Урҙа тәхетенә менеп ултырған Бирҙебәктең ике йыл ғына ханлыҡ осоро билдәле — 1357 — 1359 йылдар.


Тимәк, Ағиҙел башы Себер юлында Әмәт Хәмәт хан 1357/58 йылдарғаса ил тотоп торған, баяғы ике йыл араһында Бирҙебәккә ҡушылып, Алтын Урҙа дәүләтенең яртыһын — Иҙелдең һул (Башҡортостан) яғының ҡануни ханы булған (баш ҡалаһы Бүләр).

Һалсы хан — башҡорттоң «Бала-Ҡарға»һы


Ошо тәңгәлдә «Сыңғыҙнамә» тәүәрихсеһе йәнә баяғы Йәнбәк хандың ҡыҙын урлап ҡасҡан Әмәт Хәмәттең Зәй йылғаһы тамағы — «Иҙел яҡаһында» торған осорона әйләнеп ҡайта, Ыласын алып менән ҡаты һуғыш ваҡытында Әмәт Хәмәт һәм уның кәләше, әмәлһеҙҙән, ағас ботағына ултыртып киткән сабый малай яҙмышына ҙур урын бирә. Һәм шуға бәйле «Бала-Ҡарға» тигән йырыбыҙҙың тәүәрихенә ҡарағанда, «Сыңғыҙнгамә»лә лә әйтелгән ағас ботағында ҡарға ояһы булған, баланы шул ояға ултыртып киткәндәр. Һәм ҡарғалар, әлбиттә, һауа ярып ҡарҡылдашып, шул сабый тирәһендә өйөрөлгән, донъяны яңғыратҡан. Яр буйында һал бәйләүсе кешеләр быны ишетеп һәм күреп... Хәйер, «Сыңғыҙнамә»гә күсәйек:

(Һүрәттә Уралдағы башҡорт ғаиләһе).


«Ул ваҡытта (1377 — 1400 йй. — Й.С.) Әстерханда Тимер-Ҡотлоҡ хан ине, улы, ҡыҙы юҡ ине (хан бөтөнләй түлһеҙ булған. – Й.С.). Ул заманда Әстерхандан бүрәнә ҡырҡып һал ағыҙырға барған кешеләр ул уғланды (йәғни «Бала-Ҡарға»ны — Әмәт Хәмәттең улын. — Й.С.) табып алып ҡайттылар. Ханша алып аҫыраны. Уғлан, үҫеп еткәндән һуң, Әстерхан эсендә ҡараҡсы була башланы, халыҡ был уғланға рәнйене: «Һөймәҫ булһаң беҙҙе, уны һөйһәң, уны тот (йәғни аҫыра. — Й.С.) тинеләр ханға. Уларға хан әйтте: «Был бер уғыл кем булыр, белмәйем, әммә миңә халҡым кәрәк», — тине. Уғланды һалда алып ҡайтҡандары өсөн Һалсы тип атаған ине”...


Шуға иғтибар итәйек: Әстерхан ханы Тимер-Ҡотлоҡтоң (Йеҙекәй батырыбыҙҙың кейәүенең) улы ла, ҡыҙы ла булмаған. Шуға күрә лә ул һалсылары алып ҡайтып биргән табылдыҡ баланы, Әлмөхәммәт (Әмәт Хәмәт) хан улын, үҙенә ул итеп аҫырарға алған һәм был бала рәсми-юридик яҡтан ошо Тимер-Ҡотлоҡ улы — хан мираҫсыһы һаналған. Һалда ҡайтҡаны өсөн балаға Һалсы ҡушаматы йәбешкән, ләкин был — исем түгел, урам ҡушаматы ғына. Ә хандың улы, мираҫсыһы булараҡ уның, әлбиттә, юридик атаһы Тимер-Ҡотлоҡ ҡушҡан ысын исеме барҙыр. Был исемде табыуы ҡыйын түгел: үҙ балаһы булмаған, Әлмөхәммәт (Әмәт Хәмәт) балаһын үҙ балаһы итеп рәсмиләштергән Тимер-Ҡотлоҡ шәжәрәһендә ул үлгәндән һуң хан булған (1412 й.) берҙән-бер улының исеме — Тимер хан. Һалсы ҡушаматлы уландың үҙ исеме ошолор. Тимәк, тарихи был шәхесте һис икеләнмәй Һалсы-Тимер тип алабыҙ.


“Сыңғыҙнамә” өҙөгөнөң дауамы:


“Йәнә көндәрҙән бер көн Һалсы сиреүгә (ябай халыҡ араһына. — Й.С.) барҙы. Унда эскәйекле (эскелекле. — Й.С.) ерҙә уйындар өйрәнде. Ҡубыҙ, думбыра, төрлө уйындар өйрәнде. Унда-бында һәр кем менән һүҙгә килешеп: «И атаһыҙ, әсәһеҙ!» — тип битәрләп әйтер булһалар, ул әйтер ине:

Аҡ һарайҙа ялсымын,

Унан сыҡһам һалсымын,

Хажитарханда тыусымын
.

Атамды һорап беләһегеҙ,

Никахһыҙ
 үҙем тыуғандан һуң,

Туйымды һорап нитәһегеҙ... —

тир ине. Һалсы Йәнбәк хандың ҡыҙынан тыуған уғыл булып торор, хандарға саян (сая. — Й.С.) уғыл булып торор, Ғайса уғылы Әмәттең уғылылыр». (Һүрәттә Ҡубандағы нуғай ыштаны).


Был бик ҡиммәтле текстан йырға-моңға маһир уғландың («Бала-Ҡарға»ның), үҫмер сағында уҡ ябай халыҡ менән тығыҙ аралашып, төрлө уйын ҡоралдарында уйнарға (һәм, әлбиттә, йырларға!) өйрәнеүен, шул рәүешле заманаһының йыраусыһы булып өлгөрөүен һәм аҙаҡҡы шиғри юлдарынан уның үҙе үк шиғырҙар һәм йырҙар сығарыуын аңланыҡ та халҡыбыҙҙың мәшһүр «Бала-Ҡарға» йырын да, үҙенең асы тормош тарихына бәйләп, тап ошо йыраусы уғлан ижад иткәнлеген шәйләнек... Ләкин бабаларыбыҙҙың бер юлы бер нисә исемгә эйә булыуын иҫебеҙгә төшөрөп, ҡушаматы Һалсы булһа, рәсми-юридик исеме Тимер булһа, йыраусылыҡ исеме лә (псевдонимы) булғандыр бит уның — шул исеме кем икән һуң, тип һораһаҡ, тап шул заманда тап шул Иҙел буйҙарында йәшәгән һәм ижад иткән атаҡлы сәсән-йыраусыбыҙға, иң кәмендә уның мәшһүр әҫәрҙәренең береһенә килеп туҡтала күңел:

Иҙел ер

Әй Иҙел ер, Иҙел ер,

Әй Иҙел ер, Иҙел ер —

Әсәм килен булған ер,

Атам кейәү булған ер,

Кендегемде киҫкән ер,

Балдай һыуын эскән ер,

Ас тамағым туйған ер,

Шунда ғүмер һөргән ер.

Әй Иҙел ер, Иҙел ер,

Әй Иҙел ер, Иҙел ер.

Иҙел ҡайҙа — ил шунда,

Урал ҡайҙа — Көн шунда,

Яйыҡ ҡайҙа — яй шунда,

Һаҡмар ҡайҙа — һан шунда, —

Ата-бабам төйәге,

Шунда улар һөйәге,

Тереләр — ил терәге.

Әй Иҙел ер, Иҙел ер,

Әй Иҙел ер, Иҙел ер!

Иҙел ер ул — йорт-ил ул,

Йорт-илдәре — ҡот ер ул,

Йорт-илдәре — ҡот ер ул.

Иҙел — илгә әсә ул,

Урал — илгә ата ул,

Урал — илгә ата ул.

Ата-әсәһен һаҡлаған —

Йортон-илен яҡлаған,

Дошман аяҡ баҫмаған,

Дошман аяҡ баҫҡанда,

Йөрөр урын тапмаған.

Әй Иҙел ер, Иҙел ер,

Әй Иҙел ер, Иҙел ер.

Иҙел булһа, илең бар,

Илең булһа, Көнөң бар,

Көнөң булһа, йүнең бар,

Йүнең булһа, ерең бар,

Ерең булһа, халҡың бар,

Халҡың булһа, даңҡың бар.

Әй Иҙел ер, Иҙел ер,

Әй Иҙел ер, Иҙел ер!


Әҫәрҙәрен Асан-Ҡайғы ләҡәбе (псевдонимы) аҫтында ижад иткән бөйөк сәсән-йыраусыбыҙҙың билдәле ҡобайыры был.


«Асан» — боронғо төрки телебеҙҙә «тәхет» тигән һүҙ; тимәк, хан тәхетендә ултырған ҡайғылы кеше (ни өсөн ҡайғылы икәнлеген «Бала-Ҡарға» йыры моңонан һәм тарихынан аңлайбыҙ). Хан тәхете мәсьәләһенә килгәндә, сабый сағында уҡ был уғланды үҙенә ул итеп алып аҫырап үҫтергән Тимер-Ҡотлоҡ хандың үҙ улы ла, ҡыҙы ла булмағанлығы «Сыңғыҙнамә»нең өҫтәрәк килтерелгән өҙөгөнән асыҡ күренде. Билдәле булыуынса, 1375 йылда Урыҫ хан үлгәндән һуң Аҡ Урҙа тәхете өсөн Яусы (Дяусы) тоҡомдарының үҙ-ара ҡанлы алышы башланып, Тимер-Ҡотлоҡ та шул көрәштә ҡатнаша (бер нисә йыл ултырып та ала байтәхеттә) һәм шул ваҡыт үҙ урынына Әстерхан ханы итеп аҫырау улын — беҙгә билдәле Һалсы-Тимерҙе (йыраусы Асан-Ҡайғыны) ултыртып ҡалдыра. Тәүҙә — мырҙа (Принц), һуңынан хан булған юғары дәрәжәле «Бала-Ҡарға»ға, әлбиттә, йырауҙарын һәм ҡобайырҙарын үҙ исеменән сығарыуы уңайһыҙ, сөнки мәшһүр «Илсе Ғайса» йырыбыҙҙа ла әйтелгән бит:

Оят булмаҫ микән йыр йырларға

Беҙҙең кеүек аҫыл ирҙәргә...

Шуға күрә ул, минеңсә, автор ләҡәбе (псевдонимы) артына ышыҡланып ижад иткән, бының өсөн «Асан-Ҡайғы»ны һайлаған. Уның беренсе әҫәре лә, моғайын, үҙенең ҡайғылы бала сағынан — халҡыбыҙҙың моңло «Бала-Ҡарға» йыры булғандыр... Ә Һалсы хан ҡушамат-исеменә килгәндә, ул урыҫтың ышаныслы Холмогор йылъяҙмаһына 1375 йыл менән теркәлгән: «в те поры разбойници 
нарядив Новгородстии 70 ушкулов (кәмә. — Й.С.), а их 2000 (ғәскәр. — Й.С.), и шед, взяша город Кострому разбоем и побегоша в Хазтороҡань (Әстерхан. — Й.С.). И тамо избил их князь Хазитороҡанский Салчей». Йәғни урыҫтың Кострома ҡалаһын баҫып алып талаған һәм Әстерханға ла ябырылған Новгород юлбаҫарҙары армадаһын Әстерхан ханы Һалсы тар-мар ҡылған...[image: image42.png]


 (Һүрәттә Уралдағы башҡорт ыштаны).


Ошонан һуң Һалсы хан исеме осрамай тәүәрихтәрҙә, әммә уның уландары, үҙҙәре башҡорт Әмәт Хәмәт хан тоҡомдары булып та, рәсми яҡтан Сыңғыҙ тоҡомо Тимер-Ҡотлоҡ нәҫеле һаналғанлыҡтан, Аҡ Урҙа һәм аҙағыраҡ берләштерелгән Оло Урҙа тәхете өсөн барған ҡанлы болаларҙа, тартыштарҙа ҡатнашҡан, хатта хан булып та ултырғанға бик оҡшай. Сөнки Сыңғыҙ улы Яусы тоҡомдарының яҙма шәжәрәләрендә бер бик сәйер урын бар: Оло Урҙаға оҙаҡ йылдар (1465 — 1481) хан булған һәм Мәскәү кенәзлеге, Литва кенәзлеге менән йыш һуғышҡан, исеме урыҫ тәүәрихтәренә юйылмаҫлыҡ теркәлгән һәм 1481 йылда, өҫтә тасуирлауыбыҙса, Дон йылғаһы (Аҙау яҡаһы) буйындағы ҡышлауында башҡорт сапҡынсылары тарафынан үлтерелгән Әхмәт хандың исеме шул Сыңғыҙ нәҫелдәре шәжәрәһендә күренмәй - йәғни уның, Әхмәт хандың, Сыңғыҙ хан тоҡомонан түгеллеге фашлана. Тимәк, урындағы башҡорт хандары тоҡомонан булып сыға — ошолай итеп һиҙемләргә ерлек бар. Уның, һис ҡайҙан да түгел, — Әстерхандан икәнлеген, үҙенән һуң хан булған уландарының да төп йорто шул Әстерхан булғанлығын (ошонан алдағы бүлектәрҙә тарихи тасуирланды) иҫәпкә алһаҡ, уның тап ошо Әстерхан ханы Һалсы-Тимерҙең улы, Әлмөхәммәттең (Әмәт Хәмәттең) ейәне икәнлегенә шик ҡалмай. Әхмәт ханды үлтергән Себер ханы Өфөк (Упак/Ипак) Мәскәүҙең бөйөк кенәзе Иван Васильевичка яҙған хитапнамәһендә үлтерелгән Әхмәт ханды Тимер-Ҡотлоҡтоң «улы» тип яҙа (Н.М. Карамзин, том VI, гл. III, 265-енсе бит), ләкин был уның «аҫырау улының улы» йәғни Һалсы-Тимер хандың улы Әхмәт, булһа ғына дөрөҫ, ә Тимер-Ҡотлоҡтоң, ҡабатлап әйтәм тағы, үҙ улы булмаған һәм ул, Тимер-Ҡотлоҡ, Әхмәт хандың вафатынан һикһән йылға элегерәк һәм ҡартайып үлгән бит... Тимәк, Әстерхан (һәм Әстерхан ғына ла түгел!) хандарының шәжәрәһен Тимер-Ҡотлоҡтан түгел, ә аҫаба башҡорт Әлмөхәммәт (Әмәт Хәмәт) хандың атаһы Ғаяз хандан башлап үрсетеү дөрөҫ булыр:


1. Ғаяз. — 2. Әлмөхәммәт (Әмәт Хәмәт). — 3. Һалсы-Тимер (Асан-Ҡайғы). — 4. Кесе Мөхәммәт (1459 й. үлгән). — 5. Әхмәт (Оло Урҙа ханы, 1481 й. үлтерелгән) һәм Мәхмүт (1465 й. Оло Урҙа ханы).


5-енсе быуын ике улдың шәжәрәләрен айырым-айырым асабыҙ:


5. Әхмәт. — 6. Мортаза (1465 йылға тиклем Оло Урҙа ханы). — 7. Аҡкүбек (1532 — 1533 йй. Әстерхан ханы). — 8. Абдуллаһ (Ҡайбула, урыҫта хеҙмәт итә, 1570 й. үлгән). — 9. Мортаза-Ғали (урыҫта суҡындырылғас, Михаил Кайбулович).


Әхмәттән икенсе тармаҡ:


5. Әхмәт. — 6. Шәйех-Әхмәт (1525 һәм 1528 йй. Әстерхан ханы). — 7. Шәйех-Хәйҙәр. — 8. Дәрүиш-Ғали (1537 — 1539 һәм 1554 — 1556 йй. Әстерхан ханы). — 9. Йәнтимер.


5. Мәхмүт. — 6. Ҡасим хан (1490 йәки 1491 й. үлтерелгән), Йәнбәк (1514 й. Әстерхан ханы), Әбдел-Кәрим (1495 һәм 1508 — 1517 йй. Әстерхан ханы).


Мәхмүт улдарының шәжәрәләре:


6. Йәнбәк. — 7. Хөсәйен. (1523 й. Әстерхан ханы);


6. Әбдел-Кәрим (1502 [1508?] — 1514 йй. Әстерхан ханы). — 7. Абдар-Рахман (1533 й. Әстерхан ханы).
(Һүрәттә Ҡубандағы нуғай ҡатын-ҡыҙҙары).


Иҙелдең, Эстәрле-нең, Мәскәү йылғаһы башының исемдәре бик борон заман Әсә-тора (боронғо грек яҙыуҙа-рында Истра) исемләнеп, ул йылға тамаҡтарында бабаларыбыҙҙың Әсә-хоҙайбикәгә табыныу ур-ындары (ҡорам-ҡалала-ры) булғанлығын яҙғай-ным (Йыһат Солтанов. Хәтерхитап. Өфө, 2002; 367 — 369-ынсы биттәр). Ислам динен ҡабул ҡылғас, Иҙел тамағын-дағы шул табыныу үҙә-гебеҙ, үҙенең изгелеген һаҡлап, алыҫ Мәккәгә хаж сәфәренә киткән-ҡайтҡан мосолман баба-ларыбыҙҙың туҡталып тороу урынына әүерелгән, тик әүәлге исеме менән Әсә-торған (Әстерхан) тип йөрөтөлгән. 1290 — 1341 йй. хакимлыҡ итеүсе, урҙаһында Ислам динен нығытыусы Үзбәк хан ул хажиҙар төбәген, ҡарап-тәрбиәләп тотоу өсөн, үҙенең бер хажи-диндарына, тарханлыҡ хоҡуҡтары биреп, беркеткән; шунан һуң ғына ул ҡаланы “Хажи-тархан” тип атай башлағандар. Ысынлап та был изгеләрҙән-изге төйәк һаналып, 17-нсе быуатта унда булып киткән сәйәхәтселәр өс тиҫтәгә яҡын әүлиәләр зираттарының исемдәрен, урындарын яҙып алғандар. Шуныһы ла бик мөһим: Үҫәргән батшалар шәжәрәһенең атаҡлы бер заты баба-Төкләҫтең дә зираты шунда (хәҙерге Киров исемендәге судоверфь ихатаһында ҡалған) — был иһә Иҙел тамағы Әстерхан борондан уҡ Үҫәргән башҡорттарының аҫабалыҡ төйәге булыуын иҫбатлай. Бер ыңғай шуны ла әйтәйек: сығанаҡтарҙа баба-Төкләҫ ғали йәнәптәре Йеҙекәй батырыбыҙҙың бабаһы итеп күрһәтелгән — Йеҙекәйҙең Үҫәргән батшалар шәжәрәһенә ҡарағанлығын дөрөҫләүсе өҫтәлмә таяныс был.


Өҫтәге шәжәрәлә килтерелгән хандарҙың Әстерхан ханы Әбдел-Кәримгә тиклемгеләре бөтәһе лә Оло Урҙа (Алтын Урҙаның дауамы) хандары булған. Сарай ҡалаһы ҡыйратылғандан һуң Әстерхан уларҙың баш ҡалаһына әүерелгән. Оло Урҙа тамам тарҡалғандан һуң, үҙ аллы Әстерхан ханлығы башлана, 1491 йылда тәхеткә ултырған башҡорт Ямғырсы Муса улы уның тәүге ханы була. 1556 йылда Дәрүиш-Ғали хан заманында Әстерхан ханлығы йәшәүҙән туҡтай.


Инде Әмәт Хәмәт хан осорона кире әйләнеп ҡайтайыҡ та ул хан булып торған Бүләр ҡалаһы тирәләрен байҡайыҡ.

Бүләр ханы Әмәт Хәмәт һәм уның тоҡомдары


«Борон заманда был ерҙә нуғай ине. Зәй, Шишмә тигән ерҙәрҙә һәр тарафтан күсеп йөрөрҙәр ине, — тип әйтелә шәжәрәлә. — Ул заманда Әмәт Хәмәт тигән хандың ҡул аҫтында торҙолар... Шул уҡ заманда Йәнбәк хан (1341 — 1357. — Й.С.) менән Аҡһаҡ Тимер (1336 — 1405. — Й.С.) хан ине. Былар ваҡытында йортҡа оло бөлгөнлөк булды, һәр тарафҡа яуҙар булды. Әмәт Хәмәт хандың йорто боҙолдо»... (Һүрәттә Уралдағы башҡорт ҡатын-ҡыҙҙары һәм балалары).


Башҡорт еренә был оло бөлгөнлөк, ҡара яуҙар ябырылыуҙың датаһын баяғы башҡорт тәүәрихе «Сыңғыҙнамә»нән теүәл билдәләй алабыҙ: Алтын Урҙаның хан нәҫелдәренең береһе Булат-Тимер («Сыңғыҙнамә»лә ул Аҡһаҡ Тимер тип яңылыштырылған) дөрөп инеп болғар илен баҫып алған, Болғар ҡалаһын емергән һәм болғар ханы Ғабдулланы үлтергән 1376 йыл ул.


«Ул ваҡытта Бүләр шәһәренең ханы Әмәт Хәмәт тигән хан ине, — тип әйтелә «Сыңғыҙнамә»лә. — Күсәһе (иләүе) бер ҡабсаҡ тигән халыҡ, бараж тигән халыҡ ине (йәғни Ҡыпсаҡ һәм Юрматы башҡорттары. — Й.С.)».


Болғар ҡалаһын тар-мар ҡылған ошо Булат-Тимер бер юлы Бүләргә лә килеп еткәс, Әмәт Хәмәт хан, бейҙәре менән кәңәшләшеп, үҙ көсөнөң аҙлығын тойоп, уға ҡарышмаҫҡа була — ҡала ҡапҡаларын аса. Әммә Булат-Тимер ғәскәре ҡалаға бәреп кереп, осраған һәр берәүҙе ҡырып һала, сәскә атҡан Бүләр ҡалаһын ер менән тигеҙләп китә. Әмәт Хәмәт хан үҙ халҡының бер өлөшө менән далаға ҡасҡан икән. Яуыз хан уның йәйләүенә килеп етеп, йәнә кешеләрен ҡыра башлай. Әмәт Хәмәтте тотоп, Булат-Тимер ҡаршыһына баҫтыралар. Был осорҙа Әмәт Хәмәт хан һәм уның иләүе һаман яҙыҡ дин тотҡан булһа кәрәк, сөнки мосолман Булат-Тимер уға, үҙен һәм халҡын тамам ҡырылып бөтөүҙән ҡотҡарыу өсөн, хәҙер үк Ислам динен ҡабул ҡылыуҙы шарт итеп ҡуя һәм Әмәт Хәмәт хан быға ризалаша — һөҙөмтәлә илбаҫар уны имен ҡалдырып китә. Ҡәҙимге ҡанунға ярашлы, мосолман диненә күскән мәжүсиҙәргә мосолман исемдәре бирелеүен иҫтә тотһаҡ, ошоғаса сәйерерәк күренгән Әмәт Хәмәт исеме шул сәйерлегенән арына: Ислам диненә күндереүсе Булат-Тимер хан ҡушҡан, әммә ғәрәп телен белмәгән башҡорттар тарафынан боҙоп әйтелгән Әлмөхәмәт булырға тейеш был исем... (Һүрәттә Ҡубандағы нуғай балалары).

Әммә Булат-Тимер хан Бүләр төбәгенә ете йыл буйына тынғы бирмәгәнлеге, йыл да килеп баҫҡанлығы билдәле. Шунан йөҙәгән Әмәт Хәмәт хан, шәжәрәләгесә әйтһәк, «бер аҙ кешеләр менән ҡасып, Олуғ Иҙелдең (хәҙерге Каманың. — Й.С.) арғы яғына сыҡтылар һәм йорт урыны ҡаҙынылар. Ҡара йылға тигән Шишмә буйында ҡундылар... Бер зират ташы күрҙеләр. Ташҡа яҙылмыш «Сулҡа ата» тип. Хан әйтте, моғайын, был ғәзиз булыр имеш, тип. Шул ваҡытта тарих һигеҙ йөҙ ун берҙә (миләди буйынса 1408 йыл. — Й.С.) ине...»


«Нуғай ылыҫы шәжәрәһе» тигән боронғораҡҡы нөсхәһендә был зират, әйтеп үтеүебеҙсә, «Солон ата ҡәбере» тип яҙылған:


«Нуғайҙарҙың иң әүәлге хандары Әмәт Хәмәт хан булып, башта Зәй, Шишмә тигән урындарҙа торһа ла, һуңынан Иҙелдең аръяғындағы Солон атаның ҡәбере булған Ҡарбин тигән бер ергә барып урынлашып, бер ҡәҙәре ғүмер һөргәндән һуң ҡартайып, ханлығын Шығай бейгә тапшырҙы».


Шәжәрәләребеҙҙең ошоһонда — Шығай, икенсеһендә Шәғәли тип яҙылған был исем Шәйех-Ғалиҙың ҡыҫҡартылып әйтелеше булып тора.


«Шығай бей, Шатҡы һыуы буйында йорт һалып, бөтөн ғүмерен шунда уҙғарҙы. Шунда вафат булып, Солон ата ҡәбере янына дәфен ителде». Әйтеп үтеүебеҙсә, хәҙергә Татарстан биләмәһендә тороп ҡалмыш Шатҡы йылғаһы буйында Шығай бабабыҙ нигеҙләгән Шатҡы ҡасабаһы бар әле лә. Шундағы Минзәлә яҡтарында шул бабабыҙ Шығай бейҙән Шығай ауылы ла ҡалған (ҡулъяҙма: Ғәли Соҡори. Тәүәрих-и Болғарийа йакә тәкриб-и ғари динелүр вә һәм ҡол ғариф динелсә жағздур, 16А бит).


Юрматы шәжәрәһенән: Шәғәли бейҙең «уғылы Ғали Шәйех Дәрүиш тигән олуғ бей булды. Йорт аман булды. Шәйех Дәрүиш бей булғас, боронғо аталарының йортона — Зәй, Шишмәгә күстеләр, һәр тарафтан күсеп йөрөнөләр... Бер аҙҙан һуң Шәйех Дәрүиш бей донъянан үтте, унан һуң бейҙең уғылы Сәсле Дәрүиш ине, бейлеккә мөһөр бирелде. Олуғ бей булды...»


Ошо урында Шәйех Дәрүиштең — үлеү, Сәсле Дәрүиштең бейлеккә мөһөр алыу йылын шаҡтай яҡын теүәллекле билдәләү мөмкинлеге бар. Баяғы хеҙмәтендә Сәғит Мираҫ уҙаманыбыҙ яҙыуынса: «Былар һәммәһе Нуғай ылыҫынан булған әҙәм Ҡазанға хан булған заманда ине. Ҡазан ханын үҙҙәренең олуғ ханы итеп таныйҙар, ханлыҡтарын, бейлектәрен Ҡазан ханынан тәсдиҡ ҡылдыралар ине, быларға Ҡазан ханы мөһөр (мисәт) ебәрә ине...» («Ватандаш» журналы 1996/2; 101-енсе бит).


Ул осорҙоң Ҡазан ханы «Нуғай ылыҫынан» булғас, үҙебеҙҙең башҡорт икәнлеге шикһеҙ. Ҡазан ханлығын нигеҙләүсе Оло Мөхәммәт үҙе — башҡорт Туҡтамыш хандың улы икәнлеген, ә уның тоҡомонан ҡаны менән дә, рухы менән дә һуңғы башҡорт хан Илһамды Ҡазан тәхетенә 1479 йылда башҡорт-нуғайҙар мендергәнлеген беләбеҙ. Башҡорт Илһам хандың ханлыҡ ғүмере фажиғәле өҙөлә — 1487 йылда уны Ҡазан татарҙары бөтә ғаиләһе менән бергә уның ҡан дошманы булған Мәскәү батшаһына хыянатсыларса һатып ебәрәләр һәм ул шунда зинданда үлеп ҡала. Шуға күрә Сәсле Дәрүишкә бейлек мөһөрө тап Илһам хан тарафынан һәм ул хакимлыҡ ҡылған 1479 — 1487 йылдар араһында бирелгәнлеге төҫмөрләнә.


Юрматы шәжәрәһенән: «Нуғайҙар ғәҙәте шул ине: бей, мырҙа тип баш эйеп йөрөнөләр. Күсә-күсә Һаҡмар, Яйыҡҡа һәм Иҙел (Ағиҙел. — Й.С.) буйына еттеләр. Һанһыҙ нуғай ошо ерҙәрҙә торлаҡ ҡылдылар. Әммә Сәсле Дәрүиш бейҙең ғүмеренең ахыры булды, уғылы юҡ ине һәм ҡәрендәш-яҡыны юҡ ине, бер генә ҡыҙы бар ине, үҙ ҡулы аҫтындағы нуғайға (Себер хандары шәжәрәһенән Мамант-Солтандың улы Мамай-Нар-Ҡасимға. — Й.С.) ҡыҙҙы биргән ине. Әммә ул ҡыҙҙан ике уғылы бар ине, бере Борнаҡ, бере Ядкәр (1533 йылда тыуған, сөнки ул 1552 йылда Ҡазан ханы булғанында 19 йәштә ине. — Й.С.) тигән ине. Әммә Борнаҡ тип уны шуның өсөн атанылар, һәмсә уғылы-ҡыҙы юҡ сәбәптән, (ғүмерле булһын тип), бороно аҡ аттың ҡуйынына һалып, ат исемен (дөрөҫө — ләҡәбен, сөнки малайҙың Бикбулат тигән үҙ исеме лә була; шуға күрә «Бикбулат-Борнаҡ тип яҙабыҙ. — Й.С.) бирҙеләр. Аталары — нуғай — йәш ваҡытында вафат ине (Әстерхан ханы булып ултырғанында 1548 йылда аҫыраулығы буйынса ағалары Ямғырсы, Исмәғил, Йософ тарафынан үлтерелә. — Й.С.). Сәсле Дәрүиш бейҙең ҡулында үҫкәндәр ине. Сәсле Дәрүиш бей донъянан күсте. Оло улы Борнаҡ — бей булды, Ядкәр — мырҙа булды... Ул заманда Тәүкәй хан ине. Тәүкәйгә мөһөр бирелде».


Иң элек әйтергә кәрәк: Ядкәр мырҙа ул заманда ағаһы Бикбулат-Борнаҡ бейҙең хөкүмәтендә баҫҡаҡ вазифаһын үтәй. Баҫҡаҡ — дәүләт халҡынан дәүләт ҡаҙнаһына һалым йыйыусы ул. Шуға күрәме, әҙәбиәтебеҙҙә уны башҡорт халҡын талап йөрөүсе рәхимһеҙ нуғай баҫҡағы итеп күрһәтеү ҙә сағылып ҡала. Ләкин дәүләт илдән һалым йыйыуһыҙ йәшәй алмай — хатта беҙҙең осорҙоң Рәсәй Федерацияһы ла бит үҙенең һалымдар инспекцияһын һәм полицияһын булдырҙы...


Инде әле күрһәтелгән шәжәрә юлдарына килгәндә, шәжәрәсе был урында Бикбулат-Борнаҡтың бей булыуын Сәсле Дәрүиштең үлеү һөҙөмтәһе итеп күрһәтеп саҡ ҡына яңылышҡан, сөнки Сәсле Дәрүиш был тарихи ваҡиғанан һуң да бер нисә тиҫтә йыл йәшәүе билдәле. Сәсле Дәрүиштең бейлектән китеү сәбәбе, минеңсә, бөтөнләй башҡаса. Ул замандарҙа башҡорт бейҙәренең, мырҙаларының үҙ ғәскәре башында, Мәскәү кенәзенә ялланып, Мәскәүҙең төрлө һуғыш сәфәрҙәрендә ҡатнашыуы, ҡайһыларының оҙаҡ йылдар ҡалып Мәскәүгә хеҙмәт итеүҙәре билдәле. Мәҫәлән, минең туп-тура бабам Ябынсы, Василий өсөнсө кенәздең армияһында хеҙмәт итеп, яҫауыл дәрәжәһе алып ҡайта, «Үҫәргән тәүәрихе» шәжәрәһендә лә ул Ябынсы Яҫауыл исемендә билдәле. Ябынсы Яҫауылдың замандашы, Юрматы ҡәбиләһенең ололоҡло Дәрүиш-Ғали ләҡәбен йөрөткән баяғы бейе (уға был хөрмәтле «ғали» ләҡәбе Ҡазандың башҡорт ханы тарафынан бирелгән) Сәсле Дәрүиш тә, ана шулай урыҫтарға ялланып, Василий өсөнсөнөң оҙаҡ йылдарға (1510 — 1531) һуҙылған, ярым үҙ аллы Псков, Вологда, Рязань, Новгород-Северский кенәзлектәрен Мәскәүгә ҡушыу һәм Ҡырым, Ҡазан ханлыҡтарын ҡаҡшатыу өсөн барған һуғыштарында ҡатнашҡан, һөҙөмтәлә илгиҙәр-дәрүишкә әүерелеп, урыҫ армияһындағыса оҙон сәс-толом (коса) үҫтереп ҡайтҡан, шуға күрә Сәсле Дәрүиш (ә урыҫтарҙа — Коса) ләҡәбе алған булырға тейеш (урыҫ тарихында — Дервиш-Али исемендә билдәле, ә уның аҫырау улы [ейәне] Ядкәрҙе — Едигер Косаевич тип яҙғандар). Үҙе сит яҡтарҙа йөрөгәнендә Башҡортостандағы бейлек вазифаһын аҫырау өлкән улы (ейәне) Бикбулат-Борнаҡ башҡарып, ахырҙа уландың был вазифаһын, шәжәрәлә әйтелеүенсә, Ҡазандың ҡыҫҡа ваҡытлы башҡорт ханы Тәүкәй (Тәүкил) рәсми рәүештә нығытып ҡуйған — тәсдиҡләгән. Бының шаҡтай теүәллекле датаһы шул Тәүкәйҙең Ҡазан ханы булып ултырыу йылы менән тура килә. Был йылды билдәләүҙе уның, Тәүкәй хандың, тәржемәи хәленән башлайыҡ: «Тәүкәй мең дә һикһән биш йорт ҡаҙаҡҡа (күскенсегә. — Й.С.) баш булды, һәр тарафҡа күсеп йөрөнөләр... Ғәҙеллек менән йорт көттөләр», — тип әйтелә Юрматы шәжәрәһендә. Тимәк, үҙебеҙҙең Үҫәргән-нуғайҙарыбыҙҙың хан дәрәжәһенә ирешмеш күренекле бер мырҙаһы булып сыға һәм ул, Тәүкәй, Ҡазан хан һарайында хеҙмәт иткән күренекле Үҫәргән-нуғай мырҙаһы Тәүкил үҙе булып тора (был зат башҡорт Муса кенәздең яҡын туғаны булып, элегерәк Оло Урҙа ханына — Муса кенәздең кейәүе мәрхүм Әхмәт хандың улы Шәйех-Әхмәт ханға хеҙмәт иткән). 1530 йылда Ҡазан ғәскәрҙәре урыҫтарҙан еңелгәс, ғәҙәттәгесә, Ҡазандағы түрә-ҡара һағыҙаҡ ояһылай ҡайнаша башлай һәм Тағай менән әлеге шул Тәүкил мырҙалар етәкселегендә Мәскәү яҡлылар өҫтөнлөк алып, ҡырымлы Сафа-Гәрәй ханды тәхеттән ҡолатып, Мәскәү бөйөк кенәзе Василий менән солох төҙөшөү өсөн, беҙҙең Тәүкил мырҙаны, уның элек Оло Урҙа ханы Шәйех-Әхмәттең ылыҫ башлығы (премьер-министры) булыуын һәм 1501 йылда Оло Урҙанан Мәскәүгә илсе булып та барыуын (Н.М. Карамзин, т. VI; 187, 307-нсе биттәр) иҫәпкә алып, буғай, уны Мәскәү менән эш итмәле хан итеп һайлап ҡуялар. 1531 йылда ошо ике мырҙа (береһе инде хан дәрәжәһендә) шул эш менән Мәскәүгә юллана. Ләкин кенәз Василий был Тәүкил мырҙаның «хан»лығын һис танымай, юлдашы Тағай мырҙа менән икеһен Мәскәүҙән ҡыуып ҡайтара; урыҫҡа ныҡ бойондороҡло ҡазандар иһә, хан һайлау мәсьәләһендә шулай ауыҙҙары ныҡ бешеп, Мәскәүҙән үҙҙәренә икенсе бер хан һорарға һәм һөҙөмтәлә Мәскәүҙең тоғролоҡло ялсыһы Йәнғәлиҙе хан итеп алырға мәжбүр булалар. Тап бына шул ҡыҫҡа ваҡытлы Тәүкәй (Тәүкил) хан 1531 йылда төньяҡ-көнбайыш башҡорт иләүенә Бикбулат-Борнаҡты бей итеп раҫлаған — мөһөр биргән дә инде. Шунан һуң ул, Бикбулат-Борнаҡ, ошо Көн-Өфө-Тора кенәзлегендә (кенәзе Исмәғил Хайрас) туғыҙ йыл бей булып торғас, 1540 йылда үҙ атаһы Себер ханы Мамай-Нар-Ҡасим йәки Шәйех-Мамай-Ҡасим уны үҙе урынына Себер-Тура тәхетенә ултыртып ҡалдырған да үҙе иһә баяғы мәрхүм Әхмәт хандың урыҫтарға итәғәтле ейәне Абдрахмандың тамырын киҫергә — Әстерханды урыҫ ҡулы аҫтынан тартып алырға киткән, сөнки Ә.В. Туған (Башҡорттарҙың тарихы... Өфө, 1994; 26-нсы бит) Шәйех-Мамай-Нар-Ҡасимдың Әстерхан ханы булыу осрон 1540 — 1548 йылдар менән билдәләй.


Иҙел тамағындағы стратегик әһәмиәткә эйә Әстерханды ана шулай үҙенең хәрби төйәге (плацдармы) яһап алып, Мамай-Нар-Ҡасим хан Көнбайышҡа — төркиҙәрҙең үҙ аллылығының төп дошманы булып һаналған урыҫ иленең ҡалаларына сапҡын артынан сапҡын яһап бөлдөрә, урыҫтың хәтерендә ныҡ ярылып ҡалған боронғо ҡурҡыныс Мамай батыр (1380 йыл үлтерелгән) ҡабат терелгәндәй ҡабул ҡылына — Нар-Ҡасимға Мамай ләҡәбе шунан тағыла, буғай... Тик Мәскәү ҙә йоҡлап ятмай: үҙенең хас дошманына әүерелгән Мамай-Ҡасим ханды башҡорттарҙың үҙҙәренән юҡ иттертеү әмәлен эҙләп таба. Ул осорҙа Башҡортостандың көтөлмәгән ауыр хәлгә ҡалыуы ла Мәскәү файҙаһына була. Юрматы шәжәрәһендә (28 — 29-ынсы биттәр) аныҡ бәйән ителеүенсә, «бер заман йылдар ҡытлыҡ булды. Ҡыш бик оҙаҡ булды, өс йылғаса йылҡы, ҡуй бөттө, игендәр һис уңманы, күп халайыҡтар дарманһыҙ булдылар, вә күп халайыҡ ас-яланғас булдылар. Нуғайҙар (башҡорттар. — Й.С.) йыйылып кәңәш ҡылдылар. Боронғо аталарыбыҙ Ҡубандан килгән (заманында Ҡубан яғына олаҡмыш башҡорттарҙың күп өлөшөн Йеҙекәй батыр менән уның улы Нураддин — Мораҙым Уралға ҡабат алып ҡайтыуға ишара. — Й.С.) ине, ер-һыу тип; һалҡын ер, һалҡын һыу эҙләп килгәндәр, әммә ҡыш һыуығы Көн эҫелегенән яман имеш. Әммә һыуыҡ тәжрибәһенән да яманы — төн яғынан урыҫ көффар килгәйне (Строгановтарҙың Пермь яҡтарына ерегеүе. — Й.С.). Был ерҙәрҙә урыҫ күп булғай. Беҙгә был ер лайыҡ түгел тип, һанһыҙ күп нуғайҙар боҫор булдылар. Әммә ярлы-ябағалары Борнаҡ бейгә килеп әйттеләр: яҡшы ваҡытта бергә торҙоҡ, инде заман яманайғас, беҙҙе ҡайҙа ҡуйып китәһегеҙ, беҙ ҡайҙа барайыҡ, тип бик ялбарҙылар иһә, Бурнаҡ бей күсмәҫ булды. Энеһе Ядкәр мырҙа баш булып, һанһыҙ күп нуғай менән Ҡубанға күстеләр. Әммә туғыҙ йөҙ ҙә илле өстә (=1546. — Й.С.), Ағиҙелдең буйында үрге осо — Нөгөш, түбәнге осо Күкүш, шуларҙан сыҡҡан таралма һыуҙары, яландары менән биләп торалар ине (нуғайҙар). Өс йөҙ нуғай ырыуҙары менән дәхи ҙә Ҡубанға боҫтолар. Бурнаҡ бей менән ҡалғандары иштәк аталдылар». Ядкәр үҙенең башҡорттары менән Мәскәү дәүләтенә ялланып, уға Ҡубанда хеҙмәт итергә киткән, уның хеҙмәт дәүерен урыҫ тарихсылары һигеҙ йыл итеп билдәләй.


Күренеүенсә, Ҡубанға китмәй, Уралда тороп ҡалған бабаларыбыҙ үҙҙәрен Себер-Тура ханлығы башҡорттарының исеме менән «башҡорт» тип, ә ҡаҙаҡтар уларҙы, үҙҙәренә күрше Себер халҡы әстәктәрҙең исеменә бәйләп, «иштәк» тип атағандар...


Бына ошо ауыр-билғауыр заманда Әстерхан ханы Мамай-Нар-Ҡасимдың да, уның туғаны һәм Мәскәүгә ҡаршы көрәшендәге берекмәне булған Бәләкәй Урҙаның кенәзе (нурадины) Ирзал Ураҡтың да хәлдәре мөшкөл, ғәскәрҙәре ғәйрәтһеҙ була, әлбиттә. Күберәген урыҫ ҡулына ҡарап торған Ҙур Урҙаның (Көн-Өфө-Тораның) кенәз йортона әленән-әле Мәскәүҙән бүләккә килә торған аҫыл малдарҙы һәм Мәскәү менән берекмәнлекте, боронғолар һүҙе менән әйтһәк, «ҡан-ҡәрҙәшлектән дә өҫтөн күрмеш яуыз Исмәғил Хайрас», форсаттан файҙаланып һәм Мәскәү теләген үтәп, өҫтәрәк бер әйтеп үтеүебеҙсә, 1548 йылда Әстерханды аҫтыртын килеп баҫа һәм, туғанлыҡ хәйләһе менән хан ҡәлғәһенә үтеп инеп, Мамай-Нар-Ҡасимды язалап үлтерә, урынына Исмәғилдең ағаһы Ямғырсы мырҙа хан ителә. Бер ыңғайҙан Бәләкәй Урҙаның кенәзе (нурадины) Ирзал Ураҡ та юҡ ителеп, Исмәғилдең ҡустыһы Зартуш Һары Йософ уның урынын ала... Ләкин Зартуш Һары Йософ та ғәмәлдә Ҡазан яҡлы булып, Мәскәүгә ҡаршы торғас, 1554 йылда Мәскәү теләге менән уны Исмәғил Хайрас үҙе үлтереп, 1555 йылда ике урҙаны Мәскәүгә бойондороҡло берәгәй Оло Урҙаға берләштерә лә 1564 йылғаса (үлгәненсә) шуның кенәзе була. Ә 1557 йылда бейҙәребеҙҙең, Ҡазанға барып, Рәсәй батшаһына итәғәтлек итеүе — шул Исмәғил Хайрас етәкселегендәге Башҡортостандың үҙе теләп Рәсәйгә ғәмәли ҡушылыуын рәсмиләштереп дөрөҫләү генә һәм ул заманаһының тәрән аҡыл эйәһе Исмәғил Хайрас тарафынан ойошторолған да, булһа кәрәк...


Мәскәү яҡлы Әстерхан ханы Ямғырсы ла, көтмәгәндә, Яуыз Иван Ҡазанды яулап алыуы сәбәпле, урыҫтарҙың килешкеһеҙ дошманына әүерелгәс, 1554 йылда Яуыз Иван ғәскәрҙәре уны баҫтырырға хәрби сәфәргә сыға. Ә беҙ белгән Сәсле Дәрүиш (Дервиш-Али) был заманда урыҫтарға оҙаҡ йылдар тоғро хеҙмәте өсөн Яуыз Иван тарафынан һөйөлөп, 1551 йылда уға Звенигород ҡалаһы бүләк ителгән йәғни шунда хан итеп ҡуйылғайны. Әстерхандың хан тәхетенән ҡолатылған Ямғырсы урынына урыҫ ғәскәрҙәре Сәсле Дәрүиш (Дервиш-Али) ханды килтереп ултырта Әммә был да оҙаҡҡа бармай: Рәсәй дәүләтенә тулыһынса бойондороҡло булыуҙан баш тартҡан Сәсле Дәрүиште Яуыз Иван, 1556 йылда Әстерханға яңынан ғәскәр ебәреп, тәхетенән ҡолата һәм шунан һуң Әстерхан ханлығы, Ҡазан ханлығы һымаҡ уҡ, Рәсәйҙең ябай гөбөрнәһенә әүерелдерелә...

Ҡазандың һуңғы ханы Ядкәр, бабам Ябынсы Яҫауыл


1552 йыл Ядкәр батырҙың, башҡорт Себер хандары тоҡомоноң, йондоҙ сәғәте һуға.


Уның тәржемәи хәленең урыҫтарға бәйле башланғыс осоро тураһында 1542 йылдың 8 июлендә Әстерхандан Мәскәүгә ҡайтҡан илсе Ф. Невежиндың хисапнамәһенән беләбеҙ. Ф. Невежин унда Әстерхан батша улдарының береһе “Идехер” (йәғни ул саҡта Әстерханда хан булып торған Мамай-Нар-Ҡасимдың кесе улы Ядкәр) Мәскәүгә “бөйөк государьгә хеҙмәт итергә юлланды” тип хәбәр итә. Билдәле булыуынса, был осорҙа уның бер туғандарынан өлкән ағаһы Сура батыр — Ҡазан ханлығы хеҙмәтендә, уртансыһы Бикбулат-Борнаҡ Себер ханлығы тәхетендә ултыра. Күренеүенсә, Ядкәр мырҙаның Башҡортостандан сығып китеүенең башҡорт шәжәрәләрендәге датаһы урыҫтың тарихи доҡументтарындағыға тап килә — 1542 йыл. Урыҫ сығанаҡтарының барыһы ла күрһәтеүенсә, Мәскәү дәүләтенә ул һигеҙ йыл буйы хеҙмәт иткән (тимәк, 1551 йылғаса).


Олатаһы Сәсле Дәрүиш (урыҫ тарихындағы Дәрүиш-Ғали) миҫалында, булһа кәрәк, шул 1542 йылдан алып Ҡубан яғында урыҫ батшаһы Яуыз Иванға (моғайын, сик һаҡсыһы рәүешендә) ялланып хеҙмәт итеп йөрөгән был йәш егет (1533 йылда тыуған, Яуыз Ивандың йәштәше) төркиҙәр дәүләте Ҡазан ханлығын юҡ итергә Яуыз Ивандың аяҡланыуынан талағы ташып, буғай, урыҫ совет тарихсылары яҙыуынса, «1549 йылда Мәскәү батшаһына хыянат итеп» (Казанская история. М. — Л., 1954; 185 — 186-нсы биттәр), Башҡортостанына ҡайтып китә лә Бәләкәй Урҙа кенәзе Йософтоң ғәскәр башлығы була.


Ҡазанды алырға ҡәһәтләнгән Яуыз Иванға халыҡ-ара уңайлы форсат тыуа: Рәсәйҙең сит илдәр менән һуғыштары туҡтаған (Ҡазан ханлығының төп таянысы булырҙай төрөк солтаны менән дә дуҫлыҡ солохо төҙөлгән), Ҡазандың үҙ аллылыҡ билдәһе булырҙай хәләл ханы Үтәмешгәрәй менән уның исеменән идаралыҡ итеүсе әсәһе Сөйөмбикәне (башҡорт кенәзе Йософтоң ҡыҙын) хыянатсыл ҡазандар, әүәлдәнге үҙ ғәҙәттәре буйынса, үҙҙәре үк Мәскүгә һатып ебәреп, урынына Мәскәү ялсыһы Шәйехғәли ханды ултыртҡан һәм ул ханлыҡты эстән емереү әмәлдәрен күрә башлаған... «Бер көндө Шәйехғәли Ҡазандың барлыҡ туптарын эштән сығарып боҙҙо, дары һандыҡтарының һәммәһен бикләп, йәшерен рәүештә Зөйә (урыҫтарҙың Ҡазанды алыу өсөн терәк итеп ҡорған һәм даими урыҫ ғәскәрҙәре торған Свияжеск ҡәлғәһе. — Й.С.) ҡалаһына ебәрҙе. Бынан үҙе, үҙенең хеҙмәткәрҙәрен һәм Ҡазан ҙурҙарының бәғзеләрен алып, янындағы урыҫ ғәскәре менән, балыҡ тоторға тип ялғанлап, Ҡазандан сығып китте. Ҡазандан киткәс, янындағы Ҡазан мырҙаларын: «Һеҙ мине ханлыҡтан төшөрөргә тырыштығыҙ», — тип оҙон итеп орошто. Зөйәгә барғас, был мырҙаларҙың барыһын да үлтертте» (Ә.В. Туған. Башҡортттарҙың тарихы. Төрк һәм татар тарихы. Өфө, 1994; 328 — 329-ынсы биттәр). Был ваҡыт Ҡазан халҡы исеменән илсе булып Мәскәүгә барған Каширов Ғәлимәрҙән тигән түрә Яуыз Иванға күңелле тәҡдим яһай: «Әгәр кенәз хәҙрәттәре, Шәйехғәлиҙе төшөрөп, уның урынына Мәскәүҙән бер урыҫ наместнигын ҡуйһа, (Ҡазан ханлығын бөтөрөп, Рәсәй гөбөрнәһе яһау, тигән һүҙ был — ҡазандар инде үҙҙәрен-үҙҙәре һаталар Яуыз Иванға! — Й.С.), халыҡтар бик яҡшы итәғәт итерҙәр ине. Беҙ, ҡаланан сығып, ауылдарға таралып ултырыр инек» (тулы капитуляция! — Й.С.). [Ә.В. Туған, 328-енсе бит]. Яуыз Ивандың йөрәгенә был һарымай булып яғылып, Свияжеск воеводаһы кенәз Микулинскийҙы ҡазандарға хакимдар итеп ебәрә. Тынысланған ҡазандар «наместник Микулинскийға хан һарайын әҙерләргә керештеләр. Шәйехғәлиҙең ғаиләһен Зөйәгә оҙаттылар, кенәз Микулинскийҙы саҡырҙылар. Кенәз килде. Халыҡ уны Иҙел буйына төшөп ҡаршы алды» (Ә.В. Туған, 329-ынсы бит). Ләкин әүәлерәк Ҡазандан ҡасып китеп Мәскәүгә хеҙмәт иткән һәм инде килеп ҡазандарҙың саҡырыуы буйынса Мәскәүҙән кире ҡайтҡан Сапҡын һәм Бурнаш тигән түрәләр, көтмәгәндә: «Урыҫтар һеҙҙе тамам ҡырып, тамырығыҙҙы ҡороторға киләләр!» — тип ҡапыл эште боҙғас, ҡазандарҙың Мәскәүгә ҡарашы ҡырҡа үҙгәрә; 1552 йылдың 24 мартында ошо хаҡта хәбәр алмыш Яуыз Иван: «Христиан динлеләрҙәң рәхәте өсөн Ҡазанды тапарға, христиан динен юғары күтәрергә ваҡыт етте!» — тип оран һалып, оло ғәскәр менән Ҡазанға һуғыш сәфәренә сыға. Быға тиклем ҡазандарға иҫе китмәгән, әммә ошо хәлдәрҙе ишетеп аҡылын йыя башлаған төрөк солтаны ла, ниһәйәт, ҡан-ҡәрҙәшлекте иҫенә төшөрөп, урыҫ кафырға ҡаршы изге һуғышта Ҡазан ханлығы менән берләшергә саҡырып, Башҡортостанға үҙенең илсеһен юлландыра. Кенәздәр һәм мырҙалар төрөк солтанының затлы бүләктәрен ихлас ҡабул ҡылып алып, хитапнамәһен дә иғтибарлы тыңлайҙар: «И ҡеүәтле нуғай иленең күмәктәре, мине тыңлап, Ҡазанға яҡын йәшәүселәр булараҡ, уға ярҙам хаҡына, бигерәк тә боронғо һәм бөйөк динебеҙ хаҡына Мәскәү батшаһы һәм бөйөк кенәзенә ҡаршы көрәштә ысын йөрәктән ҡазандарға ҡушылығыҙ, бирешмәгеҙ, көслө ҡаршы тороғоҙ уға. Һеҙҙең турала һәр саҡ ишетеп торам: динебеҙгә уҫал һөжүм ҡылыуына, уны юҡ итергә яҫҡаныуына ҡаршы көрәшергә теләйһегеҙ икән. Һәм бына ни хаҡында бик ныҡ хәүефләнәм һәм ҡурҡам: үҙ-ара килешмәй йәшәһәгеҙ, Ҡазанға килгән бәлә һеҙгә лә килер, юҡҡа сығырһығыҙ һәм урҙағыҙ тарҡалыр».


Ләкин үҙенең башҡорт иленең киләсәген Бохара, йә Төркиә юлында түгел, ә яҡын күрше һәм ҡеүәтле Рәсәй дәүләте менән берлектә күргән Исмәғил Хайрас кенәзебеҙ төрөк солтанына оторо яуаплай: «Һин, бөйөк бадиша-солтан, беҙҙе түгел, ә үҙеңде ҡайғыртаһың. Һин беҙгә батша ла түгел, етмәһә, сөнки беҙҙең ерҙә һис ни ҡормайһың, беҙҙең менән идара ҡылмайһың һәм беҙҙән алыҫта — диңгеҙ аръяғында йәшәйһең; байһың, көслөһөң, мөлкәттәрең башыңдан ашҡан — бер нәмәгә лә мохтажлығың юҡ; ә беҙ иһә фәҡирбеҙ, барлы-юҡлы торабыҙ. Әгәр кәрәк-яраҡтар менән еребеҙҙе Мәскәү батшаһы тәьмин итмәһә, бер көн дә йәшәй алмаҫ инек. Һәм шул игелеге өсөн беҙ хәйләкәр һәм алдаҡсы ҡазандарға ҡаршы көрәшендә уға ярҙамға килергә тейешбеҙ. Гәрсә улар, ҡазандар, менән телебеҙ ҙә, динебеҙ ҙә бер булһа ла, хәҡиҡәт яғында беҙ! — Һәм артабан хитапнамә юлдарында бабабыҙ Исмәғил Хайрастың ҡайһындай ҙа зирәк аҡыл эйәһе булғанлығына, хатта бөгөн беҙ белергә тырышҡандарҙы ла алдан күреп-белеп эш иткәнлегенә иҫең-аҡылың китерлек. — Беҙгә, - ти ул, - мәскәүҙәрҙең ҡазандарға ҡаршы барыуына ғына түгел, ә бәлки һинең үҙеңә, батшаларҙың батшаһына ҡаршы барыуына ла ярҙамлашыу хәйерле
, юғиһә беҙгә ҡаршы ла ҡубынырһың. Әллә һин ишетмәнеңме ни ҡазандарҙың мәскәүҙәргә даими ҡайһындай яуызлыҡ ҡылыуҙарын, өҙлөкһөҙ улар еренә ябырылыуҙарын һәм урыҫ кешеләрен һәләк итеүҙәрен? Һәм урыҫтар менән ике-ара шартнамәләрен күп тапҡырҙар боҙоуҙарын һәм тыныслыҡҡа хыянат ҡылыуҙарын. Ә, етмәһә, беҙгә тумбытаһың: уның яғынан ҡазандарға ни булһа, һеҙгә лә шул буласаҡ, тип. Нуғайҙарҙың иһә һүҙе ошолай: уға (урыҫ батшаһына) буйһоноу һәм хеҙмәт итеү беҙгә һис оят түгел — бөтә байлығы һәм ҡеүәте менән ул да һинең кеүек үк. Беҙҙең китаптарыбыҙҙа ла, христиандарҙыҡында ла яҙылған бит: ахыры заманда бөтә телдәр ҙә ҡушыла, бөтәһе лә христиан динендә һәм шул уҡ дәүләт ҡулы аҫтында була. Урыҫтың христиан дине кеүек тағы ниндәй изге дин бар? Беҙҙең ҡараңғы диндәребеҙҙең бөтәһенән дә яҡшыраҡ, яҡтынан-яҡты ҡояштай нур сәсә ул» (Сказание о царстве Казанском. М. — Л., 1954; 98 — 99-ынсы биттәр). Диндәр тураһында ошондай һүҙҙәр әйтергә хәҙерге заман уҙаманының да һис ҡыйыулығы етмәҫлек...


Исмәғил Хайрастың бер туған ҡустыһы Йософ, Бәләкәй Урҙа кенәзе, урыҫтарға ҡаршы һуғышҡа барырға 120 меңлек ғәскәр туплап, ағаһын да өгөтләгәс, «урыҫ юҫығын тотҡан һәм Мәскәү менән экономик бәйләнештә булған Исмәғил, үҙенең, Йософ һымаҡ, Бохара менән түгел, ә Мәскәү менән сауҙа итеүен сәбәп итеп ҡуйып, был походта ҡатнашыуҙан баш тарта. «Мин дә һуғыша башлаһам, минең үҙемә яланғас йөрөргө ҡала, ә кешеләр ҡырыла башлаһа, кәфендәр ҙә етмәҫ», — ти Исмәғил. Ул үҙе походта ҡатнашыуҙан баш тартыу ғына түгел, был уйҙан күп кенә башҡа мырҙаларҙы һәм үҙенең туғаны Йософто ла дүндерә» (Ә.Н. Усманов. Башҡортостандың үҙ ирке менән рус дәүләтенә ҡушылыуы. Өфө, 1982; 107-нсе бит). Һөҙөмтәлә Исмәғил Хайрастың Әстерхан ханы булып ултырған бер туған ағаһы Ямғырсы, «Русиәгә дуҫлыҡ күрһәтеп, ғәскәр менән ярҙам бирә; Әстерхандың ҙур кенәздәренән Ҡайбула мырҙа, Мәскәүҙә Йәнғәли хандың ҡыҙына өйләнеп, рәсми ҡайнатаһы кенәз Иванға һәр төрлө булышлыҡ итә ине» (Ә.В. Туған, 330-ынсы бит). Көндән-көн эштәре хөртәйеп, өмөтһөҙлөккә төшә башлаған ҡазандар ҙа ярҙам һорап нуғай урҙаларына илселек ебәреп ҡарайҙар, ләкин Исмәғил Хайрас юҫығын тотҡан кенәздәр һәм мырҙалар уларҙы, затлы бүләктәрен ҡабул ҡылып алһалар ҙа, буш ҡул ҡайтарып ебәрәләр: «Мәскәү батшаһына ҡаршы һуғышырға яугирҙәребеҙҙе һеҙгә ебәрә алмайбыҙ, — тиҙәр улар. — Һеҙгә ярҙамға күп тапҡырҙар ғәскәр ебәреп ҡараныҡ, тик уларҙың бөтәһен дә ҡырылыуға дусар ҡылдығыҙ, береһе лә әйләнеп ҡайта алманы; һәм беҙгә аш менән атҡан Мәскәү хакимдарына таш менән атһаҡ, Хоҙай Тәғәлә орор; ...киреһенсә, һеҙҙең һымаҡ хәйләкәр һәм иманһыҙ бәндәләргә ҡаршы барыусыға ярҙам итергә әҙербеҙ» (Сказание..., 142 — 143-өнсө биттәр). Шулай ауыҙҙары бешеп башҡорттарҙан ҡайтып килмеш илселәрҙе Ҡазанға етәрәк урыҫ яугирҙәре тотоп, Яуыз Иванға килтергәс, уларҙың Ҡазанға ҡайһындай хәбәр илтеүҙәренән ҡыуанған батша илселекте иҫән-имен керетеп ебәрә Ҡазанға. Һәм тегеләр, баяғы шомло хәбәрҙе унда еткергәс, Яуыз Ивандың үҙҙәренә күрһәткән мәрхәмәтенән күңелдәре иреп, фетнә ойошторалар ҙа төн эсендә үҙҙәре яҡлы 3000 кешене ҡатындары, бала-сағалары менән эйәртеп, Ҡазан ҡәлғәһе ярығынан Яуыз Иван ыҫтанына ҡасалар. Шомға ҡалған башҡа ҡазандар ҙа һәр төн һайын төркөм-төркөм шулар юлынан тая. Әйткәндәй, төрлө йылдарҙа ҡасып китеп урыҫ усын ялаған Ҡазан түрәләре Яуыз Иван ыҫтанында быларҙан башҡа ла күп була, урыҫ ғәскәрҙәре сафында улар үҙҙәренең татар ғәскәрҙәре менән Ҡазанды алыуҙа әүҙем ҡатнаша. Әммә Башҡортостандың Тора хан иле — Көн-Өфө-Тора һәм Себер-Тора виләйәттәренең ҡайһы бер бейҙәре Ҡазан яғында булғанлығын да күрәбеҙ: урыҫ ябырылыуынан Ҡазанды һаҡлап баһадирҙарса һуғышыусыларҙың ғәскәр башлыҡтары араһында был юлдарҙың авторының туп-тура бабаһы — «Үҫәргән тәүәрихе»нә Яуынсы Яҫауыл тип теркәлгән, ә Ҡазанда Ябынсы, Япанча
 исемдәрендә билдәле ғәскәр башлығы; шулай уҡ Бүләр бейе Сөнсәләй (шәһит китә), Ҡара-Табындың билдәле сәсәне Ҡарас фамилияһын йөрөткән Ҡарас мырҙа һәм Мамай-Нар-Ҡасим улдарының береһе Нарыков мырҙа ла бар. Ләкин...


«Шул ваҡыт Ҡазандың Камай исемле бер мырҙаһы, Иван янына килеп, Ҡазан эсендәге йөмлә эштәрҙән хәбәр бирҙе. Ул: «Беҙ, ике йөҙләп кеше, Русиәгә шул көйгә генә бирелергә теләнек. Улар беҙҙең һәммәбеҙҙе тотоп алдылар. Мин яңғыҙым ҡасып ҡотолдом... Ҡазандың утыҙ меңлек үҙ ғәскәре, ике мең ете йөҙлөк нуғай (башҡорт. — Й.С.) ғәскәре бар. Бер миҡдар ғәскәр менән Ябынсы мырҙаны, ғәскәр йыйыу өсөн, Арча тарафына ебәрҙеләр. Ҡазанда солох теләүсе берәү ҙә юҡ», — тип һөйләне» (Ә.В. Туған, 332-нсе бит).


Ошондай ҙа хәл иткес мөҙҙәттә ханһыҙ ҡалған, төрөк солтанынан да, уға бойондороҡло Ҡырым ханынан да, башҡа яҡтарҙан да хәрби ярҙам килеренә өмөтөн өҙгән ҡазандар, һуңғы сара итеп, урыҫтарға ҡарышыуҙы етәкләргә ҡөҙрәтле хан ебәреүҙе һорап башҡорттарға — Бәләкәй Урҙаға мөрәжәғәт итәләр һәм Зартуш Һары Йософ кенәз тарафынан ҡайнар теләктәшлек табалар. Заманында урыҫ ҡалаларының ҡотон осороп йөрөгән һәм Рәсәйгә баш эймәүсе Әстерхан ханы сифатында үлтерелгән элекке Себер ханы, башҡорт батыры Мамай-Нар-Ҡасимдың үҙе кеүек үк баһадир һәм тәүәккәл улын, ун туғыҙ йәшлек егет Ядкәрҙе, тейешенсә баһалап, Зартуш Һары Йософ уны, Ҡазандарҙың үтенеп һорауын ҡәнәғәтләндереп, Ҡазан ханлығын Яуыз Ивандан аҡтыҡҡаса ҡурсаларға хан итеп тәғәйенләй һәм, толпарҙарға атланған, яҡшы ҡоралланған биш йөҙ яугирен биреп, ашығыс рәүештә оҙата һуғыш сәфәренә. Башҡортостандағы урыҫ шпиондары был хаҡта Яуыз Иванға хәбәр итеп, яңы ханды тотоп алып юҡ итмәккә Ҡазан юлына көслө ғәскәр ҡуйыла, урыҫ воеводалары затлы улъяны күҙ йоммайынса һағалап көтә. Ләкин, тарихсыбыҙҙың һүҙҙәре менән әйткәндә: «Ядкәр шул әҙ генә ғәскәре менән урыҫ ғәскәренең уртаһынан ярып үтеп китте. Урыҫтар бер ни ҙә ҡыла алмай ҡалдылар... Ҡазан халыҡтары Ядкәргә тоғролоҡҡа ант иттеләр. Ядкәр Рәсәй менән иң ахырғы һулышына тиклем һуғышасағына ант итте» (Ә.В. Туған, 331-енсе бит). Һәм башҡорттоң Себер хандары нәҫеленән булған был батыр, аҙаҡҡаса антына тоғро ҡалып, Яуыз Ивандың ун биш тапҡырға артығыраҡ ғәскәренә ҡаршы Ҡазан патриоттарының ҡаһармандарса һуғышын етәкләне. Әммә Ҡазандарҙың борондан уҡ килгән хыянатсыллығы, үҙ тиреһен һаҡлау хаҡына үҙ хандарын дошманға тотоп биреү тәжрибәһенең ҡандарына һеңгәнлеге Ҡазандың был һуңғы ханын да Яуыз Иванға һатып ебәреүҙәренә килтерә. Ҡазанды алыу һуғыштарының үҙәгендә ҡатнашҡан кенәз Андрей Курбский яҙмаларына таянып, татарҙың билдәле тарихсыһы тасуирлай: «Тау аҫтындағы урындар татар үлектәре менән тулып, Ҡазан кешеләре үҙҙәренең туғандары өҫтөндә йөрөйҙәр ине. Ҡазандар Ядкәр ханды бейек бер таш өҫтөнә мендереп, урыҫтарҙан бер аҙға булһа ла ороштан туҡтап тороуҙарын үтенде. Уларҙың былай итеүҙәре үҙҙәренең бер теләктәрен урыҫтарға белдереү өсөн ине. Урыҫтар ҙа ҡаршылыҡ ҡылманы, ороштан туҡтаны. Ҡазандар урыҫтарға ҡарап: «Беҙҙең йортобоҙ, шулай уҡ хандарыбыҙҙың утрағы булған олуғ шәһәребеҙ бар булып торған сағында, үҙебеҙҙең ханыбыҙ һәм йортобоҙ өсөн һуңғы сиккә тиклем ороштоҡ. Бына хәҙерендә ханыбыҙҙы һау булараҡ һеҙгә тапшырабыҙ. Һеҙ уны үҙегеҙҙең батшағыҙ янына илтегеҙ. Ҡалғандарыбыҙ иһә һеҙҙең менән аҡтыҡ һауытты эсәр өсөн киң яланға сығабыҙ», — тине... Шунан һуң Ядкәр хан үҙенең өс кешеһе менән урыҫтар ҡулына тапшырылды» (Һади Атласи. Себер тарихы. Сөенбикә. Ҡазан ханлығы. Ҡазан, 1993; 420-нсе бит).


Төрки халыҡтарының был ҡитғалағы һуңғы ханлыҡтарының береһен һәләкәттән һаҡлап алып ҡалыу өсөн йән аямай һуғышыусыларҙың фиҙакәрлегенең миҫалы итеп тарихсыбыҙҙың китабынан башҡорт яугирҙәренә ҡағылышлы тағы ла бер өҙөктө килтерәйек: «29 августа Ябынсы мырҙа үҙенең бер аҙ ғәскәре менән кенәз Халиҡов (урыҫтар яғындағы татар) командаһындағы ҙур фирҡәгә һөжүм итте. Икенсе фирҡәләр килеп етеп, урыҫтар күбәйгәс, Ябынсы урман эсенә кереп китте. Бынан һуңғы көндәрҙә лә Ябынсы мырҙа шундай һөжүмдәрен дауам итте. Ҡазан эсендәге халыҡтар, манара башынан уға ымлап, һөжүм өсөн һәр бер уңайлы урынды күрһәтеп торалар ине. Шуға күрә лә Ябынсы урыҫ ғәскәре өсөн бик ҡурҡыныслы бер бәлә булды. Ахырҙа Иван, ғәскәрен икегә бүлеп, бер өлөшөн — Ҡазанға, икенсе өлөшөн Ябынсыға ҡаршы ҡуйҙы. Һуңғыһының да, яртыһын йәшереп, яртыһын ғына Ябынсыға ҡаршы ебәрҙе. Ябынсы алдына ҡаршы килгән ғәскәргә һөжүм итте, урыҫтар еңелеп ҡастылар. Ябынсы уларҙы хатта йөктәр араһына тиклем ҡыуып килде. Шул ваҡыт әлеге йәшеренгән ғәскәр уларҙың арттарында ҡалғайны, Ябынсыны уратып алдылар. Ике арала бик ҡаты һуғыш булды. Ябынсы ғәскәренән бик аҙы ғына ҡотолдо, бер миҡдары әсир төштө. Кенәз Иван быларҙы ҡала халҡының күҙе алдында бағаналарға бәйләп ҡуйҙырҙы ла уларға, ҡала халҡына ҡарап: «ҡаланы бирегеҙ!!!» — тип ялынып ҡысҡырырға ҡушты. Ҡазан халҡы, кафыр ҡулында шул ҡәҙәре яфа күргәнсе, үҙ ҡулыбыҙҙан үлегеҙ тип, был әсирҙәргә мылтыҡтарҙан аттылар. Иван ҡазандарҙың был тиклем намыҫлы, урыҫтарға был тиклем дошман булыуҙарына хайран ҡалды» (Ә.В. Туған, 333 — 334-енсе биттәр)...


Ғәййәр Ябынсы бабамдың Ҡазан ханлығын яҡлауҙағы һуңғы һуғышы була был, шунан һуңғы яҙмышы тарихсыларға билдәһеҙ. Ләкин ул, Ҡазан ханлығы емерелгәс, Яуыз Ивандың оҙон ҡулынан ҡасып, Башҡортостандың Себер юлындағы алыҫ Тора йылғаһы буйында пәйҙә булып, Тора (хәҙерге Туринск) ҡалаһына барып урынлаша, шул ҡаланың түрәһе сифатында 1580 йылда шул төбәктә урыҫ юлбаҫары Ермакка ҡаршы беренсе һуғыштар менән етәкселек итә. Есиповтыҡынан элегерәк яҙылған «Погодинский летописец»та әйтелә: «От Тагилу поплыл Ермак с товарищи Турою рекою вниз и догребли... до Епанчина, что ныне словет Туринской острог. И тут у Ермака с татары с кучюмовыми бой был, а языка татарского не изымоша... И с Епанчина погребли на нис же Турою в Тобол реку»...


Инде Ҡазан һәләкәтенә әйләнеп ҡайтайыҡ. Ниһайәт, «басурман»дарҙың һуңғы бастионы алынғас, шатлығы эсенә һыймаған Яуыз Иван тантаналы рәүештә Мәскәүгә ҡайта. Ҡала биҫтәләренә етер-етмәҫтән үк, ҡаланың бөтә сиркәүҙәренең дөңгөрҙәре дөңгөрҙәп, тәре күтәрмеш урыҫтар, урам ҡырыйҙарына ҡоймаланып, шанлы батшаһын алҡышлай ҙа тәбрикләй. Бөйөк еңеүенең ләззәтен тулыһынса халҡына татытыр өсөн, Яуыз Иван, урамдар буйлатып, һуғышта әсир алынған меҫкен Ҡазан ханын һәм уның ярандарын уның илле меңлек сиреүҙәре менән ҡуша үҙенең алдынан ебәрә (шунан күрә яңы заман яуызы Сталин да, Сталинградта еңгәс, күп меңлек немец әсирҙәре колоннаһын Мәскәү урамдары буйлатып үткәртә бит!). Был «басурман» йәндәрҙе аҙаҡ йә, көсләп суҡындыртып, төрлө һуғыштарҙа урыҫ ғәскәрҙәренең алдынан юл ярып барыусы «пушка ите» яһайҙар, йә ҡырып бөтөрәләр. Ҡазандың һуңғы шанлы ханы Ядкәр ҙә, христиан диненә күсеп, Яуыз Иванға игелекле хеҙмәт итеүсе «царь Симеон Касаевич Казанский» булып китә...

Себер ханы ла бер үк Ядкәр


1555 йылда Көн-Өфө-Тора (Оло Урҙа) кенәзе Исмәғил Хайрас оҙаҡламай Башҡортостандың үҙе теләп Рәсәйгә ҡушылыуын (бойондороҡло булыуын) тәьмин иткәнлеген әйткәйнек. Бер үк ваҡытта Себер ханлығын да ошолай тыныс юл менән үҙенең ҡулы аҫтына алырға ынтылып, быны бойомға ашырыуҙы Яуыз Иван элекке Ҡазан ханы, бөгөндән үк буласаҡ Себер ханы Ядкәргә — «царь Симеон Касаевич Казанский»ға йөкмәткән һәм уны 1554 йылда уҡ йәшерен рәүештә Себергә оҙатҡан булырға тейеш. Сөнки Н.М. Карамзиндың күрһәтелгән хеҙмәтендә (228-енсе бит) яҙыуынса, Яуыз Иван 1554 йылда уҡ үҙен Себер хакимдары итеп атаған — төбөндә шул Ядкәр менән килешеүе, Ядкәрҙең шуны үтәргә Себергә ҡайтып китеүе (мосолманса Ядкәр исеме менән, әлбиттә) яталыр. Киләһе 1555 йылда Себер ханы Ядкәр урыҫ ғәскәрҙәренең Әстерханды алыуын ишеткәс, шул айҡанлы Мәскәүгә ике йомошсоһон юлландыртып, бойороусыһы Яуыз Иванды “Ҡазанды һәм Әстерханды алыуы” менән ҡотлай. Бында Ядкәрҙең, инде ысын урыҫ патриотына һәм Яуыз Ивандың тоғро ялсыһына әүерелгән шәхестең, ҡитғабыҙ тарихындағы ике ҙур ваҡиғаны, икеһенең дә бер үк дәрәжәләге мөһимлеген билдәләп, икеһен бер ыңғайҙан һәм хронологик тәртиптә исемләп атауы күренеп тора. Ләкин шуны аңламаған тарихсылар Ҡазандың алыныуы менән ҡотлаусының шул уҡ Ҡазан ханы Ядкәр икәнлеген баштарына ла килтермәйҙәр, ә бөтөнләй икенсе бер Ядкәр итеп һанайҙар. Яуап бында бер генә: эйе, икенсе, ләкин Ҡазан патриотынан Мәскәү патриотына әүерелгән, мосолман Ядкәрҙән христиан Симеон Касаевич Казанскийға әйләнгән Ядкәр...


Мосолман ханлығы булған Себерҙә үҙенең мосолман исеме менән Мәскәү файҙаһына эш иткән Ядкәр, Себер ханлығын тыныс юл менән урыҫ дәүләтенең бойондороҡлоһо итеп танытып, Яуыз Иванға һәр йыл һайын кеше башы иҫәбенән 30 700 кеш һәм шунса тейен тиреһе түләп торорға яҫаҡ йөкмәй.


Әммә шул 1555 йылда уҡ Ядкәр хандың, ҡабат “царь Казанский Симеон”ға әйләнеп, Себерҙән кире киткәнлеген күрәбеҙ (урыҫ ғәскәрҙәре сафында Ҡырым ханы Дәүләт-Гәрәйгә ҡаршы һуғышырға саҡыртып алғандыр батша): “Сам Иоанн (Яуыз Иван. — Й.С.) немедленно выступил из Москвы с князем Владимиром Андреевичем, царем Казанским Симеоном” (Н.М. Карамзин, 235-енсе бит).


Тимәк, Ядкәр 1554 йылда уҡ (үҙ мосолман исеме менән) Себеренә хан итеп ҡайтарылған (Себер ханлығын Рәсәй батшаһының ҡулы аҫтына керетергә), 1555 йылда урыҫтар Әстерханды алыуы айҡанлы (Ҡазанды ла ҡушып яҙып) Мәскәүгә ҡотлау ебәргән һәм үҙе лә, үҙенең (Ядкәрҙең) исеменән идара итергә ағаһы Бикбулатты хан итеп ҡалдырып, Ивандың Ҡырым-Литва һуғышында ҡатнашырға киткән.


Ядкәр-Симеон үҙенең бойороусыһы Яуыз Иван менән шул һуғышта Алыҫ Көнбайышта йөрөгәнендә 1556 йыл аҙағында Ядкәр исеменән идаралыҡ иткән Себер ханынан (Бикбулаттан) Мәскәүгә “Ядкәр илсеһе” килә, урыҫ дәүләт ҡаҙнаһына ул, теге саҡ Ядкәр йөкмәп алған яҫаҡ — 30.700 дана урынына, 700 генә кеш тиреһе тапшыра. Яуыз Иван илсене төрмәгә яптырта Һәм ул Ядкәрҙе, моғайын, киләһе йылдың йәйендә үк (юл төшкәс тә) “Себер хатаһын” төҙәтергә ҡайтарып ебәргәндер, сөнки: “Наконец, в 1558 году Едигер доставил в Москву дань полную, с уверением, что будет впредь исправным плательщиком (Н.М. Карамзин, 228-енсе бит).


Яуыз Ивандан шулай йәшерен бурыс йөкмәп ҡайтҡан Ядкәр Себер ханлығы тәхетен ағаһы Бикбулат-Борнаҡтан, туғандарса килешеп (йәки Рәсәй ҡеүәте менән ҡурҡытып!), ҡан ҡойошмай ғына алғанға оҡшай — йылъяҙмасылар был үҙгәреште хатта тоймай ҙа ҡалғандар, буғай, сөнки бер юлы икеһен дә хан итеп һанай бирәләр. Икәүләп идара итәләр кеүек күренһә лә, әммә идара теҙгене Рәсәйҙең бойондороҡлоһо Ядкәр хан ҡулында икәнлеге, Яуыз Иван теләген бойомға ашырып, Себер ханлығын үҙе теләп Рәсәйгә ҡушҡанлығы (бойондороҡло ҡылғанлығы) ап-асыҡ. Шул уҡ ваҡытта ул Себер биләмәләренә ҡаҙаҡ урҙаһының (заманында башҡорт Аласағыр хан төҙөгән Алаш-Урҙаның) ханы һөжүм итеүен, кешеләрен әсир алыуын белдерә. Тимәк, Күсем хандың Себер ханлығын баҫып алыу һуғыштары 1558 йылда уҡ барған, һөҙөмтәлә Себер юлы башҡорттарының урыҫ дәүләтенә тыныс юл менән ҡушылыуҙары боҙолоп, аҙаҡ юлбаҫар Ермактың, унан һуң урыҫ ғәскәрҙәренең ҡан ҡойошло яулап алыуына килтергән.


Шулай ҙа Күсем һөжүмдәре тәү мәлдә кире ҡағылған, Себер иле бер нисә йыл имен ҡалған булһа кәрәк. Сөнки 1562 — 1563 йылдарҙа Себер дәүләте етәкселәрен һәм ғәскәрҙәрен бик Алыҫ Көнбайышта — Литваға ҡаршы һуғыш асҡан Яуыз Ивандың урыҫ армияһы сафтарында күрәбеҙ: “...Иоанн замыслил нанести важный удар Литве... Сам государь отправился туда декабря 23-го [1562 г.]; а с ним князь Владимир Андреевич, цари Казанские, Александр [Үтә-мешгәрәй] и Симеон [Ядкәр]... Иоанн 31 генваря 1563 года осадил Полоцк и 7 февраля взял укрепления внешние” (Н.М. Карамзин, 286-нсы бит). Шул хаҡтағы доҡументтарға Ядкәребеҙ — хан (царь) Симеон Касаевич Казанский тип, ә элекке хан Бикбулат-Борнаҡ — хан улы (царевич Бикбулат) рәүешле теркәлгән. Тимәк, Бикбулат-Борнаҡ ханлығын энеһе Ядкәргә тапшырып, үҙе иһә хан улы (мырҙа) булып ҡалған. Мәҫәлән, 1562 йылда урыҫ ғәскәрҙәренең Смоленскиҙан Литва кенәзлеге ерҙәренә һөжүмендә алғасҡы полкты — Ҡырым солтаны (хан улы) Туҡтамыш, ә һағауыл полкын Ядкәр хандың баяғы бер туған ағаһы — хан улы (царевич) Бикбулат әйҙәп бара. Шул уҡ йылда Полоцк ҡалаһы янындағы һуғышта «царь Симеон Касаевич Казанский» (Ядкәр хан) — «уң ҡул ғәскәрҙәре»нең, ә хан улы Бикбулат — алғасҡы полктың, Әхмәт хан нәҫелдәренең береһе Ҡайбула — «һул ҡул ғәскәрҙәре»нең, ә батша улы Өфөк (Ибак) йәғни Исмәғил Хайрастың улы (исеме аталмай) — һағауыл полкының башлығы була (Казанская история, 188-енсе бит). Шуныһы ла фәһемле һәм ҡыҙыҡлы: 1563 йылғы Полоцк ҡалаһын алыуҙа урыҫ ғәскәрҙәре сафында Ядкәр хан да, Бикбулат-Борнаҡ та, батша улы Өфөк (Ибак) — Исмәғил Хайрастың улы ла ҡатмашмай: илдәрендә ниндәйҙер мөһим ваҡиғалар (бәлки, Күсем хан һөжүмдәрелер) ҡубынып, ҡайтып киткәндәр, күрәһең. Тап шул йылда хәбәр килә Мәскәүгә: “Себерҙең яңы ханы Ядкәр” унда Мәскәүҙең яҫаҡ йыйыусыһын үлтергән... Яуап итеп Яуыз Иван Себер илсеһен ҡулға ала, аралар боҙолоша. Ләкин оло Нуғай Урҙаһы кенәзе Исмәғил, Ядкәр хандың туғаны, был эштә Ядкәрҙең гөнаһлы түгеллеген дәлилләгән, буғай, сөнки уның үтенесе менән Яуыз Иван илсене төрмәнән сығара. Себер менән Мәскәү араһының ана шулай һыуыныуын көтөп кенә торған ҡаҙаҡ урҙаһының Күсем ханы, үҙенең тәүге һөжүменән һуң биш йыл буйына көс туплағас, Ядкәр хан һәм Бикбулат-Борнаҡ мырҙаның иленә ябырылып, тарихсылар юрауынса, икеһен дә үлтергән, Бикбулат-Борнаҡтың улы Сәйед-Әхмәт (Сәйдәк) Бохараға ҡасып ҡотолған. Иртыштан алып Көнбайышҡа Ҡариҙел йылғаһынаса (Көн-Өфө-Тора ҡалаһынаса) йәйрәп ятҡан был аҫаба башҡорт ханлығы артабан урыҫ тарихтарында «Себер батшалығы» тип мәғлүм була ла «Себер батшаһы» Күсемдең һәм уның нәҫелдәренең шул батшалыҡты үҙ ҡулдарында һаҡлап ҡалдырыу, ә ҡыйратылғанынан һуң — тергеҙеү өсөн урыҫ дәүләтенә ҡаршы нәҡ 1740 йылғаса һуҙылған һәм шул Күсем нәҫеле Байбулат-Ҡараһаҡал (Солтан-Гәрәй) етәкселегендәге ҡан ҡойошло башҡорт ихтилалы менән тамамланған оҙайлы тартышы башлана.


Ә «царь Симеон Касаевич Казанский» (Ядкәр хан) менән ысынында ни була һуң?


Тарихсыларыбыҙ ғәҙәттә, «Сибирский летописный свод», «Погодинский летописец» кеүек йылъяҙмаларға таянып, Ядкәр менән Бикбулат Күсем тарафынан бер юлы үлтерелгән һымаҡ итеп яҙалар. Ләкин быға асыҡ ҡына дәлил юҡ. Бына Есипов йылъяҙмаһы: «Прииде же в то время степью ис казачьи орды царь Кучюм Муртазеев сын со многими воинскими людьми и доиде до града Сибири, и град Сибирь взял, а князя Етегера жива взял, а брата его Бехбулата убил, и овладел градом Сибирским, и прозвался Сибирским царем».


Күрәһегеҙ, Бикбулат-Борнаҡты күҙ ҙә йоммай «теге донъя»ға олаҡтырған Күсем — Ядкәр ханды тереләй алыуҙы кәрәкле тапҡан. Ни өсөн?


Беренсенән, ҡурҡыныслы Рәсәй батшаһы Яуыз Ивандың тәғәйен кешеһе икәнлеген яҡшы белгәнгәлер. Икенсенән, уның аша Яуыз Иван менән ыңғай элемтә булдырып, мөнәсәбәттәрҙе көйләргә — урыҫ ҡәһәренә юлыҡмаҫҡа теләгәндер. Тотҡон Ядкәрҙе үҙ файҙаһына егергә уйлағандыр. Әммә ғәмәлдә Ядкәр хан яҙмышы ҡайһындай булғанлығы, уның нисәнсе йылға тиклем һәм ҡайҙа йәшәгәнлеге был юлдарҙың авторына билдәһеҙ. Бәлки, ул Күсем ҡулынан ысҡынып, кире Яуыз Иванға ҡайтҡандыр ҙа «царь Симеон Касаевич Казанский» рәүешендә ғүмеренең ахырынаса (уның 1570 йылға тиклем вафат булғанлығы мәғлүм. — Н.М. Карамзин, 353-өнсө бит) урыҫ хеҙмәтендә булғандыр, ә бәлки, ысынлап та Күсем ҡулынан үлгәндер — был хаҡтағы доҡументтарҙы, әгәр ҙә улар булһа, эҙләп табып бәйән итеү ул киләсәк авторҙар өлөшө. Әммә уның Себер ханлығын үҙе теләп Рәсәйгә ҡушыуы унан һуңғы Себер ханы Күсем осоронда ла бер талай үҙенең көсөндә ҡала бирә, сөнки Рәсәй ҡеүәтенән ҡурҡҡан Күсем хан да шул Рәсәйгә бойондороҡло хәлдә, Ядкәр хан заманында һалынған яҫаҡты түләп кенә имен йәшәргә ынтыла, сөнки 1572 йылда Яуыз Иванға атҡарған ярлығында былай тип яҙылған: «Христиан аҡ батшаға һәм бөтөн Рәсәйҙең оло кенәзенә — далала оло батша булған беҙҙең һүҙебеҙ. Оло кенәз һәм батша уны, Күсемде, үҙ ҡулы аҫтына алып, бөтөн Себер йортонан әүәлге ырымдарса яҫаҡ алһа ине...» (Һади Атласи, 72-нсе бит).


Бикбулат-Борнаҡ улы Сәйед-Әхмәт (Сәйдәк) яҙмышына килгәндә, 1584 йылда ул, атаһының баш ҡалаһы Себерҙе урыҫтар ташлап ҡасҡанлығын һәм унда аҙ ғына ғәскәрле Ғали (Күсемдең улы) торғанлығын ишетеп, ҙур ғына көс менән ҡаланы килеп баҫа, ата-бабалары тәхетенә ултыра. Ләкин 1588 йылда ул, көтмәгәндә, урыҫтарҙың Төмән ҡалаһы түрәһе Даниил Чулков тарафынан мәкерле хәйлә ярҙамында ҡулға алынып, Мәскәүгә оҙатыла. Яуыз Иван уны хөрмәтләп ҡаршылай һәм, суҡынырға мәжбүр ҡылып, бүләгенә уны Тверь ҡалаһының батшаһы итеп тәғәйенләй; артабан был мөхтәбәр шәхес урыҫ тарихына «царь Семион Бекбулатович Тверской» исеме менән керә (Казанская история, 187-нсе бит). Шуныһы ҡыҙыҡ: Яуыз Иван психик яҡтан сығырынан сығып алмашынған бер осоронда бер-ике йыл буйына уны, башҡорт Семион Бекбулатовичты, үҙ урынына Рәсәй тәхетенә батша ҡылып та ултыртып ала һәм Семион Бекбулатович үҙен, Рәсәй батшаһы булараҡ, аҡыллы ла, эшлекле лә итеп күрһәтә...

Себер хандарының дипломаты Илсе Ғайса


Себер ханы Ядкәр 1558 йылда уҡ Мәскәүгә тейешле яҫаҡ менән үҙенең илсеһен ебәрә, Яуыз Иванға яҙған хитапнамәһендә ул Себер иленә Күсем хандың һөжүмен хәбәр итә. Был илсе, моғайын, башҡорт халыҡ йырында йырланған Илсе Ғайса булғандыр, тип ышанып әйтергә нигеҙ бар, сөнки унан һуң да Себер — Мәскәү араһында йөрөп торған заттың тап Илсе Ғайса икәнлеге доҡументтарға теркәлгән.


1563 йылда Себер тәхетен Күсем хандың яулап алыуы тәүге мәлдәрҙә Мәскәүгә мәғлүм булмайынса ҡала. Ядкәр хандан йылдыҡын-йылға тейешле яҫаҡ килтерелмәй башлағас, Яуыз Иван, асыуланып, был ваҡытта Мәскәүҙә торған Себер илсеһе Ғайсаны төрмәгә яптырта. Себерҙең Күсем ҡулына күсеүе Мәскәүгә тик 1569 йылда ғына асыҡланып, яҫаҡ түләмәүҙең ғәйебе Ядкәр ханда түгеллеген аңлаған Яуыз Иван Илсе Ғайсаны тотҡондан азат итә лә Пермгә тиклем уны ылауҙа оҙатырға, ә Пермдең ғәскәр башлығы кенәз Никита Ромодановский уны Себергә еткереп ҡуйырға тейеш, тип бойора һәм Илсе Ғайса аша Себерҙең яңы ханы Күсемгә ярлығын юлландыра. Илсе Ғайса шул 1569 йылдың март айында Мәскәүҙән сәфәр сығып, 3 июндә Дубравин тигән кеше уны Пермгә килтереп еткергән. Ә ханлыҡтың баш ҡалаһы Себергә, Яуыз Ивандың: «быға тиклем Себер кенәзе Ядкәр беҙгә ҡарағайны. Һәм дә Себер йортонан барса нәмәгә һәр йыл өсөн яҫаҡ ебәрҙе», — тигән ярлығы менән бергә, илсе бабабыҙҙың әллә нисә йыл буйына Мәскәү зинданында интегеп сығарған мәшһүр йыры «Илсе Ғайса» ла ҡайта:

Аҙаштырған болан балаһылай

Яңғыҙ башым ситтә интегәм.

Көндәрен дә төнөн йөрәгем яна,

Иҫемә төшһә тыуған илгенәм.

Йүгереп кенә мендем тау башына,

Күк боланҡай сыҡты ҡаршыма.

Һау-сәләмәт ҡайтһам Уралыма,

Тарих яҙыр инем ташына.

Ҡара ҡытат елән, ай, иңемдә,

Ҡара ебәк билбау билемдә.

Башҡайҙарым ситтә йөрөһә лә,

Күңелкәйем тыуған илемдә.

Оят булмаҫ микән йыр йырларға

Беҙҙең кеүек аҫыл ирҙәргә.

Йырлау ғына түгел, ай, иларһың —

Ғәзиз башың йыраҡ ерҙәрҙә.


Ошо тарихи «Илсе Ғайса» йырын 1904 — 1905 йылдарҙағы урыҫ-япон һуғышына, шунда ҡатнашҡан һәм бәйеттәр яҙған Ғайса муллаға бәйләп аңлатырға тырышыусылар ифрат ыраны, ләкин был дөрөҫ түгел. Ғайса мулланың бәйеттәрен тарихи «Илсе Ғайса» йырының көйөнә һалып йырлау осраҡтары тураһында ғына һүҙ барырға мөмкин, минеңсә.


Илсе Ғайса алып ҡайтҡан Яуыз Иван хитапнамәһенә яуап итеп, 1569 йылдың аҙаҡтарында Күсем хан да үҙ хатын юлландыра, уны Мәскәүгә 1570 йылдың 17 мартында Пермдән кенәз Ромодановский үҙе килтереп еткерә. Күсемдең оҙон сәләменән шул аңлашыла: Һиндә аманат (заложник) булып ятҡан кешеләремде ебәр, минең менән дуҫ йәшәргә теләһәң, мин дә шуны теләйем... Әммә урыҫ батшаһынан ҡурҡыуы уны, ашығыс рәүештә, Мәскәүгә яңы хитапнамә менән илселәр юлландырырға мәжбүр итә, был бурысты беҙгә мәғлүм Ғайса менән уның бер туған ағаһы Темәс уҙамандар башҡара. Улар килтереп тапшырған хитапнамәлә Күсем хан үҙен Рәсәйҙең бойондороҡлоһо итеп таный, Яуыз Ивандан, Себер йортон үҙенең ҡулы аҫтына алып, электән килгән ырым буйынса яҫаҡ алыуын үтенә. Бындай йөкмәткеле хатты яҙыуҙа, бәлки, әсир алынған Ядкәр хандың ҡатнашлығы ла барҙыр?..


Илселәребеҙ Темәс менән Ғайса Күсем хандың Яуыз Иванға тоғро ҡаласағына ант итеү яҙыуын да тапшыралар. Ул ҡағыҙҙың ситенә, Күсем ханға төбәп: «Мин, илсе Темәс, йөрөмтәл Ғайса, үҙебеҙҙең батшабыҙ Күсем хан исеменән һәм дә уның бөтөн яҡшы кешеләре исеменән, шулай уҡ барса Себер ере исеменән бик ныҡ шуға ант иттек: беҙҙең батшабыҙ янына илсе Третьяк Чабуков барып еткәс тә, Күсем батшаға һәм дә барса кешеләргә ошо яҙыуға, шулай уҡ олуғ кенәз (Яуыз Иван. — Й.С.) тарафынан ебәрелгән ярлыҡҡа тоғролоҡ белдереп ант итергә һәм дә беҙҙең батшабыҙ Күсем батшаға ошо яҙыуға үҙенең билгеһен ҡуйырға тейеш тип ышандырып, үҙебеҙҙең билгебеҙҙе: мин — Темәстекен, һәм мин — Ғайсаныҡын ҡуйҙыҡ», — тип яҙылған. Күренеүенсә, Яуыз Иван Себерҙе тамам үҙенең ҡулы аҫтына алып, Третьяк Чабуков тигән кешеһен Күсем ханға илсе итеп оҙатҡан; һәм ул Себергә Илсе Ғайса менән бергә юлландырылып, уның туғаны Темәс Мәскәүҙә аманат итеп ҡалдырылған. Ләкин Пермдән үтеү менән үк, «илсегә үлем юҡ», — тигән мәҡәлде боҙоп, Третьяк Чабуков Күсем хандың яҡын туғаны (улы, тип тә яҙалар), ғәскәр башлығы Мөхәммәтҡол тарафынан үлтерелә. Шуға яуап итеп, Мәскәүҙәге аманатлыҡҡа ҡалдырылған Темәсте лә үлтерәләр — шуны ишетеү ҡайғыһынан туғаны Ғайса сығарған йыр тап ошо хаҡта һөйләй:

Ниңә килмәй икән яуап хаты,

Әллә юҡмы икән форсаты.

Хат килмәүкәйҙәргә сәбәп икән

Бисараҡайымдың вафаты.

Ағиҙелкәҙәрҙең аръяғынан

Тотоп алдым кейек ҡоштарын.

Аҫыл ғына ирҙәр ситтә йөрөр,

Эшләйем тип намыҫ ҡушҡанын.

Һыу буйҡайында, ай, һыуһар күп,

Ҡойроҡтары уның йофар күк.

Хас дошмандар беҙҙе йотар күк,

Йота алмаҫтар улар — дуҫтар күп.
Ирәмәлкәй тауҙың Көн битенән

Бер күгәрсен йөрөй ем тапмай.

Өйгә лә генә керәм, тышҡа сығам,

Янған йөрәккәйем йәм тапмай.

Күҙҙән аҡҡан йәшем, ай, күп икән,

Рәхәт йәшәр көнөм юҡ икән.

Яңғыҙ ғына ғәзиз, ай, туғаным

Был донъяҡайҙарҙа юҡ икән.

Ирәмәлкәй тауҙың, һай, сейәһе,

Өҙөлөп-өҙөлөп ергә тейәһе.

Кейемдәре тора, ай, үҙе юҡ,

Ҡайҙа икән уның эйәһе.

Иртә генә тороп мин ҡараным

Ҡыҙарыпҡай ҡояш тыуғанын.

Ҡайтырмын да тиеп, ҡайта алманы,

Ятып ҡалды минең туғаным...


Ошо үлтерешеүҙәр — илселек ҡанундарын боҙоуҙар һөҙөмтәһендә Рәсәй менән Себер, Яуыз Иван менән Күсем араһындағы нығына башлаған тыныслыҡ мөнәсәбәттәре өҙөлөп, аҙаҡ Рәсәйҙең Себерҙе ҡан ҡойоп яулап алыуына, Себер ханлығының юҡҡа сығыуына килтерә.

4.04.2004.
Башҡорт туғаны татар

Беҙ – игеҙәктәр, тибеҙ...


Кешелек донъяһының иң сал дәүерҙәрен шаһитлаған бөйөк эпостарыбыҙ, ҡатлам-ҡатлам хазиналы тел байлығыбыҙ башҡорттарҙың бик боронғо халыҡ икәнлеген дәлилләй. Шуныһы менән ул төркилектең умыртҡаһын тәшкил итә шикелле. Һәм ошо дөйөм төркилектә үҙенең теле менән дә, моңо-мәҙәниәте буйынса ла, хатта йәшәгән тупрағына тиклем, башҡортҡа иң яҡын торған халыҡ бар — татар ул. Юҡҡамы ни Ҡазан, Иҙел ярҙарынан Ағиҙел, Дим буйҙарынаса ҡанатлы һүҙ талпына: «Башҡорт менән татар — бер ҡоштоң ике ҡанаты!» Һәм шул уҡ Ҡош Юлында: «Беҙ — игеҙәк туғандар!» — тигән тәмле-татлы шиғар ҙа йыш яңғырай...


Әммә асыһы ла арта: тымыҡ ҡына Ҡазан йылғаһы тамағында ошбу изге хистәребеҙҙе ҡазаларға тырышыусылар ҙа ишәйҙе. Ундайҙары, биғәйни, ҡуш ҡанатлы баяғы ҡоштоң һыңар ҡанатын ҡайырып ташларға яҫҡана...


Шуныһы бик имәнес: Иҙел аръяғында түгел, ә Ағиҙел биръяғында аҫаба башҡорт ата-әсәнән тыуып, Башҡортостандың түңәрәк имәне төбөндә хәләл башҡорт икмәген ашап үҫеп тә, шайтан таяғы күләгәһендә үҙ намыҫын һуҡыр тингә алмаштырған “йыраусы” бәғзе берәү, күҙ ҙә йоммай: «Бер миллион башҡорт-яуыз ете миллион татарҙы йота!» — тип баяғы үҙҙәре осорған ҡошҡа йылан ҡаяуын ҡаҙай (әстәғәфирулла тәүбә, бер башҡорттоң ҡарынына, бер түгел, ете татар башы-тояғы менән һыя икән дә!..), ә икенсе береһе, шәжәрәһенең һикһән һигеҙ быуыны ла аҫыл башҡорт балаһы, кәртә арттарынан ыҡҡан Ыҡ йылғаһы ҡабырыйында һыбыҙғыһын сыйнатып: «Ҡайҙа булдығыҙ һеҙ, татарҙарым?!.» — тип ҡанлы күҙ йәштәрен ағыҙа. Һәм шуларға ҡушылып, Өфөбөҙҙөң һыңар устай һоро ҡорт-яһилйәне зыҡ-ҡубып ҡоторона. Ниңә ҡотормаһындар, республикабыҙҙа полный хөрриәт! Ауыҙлыҡһыҙланған һөмһөҙҙәрҙән һорайһы ине лә бит: Ленин бабағыҙ ошбу башҡорттоң тере тәненән умырып алып Ыҡ аръяғында һеҙҙәргә биреп ҡалдырған өс йөҙ мең йән аҫаба башҡортто ҡайҙа иттегеҙ?!. Тик унһыҙ ҙа билдәле ғәмәлдәре. Фәҡәт был ярҙан тороп: «Ҡайҙа булдығыҙ һеҙ, башҡорттарым?!.» — тип сеңләүсебеҙ генә юҡ...


Үҙҙәре үк телдәренән төшөрмәгән ошо «игеҙәк туған»ын күрә алмай күҙҙәрен ҡан баҫҡан бәғзе бер йылғырйән «тарихсы»ларының, телсе «ғалим»дарының ялған тәңкә һуғыусыларҙыҡына тиң «асыш»тарынан иҫең-аҡылың китерлек. Уҙған йылда Башҡортостан Республикаһы Президентын һайлау алдынан һәм һайлағанда саманан ашып китте был баш-баштаҡлыҡ. Тыумыштан уҡ намыҫын юйған әфәнделәр барлы-юҡлы демоҡратияны күрәләтә хәтәр эшкә файҙалана: уткүршеһе Башҡортостан өҫтөнә, башҡорт халҡының башына көн-төн бысраҡ яла яғыу, ушат-ушат уҡшытҡыс әшәке ауҙарыу... Ҡабырсаҡтағы тыйылған ҡанды урлап эсеп күҙҙәре тонған мифик игеҙәк туғандар Урал менән Шүлгәндең бер-береһенә ҡанығыуы әлегәсә дауам итәме икән ни?.. Кем һуң беҙ?

Шәжәрәләр, тәүәрихтәр һөйләүе


Иң боронғо һәм тулыраҡ шәжәрәләребеҙҙән барлаһаҡ: Әҙәм пәйғәмбәрҙән ҡала утыҙынсы быуын бабабыҙ — Төрк (йәки Төркмән), уның улы Кинйә, уның улдары Татар, Мишәр, Иштәк (йәғни Башҡорт), Нуғай... (И.Г. Галяутдинов. «Тарих нама-и булгар» Тажитдина Ялсыгулова. Уфа, 1990; 128-енсе бит). Һәм дә: Нух пәйғәмбәрҙең улы Йәфәс, уның улы Төрк, уның улы Түтек, уның улы Абулжа-хан, уның улы Баҡый-Диб-хан, уның улы Күк-хан, уның улы Алынжа-хан, уның игеҙәк улдары: 1. Татар, 2. Монгол... Һуңғы икәүгә ошондай аңлатма бар: «Уларҙың атаһы... илен икегә бүлде, шуларын үҙенең ике улына биреп, вафат булды... Татар һәм Монгол һәр икеһе үҙ ерендә батшалыҡ итте». (Абу-л-Гази. Родословная тюрков в переводе А.Н. Кононова. М. — Л., 1958; 39 — 40-ынсы биттәр).


«Тарих атаһы» Геродот иһә шул уҡ беҙҙең бабаларҙан яҙып алған тәүәрихендә ҡитғабыҙҙың беренсе батшаһы Таргитай (баяғы Төрк-атай), уның улы һәм унан һуңғы батша Ҡолаҡсай тураһында бәйәнләй. Ҡолаҡсай баба ҡитғаны өскә бүлеп, ике өлөшөн (Азияны) — ике улына (баяғы Татар менән Монголға, тип аңлайыҡ), ә иң ҙур өлөшөн (Европаны) өсөнсө улына (быныһы баяғы Тажитдин Ялсығол шәжәрәһендәге Иштәк йәғни Башҡорт булалыр инде!) арнай (Геродот. История. Л., 1972, гл. 5, 7). Шулай итеп, Татар менән Монгол уландар Азияның ике яртыһында батшалыҡ итә, ә Иштәк (Башҡорт) бөтөн Европаны биләп, Азиялағы баяғы икәүҙең өҫтөнән батшаларҙың батшаһы йәки хандарҙың ханы (ҡаған) булып ултыра. Был ваҡиға ҡытайҙар тәүәрихенең б.э. тиклем 1764 йылы менән билдәләнгән һәм Хунну (шәжәрәләребеҙҙәге Монгол-хан) дәүләте — ҡитғаның шул өлөшөнөң көнбайыш, ә Дун-ху (шәжәрәләребеҙҙәге Татар-хан) дәүләте - көнсығыш өлөшөндә икәнлеге айырым-асыҡ күрһәтелгән. Ошо ике йорттоң батшалыҡ ҡылыуы, имеш, ун өс быуатҡа һуҙыла. (Н.Я. Бичурин [Иакинф]. Собрание сведений о народах, обитавших в Средней Азии в древние времена, т. 1. М. — Л., 1950; 32-нсе бит).

Ни өсөн «татар», «монгол»?


Бик боронғо бабаларыбыҙҙың космогоник тәғлимәте буйынса, Донъя-Ғаләм-Тереклек (Ер, Күк, йән эйәләре) әҙәми ҡиәфәтле ир-ҡыҙ (гермафродит) Инир (Имир тип тә әйтелә) тәүбабабыҙҙың кәүҙәһенән яралған. (М.И. Стеблин-Каменский. Миф. Л., 1976; 36 — 37-нсе биттәр. Ентеклерәк мәғлүмәтте ҡарағыҙ: Й. Солтанов. Хәтерхитап. Өфө, 2002; 438 — 445-енсе биттәр). Ошо тәғлимәткә бәйле, иң боронғо дәүләтебеҙ ҡоролошо ла әҙәми зат кәүҙәһе рәүешендә күҙалланған: Евразия ҡитғаһының урта билендә (дүрт изге юл сатрашланмыш Уралда) бөтөн Евразия ҡитғаһының бойороусыһы ултыра, уның йөҙө төньяҡҡа — күктәге Дәү Хоҙайыбыҙ йәненең Тамыр Ҡаҫағаһына (Тимер Ҡаҙыҡ йондоҙона) төбәлгән. (Ҡытайҙар тәүәрихендә лә һун батшаһы «һул яҡта һәм йөҙө менән төньяҡҡа төбәлеп ултыра», тип яҙылған. — Н.Я. Бичурин [Иакинф], т. 1; 50-нсе бит). Ошо хәл ҡитғаның географик юҫыҡтарын да билдәләй: уң ҡул яғы — көнсығыш, һул ҡул тарафы — көнбайыш, арт яҡ — көньяҡ, ал яҡ — төньяҡ; ә ике ҡул араһындағы тоташлыҡта кәүҙә икегә бүленә: уң ҡул (көнсығыш) яҡ яртыһы — ҡар (ар, ир йәғни ир яҡ), ә һул ҡул (көнбайыш) яҡ яртыһы ман (ан, ин йәғни инә яҡ) тип атала. Шул ике ярты (тоташ кәүҙә) бергә ҡар-ман (ҡарман) йәки ар-ман (арман) тип йөрөтөлә — ике ҡулды, ике аяҡты (һәм башты) тоташтырған буй-кәүҙәнең атамаһы ул (бына ниңә «арманһыҙ булыу» төшөнсәһен көллө кәүҙәбеҙҙең арыуы, хәлдән тайыуы итеп дөрөҫ аңлайбыҙ). Һәм буй-кәүҙәнең иң юғары осонда — башаҡ (баш) бойороп ултыра; шуға күрә дәүләт башындағы ир ҙә Башаҡ-ир — Башкир тип атала (урыҫ йылъяҙмаларындағы Башкир-ханды хәтерләгеҙ). Хәйер, «башкир» һүҙенең синонимы «истәк» тә бит «өҫтәк» — «өҫтәге» мәғәнәһендә... Ә уның халҡы, «ат» (ир-ат) күплек ялғауы теркәлеп, башкир-ат — башҡорт тип исемләнә — Евразия ҡитғаһының өҫтөнән бойороусы баш ҡор этнонимы «башҡорт» барлыҡҡа килә...


«Татар» һәм «монгол» атамаларының яһалышы ла тап шулай (шул уҡ буй-кәүҙәгә бәйле): «башҡорт»тоң уң ҡулы — «тот» (тотоу ағзаһы), ә һулы «ҡул» тип аталғанлыҡтан, беренсеһенә баяғы буй-кәүҙә яртыларының уң яҡ (уң ярты) аталышы «ар» ялғанып, «тот-ар» — татар һәм, һул яҡ кәүҙә яртыһының исемләнеше «ман»ға «ҡул» ялғанып, «ман-ҡул» — монгол атамалары хасил булған. Тимәк, бойороусы-башҡорттоң уң ҡулы — «татар», һул ҡулы «монгол» икән... Ошо тәүге мәғәнәләрендә улар һис тә этнос түгел, ә бер үк башҡорт халҡының тармаҡтары ғына булған.

«Татар», «монгол»дың яҙмышы ла аҙмышы


Эпосыбыҙ игеҙәк геройҙары Урал менән Шүлгән бер-береһенә хасланып алышҡандай, игеҙәк туғандар татар менән монгол да баяғы башҡорт-аталары үҙҙәренә бүлеп биргән ҡитға өлөшөндә өҫтөнлөк итеү өсөн үҙ-ара ыҙғышып та, һуғышып та йәшәйҙәр, был иһә шәжәрәләребеҙҙә лә, ҡытайҙар тәүәрихендә лә сағылған. Һөҙөмтәлә б.э. тиклем 209 йылда «монгол» яҡтың Оғуз-ханы (Модэ) «татар» яҡтың ханын һуғышып еңә лә үҙен ике ҡулдың да башы (ҡағаны) итеп иғлан ҡыла. Артабан ул Ҡытай империяһын да буйһондороп, көнсығыштағы Корея диңгеҙ ҡултығынан алып көньяҡтағы Һиндостанғаса, көнбайыштағы Каспий диңгеҙенәсә бөтә Азияны яулап ала; ата-баба йолаһын тотоптор инде, боронғо «атай йорто» Европаға ҡул һуҙмай...


Бына бер заман «монгол» Оғуз-хандың алтынсы быуын тоҡомо Ил-ханды уның үҙенең баяғы «игеҙәк туған татар» тоҡомо Сөйөнөс-хан, ҡырғыҙҙар менән берләшеп, тамам ҡыйратып ташлай; ҡырғындан фәҡәт дүрт йән: Ил-хандың улы Ҡаян һәм ҡатыны, Ҡаяндың ике тыуған ҡустыһы Нөгөш (Нагос) һәм ҡатыны ҡалып, Урал тауҙары араһындағы Өргөн-күл (Иргана-кон) буйына йәшеренә. Дүрт йөҙ йыл дауамында шунда тоҡомдары ныҡ үрсеп, моғайын, хәҙерге Ҡаяна (Ҡана) һәм Нөгөш йылғалары буйында көн күрәләр. Хәтһеҙ ишәйгән был ҡәүем, имеш, тау араларын тарһынып, көнсығышҡа дала яғына сығырға ынтыла. Тимер рудалы тау-кәртәне ут яғып иретеп, ҡырҡып юл асалар, имеш (хәҙерге Белорет районындағы Ҡыраҡа-тау һәм Әбйәлил районындағы Ҡырҡты-тау?)... Әммә «игеҙәк туған»дары татарҙар уларҙы тамам ҡырып ташларға ябырылғас, башлыҡтары Бөрйән-хан (Бертече-хан) етәкселегендә татарҙарҙың үҙҙәрен ҡыйратып ташлайҙар. Был хәл «монгол» бабаһы Ил-ханды «татар» бабаһы Сөйөнөс-хан һәләк ҡылғандан һуң дүрт йөҙ илле йыл үткәс була — татар үсе үлгәнсе, тигән мәҡәл шунандыр... Б.э. 92 йылында был «монгол»-һундарҙы ҡытайҙар тар-мар ҡылып, ҡалдыҡтары Алтай тауҙарына ҡасып йәшенә лә 552 йылда, имеш, изге Бүре әсә-инә (Әсинә, Ашина) башлығындағы төркиҙәр (үҫәргәндәр) исемендә ҡабаттан күтәрелеп, атаҡлы Төрки Ҡағанатын төҙөйҙәр. (Н.Я. Бичурин [Иакинф], 1 том. 224, 226-нсы биттәр).

Ләкин әле әйтелгән бик боронғо “татар” һәм “монгол”дар – хәҙерге этник татар һәм монголдар түгел, сөнки былары һуңғыраҡ дәүерҙә (беҙҙең эрала) хасил булмыш ҡәүемдәр.


Боронғо Татар-хан һәм Монгол-хан биләмәләрен ҡытайҙарҙан ҡабат яулап алған Төрки Ҡағанатты төньяҡ-көнсығыштан — тунгус-жужандар, көньяҡ-көнбайыштан ҡытайҙар һөжүме ныҡ ҡаҡшатҡанлыҡтан, шул яҡтағы ил сиктәрендә даими ғәскәр төркөмдәре тоторға кәрәк була. Баяғыса, әҙәм кәүҙәһе рәүешендәге дәүләт ҡоролош ҡануны буйынса, көнсығыштағы сик ғәскәре — «татар» (уң ҡул), ә көнбайыштағыһы «монгол» (һул ҡул) тип йөрөтөлә. Сик ғәскәрҙәрендә хеҙмәт итеү бик ауыр һәм хәүеф-хәтәрле булғанлыҡтан, унда илдең (үҙебеҙҙең Төрки Ҡағанаттың) иң боҙоҡйән-енәйәтселәрен (Н.Я. Бичурин [Иакинф], 1 том. 45 — 46-нсы биттәр) һәм бигерәк тә төҙәлгеһеҙ енәйәтсел йәштәрен — баламуттарҙы (ҡытайсанан был һүҙ урыҫсаға «молодые негодяи» тип тәржемә ҡылына. — Л.Н. Гумилев. Древние тюрки. М., 1993; 296-нсы бит) мәңгелеккә көсләп һөрәләр. Йәғни ҙә: «По их законам не повинующийся Приказаниям старейшины Приговаривается к смерти... Беглых и изменников, старшиною преследуемым, никто в стойбищах не должен Принимать. Все таковые изгоняются в гибельную сторону, лежащую в песчаной степи». (Н.Я. Бичурин [Иакинф], 1 том. 144-енсе бит).


Шул рәүешле «татар» яғына — Татар диңгеҙ боғаҙы буйҙарына һөрөлмөш баламуттарыбыҙ, ундағы тунгус-жужандарҙың шундай уҡ баламуттары менән аралашып та туғанлашып, телдәрен дә, ҡиәфәттәрен дә шаҡтай үҙгәртмеш яңы этносҡа — Сыңғыҙ-хан заманындағы татарға әүереләләр. Ә «монгол» яғы көнбайышҡа һөрөлгән баламуттарыбыҙ иһә ҡытайҙарҙың шундай уҡ баламуттары менән буталышып, телдәрен дә, ҡиәфәттәрен дә үҙгәртеп, «монгол» тигән яңы этнос тыуыуына сәбәпсе булалар...


Сығышы буйынса Үҫәргән-Бөрйән башҡорто Сыңғыҙ-хан иһә шул йыйын боҙоҡбаш баламут-башкиҫәр татар, монголдарҙы («ике ҡул»ды) илбаҫар яуҙарының алғы һыҙығында һуғыштырып йөрөтөп, ошо ике этнонимдың барлыҡ тарафтарға мәғлүм ҡылыныуына килтерә, шул арҡала уның бөтә ғәскәрен дә, дәүләтен дә һәм үҙен дә татар-монголдар тип беләләр. 1221 йылда Сыңғыҙ-хан ыҫтанында булып киткән Ҡытай илсеһе Чжао Хун да этнонимдарҙың икеһен берләштереп, «мэн-да» — «монгол-татарҙар» тип ала ла уларҙың дөйөм бер ырыуҙан саталанып (шато) сығыуҙарын билдәләй (дөп-дөрөҫ — башҡорттоң ике «ҡул»ы!).


Сыңғыҙ-хандың улы Яусы (Жучи) етәкселегендәге авангард ғәскәрендә башҡорттарҙың төп урын тотоуын 1236 йылдың 20 июнендә Башҡортостанда булған венгер миссионеры Юлиан хәбәр итә: «Татар халҡы (йәғни татар-монголдар) башҡорттарға күрше йәшәй. Шул татарҙар элек башҡорттар менән бәрелешеп, һуғышта башҡорттарҙы еңә алмағандар, ә киреһенсә, беренсе бәрелештә үк башҡорттарҙан еңелгәндәр. Шуға күрә уларҙы (башҡорттарҙы) үҙҙәренең дуҫтары һәм берлектәре итеп һайлап алғандар ҙа, шул рәүешле берләшеп, улар бергә ун биш батшалыҡты бөтөнләй тар-мар ҡылғандар»...


Алтын Урҙа империяһында ла башҡорттар ҙур урын тота, улар араһынан күренекле вәзирҙәр, сәрғәскәрҙәр (мәҫәлән, атаҡлы Йеҙекәй батыр), хатта бөйөк Туҡтамыш-хан һәм башҡа хандар билдәле. Алтын Урҙа халыҡтарының дөйөм ҡаҙанында башҡорт ырыуҙары (мәҫәлән, Үҫәргән, Ҡыпсаҡ, Мең) менән ҡуша ҡайнаған татар-монголдар һуңғы заманаларҙа яңынан йөҙҙәрен дә, телдәрен дә үҙгәртеп, Геродот яҙған бик боронғо «атай йорто»на — башҡорт теле мөхитенә ҡайталар һәм башҡорт теленең бөгөнгө өсөнсө (төньяҡ-көнбайыш) диалектында аралаша башлайҙар. Ошо тәңгәлдә күренекле аҡыл эйәһе мәрхүм Лоҡман-Хәким ағай Ғиләжевтең 1988 йылдың 24 майында әйткән тос фекерен яҙыусы Ф. Әсәновтың көндәлегенән күсерәм. «Кисәге партсобраниела, — тип яҙа Ф. Әсәнов, — милләт, тел мәсьәләләре күтәрелде. Беҙҙең милләт телдәре бөтөүгә табан бара — шул хаҡта булды һүҙ. Х. Ғиләжев әйтә: «Татар теле юҡ, ул башҡорттоң бер диалекты», — ти» («Тамаша» 2002/2 журналы, 34-енсе бит).

Ҡазан ханлығы һәм уның емерелеүе


Алтын Урҙа дәүләте тарҡалғас, яуҙа үлтерелгән башҡорт Туҡтамыш-хандың улы Олоғ Мөхәммәт 1439 йылда урыҫ ғәскәрҙәре төркөмөн ҡыйратып, боронғо үҙенең башҡорт-болғар бабалары ерендә — Ҡазан йылғаһы тамағында ҡәлғә ҡороп нығына ла шанлы Алтын Урҙаның дауамы итеп Ҡазан ханлығын нигеҙләй. Ҡазан ханының аҫаба башҡорт икәнлеге шәжәрәбеҙгә яҙылған: «Когда Мамчек-бий Пришел и поселился здесь, у русских еще не было падишаха, и все князья, будучи русскими, были под властью хана Казани, либо, говорят, их ханом был башкир». (Башкирские родословные. Выпуск первый. Издание на русском языке. Уфа, 2002; 404-енсе бит).


1443 йылда баяғы башҡорт Туҡтамыш-хандың ейәне Дәүләт-Гәрәй хажи үҙенең башҡорт ырыуҙары менән Ҡырым ханлығын ойошторғас, туғандаш Ҡырым, Ҡазан ханлыҡтары һәм Яйыҡ йылғаһы буйындағы башҡорт Йеҙекәй батыр тоҡомо Зартуш Һары Йософ-мырҙа (нурадин) башлығындағы Бәләкәй Урҙа араһында урыҫ Мәскәү кенәзлегенә ҡаршы йүнәлтелгән бәйләнеш һәм хеҙмәттәшлек урынлаша. Зартуш Һары Йософтоң бер туған ағаһы Исмәғил Хайрас-кенәз етәкләгән Ҙур Урҙа иһә, башкөлләй Мәскәү яҡлы булып, быларға ҡаршы көрәшә. Һәм Ҡазандың үҙендә лә башлыса әүәлге баламут татар-монголдарҙан (арғындарҙан) һ.б. торған Мәскәү яҡлылар төркөмө барлыҡҡа килә, Мәскәү уларҙы, «игеҙәк туған»дарҙы, тәхеттәге башҡорт ханына һәм уның нәҫелдәренә ҡаршы һөсләтә. Һөҙөмтәлә башҡорт Туҡтамыш-хандың ейәне (һәм башҡорт Муса-кенәздең кейәүе) Илһам-ханды шул баламут-ҡазандар 1487 йылда Мәскәү ғәскәре ярҙамында тәхетенән ҡолатып, әсәһе, ике ҡатыны, ике энеһе менән ҡуша Мәскәү кенәзе өсөнсө Иванға ҡоллоҡҡа һатып ебәрәләр, ә был иһә яҡын киләсәктә — 1551 йылда шулай уҡ итеп сабый ғына Үтәмеш-Гәрәй-хан менән уның әсәһе башҡорт Сөйөмбикәне Мәскәү кенәзе Яуыз Иванға һатып ебәреүҙәренең генераль репетицияһы була...


Хан һарайындағы бер-береһен сағышҡан ике фирҡә шауҡымы оҙаҡ йылдар дауамланып, ханлыҡты тамам ҡаҡшата. Мәскәү кенәзлеге иһә шунан оҫта файҙаланып, Ҡазан тәхетенә үҙенең ялағай ялсыһы Йәнғәлиҙе килтереп ултырта. Өҫтәүенә, йәш ханға кәләшлеккә Зартуш Һары Йософ-мырҙаның ҡыҙы Сөйөмбикәне әйттертә. Урыҫтарҙың аҫтыртын маҡсаты — Сөйөмбикә һылыу ярҙамында башҡорттоң Бәләкәй Урҙаһын да Мәскәү ҡулы аҫтына көрмәү. Зартуш Һары Йософ та үҙ сиратында ҡыҙы арҡылы Ҡазан ханы Йәнғәлиҙе Мәскәүгә ҡаршы аяҡландыртыу уйында. Шулай итеп, 1533 йылда ун дүрт кенә йәшлек һылыу Сөйөмбикәне (1519 — 1557) Ҡазан ханы Йәнғәлигә кейәүгә бирәләр. Ләкин Зартуш Һары Йософтоң баяғы йәшерен өмөттәре аҡланмай һәм уның туп-тура хөсөтөндә 1535 йылда Мәскәү ялсыһы Йәнғәли-хан Ҡазанда үлтерелеп, Сөйөмбикә һылыуыбыҙ тол ҡала.


Ҡазан тәхете өсөн ике фирҡә тартышында ике тапҡыр тәхеткә менеп ултырып та тиҙ үк йәнә ҡыуып ебәрелгән Ҡырым мырҙаһы, шулай уҡ башҡорт Туҡтамыш-хан тоҡомо Сафа-Гәрәй, ҡыуылыуының һуңғыһында Зартуш Һары Йософ-мырҙа урҙаһында боҫоп ята һәм шунда йәш Сөйөмбикәгә ғашиҡ булып, Ҡазан тәхетенә өсөнсө тапҡыр менеп ултырғас, уны үҙенең дүртенсе ҡатыны итеп ала. 1549 йылда был никахтан Сөйөмбикәнең үҙ ғүмерендәге берҙән-бер улы Үтәмеш-Гәрәй тыуа. Сафа-Гәрәй-хан заманында Ҡырым яҡлылар фирҡәһе шаҡтай көсәйеп, «мәскәүҙәр»ҙе ҡыҫырыҡлай башлайҙар (мәҫәлән, Мәскәү яҡлы башҡорт Сура батыр язалап үлтерелә). Ләкин улы тыуған йылда уҡ Сафа-Гәрәй көтмәгәндә һәм серле рәүештә вафат булып, сабый Үтәмеш-Гәрәй-хан исеменән Ҡазан иле менән башҡорт Сөйөмбикә һылыу идара итә башлай, был иһә баламутланыусы «игеҙәк туған»дарҙың теңкәһенә ныҡ тейә. Һәм бына Ҡазан түрәләре Мәскәү кенәзе Яуыз Иванға үтенесле хитапнамә күндерә: «Бадишабыҙҙан (ҡазандар Мәскәү кенәзен үҙҙәренең батшаһы итеп һанай!.. — Й.С.) Шәйехғәли-батшаны (Мәскәү ялсыһын. — Й.С.) беҙгә хан итеп биреүен, ә Үтәмеш-Гәрәй-ханды әсәһе менән бергә бадишабыҙҙың (Яуыз Ивандың. — Й.С.) үҙенә алыуын һорайбыҙ»...


1552 йылда Ҡазанды Яуыз Иван ғәскәрҙәре ҡамағас, әҙәм рәтле хандары ла ҡалмағанлыҡтан, башҡорт Зартуш Һары Йософ «игеҙәк туған»дарҙың урыҫ яуына ҡаршы һуғышын етәкләргә үҙенең бер туған ҡустыһының улы Ядкәр батырҙы хан итеп юлландыра. Ядкәр-хан, биш йөҙ һыбайлыһы менән урыҫтар ҡамауын йырып кереп, ҡала оборонаһын ойоштора, ә ҡәлғәнең тыш яғында үҙенең яугирҙәре менән башҡорт Ябынсы Яҫауыл (минең туп-тура бабам) урыҫ яуына ҡаршы йәнтәслим һуғыша (улар шунда береһе-бер ҡалмай ҡырылып бөтә). Ядкәр-ханға Аллаһы Тәғәлә тарафынан хәйерһеҙ һәм ауыр вазифа йөкмәтелә: ҡалалағы Мәскәү яҡлы фирҡә емерткес эш алып барыуҙан тыш, Ҡазан ханлығында өс быуын башҡорт хандарының урыҫтарға ҡаршы еңеүле һуғыштарында әсир алынған йөҙ мең урыҫ Ислам диненә күсеп һәм мосолман ҡыҙҙарына өйләнеп тамырланған (хәҙерге урыҫ ҡиәфәтле татарҙар — шуларҙың тоҡомдары), уларҙың күбеһе Мәскәү яҡлы һәм араларында мыжғый Мәскәү шпиондары. Яуыз Иван шулар аша ханлыҡтың хәрби серҙәренә ирешеп, баш ҡаланың берҙән-бер һыу сығанағын шартлатып юҡҡа сығара, шул уҡ Ҡазан баламуттары хандың дары баҙына һыу ебәрә. Ҡәлғә диуарҙары аҫтына урыҫтарҙың шартлатҡыс дары тынҡыслауын да күрмәмешкә һалышалар — ханға хәбәр итмәйҙәр. Шартлатылған ярыҡтарҙан ябырылған яуға ҡаршы Ядкәр-хандың башҡорттары һәм намыҫлы Ҡазан патриоттары һуңғы тамсы ҡандарынаса һуғыша...


...Заманалар яңырҙы, хатта әтрәгәләмдәрҙең дә, иҫәүәнлегенән айнып, үҙ асылына тартылыуы көсәйҙе. Ҡазан баламуттары ла ҡасандыр, ҡайҙалыр өҙөлөп ҡалған тамыр-томорҙарын һәрмәнә башланы. Әммә баламутлыҡтары бында ла өҫкә сыҡты: төплөлөк көҫәгән осаларын берәүҙәре баҙыҡ затлы башҡорт-болғар тамырына тоташтырырға тамшанһа, икенселәре, ундағы башҡорт еҫенән йөҙ сыйырып, Алыҫ Көнсығыштағы Татар диңгеҙ боғаҙы буйына ялғаныуҙы дауланы (ҡарағыҙ: Равил Фәхритдинов. Татар уғлы татармын. Чаллы, 1993). Һуңғыһы, минеңсә, тарихи яҡтан иң дөрөҫө булалыр. Әммә быныһынан да йөҙ сыйырып, үҙҙәренең сереп бөткән ҡәҙимге юҫығында «игеҙәк туған башҡорт» тамырына балта сабырға керештеләр. Сәбәп итеп уйлап сығарғандары — «тел мәсьәләһе». Урыҫ теле йәнәшәһендә татар теленә лә бөтә Рәсәй Федерацияһының дәүләт статусын әҙәпле генә юллап алаһы урынға (сөнки татарҙар, урыҫтар һымаҡ уҡ, бөтә Федерацияға сәселеп йәшәй), мәсьәләне, бер Башҡортостан төбәгендә яһилдарса ҡуйыртып, үҙҙәрен йылы ҡуйынына үрмәләткән башҡорт халҡына, башҡорт теленә ҡаршы сәйәси ҡорал итеп ҡулланалар. «Ит изгелек — көт яуызлыҡ», — тигәндәре ошолор...


Ҡазан ҡалаһының мең йыллығы айҡанлы 1552 йылғы һуғыш батырҙарына һәйкәл ҡуйып маташалар, ләкин шунда шәһит киткән башҡорт яугирҙәрен иҫәпкә алыусы юҡ — «игеҙәк туған»дың ҡәҙер-хөрмәте шулайҙыр...


«Игеҙәк туған»лыҡтың тарихи бер “игелеге” 1918 — 1919 йылдарҙа башҡорт халҡының ерле мөхтәриәт өсөн көрәшендә уға һөмһөҙ аяҡ салыуҙар рәүешендә сағылды...


1937 йылғы репрессияларҙа башҡорт зыялыларын бер төптән юҡ иткәндәрендә лә, ғәжәп! — республиканың башҡорттарҙан бушатылған етәкселек органдарында «игеҙәк туған»дар түрәләнеп ҡалды...


Хәҙергеһен иһә шул «нурлы Ҡазан»дан да, Прагалағы «Азатлыҡ» радиостанцияһынан да ошбу «игеҙәк туған»дарыбыҙ көнө-төнө Башҡортостанға, башҡорт халҡына әҙәм ышанмаҫ әшәке ялалар яға, өҙлөкһөҙ сүп ауҙара. Гел генә тел төптәрендә, зәһәр ҡара йыландай бөгәрләнеп, ғәзиз Башҡортостаныбыҙҙан — икенсе Татарстан, ә һис юғында гөбөрнәүи килмешәгстан яһарға яҫҡаныу ята. Хәйер, ағыулы был баламуттарҙың билдәле рухи аталары ла «һуңғы башҡорттоң ҡәбере өҫтөндә һуңғы башҡорт ҡурайының уйналыуын» түҙемһеҙләнеп көттө бит...


Иҫебеҙҙә тотайыҡ: игеҙәк туғандар Урал менән Шүлгәндең дә бер-береһенә ҡанығыуы ахыр сиктә бер-береһен юҡ итешеп осланған...


Шул уҡ ваҡытта үҙ кәүҙәһенең башын сабып өҙөргә маташҡан ике ҡул тип танырға була ошбу татар-монголды...

03.01.2004.
Башҡорт-нуғай кенәзе Исмәғилдең

төрөк солтанына яуап хаты.


1552 йылдың 24 мартында Яуыз Иван (Иван Грозный): «Христиан динлеләрҙең рәхәте өсөн Ҡазанды тапарға, христиан динен юғары күтәрергә ваҡыт етте!» — тип оран һалып, оло ғәскәр менән Ҡазанға һуғыш сәфәренә сыға. Быға тиклем ҡазандарға и¤е китмәгән, әммә ошо хәлдәрҙе ишетеп аҡылын йыя башл»ған төрөк солтаны ла, ниһәйәт, ҡан-ҡәрҙәшлекте и¤енә төшөрә һәм, “уры¤ кафыр”ға ҡаршы изге һуғышта Ҡазан ханлығы менән берләшергә саҡырып, Башҡортостанға үҙенең илсеһен юлландыра. Кенәздәр һәм мырҙалар төрөк солтанының затлы бүләктәрен ихлас ҡабул ҡылып алалар, хитапнамәһен дә иғтибарлы тыңлайҙар:


«И ҡеүәтле Нуғай иленең күмәктәре, мине тыңлап, Ҡазанға яҡын йәшәүселәр булараҡ, уға ярҙам хаҡына, бигерәк тә боронғо һәм бөйөк динебеҙ хаҡына Мәскәү батшаһы һәм бөйөк кенәзенә ҡаршы көрәштә ысын йөрәктән ҡазандарға ҡушылығыҙ, бирешмәгеҙ, көслө ҡаршы тороғоҙ уға. Һеҙҙең турала һәр саҡ ишетеп торам: динебеҙгә у¤ал һөжүм ҡылыуына, уны юҡ итергә я¤ҡаныуына ҡаршы көрәшергә теләйһегеҙ икән. Һәм бына ни хаҡында бик ныҡ хәүефләнәм һәм ҡурҡам: үҙ-ара килешмәй йәшәһәгеҙ, Ҡазанға килгән бәлә һеҙгә лә килер, юҡҡа сығырһығыҙ һәм урҙағыҙ тарҡалыр».


Ләкин үҙенең башҡорт иленең киләсәген Бохара, йә Төркиә юлында түгел, ә яҡын күрше һәм ҡеүәтле Рәсәй дәүләте менән берлектә күргән Исмәғил Хайрас кенәзебеҙ төрөк солтанына оторо яуаплай:


«Һин, бөйөк бадиша-солтан, беҙҙе түгел, ә үҙеңде ҡайғыртаһың. Һин беҙгә батша ла түгел, етмәһә, сөнки беҙҙең ерҙә һис ни ҡормайһың, беҙҙең менән идара ҡылмайһың һәм беҙҙән алы¤та — диңгеҙ аръяғында йәшәйһең; байһың, көслөһөң, мөлкәттәрең башыңдан ашҡан — бер нәмәгә лә мохтажлығың юҡ; ә беҙ иһә фәҡирбеҙ, барлы-юҡлы торабыҙ. Әгәр кәрәк-яраҡтар менән еребеҙҙе Мәскәү батшаһы тәьмин итмәһә, бер көн дә йәшәй алма¤ инек. Һәм шул игелеге өсөн беҙ хәйләкәр һәм алдаҡсы ҡазандарға ҡаршы көрәшендә уға ярҙамға килергә тейешбеҙ. Гәрсә улар, ҡазандар, менән телебеҙ ҙә, динебеҙ ҙә бер булһа ла, хәҡиҡәт яғында беҙ. — Һәм артабан хитапнамә юлдарында бабабыҙ Исмәғил Хайрастың ҡайһындай ҙа зирәк аҡыл эйәһе булғанлығына, хатта бөгөн беҙ белергә тырышҡандарҙы ла алдан күреп-белеп эш иткәнлегенә и¤ең-аҡылың китерлек. — Беҙгә мәскәүҙәрҙең ҡазандарға ҡаршы барыуына ғына түгел, ә бәлки һинең үҙеңә, батшаларҙың батшаһына ҡаршы барыуына ла ярҙамлашыу хәйерле
, юғиһә беҙгә ҡаршы ла ҡубынырһың. Әллә һин ишетмәнеңме ни ҡазандарҙың мәскәүҙәргә даими ҡайһындай яуызлыҡ ҡылыуҙарын, өҙлөкһөҙ улар еренә ябырылыуҙарын һәм уры¤ кешеләрен һәләк итеүҙәрен? Һәм уры¤тар менән ике-ара шартнамәләрен күп тапҡырҙар боҙоуҙарын һәм тыныслыҡҡа хыянат ҡылыуҙарын. Ә, етмәһә, беҙгә тумбытаһың: уның яғынан ҡазандарға ни булһа, һеҙгә лә шул буласаҡ, тип. Нуғайҙарҙың (йәғни башҡорттарҙың. — Й.С.) иһә һүҙе ошолай: уға (уры¤ батшаһына) буйһоноу һәм хеҙмәт итеү беҙгә һис оят түгел — бөтә байлығы һәм ҡеүәте менән ул да һинең кеүек үк. Беҙҙең китаптарыбыҙҙа ла, христиандарҙыҡында ла яҙылған бит: ахыры заманда бөтә телдәр ҙә ҡушыла, бөтәһе лә христиан динендә һәм шул уҡ дәүләт ҡулы а¤тында була. Уры¤тың христиан дине кеүек т»ғы ниндәй изге дин бар? Беҙҙең ҡараңғы диндәребеҙҙең бөтәһенән дә яҡшыраҡ, яҡтынан-яҡты ҡояштай нур сәсә ул» (Сказание о царстве Казанском. М. — Л., 1954; 98 — 99-ынсы биттәр). Диндәр тураһында ошондай һүҙҙәр әйтергә хәҙерге заман уҙаманының да һис ҡыйыулығы етмә¤лек...


Исмәғил Хайрастың бер туған ҡустыһы Йософ, Бәләкәй Урҙа кенәзе, ҡазанедар яғында уры¤тарға ҡаршы һуғышҡа барырға 120 меңлек ғәскәр туплап, ағаһын да өгөтләгәс, «уры¤ ю¤ығын тотҡан һәм Мәскәү менән экономик бәйләнештә булған Исмәғил, үҙенең, Йософ һымаҡ, Бохара менән түгел, ә Мәскәү менән сауҙа итеүен сәбәп итеп ҡуйып, был походта ҡатнашыуҙан баш тарта. «Мин дә һуғыша башлаһам, минең үҙемә яланғас йөрөргө ҡала, ә кешеләр ҡырыла башлаһа, кәфендәр ҙә етмә¤», — ти Исмәғил. Ул үҙе походта ҡатнашыуҙан баш тартыу ғына түгел, был уйҙан күп кенә башҡа мырҙаларҙы һәм үҙенең туғаны Йософто ла дүндерә» (Ә.Н. Усманов. Башҡортостандың үҙ ирке менән Рус дәүләтенә ҡушылыуы. Өфө, 1982; 107-нсе бит). Һөҙөмтәлә Исмәғил Хайрастың Әстерхан ханы булып ултырған бер туған ағаһы башҡорт Ямғырсы, «Русиәгә ду¤лыҡ күрһәтеп, ғәскәр менән ярҙам бирә; Әстерхандың ҙур кенәздәренән Ҡайбула мырҙа, Мәскәүҙә Йәнғәли хандың ҡыҙына өйләнеп, рәсми ҡайнатаһы кенәз Иванға һәр төрлө булышлыҡ итә ине» (Ә.В. Туған, 330-ынсы бит).


Көндән-көн эштәре хөртәйеп, өмөтһөҙлөккә төшә башл»ған ҡазандар ҙа ярҙам һорап, төрөк солтаны кеүек үк, башҡорт-нуғай урҙаларына илселек ебәреп ҡарайҙар, ләкин Исмәғил Хайрас ю¤ығын тотҡан кенәздәр һәм мырҙалар уларҙы, затлы бүләктәрен ҡабул ҡылып алһалар ҙа, буш ҡул ҡайтарып ебәрәләр:


«Мәскәү батшаһына ҡаршы һуғышырға яугирҙәребеҙҙе һеҙгә ебәрә алмайбыҙ, — тиҙәр улар. — Һеҙгә ярҙамға күп тапҡырҙар ғәскәр ебәреп ҡараныҡ, ләкин уларҙың бөтәһен дә ҡырылыуға дусар иттегеҙ, береһе лә әйләнеп ҡайта алманы; һәм беҙгә аш менән атҡан Мәскәү хакимдарына таш менән атһаҡ, Хоҙай Тәғәлә орор; ...киреһенсә, һеҙҙең һымаҡ хәйләкәр һәм иманһыҙ бәндәләргә ҡаршы барыусыға ярҙам итергә әҙербеҙ» (Сказание..., 142 — 143-өнсө биттәр).

* * * 

Төрөк солтанының башҡорттарға хатының һәм

башҡорттарҙың яуабының урыҫса текстары:


Турецкий султан посла в Ногаи (Башҡортостанға. — Й.С.) послы своя ко всем начальным и большим мурзам, со многими дары и глаголя им тако:


“О сильная Ногаи многия, станите, мене послушав, соединитеся с казанцы во едино сердце, в поможении за Казань на московского царя и великого князя, и паче же за веру нашу древную и великую, яко близ его живуща; и не довайтися в обиду, мощни бо есте противитися ему. Слышу всегда про вас, аще хощете противитися: зело бо восстает на веру нашу и хощет до конца потребити ею. И аз о сем в велицей печали есмь и боюся, егда вам помале то же будет от него, яко же и Казани: в несогласие живуще межю собою изгинете, и орды ваша запустеют”.


Ногайские же мурзы (во главе с князем Исмагилем. — Й.С.) все тако рекуще послом:


“Ты, великий царю салтане, пецыся собою, а не нами. И ты убо не царь еси нам и земля нашия не строиши, и нами не владееши, и живеши далече от нас, за морем, богат еси и силен, и всем еси изобилен, никеея же нужда от житейских потреб не одержит тебе; нам же убогим и скудным всем. И аще не бы наполнял потребую нашу землю московский царь, то не бы могли жити и единого дня. И за его добро подобает нам всячески помогати ему на казанцев, за их пред ним великое лукавство и неправду. Хотяще язык наш с ними един и вера едина, то убо довлеет нам правда имети. Не токмо же нам подобает помогати московскому на казанцев, но и на тебя самого, царя царем, аще востанеши нань. Или несть то ты слышал каково зла всегда казанцы сотворяют московскому, непрестанно землю его воююще и люди русския губят. И многажды межю собою рускому клятву преступающе, и мир изменяюще. А еже рекл еси нам: то же вам от него будет, аки казанцем. Ногаи же рече тако: не срам бо есть нам покоритися ему и служити — подобен есть он тебе всем богатеством и силою. Пишут бо наши книги и християнския, яко в последняя лета соединятся все языцы, будут во единой вере крестьянской и под тою же державою. Да которая есть вера такова, яко же крестьянская, святая, еже есть русская? Всех бо наших вер темных лутше, аки пресветлое солнце сияет”.


И тако же мурзы ногайские напишаша турскому, и с тем отпустиша к нему послов его; и взеиша у послов напрасно дары великия многоценныя, и опустиша послов.

Ҡазан илселәренә башҡорттарҙың яуабы:


Казанские посылаху бо в Ногаи того лета послы своя до прихода русскыя сила с великими дары к мурзам, да возьмут наем на люди своя, елико хотят, и послют к ним на помощь и помогут им, егда бы им нужда. Военачальницы же ногайские мурзы дары взяша у послов, а вои своих не пустиша к ним, глаголющи:


“Не смеем к вам пустити на московского царя вои наших, многажды бо пущавшим нам, и вси у вас от руки побены умираху, и не един сюда от вас возвратися жив, и бог не попущает нам за истинную любовь к нам московского самодержца, и несть нам лзе стати по вас братися с ним, всегда велико нам добро от него восприемлющем, в  миру  и в любви живущим см ним, вснегда велико нам добро от него восприемлющем, в миру и в любви живущим с ним; но паче готовимся испомогати ему на вас, на лукавых и безверных человек, вы бо всегда на на правде своей обидите его, но и клятву свою многажды преступающе, в суседех ему живущи и убозии суще и худыя, а таковому царю сильну и велику хощете одолети лукавством вашим, а не силою своею. Да всяко одоление будет от него, нежели одолети ему, аще волею и добром не смиритеся с ним предавщеся ему”. (Сказание о царстве казанском. М., 1959, стр. 98 — 99, 142 — 143).

Һүр. 1� SEQ Рисунок \* ARABIC �7�. Ҡубандағы нуғай ҡатын-ҡыҙҙары

Һүр. 1� SEQ Рисунок \* ARABIC �5�. Ҡубандағы

Һүр. 1� SEQ Рисунок \* ARABIC �2�. Уралдағы башҡорт тирмәһе.

Һүр. � SEQ Һүр. \* ARABIC �1�0. Сыңғыҙ-хан. Бронза

Пероз








� Иҫкәртмәле биттең үҙендә үк (аҫта) бирелмәгән аңлатмалар бүлек аҙағында бирелә.


� Хоҙайҙар дүрт юлы армыттарының сатрашланыу төйөнө булған Туҡан (Туған) тауыбыҙ ҙа бар — Иҙелбаш ҡалабыҙ янында.


� Р.Г. Кузеев. Происхождение башкирского народа. М., 1974 (артабан: Р.Г.К. Пбн), 139-сы бит.


� Р.Г.К. Пбн, 138-се бит.


� Н.И. Конрад. Запад и Восток. М. 1972, 80-се бит.


� Р.Г.К. Пбн, 166-сы бит.


� Шунда уҡ, 169-170-се биттәр.


� Шунда уҡ, 143-сө бит.


� Мишель Монтень. Опыты. В трех книгах. Книги первая и вторая. М., 1980; 354-355-се биттәр.


� Истахр — истәк-ер (әсә-тау-ер йәғни Үҫәргәндең изге Шәке тауы урынлашҡан ер), хәҙерге Башҡортостандың ҡалаһы Эстәрлетамаҡ булырға тейеш. Фирҙәүсиҙең “Шаһнамә”һен аңлатыусылар уны хәҙерге Ирандағы Парс (бүре-әсә — Үҫәргәндәр иле) йәғни Фарсы өлкәһенең ҡалаһы итеп тоҫмаллай һәм хәҙерге Бағдад янындағы боронғо Тайсафун ҡалаһын шул Сәсән тоҡомло батшаларҙың — ҡышлау, ә Истахрҙы йәйләү баш ҡалаһы булғанлығын аңғарта. Әммә-ләкин Бағдадтан да алыҫ көньяҡтараҡ  урынлашмыш һәм эҫе тропикаға яҡын бөркөү Парс өлкәһенең йәйләү урыны булыуы мөмкин түгел, сөнки боронғо башҡорт хандары һалҡыныраҡ климатлы Уралда (хәҙерге Тора таулы Эстәрлетамаҡта) йәйләп, йылыраҡ Сырдарья, Амударья, Әсәккүл буйҙарына һәм хатта Памир аръяғынаса ҡышлауға китеүҙәре билдәле.


� Инәһөтө (Анахита) ҡорамы — Башҡортостандың Асылыкүл буйындағы Ҡаҙанташ. Уның ҡорбан салыу ҡаҙандары һәм ырын (рун) хәрефтәре менән ташҡа ырып яҙылған доғалары хаҡында матбуғатта яҙып сыҡҡайным инде. Үкенескә ҡаршы, ул яҙыулы таш 80-се йылдарҙа уҡ ғәйеп булды... Ошо көнгәсә һаҡланып килеп еткән “Аҡбуҙат”, “Заятүләк менән Һыуһылыу” эпостары өсөн дә беҙ, моғайын, баяғы бабабыҙ Бәк-сәсәнгә бурыслылыр.


� Дарабгирд (тора-уба-керет — Тора тау янындағы ҡала) — мөхтәрәм Муса хәҙрәттең “Үҫәргән тәүәрихе”ндәге (Фәндар академияһының Башҡортостан филиалы китапханаһы, РН б/2279. — Усергенская летопись — шежере башкир племени Усерген, 35-се бит) боронғо батша бабабыҙ Дараб бин Баһумандың баш ҡалаһы (хәҙерге шул уҡ Эстәрлетамаҡ булырға тейеш).


� Үҫәргән башбабаһы тураһындағы борон-борондан уҡ килгән риүәйәттең нәүбәттәге сағылышы.


� Ҡарағыҙ: Йыһат Солтанов. Хәтерхитап. Башҡорттарҙың яҙмышы һәм булмышы. Өфө — 2002; 234-енсе бит (һүрәт). Артабан «Хәтерхитап» тип күрһәтелә.


� Ҡытайҙар тәүәрихендәге ҡытайсалаштырылған рәсми әруахлыҡ исеме Тай-цзу. Ҡытайҙар бөтә төрки исемдәрҙе шулай ҡытайсаға «тәржемәләп» яҙғандар.


� Абызыйҙың улы Туған (Тай-цзун) император булып ултырыу дәүерендә был империя үҫешенең юғары сигенә етеп, Дәү Олояу дәүләте тип нарыҡлана.


� Селәү-бей — Силәбе ерендә, тип аңларға кәрәк.


� Ҡатай-көҙәндәр империяһының тәүҙә — дүрт, аҙаҡ биш баш ҡалаһы була, быныһы — көнбайышта.


� Тышҡы башҡорт тарафы — ҡатай-көҙәндәр яғы.


� Күктән төшөүгә ишара.


� Үҫәргәндәрҙең башбабаны һыуҙан тотоп алыу мифына бәйле.


�Көнгә (Шүлгән батырға) табынып, Айға (Урал батырға) табынмауҙары ҡатай-көҙәндәрҙең борон Үҫәргән ҡәбиләһенә ҡарауҙарына ишара.


� Биш баш ҡаланың берәгәйлегенә ишара.


� Дошман яҡтың иген баҫыуҙарын тапатыр өсөн.


� Ҡәрҙәш сыуаштар әлегәсә өндө “сас” тиҙәр, мәҫәлән, уларҙың Өфөлә сыға торған “Урал сасы” гәзите.


� Бүре-өфөн — парфян, Парфия.


� Көләр (көн-ир, ә боронараҡ Көн-би) — тәүдинебеҙҙәге Көн хоҙайы Шүлгән ләҡәбе булып, бөтә Башҡортостан тәхетендә ултырмыш Үҫәргән тәүырыуы батшаларының ләҡәп-титулы ул (Башҡорт тәүырыуы батшаларының “король” ләҡәбе менән бер).


� Мүйтән — мүк-тән (мүкле-тән йәки “Йәшерен хикәйәт”тәге мүкле — мухали), был иһә икенсе төрлө әйтелештә төклө (төкләҫ) тән, тигән һүҙ.


� “Туҡсаба” — Үҫәргән һәм Ҡыпсаҡ ырыуҙарының уртаҡ ораны (“атаҡа-асаба” тигән һүҙҙән: “атаҡа”һы — Урал батыр тоҡомо башҡорттарҙыҡы, ә “асаба”һы Шүлгән батыр тоҡомо үҫәргәндәрҙеке; Ҡыпсаҡ һәм Үҫәргән — бер бөтөн башҡорт халҡының нигеҙ ырыуҙары булғанлыҡтан, “атаҡа-асаба” икеһе ҡуша бер бөтөнлөктө белдереп әйтелгән). Үҫәргәндәрҙең хәҙерге бәғзеләре, мәҫәлән, Йәнсура районындағылары, ошо ата-баба йолаһын боҙоп, күргәҙмәле шәжәрәләренә “ораныбыҙ “Мүйтән” тип яҙып ҡуйғандар.


� Туҡсаба — шәжәрәне күсереүсе, был исемдәге өсөнсө хәреф “ҡ”-ны төшөрөп ҡалдырып, “дусбә” тип яңылыш яҙған, ә “ду(ҡ)с(ә)бә” булырға тейеш ине.


� Ҡасыр — татар-монголдарҙан ҡасып  киткән Өфө батшаһы Мүйтәнгә дошмандары биргән ләҡәп; ә “Ҡасыр улын” — Мүйтәндең улын, тигән һүҙ.


� Ошондай уҡ “тапҡыр” һүҙҙәр беҙҙең дәүер икенсе донъя һуғышы осоронда Советтар Союзы халыҡтары Гитлер фашизмына ҡаршы ҡанға батып һуғышҡан һәм көнбайыштан ярҙам ҡулы (“икенсе фронт”) һуҙылыуын күҙҙәр тишелеп-зарығып көткән саҡта ла шул уҡ Англияның атаҡлы премьер-министры Уинстон Черчилл ауыҙынан әйтелде.


� Быуындарға йәйәләр эсендәге аңлатмалар — авторҙыҡы, ә тырнаҡтар эсенә алынғандары һәм ундағы бит һандары — “Үҫәргән тәүәрихе”нән.


� Шам — батша.


� Был исемде күсереүсе яңылыштырған: “Туҡҡужа-хан” (Туҡтамыш-хандың атаһы) тип төҙәтеп уҡырға кәрәк.


� Урыҫ батшаһы Яуыз Иванға.


� Хәҙерге Башҡортостандың Күгәрсен районының исеме шунан.


� Тура-хан (икенсе) — 1524-1565 йылдарҙа Өфө-Тура ҡуш ҡалабыҙҙа тәхетләнмеш Исмәғил Хайрас кенәздең һәм уның улы Хаҡназар-хандың ләҡәбе.


� Маңғышлаҡ — Мең-ҡышлаҡ, йәғни Үҫәргәндән саталанмыш мең һаҙаҡлы Урҙас-бейҙең (Мең ырыуының) ҡышлау урыны.


� Ҡасынҡы сала-бәк (йәки ҡасаҡ сала-бәк) — “ҡасыныу салаһы (селоһы) бәге (бейе)” тигән һүҙ, ул иһә Василий кенәз (Яуыз Ивандың атаһы) ғәскәрендә хеҙмәт иткән атаҡлы Яуынсы Яҫауыл бабабыҙҙың улдарының береһе (“Үҫәргән тәүәрихе”; 66,69-сы биттәр). Был “Ҡасынҡы сала” тигән исемле һәм Ҡаса — хәҙерге Ҡаҫмарт йылға тамағындағы боронғо ауылдың урыны “Иҫке ҡый” һәм иҫке зыяраты хәҙерге Ырымбур өлкәһе Һарыҡташ районындағы Һунарсы һәм Сәнкем-Биктимер ауылдары араһындағы “Ҡамышлы ҡолаҡ” тигән төбәктә. Заманында унда, татар-монгол яуҙарынан Каспий диңгеҙенә табан ҡасып китеп барышлай, бөтә Башҡортостандың батшаһы Мүйтән-бей (баба Төкләҫ улы Тура-хандың бүләһе) ыҫтан ҡороп ҡасынып ятҡан (ә бер улы шунда ерегеп ҡалған), шуға күрә лә был ер-һыу “Ҡасынҡы” аталған, имеш. Шуға күрәлер инде, ҡарттарыбыҙ “Сәнкем-Биктимер ауылы борон Мүйтән-бейҙең баш ҡалаһы булған”, тиеп һөйләрҙәр ине.


� Мәсәкле — Үҫәргән тәүырыуының башбабаһы Шүлгәнде тыуҙырмыш “Мәсәк-аба”ға (Машаҡ-тауға) табыныусы. Был Үҫәргәндәрҙең борон торған ерҙәрендә шул “Мәсәк-аба”ға бәйле Москова (Башҡортостандың хәҙерге Дүртөйлө районында), Мәскәү (Усалы районында) ауылдары һәм алыҫ көнбайыштараҡ Мәскәү (Москва) йылғаһы менән Мәскәү (Москва) ҡалаһы ҡалған (ул ҡала кенәз Юрий Долгорукий тыуыуҙан күп быуаттар элек үк булған).





�Алтын Урҙаның Башҡортостан солтанатында. 


� Ҡунаҡ (кинок) — кәнтәй эт, йәғни эткә табыныусы “нуғай”.


� Аҡжаҡ (аҡ-жаҡы) — аҡ Шәке йәғни аҡ әсә-бүре, йәғни аҡ бүрегә табыныусы көнбайыш (биләр) үҫәргәндәре.


� Айыу — айыуға табыныусы төньяҡ-көнсығыш (саха-яҡут) үҫәргәндәре.


� Үҙән йылғалары хәҙерге Саратов өлкәһендә башланып, Ҡаҙағстанға ағыла.


� Хауыз — һыу йыйғыс соҡор, хәҙерге Ырымбур өлкәһенең Биләй районындағы тарихҡа билдәле Ҡоро-күл булырға тейеш.


� Мәсет-һарай ҡалаһы — Туҡтамыш-хандың Яйыҡ буйындағы баш ҡалаһы.


� Йедәк — Йеҙекәй (Едигей) батырыбыҙ.


� Төсө -- Сөсө һыулы йылға.


� Төләнкөн — диңгеҙ хайуаны (тюлень).


� Үҙән һыуы Башҡортостандың хәҙерге Белорет, Бөрйән райондары аша аға.


� Ун ике йорт ырыу -- башҡорт халҡының хәҙерге яңылыш яҙып йөрөтөлгән ете ырыуҙан түгел, ә ун ике төп ырыуҙан хасиллығы эпоста асыҡ әйтелгән.


� Балтырған (балтыр-ҡан) — тәүдинебеҙҙәге бер үлән-хоҙайҙың исеме.


� Тимәк, Жанибәк-хандың улы ошо Бәрҙебәк — Йеҙекәйҙең бер туған һеңлеһенән тыумыш ҡустыһы булған.


� Ул осорҙа Алтын Урҙа дәүләте, боронғо Эске Башҡорт менән Тышҡы Башҡорттай, ике яртыға бүленгән: Иҙелдән алып көнсығышҡа табан Урал, Себер, хәҙерге Ҡаҙағстан — Аҡ Урҙа, ә көнбайыш тараф (урыҫ яғы) — Күк Урҙа. 1378 йылдан һуң икеһе берләштерелә.


� Шуға күрә был Бәрҙебәк Жанибәк улын һис тә Туҡтамыш-ханыбыҙҙың бабаһы Бәрҙебәк Тура-хан улы (“Нармуйынлы Бәрҙебәк”) менән бутарға ярамай.


� Туҡтамыш — Төк-табыш (төклө көпшә бәрәкәте) тигән һүҙ; Туҡтамыштың атаһы Туҡҡужа (төк-хужаһы) ла, ҡартатаһы Ҡиас та (ҡыяҡ-аш — балтырған бәбәге) шул уҡ “төклө көпшә” затынан, ә был иһә Йеҙекәй менән Туҡтамыштың бер үк баба Төкләҫ тоҡомдары икәнлегенә тағы ла бер ишара.


� Сатмыр-хан — Аҡһаҡ Тимер.


� Сыңғыҙ тоҡомо — Сыңғыҙ-ханды ла тыуҙырған Үҫәргән-Бөрйән ырыуынан (ләкин нәҫеленән түгел) икәнлегенә ишара.


� Мамай (1380 йылда үлә) — Сыңғыҙ тоҡомло Жанибәк улы Бәрҙебәк-хан заманында уның ҡыҙына өйләнеп, Алтын Урҙаның сәрғәскәре һәм артабан ғәмәли (хан өҫтөнән) бойороусыһы булып, бөтә урыҫ кенәзлектәрен ҡыйратып һәм ҡоттарын осороп йөрөгән батыр. 1380 йылда Куликово һуғышында берләшкән урыҫ-татарҙарҙан еңелеп, Алтын Урҙаны тулыһынса Туҡтамыш-ханға ҡалдырып китергә мәжбүр була, Ҡаф (хәҙерге Феодосия) ҡалаһында гректар тарафынан хыянатсыл үлтерелә.


� Тура — Тура-хан бин баба Төкләҫ исеменән алынған хоҡуҡи термин.


� Яҫаҡ — Сыңғыҙ-хан хоҡуҡи ҡанундарының исеме.


� Немец уны “Зебр” тип яҙған — Зәббәр, Яппарбирҙе тигәндең боҙолошо.


� Алтын Урҙала тәхет өсөн тартыш шул тиклем дә хәтәрләшкән ки, Йеҙекәй хатта үҙенең ҡан дошманы Туҡтамыш-хандың улын саҡырып ҡайтарырға мәжбүр булған (уға, бәлки, төрөк дипломатияһы ла тәьҫир иткәндер).


� Немец “Зегелладин” тип яҙған, урыҫ йылъяҙмаларындағы “Зелени-салтан”, ә дөрөҫө Йәләлитдин.


� Фарсы сығанаҡтарындағы Тимер-солтан (Шадибәк улы).


� Немец “Махмуд” тип яҙған, урыҫ йылъяҙмаларындағы “Махмет”, ә дөрөҫө Оло Мөхәммәт (Туҡтамыш улы).


� Нуғай — бүре-эткә табыныусы Үҫәргән башҡорто, тигән һүҙ.


� Унда боронғо Тура ҡалаһы ултырған Тура йылғаһы ла бар.


� Мамай — XVI быуаттың беренсе яртыһында йәшәгән һәм, боронғо Мамай кеүек үк, урыҫ өлкәләрен ҡыйратып йөрөгән Мамай-Нар-Ҡасим — Йеҙекәйгә ейән тейешле Уаҡҡастың ейәне булмыш Исмәғил Хайрастың ейәне.


� Хәҙерге Саратов өлкәһендә.


� Сураш солтан — хан улы Сураш, йәғни Мамай-Нар-Ҡасим-хандың улы, тигән һүҙ.


� Нуритдин — Йеҙекәй улы Нур-ад-дин (Мораҙым).


� Һарайсыҡҡа — Ҡыҙыл-Һарайсыҡҡа тигәндең ҡыҫҡартып әйтелеше.


� Үҙән йылғалары хәҙерге Саратов өлкәһендә башланып, Ҡаҙағстанға ағыла.


� Хауыз — һыу йыйғыс соҡор, хәҙерге Ырымбур өлкәһенең Биләй районындағы тарихҡа билдәле Ҡоро-күл  булырға тейеш.


� Мәсет-һарай ҡалаһы — Туҡтамыш-хандың Яйыҡ буйындағы баш ҡалаһы.


� Йедәк — Йеҙекәй (Едигей) батырыбыҙ.


� Яусы (Джучи) ылыҫының көнсығыштан Иҙелгәсә яртыһы.


� Яусы (Джучи) ылыҫының көнбайыштан Иҙелгәсә яртыһы.


� Ибәк-батша — Төмән ханы Ибраһим (Шәйбән нәҫеле).


� Алас (Алач, Алаш) — “Үҫәргән тәүәрихе”ндәге (58-се бит) Аласағыр-хан, Муса кенәздең улы, ҡаҙаҡтарҙың Алаш Урҙаһының ханы. Исем түгел, ә ләҡәп: ала-сағыр (ала-шағыр) — ағы ҙур күҙле булғаны өсөн бирелгән.


� Ямғырсы — Муса кенәздең улы.


� Ирзал — “ир-залим” тигән һүҙ, йәғни дәһшәтле яугир.


� Садыр — Рәсәй империяһына ҡаршы 1661-1683 йылдарҙағы башҡорт ихтилалының етәксеһе Сәйетйәғәфәр Садыровтың (Садуровтың) бабаһы.


� Агиш — башҡорттоң күренекле яҙыусыһы Сәғит Агиштың бабаһы булһа кәрәк.


� Кенәз Хаз Согер (күҙе сағыр) — Башҡортостандағы Муса кенәздең баяғы ала-сағыр күҙле улы, Шәйех-Әхмәт-хандың бер туған ҡәйнеше, Алаш Урҙа ханы Аласағыр.


� Тәвәкәл (Тәвкил) — башҡорт Муса кенәздең ике туған өләсәһенең улы, Ҡырым ханы Миңле-гәрәйҙең ҡатыны Нурсолтандың бер туған энеһе; шул уҡ ваҡытта Алтын Урҙа ханы Шәйех-Әхмәттең дә яҡын ҡәйнеше. Үҫәргән батшалар шәжәрәһендәге Ҡаҙансы улы Туҡсабанан (“Үҫәргән тәүәрихе”, 55-се бит) тармаҡланмыш һәм әле әйтелгән башҡорт мырҙаһы Тәвәкәл (Тәвкил) аша дауамланмыш аҫыл бауҙы бабаларыбыҙ ошолай яҙып ҡалдырған: 1. Туҡсаба уғылы Шаһвәли. — 2. Шаһвәли уғылы Тәвкил. — 3. Тәвкил уғылы Тәңребирҙе. — 4. Тәңребирҙе уғылы Юлбирҙе. — 5. Юлбирҙе уғылы Аҡъюл. — 6. Аҡъюл уғылы Ҡотлош. — 7. Ҡотлош уғылы Күзәй. — 8. Күзәй уғылы Тотар. — 9. Тотар уғылы Супан. — 10. Супан уғылы Мәмәт. — 11. Мәмәт уғылы Солтан  (бәғзе бер Солтановтар ошо кешегә нисбәт ителеп йөрөтөләләр). — 12. Солтан уғылы Ғәбделжәлил кантон. — 13. Ғәбделжәлил уғылы Баязит. — 14. Баязит уғылы Мөхәммәтшәриф кантон. — 15. Мөхәммәтшәриф уғылы Мөхәммәдйар (Шәжәрәләр, 32-се бит)... Шәжәрәләге 2-се быуын Тәвкилде башҡорт халҡының ҡанэскес палачы Ҡотломөхәммәт Тәвкилевтең бабаһы менән бутарға ярамай (уның шәжәрәһен бирербеҙ): был — башҡорт Тәвкил. Ә 7-се быуын Күзәй нәҫелдәренән — күренекле башҡорт ғалимы академик Раил Ғүмәр улы Кузеев, 11-се быуын Солтан нәҫелдәренән боронғо башҡорт композиторы, элекке Саратов консерваторияһы уҡытыусыһы Мансур Солтанов билдәле.


� Өфө кенәзе — шул замандың Өфө-Тура баш ҡалаһында тәхеттә ултырмыш һәм конфедерация кимәлендә Ҡазан ханлығына бәйләнмеш Тура иленең хакимдары Исмәғил Хайрас Тура-хан (кенәз Муса улы) булырға тейеш; Исмәғил Хайрастың Мәскәү менән ныҡ дуҫлығы тап шул сәйәхәттән башлана, буғай. Мәскәү уны “батша” (хан) тип танымағанлыҡтан, кенәз тип атай. Күренеүенсә, Башҡортостандың баш ҡалаһы Өфө шул 1519 йылда уҡ булған; ә уға 1574 йылда нигеҙ һалынған тип дөңгөр ҡағып байрамлау — тарихыбыҙҙы һанға һуҡмау бәләһе.


� Арпалыҡлы — арпалата эш хаҡы алыусы.


� Ирзал — “ир-залим” тигән ләҡәп.


� Нар (мор) — умартаға эйәләүсе һәм бал ҡорттары күсенә үләт килтереүсе ҡорт (червяк).


� Жағылбайлы — Яғыл-байлы йәғни 1395 йыл Өфө баш ҡалабыҙ янында илбаҫар Аҡһаҡ Тимер ғәскәрҙәренә ҡаршы дәһшәтле һуғышта ҡаһармандарса һәләк булған Үҫәргән батыры Яғлы-бей (“Һуңғы һартай” тарихи хикәйәтендәге Ялыҡ-бей) — Туҡтамыш-хандың сәрғәскәре. Ҡарағыҙ: “Шоңҡар” журналы, 1998/3 — 14-19-сы һәм 1998/4 — 116-139-сы биттәр).


� Хажитархандан — Әстерхандан.


� Мамай (мамаҡ//бабаҡ//бапаҡ) — Үҫәргән ырыуының башбабаһы Шүлгәнебеҙҙең бер ләҡәбе, ә ислам дине ингәндән һуң ҡурҡыныслы зат (бапаҡ). Үҫәргән башҡорттары әлегәсә балаларын: “ана, бапаҡ килә!” тип ҡурҡыта.


� Ҡубан яғына олаҡмыш башҡорттарҙың бер килкеһен Йеҙекәй менән уның улы Нур-ад-дин (Мораҙым) Уралға ҡабат алып ҡайтыуға ишара.


� Иштәк — Ҡубанға китмеш нуғай урҙаларынан айырылып Уралда тороп ҡалмыш башҡорттар үҙҙәрен Себер-Тора ханлығы башҡорттарының исеме менән “башҡорт” тип, ә ҡаҙаҡтар уларҙы “иштәк” тип атағандар.


� «Аҫыраусы атам» тип аңларға кәрәк, сөнки уны, Мамант хан улын, Муса кенәз аҫырап үҫтергән.


� Яуҙы күрһә, сәйнәй — боронғо башҡорт яу аттарының яҡшы сифаты: “Һуңғы һартай” эпосында ла, Геродоттың һарт-башҡорттар тураһындағы бүлегендә лә тап ошолай әйтелә.


� Өлкән ҡатыны — Себер-Тора ханы Мамай-Нар-Ҡасимдың (Сура батырҙың атаһының), икенсеһе — Әстерхан ханының, өсөнсөһө — Ҡырым кенәзенең, дүртенсеһе урыҫ кенәзенең ҡыҙҙары (һуңғыһы оҙаҡламай Ҡазанда үлә, шунан һуң Сафа-Гәрәй хан йәш ҡатын итеп башҡорт Йософ мырҙаның ҡыҙы Сөйөмбикәне ала)...


� Бадишабыҙҙан — Ҡазандар Мәскәү кенәзен үҙҙәренең батшаһы итеп таный.


� Бадишабыҙҙың — Яуыз Ивандың.


� Кенәз Серебряный-Оболенский — воевода, Үтәмеш-Гәрәй менән Сөйөмбикәне Ҡазандан Яуыз Иванға алып китеүсе.


� Алатуба — ҡырағай күгәрсен.


� Мөс (мечь) — урыҫ ғәскәренең төҙ ҡылысы.


� Мәшһүр “Таштуғай” йырыбыҙға ауаздаш:





“Уралыма кире ҡайтыр инем,


Осоп ҡына китер хәлем юҡ”... 


� Үтәмеш-Гәрәй — көсләп суҡындырылғандан һуң Александр Сафакиреевич Казанский, Яуыз Иван ҡарамағында хәрби хеҙмәттә.


� Зөйә — урыҫтарҙың Ҡазанды алыу өсөн терәк итеп ҡорған һәм даими урыҫ ғәскәрҙәре торған Свияжск ҡәлғәһе.


� Ҡазандар инде үҙҙәрен үҙҙәре һаталар Мәскәү кенәзенә.


� Ҡайбула Йәштирәк улы — Исмәғил Хайрастың бүләһе, Ә.В. Туғандың бабаһы тейешле Туғандың атаһы Ҡарасай менән бер туған. 1563 йылда урыҫтарҙың Литваға (Полоцк ҡалаһына) һөжүмендә урыҫ ғәскәренең “һул ҡул” башлыҡ-воеводаһы булып хеҙмәт итә.


� Батып барыусы караптан ҡомаҡтар сығып тайған.


� Ҡазан тарихы, 187-се бит. Тимәк, Тәтегәс-бей шәжәрәһендәге (28-се бит): “Чачлы Дәрүиш бу донъядан күчте. Олуғ уғлы Бурнаҡ би булды”, — тигән мәғлүмәт хакиҡәткә ярашып етмәй, сөнки, күрәһегеҙ, Бикбулат-Бурнаҡ тәүҙә бей булып, шунан һуң Себер-Тура ханы булғандан һуң да Сәсле Дәрүиш Урмәмбәт тә (1601 йылда үлә), уның атаһы Ғали Дәрүиш Тинәхмәт тә (1580 йылда үлә) иҫән-һау йәшәй биргән.


� Көсләп суҡындырылғандан һуң царь Симеон Касаевич Казанский. Тыумыштан Мамай-Нар-Ҡасим-хан улы булһа ла, тәрбиәләп аҫыраусы атаһы Урмәмбәттең (Ҡаса йәки Сәсле Дәрүиштең) “ҡаса” ләҡәбе буйынса урыҫтарҙа Касаевич тип йөрөтөлгән.


� Нуғай мырҙа — Үҫәргән башҡорто Ямғырсы-хан.


� Ҡасынҡы сала — Ҡаҫмарт буйындағы бөткән ауыл, урынын хәҙер “Иҫке ҡый” тип йөрөтәләр, иҫке зыяраты ла бар. Үҫәргән риүәйәттәре буйынса, Батый-хан яуҙары заманында был ерҙә, татар-монголдарҙан ҡасып Каспий диңгеҙенә табан йүнәлешендә, бөтә Башҡортостандың батшаһы Мүйтән-бей тороп киткән; шуға күрәлерме, шуға яҡын Ҡаҫмарт тамағындағы Сәнкем-Биктимерҙе ҡарттар “Мүйтән-бейҙең баш ҡалаһы булған”, тиерҙәр ине.


� Сәнкем-Биктимер — ҡыҙыл империяның “перспективаһыҙ ауылдар” сәйәсәте осоронда бөтөрөлгән ауыл, авторҙың тыуған төйәге.


� Урмәмбәт кенәз, билдәле булыуынса, 1601 йылда үлгән (Ә.В.Туған, 27-се бит).


� 1546 йылда Үҫәргән-нуғайҙарҙың һ.б. башҡорт ырыуҙарының бер өлөшөнөң Ҡубан йылғаһы буйына күсенеүенә ишара.


� Төньяҡтағы (Уралдағы) башҡорттарҙың бер өлөшөнөң “бушанып ҡалған” көньяҡҡа — Кәмәлек, Кәрәлек йылға буйҙарына күсенеп ултырыуҙарына ишара.


� Ишмөхәммәт Дәүләтбаев (Ишмөхәммәт аға) 1704 йылда Төркиәгә ҡойроҡ болғаған Әйүкә-тайшиҙың илсеһе рәүешендә Төркиәгә барып ҡайта (Ә.В. Туған, 74-се бит).


� Көсөк-хандың.


� Ибәксеүәк баяғы тәфтишнамә иншаһында Сөнсәләйҙән башҡаларын атамай һәм быныһын да “туғаным” (сродник) тип кенә әйтә, ә уның үҙе иһә унда Морат тип кенә исемләнә (инша һуңынан әтмәләнгәнгә оҡшай) — ысын йөҙөн йәшергәндер, моғайын.


� Терек ҡалаһында ҡабырғаһынан яраланып урыҫтарға әсир төшкәненән һуң Әстерханда әтмәләнгән баяғы тәфтишнамә иншаһында ул уның “Абдрахман” осорона ҡарата ла “Морат” тип аталһа ла, был исем уға һуңынан — ысын Солтан-Морат язалап үлтерелмәҫе борон (йәки үлтерелгәс) тәфтишнамә йөкмәткеһен иншалап күсереп алғанда ғына “йәбештерелгәнгә” оҡшай.


� Терек ҡәлғәһенә һөжүмде урындағы етәкселәр ойоштороуы, ә Ибәксеүәк-Мораттың, хәрәкәткә абруй биреүсе “солтан” рәүешендә, шуларға байраҡ ҡына булыуы күренә.


� 1707 — документтың башында уҡ Терек ҡәлғәһе янындағы һуғыштың “былтыр 1707 йылда” булғанлығы әйтелә һәм ихтилалсылар еңелгән 26 февраль шул 1707 йылға бәйләп бирелә.


� Сафа-Гәрәй-хан булһа кәрәк: бер заман ул башҡорт Зартуш Һары Йософ урҙаһында ҡасып йәшәгән, һуңынан уның ҡыҙы Сөйөмбикәгә никахланған.


� Уның тарханлығын икенсе тапҡыр рәсми дөрөҫләйҙәр һәм батша генералдарыныҡынан да юғарыраҡ айлыҡ аҡса тәғәйенләйҙәр (мәҫәлән, генералдар Л. Соймонов һәм В.Н. Татищев — 70, ә Алдар Иҫәкәйев 75 тәңкә ала. — Материалы, 414-се бит).


� “Аслан башҡорттарҙың” һаны дөрөҫ күрһәтелмәһә лә, уларҙың үрсеүен туҡтатырға һәм ҡырып бөтөрөргә кәрәк, тигән фекер ярылып ята.


� Башҡорт халҡының йән иҫәбен яһаҡ урынына ғәскәр (пушка ите) алыу юлы менән дә ныҡ кәметеү күҙ уңында тотола.


� Ҡыҙыл Рәсәй империяһы ла шул программаны уңышлы үтәп, башҡорт халҡын йән иҫәбе артмаҫлыҡ итеп ҡырыуҙан тыш, тере ҡалған милләттең яртыһын Башҡортостандан сит яҡтарға олаҡтырып таратты.


� Батыр-хан (Батыр-Гәрәй) Арыҫлан улы — беҙгә билдәле Урмәмбәттең (Сәсле Дәрүиштең) ейәне, атаҡлы фольклорсыбыҙ Әбүбәкер Диваевтың бабаһы (?) Дивай менән бер туған.


� Солтан-Гәрәй — төрөк солтанына итәғәт итмеш Ҡырым гәрәй-хандары нәҫеленән килгән солтан (хан улы) тигәнде аңлата.


� Ҡараһаҡалдың ятбауыр — ситтән пәйҙә булмыш килмешәк икәнлеге күрһәтелә. Ә эпостағы ваҡиғаның урыны — Тырнаҡлы улусындағы Ҡарас-сәсән ауылылыр, сөнки Ҡараһаҡал “Ҡарас-абыҙ ауылында ла булған” (Материалы, 487-се бит).


� Хан күтәреүселәрҙең исемдәре һаналған (урыҫ ҡырғынсыларына тоторға йәтеш исемлек).


� Урусов (Ырыҫов) Василий Алексеевич, Ырымбур комиссияһының башлығы һәм башҡорт халҡының палачы — боронғо аҫаба башҡорт (Йеҙекәй батыр нәҫеле) Исмәғил Хайрастың улы Ырыҫтан таралған тоҡомдарҙың береһе, көсләп суҡындырылғандан һуң урыҫ кенәздәренә әйләнгәндәр. Ҡазандың һуңғы ханы башҡорт Ядкәр ҙә (көсләп суҡындырылғас царь Симеон) шул кенәз Ырыҫтың бүләһе.


� Аллазыянғол һ.б. башлыҡтар ҡулға алынған, ә “хан” үҙенең килгән яғына ҡасып киткән 1740 йылдың апрель баштарындағы ошо һәләкәтле һуғышҡа тиклем, әгәр өҫтәрәк ҡорған фаразыбыҙ дөрөҫ булһа, Ибәксеүәк (ялған Солтан-Морат) “хан” булып йөрөгән; ошо һуғышта ул эҙен һепергәндән һуң уны алмаштырырға өс туған ҡустыһы Байбулат-Ҡараһаҡал килеп, икеләтә ялған “Солтан-Гәрәй-батыр-хан” булып киткән.


� Ҡулай Күҙәмбирҙиндең үҙе менән бергә ихтилалда ҡатнашҡан дүрт улын да ҡулға алалар.


� Был юлдар 1979 йылда яҙылғайны.


�Нәҫел менән ырыуҙы бутайҙар, ә улар икеһе ике башҡа төшөнсә: мәҫәлән, башҡорт Туҡтамыш-хан башҡорт Сыңғыҙ-хан менән бер үк Бөрйән ырыуынан, ләкин ул Сыңғыҙ-хан нәҫеле түгел.


� Сәмәрҡәнд ҡалаһында Биби-ханымдың гүзәл мавзолейы һаҡланған.


� Туҡтамыштың атаһы Туҡ-хужа-уғлан, Маңғышлаҡ губернаторы, Мөхәммәт Ғаффариҙың яҙыуынса, тыумышы буйынса “Сыңғыҙ нәҫеле Урыҫ-хан менән бер ҡәбиләнән сыҡҡан”, йәғни, Сыңғыҙ-хан һымаҡ уҡ, башҡорттоң Бөрйән ырыуынан булған (әммә Сыңғыҙ нәҫеле түгел); шулай уҡ Маңғышлаҡтың ул саҡтағы халҡын да, Ә.В. Туған сығанаҡтарҙан һоҫоп алып яҙыуынса, нигеҙҙә бөрйәндәр тәшкил иткән.


� Муса мулланың Башҡортостан Республикаһы тарих, тел һәм әҙәбиәт институтында һаҡланмыш “Үҫәргән тәүәрихе”ндә (43-сө бит) Туҡтамыш-хан Үҫәргән иленең “ҡибла яғында Яйыҡ-бина-дан (аталмыш) мәсет-һарай төҙөнө, ҙур, ҡапланған булды”, тип әйтелә.


� Был яҡтарҙа “Үҫәргәндең (нуғайҙың) 40 батыры” тигән риүәйәт тә таралған (Башкирские предания и легенды. Уфа, 1985 , 112-се бит).


� Хәҙер унда Ҡондорау (Кондуровка) тимер юл станцияһы бар.


� Бәһерин — “бәһери (бүре) тоҡомо” тигән һүҙ, йәғни үҙҙәрен бүре-әсә тоҡомдары һанаусы Үҫәргән ырыуынан.


� Үкек (Өфө) — “Үфек”, “Үфе” һүҙенең варианты булып тора, сөнки “үке” (өкө) шулай уҡ “үфе” (үфе-лин — филин йәки ябалаҡ-өкө) һүҙенең варианты булғандай.


� Үҙ ыласының менән һунарға йөрөү — батшалар (хандар) әүерәүе.


� Баҫма — мөһөрләнгән (мисәт баҫылған) батша (хан) грамотаһы.


� Борнас, тамға — батшалыҡ (ханлыҡ) атрибуттары.


� Был сығанаҡта шулай — “бей” урынына “бай” яҙылған.


� Был мәғлүмәт боронғо бер шәжәрәлә дөрөҫләнә: ҡарыһүҙи (мифик) хәләл ефеттәр бүрет-әсәнә (бүре-әсә) һәм ҡобау-марал (һыйыр үгеҙе) ҡушылыуҙан тыуған Балтасы-ҡаған, ә унан тыуған Темәс. Темәстән биш ул тыуа, өлкәне Ҡарасар-мәргән (йәки Ҡарачар-мәргән). Ҡарасар-мәргән улы Ҡужам-Бурағол (1-се быуын), — уның улы Еке Нидун (2), — уның улы Сим-Һыусы (3), — уның улы Кәли Ҡарсы (4), уның улы Табын-Баян (5), — уның улы Усман.


� Аҡбуҙ атҡа атланған Урал батыр тоҡомдары — Туҡтамыш-хандың башҡорт гвардияһы булған булыр.


� Шуға был үҙәк Юлыҡлыҡ-үҙәклек (Юлыҡ) аталғандыр.


� Туҡтамыш-хандың үҙенән һуң хан булып ултырырға тейешле, ләкин иртә вафат булған ҡайһылыр бер улы хаҡында әйтелә һымаҡ.


� Үҙ яҙмышын иң боронғо “һуңғы һартай” Ҡоростоң яҙмышына тиңләп әйтеүелер.


� Мин еңелһәм дә, башҡорт халҡы еңелмәгән, мин үлһәм дә, башҡорт халҡы үлмәгән — дошмандарын ҡыйратыр яуҙар алдараҡ, тигән һүҙ.


� Мөхәммәт-хан (Олоғ Мөхәммәт) ғали йәнәптәрен ҡайһы берәүҙәр (шул иҫәптән Ә.В. Туған), яңылыш рәүештә, башҡа кешенең улы итеп һанайҙар. Ләкин уны Туҡтамыш-хан улы тип күрһәткән сығанаҡтар бар.


� Мар — ғәрәпсә йылан.


� Одер — боҙоп яҙылған Хыҙыр.


� Абалаҡ — боҙоп яҙылған Абдаллаһ, Абдул.


� Өфөк (Упаҡ) — Көн-Өфө (хәҙерге Өфө).


� Мәмәт — урыҫ йылъяҙмаларындағы Мамант-солтан.


� Иртыштың көнсығыш ярына.


� Тобол тамағына ҡаршы.


� Ҡасим — Мамай-Ҡасим йәки Шәйех-Ҡасим йәки Мамай-Нар-Ҡасим.


� Бикбулат — ҡушаматы Борнаҡ (Бикбулат-Борнаҡ).


� Сәйдәк (Сәйед-Әхмәт) — Оң батша тоҡомло Себер башҡорт хандарының аҙаҡҡыһы.


� 1. Оң Тоғорил. 2. Тайбуға. 3. Хужа. 4. Мар. 5. Одер. 6. Мәмәт. 7. Ҡасим. 8. Ядкәр, Бикбулат.


� Ул замандарҙа «нуғай» тип бүре-эткә табыныусы Үҫәргән башҡорттарын атайҙар.


� Бар-аж — бар-аждаһа/мар-аждаһа тигән һүҙҙең үҙгәреше булһа кәрәк.


� Башҡортта ғәзиз баланы, әжәлдән ҡурсалау өсөн, ат йә эт ҡуйынына һалып, ат йә эт исеме (Этбай, Этҡол, Этйеймәҫ һ.б.) биреү йолаһы булған.


� Шибанский — Шәйбәни хан тоҡомо тигән һүҙ, Себер ханлығын яңылыш шулай атайҙар.


� Тарихсы яңылыша: «Йеҙекәйҙең бүләһе» булырға тейеш.


� «Үҫәргән тәүәрихе»ндә ул Муса улы «хан Мамай» тип теркәлгән. Тарихи әҙәбиәттә иһә «Себер яғынан килгән Мамыҡ хан» тип яҙыуҙарына ҡарағанда, был мырҙаны Ҡазанды алырға Себер ханы Мамай-Нар-Ҡасим ебәргән, ә хан («царь») дәрәжәһе уға ҡыҫҡа ғына арала Ҡазан ханы булыуына бәйле бирелгән.


� 1480 йылда Алтын Урҙаның бөйөк ханы Әхмәтте үлтереүе тураһында һүҙ бара, ләкин Тимер-Ҡотлоҡ шаҡтай боронораҡ — 1377 — 1395 йылдарҙа хан булған һәм 1400 йылда ҡартайып үлгән, өҫтәүенә, нәҫел ҡалдырыуҙан мәхрүм булған. Шуға күрә Әхмәт хан Тимер-Ҡотлоҡтоң улы була алмай, ә Тимер-Ҡотлоҡтоң Һалсы исемле аҫырау улының (башҡорт) улы ул.


� Тыусымын — байраҡ йөрөтөүсемен.


� Әмәт Хәмәт уның әсәһен урлап ҡасып, никахһыҙ йәшәгән.


� Бөйөк бабабыҙ Исмәғил Хайрастың ошо васыятын үтәп, башҡорт халҡы XVII быуат аҙағында урыҫ армияһының төрөктәргә ҡаршы Ҡырым һәм Аҙау походтарында әүҙем ҡатнаша, Алдар батыр унда ҙур ҡаһарманлыҡ күрһәтә.


� Ябынсының башҡорттары Ҡазан янындағы Ябынсы (Япанча) ауылында йәшәгән (татарҙың мәшһүр тарихсыһы Шиһабитдин Мәржәни тыуып үҫкән ауыл).





� Бөйөк бабабыҙ Исмәғил Хайрастың ошо васыятын үтәп, башҡорт халҡы XVII быуат аҙағында уры¤ армияһының төрөктәргә ҡаршы Ҡырым һәм Аҙау походтарында әүҙем ҡатнаша, Алдар батыр унда ҙур ҡаһарманлыҡ күрһәтә.

